
Esɔ Osuse mi abɔmgbi
iMatiu

Etɔ mgbi iYesu
1Odzɛ etɔmgbi iYesu iKrestu Ongwɛ iDevedi, ongwɛ Abrahan.
2Abrahan li otsɔ Adziki, Adziki li otsɔ iJeko, iJeko li otsɔ iJuda bɛyi emi

ongwunɔn,
3 iJuda li otsɔ iPeredzi bɛyi iDzera, onɔma li iTama, iPeredzi li otsɔ

iHezrɔn, iHerizɔn li otsɔ iRama,
4 iRama li otsɔ Aminada, Aminada li otsɔ iNashɔn; iNashɔn li otsɔ

iSamon,
5 iSamon li otsɔ iBoadzi, ongwu onɔn li iRaha, iBoadzi li otsɔ Obɛdi,

ongwu onɔn li iRutu, Obɛdi li otsɔ iJese;
6 iJese li otsɔ Utɔ iDevedi; iDevedi li otsɔ iSolomu ongwu onɔn li owa

Uria,
7 iSolomu li otsɔ iRehobuan, iRehobuan li otsɔ Abyija, Abyija li otsɔ Asa,
8Asa li otsɔ iJehoshafa, iJehoshafa li otsɔ iJoran, iJoran li otsɔ Udzia;
9Udzia li otsɔ iJotan, iJotan li otsɔ Ahadzi, Ahadzi li otsɔ iHedzekia;
10 iHedzekia li otsɔ iManase, iManase li otsɔ Amɔn, Amɔn li otsɔ iJosia,
11 iJosia li otsɔ iJekonia bɛyi emi ongwunɔn. Taman a kwu ma ofyɛɛ lu

ɛsɛ iBabyilon.
12Ngwi egbe mgbi ama mi iBabyilon wa ngyɛ nɛ; iJekonia mba iShetiɛ,

iShetiɛmba iDzerubabɛ,
13 iDzerubabɛmba Abyidu, Abyidu mba Eliakin, Eliakin mba Azɔ;
14Azɔ na di mba iDzadɔku, iDzadɔku mba Akin, Akin mba Elidu,
15 Elidu mba Eliadza, Eliadza mba iMatan, iMatan mba iJeko;
16 iJeko mba iJose oba iMeri; li iMeri ongwu nmba iYesu ongwu a li

kwun di iKrestu nani.
17 Etɔ nwita mbi Abrahan nghataa kɛmbi iDevedi li iwyodenɛ; Wita mbi

iDevedi nghataa kɛ onɔ ngwi a gbe ma lu iBabyilon li etɔ iwyodenɛ yi onɔ
ngwi a tɔ abɔ ofyɛɛmi iBabyilon nghataa ba onɔmgbi iMedzaya na kpaa li
etɔ iwyodenɛ.

Ombaamba mgbi iYesu iKrestu
18Nɛnɛ li ngha ngwi ombaamba mgbi iYesu iKrestu dzɛ aani: Onɔn

iMeri, ngwu iJose tsikwɔn dzɛ esɛ, kpaa duuse no kyon yɔ, a din yi ifewo
mi mfye mgbi Onodzi Osaan.

19Nghaduu iJose oban li inggisɛ osuse, i minan onun ayiwi mi ododa ba
nɛ, o kye weka gbɛɛ ongwu ka gha yan fyɛɛ.

20Dafi o le tsɛwodzɛ nɛ ngha nɛ, ongyesɔmgbi Otsɛ wa tsetun mi elela,
nyan gbɛɛ, <<IJose ongwɛ iDevedi, ka mio okyi kyelu iMeri lu udɛ abu gbɛɛ
no li owa abu ba, ikyesinɛ ifu ngwi o byi na li mi Onodzi Osaan.

21O ka wa mba ongwongyulɔ, ta abu ka kwun iyi gbɛɛ iYesu, lubana o
ka dulu emidan tɔmi ali ibwubwe mgbi ama.>>

22Ungwɔ ntonɛ duu kyɔ ikye ombwo ondu odzɛɛdzɛmgbi Otsɛ ongwi o
gbɔ nyɛmbi oyegbɔ gbɛɛ,

23 <<Ongwongyaa ibidrua ka wa byifu mba ongwongyulɔ, a ka kwun iyi
di Imanue,>> itan gbɛɛ, <<Imgbasho dzɛ yi eyi nani.>>



iMatiu 1:24 2 iMatiu 2:16

24Ngwi iJose kyɛ una nɛta, o kyɔ dafi ongyesɔmgbi Otsɛ nyan mani, o
kyi kyelu iMeri lu udɛmgban yɛɛ owan.

25Kpaa o gbewo yan ba nghataa iMeri wa mba ongwongyulɔ, o si kwun
iyi gbɛɛ iYesu.

2
Ama oyodzɛ mi onosa

1Ngwi a mba iYesu mi iBɛtlɛhɛn mi iJudia duu nɛta, iHerude li utɔmi
onɔ nani, inggisɛ ama oyodzɛmi onosa wa kaka iJerosalin,

2 le byita gbɛɛ, <<Ongwɛ ongwu a mba nli Utɔmgbi emi iJuda nɛ, a kyon
ladzɛ ole? Lubana eyi di mcɛmgban mi onosa, ngwi eyi ba owa sunun
aani.>>

3Ngwi utɔ iHerude fwo odzɛ nɛ ngha nɛ, i kakan ewo bɛyi emi iJerosalin
duu.

4O kwu engyukwo ama ofifɛmgbi Imgbasho bɛyi ama otso ola duu
kwakye, o byi ma gbɛɛ li mi ole ngwi a ka mba iMedzaya ma?

5A nyan gbɛɛ: <<Li mi iBɛtlɛhɛn mi iJudia, Lubana li ungwɔ ngwi oyegbɔ
tsekise lɔ gbɛɛ:
6 << <Kpaa abu, iBɛtlɛhɛn,

mi ikpɛsɛmgbi iJudia,
o ka yama li igeli oyɛyikpa mi iJudia ba;

lubana li mbi abu ngwi inggisɛ
ogbe inggisɛ teyi ka tɔ

nka ngyo emidani Israi.> >>
7 Ta iHerude kwu ama oyodzɛ ntona ela daada di byi ma ita klɛklɛ ni

ongwu ye onɔ ngwi mcɛ na tsetu ma mani.
8O si nu ma ofɛ lu iBɛtlɛhɛn di nya ma gbɛɛ, <<Lu ka pitan saan na. Ni

ema ka din taman yɛ wa nya ani, adzi ni ani kpaa ka su nun.>>
9Ngwi a fwo odzɛ ngwi utɔ gbɔ nɛ, a tasɛ lu ta mcɛ ongwi a di mi onosa

ma gbe ma teyi nghataa ka kwulɛsɛmi imbe ngwi ongwɛ na ladzɛmani.
10Onɔ ngwi a di mcɛ na ma, a dzɛ yi atsa kwuba.
11 Ta ama oyodzɛ kaka ozu di ongwɛ yi onɔn iMeri, a kwɛsɛ su nun, nɛ a

kwulu igbe mgbi ama dulu abashi, engyie ogbungbɛ yi iMire* gbe ghan
umba.

12Nɛ ama oyodzɛ ntona yɛ nyɛ ofɛ oka lu ɛsɛ udɛma, lubana Imgbasho
tsekise woma elela kwo ma adɔ gbɛɛ nu ma ka yɛ nyɛmbi iHerude wuba.
A tsinya lu Igyibiti

13Onɔ ngwi ama oyodzɛ lu dzita emi iMeri nɛ, ongyesɔmgbi Otsɛ wa
tsetu iJose mi elela owoowo nyan gbɛɛ: <<IHerude ka wa pita ongwɛ nɛ
gbɛɛ ni ongwu ngwɔn. Nghanɛ kyato, kyelu ongwɛ yi onɔn tsinya lu
Igyibiti, to ele na nghataa ni ani wa nya ema gbɛɛ ni ema kyɛɛ yɛ se.>>

14 IJose kyato una mi otu na, kyi kyelu ongwɛ yi onɔn, lu Igyibiti.
15O dzɛ ele nghataa ba onɔ ngwi iHerude wa kwulu. Ungwɔnɛ kyɔ ikye

onu odzɛ ngwi Otsɛ Imgbasho gbɔ nyɛmbi oyegbɔ gbɛɛ, <<Ani kwu
Ongwani ela tasɛmi Igyibiti,>> ma yɛɛ otsitsi.
Ɛngbɛ ongwɔɔngwɔ

16Onɔ ngwi iHerude difwi dafi ama oyodzɛ ntona kyɔn ikwangha ewo
nɛ, eka kplɔkɔ lon. O noola gbɛɛ nu ma kye ngwɔlu ali ongwongyulɔ ama

* 2:11 2:11 IMire li otse onu ungwɔ bwa ba.

mmɛ onova efa yɛyikpa sini mi iBɛtlɛhɛn bɛyi agwɔ ama nwatse dɔn duu.
O gbɔdzɛ nɛmi ikye odzɛ ngwi ongwu fwo mbi ama oyodzɛ ntonani.

17 Ta odzɛ ngwi oyegbɔ iJeremia teyi gbɔma yɛɛ otsitsi gbɛɛ:
18 <<A fwo ela akwɔmi iRama,

akwɔ ikwu otseetse kpakpa
iRacɛ le makwɔ ikye ɛngbɛmgban,

o fwa onu ma gyilan,
ikyesinɛ a kwulu.>>
Oyɛ lu iNadzareti

19Ngwi iHerude kwulu nyɛ nɛ, ongyesɔmgbi Otsɛ kɛmbi iJose mi elela
owoowo mi Igyibiti

20 ka gbɛɛ, <<kyato, kyelu ongwɛ yi onɔn, yɛ lu ɛsɛ Israi, ikyesinɛ ama nle
fya ongwɔ ongwɛ nɛma kwulu wa.>>

21Man iJose kyato, kyi kyelu ongwɛ yi onɔn yɛ luba Israi.
22Nghaduu ngwi iJose fwo gbɛɛ Acelusi gyutɔ gbikye otsɔn iHerude mi

iJudia nɛ, o wimio oka kaka ele, a di won elela kwon adɔ nɛman, o yɛ lu
ayɛsɛ iGalalia

23 ka dzɛ igeli ngwi a kwun di iNadzareti nani. Nɛ odzɛ ngwi oyegbɔ
tsekise gbɔgbɛɛ: <<A ka kwun di inggisɛ iNadzareti,>> na mbwumbwo.

3
Esɔ ogbɔɔgbɔ mgbi iJɔn okyɔ iBatisima

1Mi onɔ na iJɔn okyɔ iBatisima badzɛ okwɛsɛmi iJudia le gbeesɔ.
2O gbɛɛ, <<Kyata mi ali ibwubwe mgbi ema na ikyekyɛ Esutɔ ongwi

esho dzɛ kwɛkwɛ.>>
3 IJɔn li ongwu oyegbɔ Adzaya tsekise gbɔdzan mi onɔ ngwi o gbɛɛ:

<<Inggisɛ le kweela mi okwɛsɛ gbɛɛ,
<mɛlu ofɛ ikye Otsɛ,

no byi yɛyɛ na.> >>
4A mɛ angwuto mgbi iJɔn mi andu ilakwumyi; o kye okpa bwa oshi,

ungwogye mgban li okpa yi enewo.
5 Inggisɛ tɔkyɛ iJerosalin tole ba mbon bɛyi ali agwɔmgbi iJudia yi ayɛsɛ

nto kwɛkwɛ yi ekyoo mgbi iJodan duu.
6A fwi ali ibwubwe mgbi ama man iJɔn kyɔma iBatisima mi ekyoo

iJodan.
7Ngwi iJɔn di emi iFarasi yi emi iSadusi kwuba le ba mbon owa kyɔ

iBatisima nɛ, o nya ma gbɛɛ: <<Ema engwɛ ogidzi ntonɛ! Li emɛ wɛ ema
odzɛ gbɛɛ ni ema tsinya itingga mgbi Imgbasho nka wa ba na?

8Wa owaawa ntso ambɛ itukwu okyata-kyata mani.
9Dika tsɛwɛ gbɛɛ ema ka gbɔ yi ewema gbɛɛ, <Abrahan li otseyi ba.> Ani

le nya ema gbɛɛ Imgbasho ka yagba kyata akwutsɛ ntonɛ nu ma yɛɛ etɔ
mgbi Abrahan!

10Onɛnɛ kpaa Imgbasho kye ika ladzɛ akpekwɔ le fɛ odzɛɛdzɛ, ali ekwɔ
nwa owaawa osuse ba duu a ka kye dzɛlu ngwuta di kye wokɛ ola.

11 <<Ani le kyɔ ema iBatisima yi eni otso ambɛ itukwu okyata-kyata.
Kpaa ongwu nka wa ba mi iyikpa ani ma shewo ngha ani, ani mɛ ogben
okpafɔ ba. O ka kyɔ ema iBatisima mi Onodzi Osaan bɛyi ola.

12Okwuga mgban ofo ungwɔ byidzɛ abɔ, o ka folu etɔmgban kyi gbelu
osuse duu wokɛ oba, ikpaflo yɔ, o ka gbe toola mi ola nka myunu ba
mani.>>

IJɔn kyɔ iYesu iBatisima
13Mi onɔ na iYesu kyɛmi iGalalia wa kaka si ba mbi iJɔn mi ekyoo

iJodan owa kyɔ iBatisima mbon.
14Kpaa iJɔn fwa yan gbɛɛ, <<Li ani ngwu abu kika kyɔ ani iBatisima, ma

kyɔnɛ ngwi abu ba mbi ani?>>
15Nghaduu iYesu nun uka gbɛɛ, <<Onɛnɛ yɔ no dzɛ ngha; lubana li

kyɛmɛ ngwi eyi ka kyɔ oweka mgbi Imgbasho.>> Man iJɔn gbela.
16Ntunto ngwi iYesu kyɔ iBatisima di kyɛɛmi eni nɛta, esho kwulu. Ta o

di Onodzi Imgbasho kyɛ le ba dafi anyama wa dɔnkɛ ewo.
17 Ta ela tɔmi esho gbɛɛ, <<Nɛnɛ li Ongwani, ongwi itukwu-itukwu; li

mbon ngwi ani dzɛ yi atsa.>>

4
Igyila mgbi iYesu

1 Ta Onodzi Osaan kye iYesu lu okwɛsɛ ni iSatan ka mbadin.
2Dafi iYesu tukwondu egbe ngwusefa yi otu ngwusefa nyɛ nɛ, enbwa

dɔn.
3 Ta iSatan ba mbon wa nyan gbɛɛ, <<Kini abu li ongwɛ Imgbasho yɔ, wo

akwutsɛ ntonɛ ola nu ma kyata yɛɛ ibredi.>>
4Kpaa iYesu nun uka gbɛɛ: <<Afɛ lɔ gbɛɛ, inggisɛ ka dzɛ oshishe mi

ibredi ta ba, kpaa li mi ali elodzɛ ntɔmi ondu mgbi Imgbasho mani.>>
5 Ta iSatan di kyon lu ogalu osaan, kyon ka dɔkɛ ikyikye ozu osunu

Imgbasho, 6 o nyan gbɛɛ, <<Ni abu li ongwɛ Imgbasho yɔ, bulu lu esɛ.
Lubana Afɛ lɔ gbɛɛ,
<<Imgbasho ka wo engyesɔmgban ola ikye abu,

a ka kye gbɛlu abu mi abɔmgbi ama,
ikyegbɛɛ ni abu ka kye

afɔ tsɛ akwutsɛ ba.>>
7 IYesu nyan gbɛɛ, <<Afɛ di lɔ gbɛɛ, <ka mbadi Otsɛ Imgbasho mgbi abu

ba.> >>
8 ISatan di kyon lu ka tɔkɛ unggwɔ nshigbo kpakpa di tson esutɔmgbi

ɛsɛ duu bɛyi okwɔkwɔmgbi ɛsɛ. O nyan gbɛɛ:
9 <<Kini abu kwɛsɛ sunu ani yɔ, ungwɔ ntonɛ duu n ka gbe nu abu.>>
10Nghaduu iYesu nyan gbɛɛ, <<Yɛ enggengga iSatan! Lubana Afɛ lɔ gbɛɛ:

<Sunu Otsɛ Imgbasho mgbi abu, di li ongwu ta kyɔn idɔ.> >>
11 Ta iSatan lu dzanta, man engyesɔmgbi Imgbasho ba wa tobyun.

IYesu wita ogbeesɔ
12Ngwi iYesu fwo gbɛɛ a kye iJɔn wokɛ obawi nɛ, o yɛ lu iGalalia.
13O dzata iNadzareti si lu ka dzɛ iKapenahun ndzɛmi ewuutɔ iGalalia

mi ayɛmgbi iDzebulun bɛyi iNaftali
14 ikye ombwumbwo odzɛ ngwi oyegbɔ Adzaya tsekise gbɔmani gbɛɛ:

15 <<Ɛsɛ iDzebulun yi iNaftali,
ofɛ olu ekyoo okwukwo,

mi olu iJodan,
iGalalia mgbi emi agwɛsɛ

16 inggisɛ ama nlato iifu
a di osa okwukwo;

ama nlato iwulu ikwongye osa gbosa tu ma.>>
17Wita mi onɔ na nghataa lu iyayi iYesu wita ogbeesɔ gbɛɛ <<kyata mi

ali ibwubwe mgbi ema na, lubana esutɔ ongwi esho dzɛ kwɛkwɛ.>>

IYesu kwu engwafɔɔn emi ababɔ ela
18Dafi iYesu le kyikyɛ nyɛ ewekyoo okwukwo mgbi iGalalia nɛ, o di

engwuneka nghi efa, iSaimɔn nli iPyita nani bɛyi ongwunɔn Andru. A tole
ngwi ukɛmi utɔ lubana a li ama okwu mmbweni.

19 IYesu nya ma gbɛɛ, <<Ba, wa kyɛdɔ ani na, ta ani ka kyata ema yɛɛ
ama okwu inggisɛ.>>

20A byakpa dzata ukɛmgbi ama kyɛdɔn.
21O gble kiyayi nɛ, o di engwunɔ angbeka efa, iJɛnsi bɛyi ongwunɔn iJɔn

emi ongwɛ iDzebedi. A woto uwaa yi otsɔma, le mɛ akɛ. IYesu kwu ma ela,
22 plɛ nɛta a dzita otsɔma bɛyi uwaa si kyɛdɔn.

IYesu ngyɛlu emi ootse ootse
23 IYesu kyikyɛ kpatsɛ iGalalia, le tso mi ozu okwakye mgbi emi iJuda, le

gbɔ Esɔ Osuse mgbi esutɔ, dile ngyɛlu inggisɛ ootse idzidza-dzidza.
24Odzɛmgban si gbɔfwɛ kpatsɛ ali imbe mi iSiria, ta inggisɛ gbe ama

ndotse ita idzidza-dzidza ba mbon, ama nle gyadzɛ yi owulu-wulu, yi ama
ngwu esɛ dɔma ikye, ama odzɛkwulu yi ama ogbyikye tukwu esɛ, kpaa
iYesu ngyɛlu ma ele duu.

25 Ijiji inggisɛmi iGalalia yi iDekapoli yi iJerosalin yi iJudia bɛyi ayɛsɛ
nto oyombo ekyoo iJodan duu kyɛdɔn.

5
Esɔ atsa

1Mi onɔ ngwi iYesu di ibyi inggisɛ nɛ, o tɔkɛ ewunggwɔ ka sɔkɛ esɛ.
Engwafɔɔn ba mbon,

2 o si wita otso ma gbɛɛ:
3 <<Atsa dzɛ yi ama ndzɛ adzɛmi onodzi,

lubana esutɔ ongwi esho li mgbi ama.
4Atsa dzɛ yi ama ndzɛ yi etse inɛ onɛnɛni,
lubana Imgbasho ka gyila ma!
5Atsa dzɛ yi ama nsulu itukwu iyu,
lubana a ka gyokwudɛ ɛsɛ.
6Atsa dzɛ yi ama enbwa dɔma ngwi ekweni di kwu ma ikye osaan mani,
lubana Imgbasho ka nu ma tolo.
7Atsa dzɛ yi ama odi elela,
lubana Imgbasho ka di ma elela.
8Atsa dzɛ yi ama itukwu gbosa mi ifun,
lubana a ka di Imgbasho.
9Atsa dzɛ yi ama oba yi iyu,
lubana a ka kwu ma di engwɛ Imgbasho.
10Atsa dzɛ yi ama nli gbiisɔ ikye osaan mani,
lubana esutɔ ongwi esho li mgbi ama.

11 <<Atsa dzɛ yi ema ngwu a fya ema ito di nu ema isɔ di mwonya
ibwubwe bɛ ema ewo mi ikye ani mani.

12Dzɛ yi atsa kpakpa na, ikyekyɛ umba mgbi ema shewo mi esho, bana
li ngha ngwi a nu ama ogbɛɛsɛ ama nteyi ema ma kpaa isɔ aali.
Mmwaa yi osa

13 <<Ema li mmwaa mgbi ɛsɛ. Kpaa kini mmwaa fyumfya wuba ma, a
ka kyɔsinɛse non yɛ fyumfya? Ungwɔ ntishi ngwi a ka kyɔ yan yɔ, se li
okye yangwuta ni inggisɛ kye afɔ dzin.

14 <<Ema li osa mgbi ɛsɛ. Ogalu okwukwo ndɔdzɛ undɔ ka yagba dzɛ
daada ba.

15Naadi inggisɛ ka kye ipitila dɔ di yile mgboko tukwun ba. Kpaa a ka
kye dɔkɛmi ododa, no nu osa mbi ali inggisɛ duu mi ifoozu.

16Mi itɔ ofɛ nɛ yɛyɛ, ni osa mgbi ema gbosa mbi inggisɛ, ikye nu ma di
okyɔɔkyɔmgbi ema osuse diyɛ tsɛ Otsema ongwi esho.

Ola mbwumbwo
17 <<Ka tsɛwɛ gbɛɛ ani ba owa ndɛlu Ola naadi elodzɛmgbi emi Oyegbɔ

ba; ani ba owa ndɛlu ma ba kpaa li owa nu ma mbwumbwo.
18Ani nya ema otsitsi, esho yi esɛ ka nyɛ, kpaa ambɛ olɔ ungwɔ nnghao

shanyɛ hona nghao yɛyikpa ngwi a lɔmi Ola onyi kpaa ka byulu ba.
Nghataa alungwɔ duu ka wa mbwumbwo.

19Ali inggisɛ nfoola onyi nnghao shanyɛmi ola ntonɛ diyɛ tso angbeka
okyɔ ngha yɔ, a ka kwun di olɛlɛmi esutɔ ongwi esho, kpaa ali inggisɛ nkyɔ
mi ola diyɛ tso ola ntonɛ, a ka kwun di ogbagbadzidzi mi esutɔ ongwi esho.

20 Lubana ani nya ema gbɛɛ sede osaan mgbi ema ka ngha mgbi emi
iFarasi bɛyi etsetse mgbi ola mgbi iMose bayɔ, ema kpaa ka kaka esutɔ
ongwi esho na ba.

Inggisɛ ongwɔɔngwɔ
21 <<Ema teyi fwo a gbɔ yi inggisɛ tugbe gbɛɛ, <Ka ngwɔ inggisɛ ba, ma

ali inggisɛ nngwɔ inggisɛ tayɔ a ka gbɔn ikwɔ.>
22Nghaduu ani le nya ema gbɛɛ inggisɛ nkyitingga yi ongwunɔn yɔ, mɛ

ogbɔn ikwɔ. Ali inggisɛ ndi kwu ongwunɔn gbɛɛ, <Imbuu,> ka nu uka mi
opiikwɔ okwukwo. Kpaa inggisɛ ta nkwu ongwunɔn gbɛɛ, <Abu ikwangha
inggisɛ yɔ!> ka dzɛ inoola mgbi udola.

23 <<Nghanɛ, ni abu le nu umba mi iwashi wa wɛ gbɛɛ ongwunabu dzɛ
yi okakewo yi abu yɔ,

24 dzita umba na mi iwashi. Teyi lu ka yile ide gye yi ongwunabu; ta yɛ
wa nu umba mgbi abu.

25 <<Yile ide gye plɛ yi ongyikyili mgbi abu ongwu nkye abu le kɛ
opiikwɔ. Kyɔ ngha yan ngwi abu ka kyɛ yan mi ofɛmani, bana o ka kye
abu wo inggisɛ ogbiikwɔ abɔ, inggisɛ ogbiikwɔ na dika kye abu wo adruba
abɔ, man o ka kye abu wokɛ obawi.

26N nya abu otsitsi, abu ka tɔ ba sede abu ka kpa mkpa ngwi abu
dzɛyan ma klɛklɛ olifo onyi kpaa ka sisi ba.

Amah
27 <<Ema teyi fwo a gbɔgbɛɛ, <Ka kyɔ amah ba.>
28Kpaa n nya ema gbɛɛ inggisɛ ta ndi ongyaa inɛmbe anggwɔ yɔ, tsekise

kyɔ amah yan mi itukwu mgban.
29Kini inɛmgbi abu abugye nu abu kyungwɔ obube, kyi todulu ngwuta.

I tatase ni alewo mgbi abu onyi nyanya ngha onu ma kye ewo mgbi abu
olɔlɔ ngwuta wokɛ udola.

30Ni abɔ abugye mgbi abu di nu abu kyungwɔ obube yɔ, kye dzɛlu
ngwuta. Bana ka tatase ni alewo mgbi abu onyi nyanya ngha onu ma kye
ewo mgbi abu olɔlɔ ngwuta wokɛ udola.

Eba oghaagha
31 <<A tsekise gbɔgbɛɛ, <Ali inggisɛ nlɔ owan onya yɔ, li kyɛmɛ ngwi o ka

nun afɛ ogheeba.>

32Nghaduu ani nya ema gbɛɛ inggisɛ ta nlɔ owan onya, ni li mi itɔdzɛ
mgbi amah bayɔ, o non yɛɛ ongyaa amah, inggisɛ ndi kye ongyaa ngwu a
lɔn onya kyɔ amah.

Ofaafa
33 <<Ema di fwo a nya inggisɛ tugbe gbɛɛ, <Ka ndɛlu ofaafa mgbi ema ba,

kpaa ngyo ondu odzɛɛdzɛ ngwi ema dzɛ yi Otsɛmani.>
34Kpaa n nya ema, ka fa ba duudu: ni li mi esho kpaa, lubana li itsuutɔ

mgbi Imgbasho;
35 hona mi ikpɛsɛ, lubana li imbe okye atafɔmgban dɔ ele; naadi mi

iJerosalin, lubana li ogalu okwukwo mgbi Utɔ Ogbagbadzidzi.
36Dika fa mi ikye mgbi abu ba, lubana abu ka yagba onu alotu onyi mi

ikye mgbi abu kpaa yɛɛ onzundzɛ hona onbyinbyi ba.
37Ungwɔ nli adzɛ bayɔ, <Ɛɛn> mgbi ema no li <Ɛɛn,> <Ei,> mgbi ema no

li <Ei>; ungwɔ nnghaabɔ nɛ duu kyɛmbi owapɛ olodu.

Inɛ yi inɛ
38 <<Ema teyi fwo a gbɔgbɛɛ, <Inɛ yi inɛ, aba yi aba.>
39Kpaa n nya ema, ka kpumkpa obube mi ikye obube ba. Kini inggisɛ ta

abu afɛmi atadɔ abugye, kyata agya oka na kpaa nun.
40Ni inggisɛ di mina okwu abu elikwɔ kye gbɛlu angwuto mgbi abu

owoowo ongwi ifun yɔ, kye angwuto mgbi abu ongwi esɛ kpaa bankɛ ele.
41Kini inggisɛ si abu gbɛɛ ni abu kɛ afokyɛɛ onyi yan yɔ, kɛ yan afokyɛɛ

efa.
42 Inggisɛ nbɔ abu ungwɔ nun, dika fashi iyikpa tsɛ inggisɛ nmina ogbɛ

mkpa mbi abu ba.

Odi engyikyili kpitukwu
43 <<Ema teyi fwo a gbɔgbɛɛ, <Di inggisɛ nwotsuudɛ dɔ abu kpa abu

itukwu yɛ di ongyikyili mgbi abu lanyi.>
44Nghaduu n nya ema: engyikyili mgbi ema nu ma kpa ema itukwu di

bibɔmi ikye ama nle nu ema isɔ,
45 adzi ni ema li engwɛmgbi Otsema ongwi esho. O li nu onɔmgban tsɛ

emi obube yi emi osuse, di li kya mmbwo mbi emi osaan bɛyi emi
ibwubwe kpaa.

46Kini ema tso okpitukwu mbi ama nkpa ema itukwu ta ma, li ali oyabɔ
ema ka tu? Li ali ngwi ama ogbɛ udza ifyɛɛ kpaa li kyɔ daabaa?

47Ni ema di ta engwunema ta angba ma, idzidza mgbi ema yi inggisɛ
angbeka li ekyɛ? Li ngha ngwi ama o sunu Imgbasho ba kpaa li kyɔ
daabawɛ?

48Wanɛ, dzɛ yɛyɛ na, dafi Otsema ongwi esho kpaa le yɛyɛ nɛni.

6
Onu emi abubɔ

1 <<Gbɛwɛbyi ka kyɔ ali osuse mgbi ema mi inɛ inggisɛ ikyegbɛɛ nu ma
di ema ba. Ni ema kyɔ ngha, ema ka tu umba mbi Otsema ndzɛ esho na ba.

2 <<Nghanɛ ni abu gha inggisɛ abubɔ umba yɔ, ka fo agba mi ele dafi emi
ikpala li kyɔmi ozu okwakye mgbi emi iJuda bɛyi ingɔfɛ ikye ni inggisɛ nu
ma mmwɛ na ba. N nya ema otsitsi, a kyi gbɛlu umba mgbi ama ngyɛ wa.

3Ni abu gha inggisɛ abubɔ umba yɔ, ka nu abɔ abubɛmgbi abu ye
ungwɔ ngwi abugye le kyɔma ba.

4 Ikye ni umba mgbi abu oghaagha no dzɛmi odaada. Ta Otsabu, ongwu
nli di mi odaada na, ka yilen kpa abu.
Ibɔ obɔɔbɔ

5 <<Ni ema di bibɔ yɔ, ka kyɔ dafi emi ikpala ba, lubana li kpa ma obibɔ
kwuzunto mi ozu okwakye mgbi emi iJuda bɛyi mi okwokyiikwokyi mgbi
ingɔfɛ ikye ni inggisɛ di ma. Ani nya ema otsitsi, a kyi gbɛlu umba mgbi
ama ngyɛ wa.

6 Yeba ni abu ka bibɔ yɔ, lu ifoozu mgbi abu, kye ofɛ tukwu man bibɔ
mbi Otsabu, ngwu a li din ba nani. Ta Otsabu, nli di mi odaada na, ka nu
abu umba.

7Nghaduu ni ema le bibɔ, ka kwondukwɔ dafi ama oye Imgbasho ba li
kyɔ na ba, lubana a tsɛwɛ gbɛɛ li mi odzɛmgbi ama ogbɔɔgbɔ kwuba ma
ngwi a ka fwo ma aali.

8Ka dzɛ dafi ama ba na, lubana Otsema teyi ye ungwɔ ama ngwi ema
mina duuse ema wa bɔn.

9 <<Nɛ, ka li ofɛ ngwi ema kale bibɔ aani:
<< <Otseyi ndzɛ esho,

nu ma nu mmwɛmi iyi mgbi abu,
10 esutɔmgbi abu no ba,

nu ma kyɔ owitukwu mgbi abu
mi ɛsɛ nɛ dafi a li kyɔmi esho mani.
11Nu eyi ungwogye mgbi

eyi inɛ ongwi alegbe-alegbe.
12Dzɛ eyi ta yi obube mgbi eyi,

dafi eyi kpaa li dzita ama
nkyɔ eyi obube mani.

13Dika kye eyi kaka imbadi ba,
kpaa dulu eyi tɔmi abɔ inggisɛ obube*.>

14 Lubana ni ema dzata inggisɛ nkyɔ ema obube yɔ, Otsema ongwi esho
kpaa ka dzata ema.
15Kpaa ni ema dzata inggisɛ yi obube bayɔ, Otsema kpaa ka dzata ema yi
obube mgbi ema ba.
Ondu otukwu-tukwu

16 <<Alonɔ ngwi ema tukwondu yɔ, ka mbiinɛ ikye dafi emi ikpala li kyɔ
na ba, bana a li mbiinɛ ikye otso inggisɛ gbɛɛ ama le tukwondu. N nya
ema otsitsi a kyi gbɛlu umba mgbi ama ngyɛ wa.

17Nghaduu ni abu tukwondu yɔ, ngwunɛ di kye engyie juwo ikye.
18 Ikye ni inggisɛ ka difwi gbɛɛ abu le tukwondu ba, kpaa no li mbi

Otsabu kyoon, ongwu a li din ba; Otsabu nli di mi odaada na, ka kpa abu
mkpa.
Aludu mi esho

19 <<Ka kye aludu mgbi ema da mi ɛsɛ nɛ ba! Mi ɛsɛ nɛ ewa yi mnkpe ka
mbelu ma, emumyi dika gbobu kaka kye yili.

20Kpaa kye aludu mgbi ema da mi esho, imbe ngwi ewa bɛyi mnkpe ka
yagba mbe ba, ngwi emumyi kpaa ka yagba gbobu kaka kye yili ba nani.

21 Bana li imbe ngwi aludu mgbi abu dzɛma ngwi itukwu mgbi abu
kpaa li dzɛ aali.
Osa mgbi ewo

* 6:13 6:13 Lubana esutɔ li mgbi abu yi mfye bɛyi okwɔkwɔ gyegwu. No dzɛ ngha.

22 <<Inɛ li osa mgbi ewo. Ni inɛmgbi abu tishi, ewo mgbi abu duu ka
mbwo yi osa.

23Kpaa ni inɛmgbi abu tishi bayɔ, ewo mgbi abu duu ka mbwo yi iifu.
Kini osa nwodzɛmbi abu yifu yɔ, iifu na ka she saan!

24 <<Inggisɛ onyi ka kyɔ engyukwo efa idɔ ba. Kyayina o ka di oka lanyi,
diyɛ di oka kpan itukwu, hona o ka nghao sunu oka di kwu oka shanyɛ. O
ka yagba sunu Imgbasho yi awuya onɔ onyi ba.
Ka dzɛ yi okakewo ba

25 <<Nghanɛ n nya ema, ka dzɛ yi okakewo mi oshishe mgbi ema mi
ungwɔ ngwi ema ka gye hona wa naadi ewo mgbi ema mi ungwɔ ngwi
ema ka wo ba. Oshishe dzɛ yi oyabɔ ngha ungwogye, ewo di dzɛ yi oyabɔ
ngha angwuto baa?

26Di mbi ingwunɔ emi esho, a li kya naadi shɛ hona gbe da mi oba ba,
nghaduu kpaa Otsema mi esho li nu ma ungwogye. Ema dzɛ yi oyabɔ
ngha ma bana?

27 Li ɛmɛmbi ema mi itukwu ofeesho ka yagba ombwo ewon obyi onyi
mi oshishe?

28 <<Nɛ kyɔsinɛ ngwi ema dzɛ yi okakewo mi odzɛ angwuto? Di
onggaangga mgbi afutse dafi li she mani. A li kyidɔ naadi gbo angwuto ba.

29Nghaduu n nya ema gbɛɛ iSolomu yi okwɔkwɔmgban duu kpaa wo
angwuto kwɔ dafi onyi mbi afutse ntonɛ ba.

30Ni li ngha ngwi Imgbasho li to afutse nkwodzɛmmɛnɛ inɛ ekeka a ka
kye dzɛlu ngwuta wokɛ ola angwuto ma, kyɔsinɛse ngwi o ka nghao to
ema angwuto ba? Ema ama oyɛyɛ sheema anyɛ nɛ?

31Nghanɛ ka dzɛ yi itukwu ofeesho gbɛɛ, <Li alungwɔ ngwi eyi ka gye?>
Naadi <Li alungwɔ ngwi eyi ka wa?> Hona <Li alungwɔ ngwi eyi ka wo?>
Ba.

32 Lubana ama oye Imgbasho ba kpaa li le kyɛdɔ ungwɔ ntonɛni, kpaa
Otsema ongwi esho ye gbɛɛ i wo ema yi ungwɔ ntonɛni.

33 Tatase teyi pita esutɔmgbi Imgbasho yi osaan mgban, ta ungwɔ ntonɛ
duu a ka gbe bɛ ema kɛ ele.

34Dududu yɔ ka kye itukwu feesho mi ungwɔ ongwi ekeka ba, ni ekeka
kye inɛ byi ewon. Alegbe dzɛ yi okakewo ngyɔmi ikye ewon.

7
Ofwo angbeka ikwɔ

1 <<Ka fwikwɔ ba na, di ema kpaa a wa fwo ema ikwɔ.
2 Lubana li mi itɔ ofɛ ngwi ema fwo angbeka ikwɔma, ngwi ema kpaa a

ka fwo ema ikwɔ, di li itɔ ofɛ ngwi ema kye ofwo angbeka ikwɔma, ngwi a
ka kye fwo ema ikwɔ aali.

3 <<Kyɔsinɛ ngwi abu di ofufu ekwɔmi inɛmbi ongwunabu kpaa ngwi
abu gbɛwɛbyi otsokpla nwodzɛ inɛmbi abu na ba?

4Ka kyɔsinɛse abu ka nya ongwunabu gbɛɛ, <Detse nin dulu abu ofufu
ekwɔmi inɛ,> ngwi alonɔ duu otsokpla wodzɛ inɛmbi abu?

5 Ema emi ikpala, ababɔ kyi dulu otsokpla nwodzɛ inɛmbi abu, ta abu
ka dinɛ saan odulu ofufu ekwɔ nwodzɛ inɛmbi ongwunabu nani.

6 <<Ka kye ungwɔ nle saan nu obwe ba na, dika kye itagwude mgbi ema
ngwuta la obyia ba, kini ema kyɔ ngha yɔ, a ka kye atafɔ tɔdɔma, di kyata
kye ema kye nghalu ambulu-ambulu.
Bɔ, pita, tsaabɔ

7 <<Bɔ ta a ka kye nu ema, pita ta ema ka tu, tsaabɔ ta a ka kwulu ema
ofɛ.

8 Bana ali inggisɛ nbɔ duu li gbɛ, inggisɛ npita li tu, inggisɛ ndi tsaabɔ,
ofɛ ka kwulu mi ikye mgban.

9 <<Li emɛmbi ema, kini ongwan bɔn ibredi, se o ka kye ikwutsɛ nun?
10Naadi kini o bɔn mmbweni, ngwi o ka kye ifa nun?
11Kini ema, ama nli obube, kpaa ye okye umba osuse nu engwɛ ema

ma, ka kyɔsinɛse ngwi Otsema ongwi esho ka kye umba osuse nu ama
nbɔn ba!

12Nghanɛmi alungwɔ duu, kyɔ yi inggisɛ angbeka dafi ema mina gbɛɛ a
ki kyɔ yi ema mani, bana li mi ungwɔnɛ ngwi Ola bɛyi emi Oyegbɔ kwulu
ngwuo aani.

Ofɛ okpenge yi ogbada
13 <<Kaka onufɛ ogalu okpenge. Lubana onufɛ ogalu otsɛɛ yi ofɛ

ogbada-gbada li ofɛ olu imbe odzili-dzili, inggisɛ kwuba le nyɛ ele.
14Kpaa onufɛ ogalu ogyɛngyɛ yi ofɛ okpenge na le lu imbe oshishe, ma li

inggisɛ gwee ta kpatsɛ ofɛ nani.

Ekwɔ yi owawan
15 <<Gbɛwɛbyi oyegbɔ emi atsika. A li ba mbi ema kye okpa mmala

tukwu ewo, kpaa mi idzidzɛ a li emi idukwlɛbɛ obube.
16Mi owawa mgbi ama ema ka difwi ma. Inggisɛ ka yagba shɛmntsa mi

olumu, naadi shɛ olumu mi ato gbɛɛ?
17 Li ngha ngwi ekwɔ osuse duu li wa owawa osuse aali, kpaa ekwɔ

obube yɔ li wa owawa obube.
18 Ekwɔ osuse ka yagba wa owawa obube ba, ekwɔ obube dika wa

owawa osuse gbɛ ba.
19Ali ekwɔ ta nwa owawa osuse bayɔ, a ka kye dzɛlu di kye ngwuta

wokɛ ola.
20Nghanɛ, li mi owawa mgbi ama ngwi ema ka difwi ma.
21 <<Li ali inggisɛ nkwu ani gbɛɛ, <Otsɛ, Otsɛ,> ta ka kaka esutɔmgbi

Imgbasho ba, kpaa sede li ongwu nkyɔmi itukwu mgbi Otsani ongwu
ndzɛ esho nani.

22 Inggisɛ kwuba ka nya ani mi egbe na gbɛɛ, <Otsɛ, Otsɛ, eyi yegbɔmi
iyi mgbi abu, di lɔ onodzi emɛsɛ onya tɔ di kyungwɔ ama okwulewo
angbeka kwuba mi iyi mgbi abu baa?>

23 Ta ani ka nya ma mi ododa gbɛɛ, <Ani ye ema ba. Lu enggengga na,
ema emi ali ibwubwe ntonɛni!>
Inggisɛ efa ama ombɛ ozu

24 <<Nghanɛ ali inggisɛ nfwo elodzɛmgbi ani ntonɛ di kyɔmi ele dzɛ dafi
inggisɛ okwiinɛ ngwu mbɛ ozu mgban mi ikye ikwutsɛmani.

25Mmbwo kya, akpeni kyɛɛ, awo di fa tsɛkɛ ozu nani, nghaduu i yagba
gbobu ba, ikyesinɛ a wo itan mi ikye ikwutsɛ.

26Nghaduu ali inggisɛ nfwo odzɛmgbi ani ntonɛ di kyɔmi ele bayɔ, o
dzɛ dafi ikwangha inggisɛ ngwu mbɛ ozu mgban mi ikye mfyan mani.

27Mmbwo kya, akpeni kyɛɛ, awo di fa tsɛkɛ ozu nani, i yulu tukwu esɛ.>>
28Onɔ ngwi iYesu ngyɛlu ogbɔ ungwɔ ntonɛ nɛ, i kwulu ibyi inggisɛ

ntona ewo mi otsootso mgban,
29 ikyesinɛ o tsungwɔ dafi inggisɛ ndzɛ yi mfye, li dafi mgbi etsetse mgbi

ama, ama otso ola ba.

8
Inggisɛ otsoma

1Onɔ ngwi o tashulu mi ewunggwɔ nɛ, ibyi inggisɛ kyɛdɔn.
2Ongyulɔ ndzɛ yi otsoma ba wa kwonkɛ iyayi si nyan gbɛɛ, <<Otsɛ, ni

abu gbela yɔ, o ka nu ani yɛɛ saan.>>
3 IYesu naabɔ gbon ewo nyan gbɛɛ, <<Ani gbela, yɛɛ saan.>> Plɛ nɛta

otsoma mgban gbosa.
4 Ta iYesu nyan gbɛɛ, <<Di gbɛɛ abu nya inggisɛ onyi kpaa ungwɔnɛ ba.

Kpaa lu, ka kye ewabu tso mbi ama ofifɛmgbi Imgbasho di nu umba ngwi
iMose wo ema ola mani, otso obwɛndɛmboma.>>
Oyɛyɛ onuunu mgbi ongyukwo
oblakwutsɛ

5Onɔ ngwi iYesu kaka iKapenahun nɛ, ongyukwo oblakwutsɛ ba mbon,
wa mina oyabɔ.

6O gbɛɛ, <<Otsɛ, ongbidɔmgbi ani kwulu afɔ yi abɔ ladzɛ udɛ le gyadzɛ
kpakpa.>>

7 IYesu nyan gbɛɛ, <<N ka kɛ ka ngyɛlun ootse.>>
8 Ta ongyukwo oblakwutsɛ na si gbɛɛ, <<Otsɛ, ani mɛ abu ka kaka iwulu

endu mgbi ani ba. Gbɔɔgbɔ odzɛ ta, ewo mgbi ongbidɔmgbi ani sika ngyɛ.
9 Lubana ani abuen li ongyulɔ nbyidzɛ abɔmfye, yi ama oblakwutsɛ

byito abɔ ani. Nin nya ongwunɛ gbɛɛ, <Lu>, O li lu, nin nya oka na gbɛɛ,
<kwa!> O di li ba. Ani li gbɔ yi ongbidɔmgbi ani gbɛɛ, <Kyungwɔnɛni!> O
di li kyɔn.>>

10Onɔ ngwi iYesu fwo odzɛ nɛ nɛ, i kwulun ewo man o si gbɔ yi ama
nkyɛdɔn ntona gbɛɛ, <<N nya ema otsitsi, ani tu inggisɛ onyi kpaa mi Israi
yi itɔ oyɛyɛ onuunu okɔtɔndzi nɛ ye ba.

11N nya ema gbɛɛ inggisɛ kwuba ka kyɛmi onosa yi onɔdɛ ba, dika kwu
imbe mgbi ama mi oga yi Abrahan, Adziki bɛyi iJeko mi esutɔ ongwi esho.

12Kpaa a ka lɔ ama esutɔ dzɛ ikye ma tasɛ lu iyifu, mi imbe ngwi ikwu
otseetse yi aba ogyeegye ka dzɛmani.>>

13Nɛ iYesu nya ongyukwo oblakwutsɛ na gbɛɛ, <<Lu! Ka dzɛ yɛyɛ dafi
abu noyɛyɛ nani.>> Ta ootse ngyɛ lo ongbidɔmgban na mi onɔ na yɛyɛ.
IYesu ngyɛlu ibyi inggisɛ ootse

14Ngwi iYesu kaka udɛ iPyita nɛ, o di awo bwa onowa iPyita ladzɛ
akwulo.

15O kye abɔ gbon ta awo ngyɛ lon, o si kyato wita ogbe ungwogye to ma.
16Mi onɔnɔdɛ nɛ, a gbe inggisɛ kwuba ama esɛ dɔma ikye ba mbon, nɛ o

lɔ onodzi ntona tɔmi elodzɛ onyi ta di nu emi ootse duu yɛɛ saan.
17Nɛnɛ li ombwumbwo odzɛ ngwi oyegbɔ Adzaya tsekise gbɔn mani

gbɛɛ:
<<O kyi kyelu okakewo mgbi eyi

di kyi kyelu ootse mgbi eyi duu.>>
Ama nka mɛ okyɛdɔ iYesu

18Ngwi iYesu di ibyi inggisɛ ntona to yan nɛ, o nondu gbɛɛ nu ma foye
utɔ lu agya oka.

19 Ta otsetse mgbi ola mgbi iMose oka ba mbon wa gbɛɛ, <<Otsetse, ani
ka kyɛdɔ abu mi ali imbe ngwi abu le kɛ duu.>>

20 IYesu nyan gbɛɛ, <<Ogbalinya gbeka to yi ishɛ ingwunɔ emi esho kpaa
to yi udɛ, nghaduu Ongwɛ Inggisɛ dzɛ yi imbe okye ikye da ba.>>

21Ongwafɔ oka nyan gbɛɛ, <<Otsɛ, ungwɔ ongwi ababɔ yɔ, detse nin ka
kye Otsani ndzi se.>>

22Nghaduu iYesu nyan gbɛɛ, <<Kyɛdɔ ani, dzata emi ikwukwɔ nu ma
ndzi ewoma.>>
IYesu nu akpeni kwulu

23 IYesu si kaka uwaa man emi ongwafɔɔn kyɛdɔn.
24 Vla nɛta, onikyɔ awo gbokyɛɛmi utɔ nani, nghanɛ akpeni le kadu

yaokɛ uwaa. Nghaduu iYesu le nuna.
25 Emi ongwafɔɔn kɛ ka kyilen, nyan gbɛɛ, <<Otsɛ, dulu eyi tɔ! Di eyi le

dzili!>>
26O nya ma gbɛɛ, <<Ema ngwu oyɛyɛ onuunu mgbi ema shanyɛ nɛ, i

kyɔsinɛ ema dzɛ yi imio kpakpa ngha?>> Ta o si kyato kyɔkyɔ yi awo bɛyi
akpeni nani, i si kwulu tsiin.

27 I kwulu inggisɛ ntona ewo man a byita gbɛɛ, <<Nɛnɛ li ali itɔ inggisɛ
dɛn? Ngwi awo yi akpeni kpaa li fwon!>>

Engyulɔ efa ama ndzɛ yi esɛ ikye
28Ngwi iYesu foye dɔkɛ ayɛsɛ iGadarene nɛ, engyulɔ efa ama nto yi esɛ

ikye tɔkyɛ imbe endzi wa tun. A sulu imoga ewo nghanɛ inggisɛ onyi kpaa
li nyɛ ofɛ na ba.

29A kweela gbɛɛ, <<Li alungwɔ wo abu yi eyi, Ongwɛ Imgbasho? Abu ba
owa nu eyi isɔ duuse ni onɔma wa gyɔɔ?>>

30 Ibyi obyia kwuto le gye ungwɔ, fyata yi ama gwee.
31 Emɛsɛ ntona tɛkyɛ yi iYesu gbɛɛ, <<Kini abu lɔlu eyi tɔ yɔ, nu eyi ofɛ ni

eyi ka kaka ibyi obyia ntonani.>>
32 IYesu nya ma gbɛɛ, <<Lu!>> Ta a si tɔ lu ka kaka ibyi obyia ntonani,

man obyia ntona duu tsinya ka ngwuta mi agobo yaokɛ utɔ si kwulu mi
eni.

33Ama ongyo obyia ntona si tsinya lu ka kaka igeli kye odzɛ nɛ gbɔfwɛ
kpatsɛ duu yi ungwɔ nkyɔ yi engyulɔ ama nto yi esɛ ikye ntonani.

34Nɛ emi igeli na duu tasɛ ka tu iYesu. Ngwi a din nɛ, a tɛkyɛ yan gbɛɛ
non lu dzata ayɛsɛmgbi ama.

9
IYesu ngyɛlu inggisɛ nkwulu
afɔ yi abɔ ootse

1 IYesu kaka uwaa, foye luba igeli mgban.
2 Engyulɔ angbeka kye inggisɛ nkwulu afɔ yi abɔ ba mbon, ladzɛ

amukwu. Ngwi iYesu di oyɛyɛ onuunu mgbi ama nɛ, o nya inggisɛ
otummya na gbɛɛ, <<Ka teeyi ba, ongwani; a dzita abu yi ali ibwubwe.>>

3Mi ungwɔnɛ nɛ, etsetse mgbi ola mgbi iMose angbeka gbɔ yi ewoma
gbɛɛ, <<Inggisɛ nɛ le fya Imgbasho ito!>>

4Ngwi iYesu ye ewodzɛmgbi ama nɛ, o gbɛɛ, <<Kyɔsinɛ ngwi ema le
tsɛwodzɛ ibwubwe mi itukwu nghaa?

5 Li ole nghao sunɔ ba: li ogbɛɛ, <A dzita abu yi ali ibwubwe,> naadi
ogbɛɛ, <Kyato kyikyɛ>?

6Kpaa li ikye ni ema ye gbɛɛ Ongwɛ Inggisɛ dzɛ yi mfye mi ɛsɛ nɛ odzɛ
inggisɛ ta yi ali ibwubwe...>> Ta o nya inggisɛ ntummya ma gbɛɛ, <<Kyato,
kye amukwu mgbi abu lu udɛ.>>

7Ongyulɔma si kyato lu udɛ.

8Ngwi ibyi inggisɛ ntona di ungwɔnɛ nɛ, imio wo ma; man a si tsɛ
Imgbasho, ongwu nkye itɔmfye na nu inggisɛmani.
Ela okwu-kwu mgbi iMatiu

9Dafi iYesu dzata imbe na kiyayi nɛ, o di ongyulɔ ngwu a li kwun gbɛɛ
iMatiu sɔdzɛ imbe mgbi ama ogbɛ udza ifyɛɛ. O nyan gbɛɛ <<Kyɛdɔ ani,>>
ta iMatiu si kyato kyɛdɔn.

10Ngwi iYesu le gye oga ongwi onɔdɛmi udɛ iMatiu nɛ, ama ogbɛ udza
ifyɛɛ gwuba yi <<emi ali ibwubwe>> ba wa gye ungwogye yan bɛyi
engwafɔɔn.

11Ngwi emi iFarasi di ungwɔnɛ nɛ, a byi engwafɔɔn gbɛɛ, <<Kyɔsinɛse
otsetse mgbi ema le gye ungwogye yi ama ogbɛ udza ifyɛɛ bɛyi <emi ali
ibwubwe>? >>

12Ngwi iYesu fwo odzɛ nɛ nɛ, o gbɛɛ, <<Inggisɛ ama nle saan mina
inggisɛ obwe ootse ba, kpaa li ama ndotse ta.

13Nghaduu lu na ka kpayi ungwɔ ngwi odzɛ nɛ tso mani: <Ani mina
elela odiidi, yama li ifɛ ofɛ-fɛ ba.> Ikyesinɛ ani ba owa kwu ama osaan ela
ba, kpaa li emi ali ibwubwe.>>
A byi iYesu ita mi odzɛ
ondu otukwu-tukwu

14Nɛ engwafɔ iJɔn ba wa byi iYesu gbɛɛ, <<Kyɔsinɛ ngwi eyi yi emi
iFarasi li tukwondu, kpaa engwafɔ abu li tukwondu ba?>>

15 IYesu nu uka gbɛɛ, <<Ka kyɔsinɛ ngwi ingyoga mgbi obongyaa ofufɛ
ka kyelela ngwi o ka dzɛ yi ama? Onɔ ka wa ba ngwi a ka kyi kyelu
obongyaa ofufɛmboma; ta a ka tukwondu.

16 <<Inggisɛ onyi kpaa li kye ayɛ angwuto ofufɛ tukwu ishangli ba.
Ikyesinɛ otukwu-tukwu na ka kwɔdzɛ vɔn.

17Naadi inggisɛ li kye eneekwɔ ofufɛ yaokɛ ikpɔkpɔ eneekwɔ ogbugbe
kpaa ba. Kini otsungwɔ kyɔ ngha, ikpɔkpɔ na ka gbobu, eneekwɔ na ka
yangwuta man ikpɔkpɔ na ka nyanya. Ei, a li kye eneekwɔ ofufɛ yaokɛ
ikpɔkpɔ ofufɛman ama duu ka nyanya ba.>>
Ongwongyaa ikwukwɔ bɛyi ongyaa
ndotse

18Dafi iYesu le gbɔdzɛ nɛ, ongye ogbe inggisɛ teyi ba wa gbe akwafɔ
kwɛsɛmi iyayi mbon si gbɛɛ, <<Ongwani ongwu ongyaa kuma kwulu ta
aani. Nghaduu ba wa kye abɔmgbi abu gbon, ta o ka dzɛ oshishe.>>

19 IYesu si kyato yi engwafɔɔn kɛ yan.
20Mi onɔmata ongyaa nle yɛ eyi mɛ onova iwyodefa ba mi iyikpa mgbi

iYesu wa kye abɔ gbon ondu angwuto.
21O gbɔ yi ewon gbɛɛ, <<Ni ani kye abɔ gbon gbo-gbo angwuto kpata,

ootse mgbi ani ka ngyɛ.>>
22 IYesu kyata din, si gbɛɛ, <<Fyumfye itukwu, ongwani; oyɛyɛ onuunu

mgbi abu ngyɛlu abu ootse.>> Man ootse mgbi ongyaa na si ngyɛmi onɔ
nani.

23Ngwi iYesu kaka udɛ ongye ogbe inggisɛ teyi wa di ama ofo elete yi
ibyi inggisɛ tole wulu nɛ,

24 o gbɛɛ, <<Lu enggengga na, ongwongyaa nɛ kwulu ba kpaa o le
nanuna.>> A si shan isha.

25Ngwi a nu ibyi inggisɛ ntona tasɛ nɛ, iYesu kaka ifoozu ka byi
ongwongyaa na mi abɔ, man o kyato.

26Odzɛ nɛ si gbɔfwɛ kpatsɛ ayɛsɛ na duu.

IYesu kwulu obinɛ efa inɛ
27Dafi iYesu dzata imbe na le lu nɛ, obinɛ nghi efa kyɛdɔn, le kweela

gbɛɛ, <<Di eyi elela, Ongwɛ iDevedi!>>
28Ngwi o yɛ lu onufozu nɛ, obinɛ ntona si ba mbon, man o byi ma gbɛɛ,

<<Ema noyɛyɛ gbɛɛ ani ka yagba kwulu ema inɛɛ?>> A gbɛɛ, <<Ɛɛn, Otsɛ.>>
29Nɛ o kye abɔ gbo ma inɛ si gbɛɛ, <<No kyɔ dafi oyɛyɛ onuunu mgbi

ema dzɛmani>>
30 ta inɛmgbi ama kwulu. IYesu kwo ma adɔ kpɔklɔɔ gbɛɛ, <<Di gbɛɛ

ema nu inggisɛ onyi ye odzɛmi ungwɔnɛ ba na.>>
31Nghaduu a tasɛ ka kye odzɛmgban gbɔ kpatsɛ ɛsɛ na duu.
32Ngwi iYesu yi engwafɔɔn le tasɛ nɛ, a kye inggisɛ ngwu onodzi

ibwubwe bwan non yɛɛ ikplima ba mbon.
33 IYesu lɔ onodzi emɛsɛ na onya tɔ ta, inggisɛ ikplima na si gbɔdzɛ. I

kwulu ibyi inggisɛ ntona ewo ta a gbɛɛ, <<Nkonyonyi itɔ nɛ kpaa kyɔmi
ɛsɛ Israi ye waba.>>

34Nghaduu emi iFarasi gbɛɛ, <<Li ongyukwo mgbi emɛsɛ nun mfye se
ngwi o le dulu onodzi emɛsɛ tɔ aali.>>
Elela kyɔ iYesu wo inggisɛ ntonani

35 IYesu kaka igeli yi agwudɛ duu le tsungwɔmi ozu okwakye mgbi emi
iJuda, le gbɔ Esɔ Osuse mgbi esutɔ dile ngyɛlu ali ootse yi ama ngwu i sisi
loma ewo duu.

36Ngwi o di ibyi inggisɛ nɛ, elela kyɔn wo ma, ikyekyɛ a dzɛ yi okakewo
di yɛɛ elela, inggisɛ ogbe ma teyi dzɛma ba, dafi mmala ndzɛ yi inggisɛ
ongyo ma ba mani.

37 Ta iYesu nya engwafɔɔn gbɛɛ, <<Etɔ oshɛ-shɛ le gwuba, kpaa emi idɔ le
gwee ta.

38 Bɔ Otsɛmgbi etɔ oshɛ-shɛ no gbe emi idɔ ba okwɔmgban.>>

10
IYesu dɔ ama ogbikyon ntona esɔ

1 IYesu kwu ama ogbikyon iwyodefa ntona ela ba mbon si kye mfye nu
ma gbɛɛ nu ma lɔ onodzi ibwubwe onya di ngyɛlu ali inggisɛ ngwu i sisi
lon ewo yi ali itɔ ootse duu.

2Nɛnɛ li iyi mgbi ama ogbikyon iwyodefa ma aani: Ababɔ li, iSaimɔn
(ongwu a li kwun di iPyita nani) yi ongwunɔn Andru bɛyi iJɛnsi ongwɛ
iDzebedi yi ongwunɔn iJɔn

3 bɛyi iFyilipi yi iBatlomi yi iTɔmɔsu yi iMatiu inggisɛ ogbɛ udza ifyɛɛ
bɛyi iJɛnsi ongwɛ Alfeɔ yi iTedusu

4 yi iSaimɔn Ogbodami bɛyi iJuda iSkarɔti ongwu nkye iYesu gya nani.
5 Emi iwyodefa ntonɛ iYesu dɔma esɔ wo ma ola ntonɛ gbɛɛ: <<Ka kɛ

mbi Udzengye ba na dika kaka igeli mgbi emi iSamaria onyi ba.
6Kpaa kɛmbi mmala mgbi emi Israi nbyulu mani.
7Ni ema kɛ yɔ, gbeesɔ nya ma gbɛɛ: <Esutɔ ongwi esho ma dzɛ kwɛkwɛ

wa.>
8Ngyɛlu ama ndotse duu ootse, kyile emi ikwukwɔ, nu emi otsoma yɛɛ

saan na, dulu onodzi emɛsɛ tɔ. Ema gbɛ ayayi, di kye nu ayayi na.
9Ka yama kye abashi naadi iyudza onyina-nyina naadi itigbla mi igbe

mgbi ema ba;
10 ka kye igbe byi mi okyɛɛ nɛ ba, naadi angwuto oka hona okpafɔ naadi

okwuta ba, ikyesinɛ inggisɛ idɔmɛ ogye adzɛmgban.

11 <<Ali igeli naadi agwudɛ ngwi ema kaka duu, pita inggisɛ ngwu mɛ di
gbela ogbɛ ema dafi ingyoga mani, di dzɛ udan nghataa ni ema dzata imbe
nani.

12Onɔ ngwi ema kaka udɛ yɔ, kye angba kwu ma.
13Ni udɛma gbɛ ema yɔ, ni iyu mgbi ema tila mi ele; non gbɛ ema bayɔ,

iyu mgbi ema no yɛ lu mbi ema.
14Ni inggisɛ onyi gbɛ ema naadi fwo elodzɛmgbi ema bayɔ, gbolu

onbulu mi afɔmi onɔ ngwi ema dzata udɛ na hona igeli na mani.
15N nya ema otsitsi, ka tatase lo iSodon yi iGomora mi egbe ikwɔma

ngha igeli nani.
16Ani le dɔ ema esɔ tasɛ dafi mmala mi idzidzɛ emi idukwlɛbɛmani.

Nghanɛ kwiinɛ dafi ifa dika dzɛ yi obube ba dafi anyama mani.
17 <<Gbɛwɛbyi inggisɛ na, a ka gbe ema wo ama ogbiikwɔ abɔ di gbo

ema ibe mi ozu okwakye mgbi ama.
18 Ikye odzɛmgbi ani, a ka gbe ema ba wa kyɔ obwɛndɛ inai emi iGɔna

yi emi utɔ bɛyi mbi emi Agwɛsɛ.
19Kpaa onɔ ngwi a bwa ema ma, ka teeyi mi odzɛ ngwi ema ka gbɔ

naadi dafi ema ka gbɔn ba. Mi onɔ na Imgbasho ka nu ema elodzɛ ngwi
ema ka gbɔmani.

20 Ikyekyɛ li ema kale gbɔdzɛ ba, kpaa li Onodzi mgbi Otsema kale
gbɔdzɛ nyɛmbi ema.

21 <<Inggisɛ ka kye ongwunɔn nu mi abɔ ikwongye nu ma ngwɔn,
otsɔngwɛ kpaa dika kyɔ ngha yi ongwan; ɛngbɛ ka kye afɔ twɛɛsɛ yi
otsɔma di nu ma tu ikwongye.

22 Inggisɛ duu ka di ema taanyi mi ikye ani, nghaduu inggisɛ nkwulɛsɛ
kpɔklɔɔ ka dondu ma ka watɔ.

23Ni a nu ema adzɛmi imbe oka yɔ, tsinya lu imbe oka. N nya ema
otsitsi, ema ka kpatsɛ ogalu ama nto ɛsɛ Israi duu bata Ongwɛ Inggisɛ ka
yɛ.

24 <<Inggisɛ okpayi ungwɔ li ngha otsetse mgban ba, hona ongbidɔ li
ngha ongyukwo mgban ba.

25Ni inggisɛ okpayi ungwɔ wa yɛɛ dafi otsetse mgban yɔ, i gyɔ, ni
ongbidɔ kpaa wa yɛɛ dafi ongyukwo mgban yɔ, i gyɔ. Ni otsungwudɛ kpaa
a kwun gbɛɛ iBɛdzɛbu ma, emidan ma a ka kwu ma sinɛ tsatso!
Ongwu a ka mio

26 <<Nghanɛ ka mio ma ba. Ungwɔ onyi ngwi a kye tukwu se ngwi a ka
kye dɛsɛ ba dzɛma ba, naadi kye da ngwi a ka nu ma ye ba dzɛma ba.

27Ungwɔ ngwi ani nya ema mi iyifu ma, gbɔn mi osa na; ungwɔ ngwi
ani di nya ema mi odaada yɔ, dɔkɛ ikyendu gbɔn tasɛ na.

28Ka mio ama nka ngwɔ ikpewo kpaa ka yagba ngwɔ oshishe ba na ba.
Tatase, mio ongwu nka dzili oshishe bɛyi ikpewo mi udola nani.

29A li kye ifyilo efa gya mi anini onyi baa? Nghaduu onyi mboma kpaa
ka ngwuta ba esɛ ba sede li mi oweka mgbi Otsema.

30Alotu mi ikye mgbi ema duu a ye umbwon.
31Nghanɛ ka wimio ba; ema dzɛ yi oyabɔ ngha ifyilo.
32 <<Ali inggisɛ ngbela ani mi inɛ inggisɛ yɔ, ani kpaa ka gbelan mi inɛ

Otsani ndzɛ esho nani.
33Nghaduu ali inggisɛ nfwa ani mi inɛ inggisɛ yɔ, ani kpaa ka tangwan

mi inɛ Otsani ndzɛ esho nani.
34 <<Ema tsɛwɛ gbɛɛ ani ba owa kye iyu ba ɛsɛɛ? Ani ba yi iyu ba, kpaa li

okwusunkli.

35Ani ba owa kyata
<< <ongyulɔ yile afɔ twɛsɛ yi otsɔn,
ongwongyaa oyile afɔ twɛsɛ yi onɔn

owongwɛ ka kye iga fyi yi onoban
36 engyikyili mgbi inggisɛ ka li mi etɔmgban.>

37 <<Ali inggisɛ ngwu otsɔn naadi onɔn kpan itukwu ngha ani yɔ, o mɛ
oli ongwafɔmgbi ani ba; ali inggisɛ ngwu ongwan ongyulɔ naadi ongyaa
kpan itukwu ngha ani yɔ, o mɛ oli ongwafɔmgbi ani ba;

38 ali inggisɛ ndi kye ekwatsi mgban kyɛdɔ ani bayɔ, o mɛ oli ongwafɔ
mgbi ani ba.

39Ali inggisɛ nfya odulu oshishe mgban tɔ, oshishe na ka byulu lon,
inggisɛ ngwu oshishe mgban byulu lon mi ikye ani ma ka tun.

40 <<Inggisɛ ngbɛ ema yɔ gbɛ ani, ongwu ndi gbɛ ani gbɛ ongwu ndɔ ani
esɔmani.

41Ali inggisɛ ngbɛ oyegbɔ ikyegbɛɛ o li oyegbɔ yɔ, ka gbɛ umba mgbi
oyegbɔ, inggisɛ ndi gbɛ inggisɛ nle saan ikyegbɛɛ o le saan yɔ, ka gbɛ umba
mgbi inggisɛ nle saan.

42Ma ni inggisɛ kye eni oyuyu mi ibwɛ kpata kye nu onyi mbi ɛngbɛ
ama oshilɛlɛ ntonɛ ikyegbɛɛ o li ongwafɔmgbi ani yɔ, n nya ema otsitsi,
umba mgban ka yama byulu lon ba duudu.>>

11
IYesu yi iJɔn okyɔ iBatisima

1Ngwi iYesu ngyɛlu owo ama ogbyikyon iwyodefa ola nɛ, o dzata imbe
na lu le tsungwɔ dile gbeesɔmi igeli emi iGalalia.

2Dafi iJɔn fwo mi obawi ungwɔ ngwi iYesu le kyɔ nɛ, o dɔ engwafɔ
mgban esɔ

3 oka byi iYesu gbɛɛ, <<Abu li ongwu nka ba ma naadi ni eyi kye inɛ byi
inggisɛ oka idzidza?>>

4 IYesu nu uka gbɛɛ, <<Yɛ lu ka nya iJɔn ungwɔ ngwi ema fwo diyɛ di
nɛni:

5Ama nbinɛ le di, ama ntummya le kyikyɛ, ama ndzɛ yi otsoma, otsoma
le ngyɛ loma, ama nkyadɔ le fwo, emi ikwukwɔ le kyɛɛ luba oshishe, a di
gbɔ Esɔ Osuse nya emi adzɛ.

6 Imgbasho ka kye mse bɛ ali inggisɛ nfwa ani ba duu ewo mi ikye
ungwɔ ngwi ani le kyɔ nɛni.>>

7Dafi engwafɔ iJɔn le lu nɛ, iYesu si wita ogbɔdzɛmgbi iJɔn nya inggisɛ
ntona gbɛɛ: <<Li ekyɛ ngwi ema kɛ okwɛsɛ le ka di? Li atakwu ngwi awo
le fan maa?

8Ni li ngha ba ma, li ekyɛ ngwi ema tasɛ le ka di? Li inggisɛ nwo
angwuto osusee? Ei, ama nwo angwuto osuse to udɛ emi utɔma.

9Nɛ li ekyɛ ngwi ema tasɛ oka di? Li oyegbɔɔ? Ɛɛn, n nya ema, o
nghaangha oyegbɔ.

10Nɛnɛ li ongwu a lɔmi ikyen gbɛɛ:
<< <N ka dɔ ongyesɔ

mgbi ani teyi abu,
nka teyi ka mɛ abu ofɛ.>
11N nya ema otsitsi: Mi idzidzɛ ama ngwu engyaa mba mi ɛsɛ nɛ duu,
inggisɛ onyi kpaa shewo ngha iJɔn okyɔ iBatisima ba; nghaduu ongwu n
yɛyikpa mi esutɔ ongwi esho ma, shewo nghan.

12Kyɛmi egbe mgbi iJɔn okyɔ iBatisima nghataa ba onɛnɛni, esutɔ ongwi
esho gyadzɛmi anglama, emi anglama di kye gbɛlu mi oglijo.
13 Ikyesinɛ Oyegbɔ duu yi Ola mgbi iMose yegbɔ nghataa ba onɔmgbi iJɔn
nani.
14Ma ni ema dzɛ yi oweka ogbela yɔ, o li Elaija ongwu nkika ba mani.
15 Inggisɛ ndzɛ yi adɔ yɔ, no fwo.

16 <<Li ekyɛ ngwi ani ka kye inggisɛ ongwu onɛnɛmba yan? A to dafi
ɛngbɛ sɔto mi ifyidu dile kwu angbeka ela gbɛɛ:
17 << <Eyi fo oca mi ikye ema kpaa ema shufwe ba,

eyi shashi ibɔ kpaa,
ema tsukwu ba.>
18 Lubana iJɔn ba le gye naadi le wa ba, nɛ a gbɛɛ, <O dzɛ yi onodzi emɛsɛ.>
19Ongwɛ Inggisɛ ba le gye dile wa, nɛ a gbɛɛ, <Inggisɛ nɛ li inggisɛ okyɔ
nggwɔ di fyɛbyɛ, uka mgbi ama ogbɛ udza ifyɛɛ yi <<emi ali ibwubwe.>> >
Kpaa ozoyeye tso tɔ yɛyɛmi okyɔɔkyɔmgban.>>

Ikamba ikye ogalu ama nnoyɛyɛ ba
20Nɛ iYesu wita ogbɔdzɛ agya yi ogalu ama ngwi ongwu kyungwɔ

okwulewo angbeka mi efu mani, ikyekyɛ a kyatitukwu ba.
21 <<Ahoo ikye abu, iKoradzin! Ahoo ikye abu, iBɛtsaida! Ni ungwɔ

okwulewo ngwi a kyɔmbi abu na ki li mi iTiru yi iSidon ngwi a kyɔn yɔ, a
ki kyatitukwu gbegbe gbe ishangli wo ewo di mwa utɔ tukwu ewo.

22Kpaa n nya ema Imgbasho ka di iTiru yi iSidon elela ngha ema mi
egbe ikwɔmani.

23Ma abu, iKapenahun, a ka kyile abu esho wɛ? Ei, abu ka lu esɛmi
udola. Ungwɔ okwulewo ngwi a kyɔmbi abu na, ki li mi iSodon yɔ, kika
tila dzɛ nghataa ba inɛ.

24Nghaduu n nya ema gbɛɛ Imgbasho ka nghao di iSodon elela ngha
abu mi egbe ikwɔmani.>>

Ba mbi ani wa tonya
25Mi onɔ na iYesu gbɛɛ, <<Ani tsɛ abu, Otsani, Otsɛmgbi esho yi esɛ,

ikyekyɛ abu kye ungwɔ ntonɛ da ama oyodzɛ yi ama okpayi afɛ, di kye ma
tso ɛngbɛ ama oshilɛlɛ.

26 Ɛɛn, Otsɔ, li ngha ngwi abu mina gbɛɛ no dzɛ aali.
27 <<Alungwɔ duu Otsani kye wo ani abɔ. Inggisɛ onyi kpaa ye Ongwɛ ba

li Otsɔn ta, inggisɛ onyi kpaa di ye Otsɔngwɛ ba se li Ongwɛ ta bɛyi ama
ngwu Ongwɛ sadu okyon tso ma mani.

28 <<Ba mbi ani na, ema ama ngwu ndɛ ngwi okye di lo ema mani, ta n
ka nu ema onya.

29Kyelu onogblo mgbi ani di kpayi mbi ani na, ikyena ani le dumɔɔ di
yile ewo esɛmi itukwu, ta ema ka tu onya mi oshishe mgbi ema.

30 Ikyekyɛ onogblo mgbi ani sunɔ ba, okye mgbi ani kpaa le pee.>>

12
Otsɛ mgbi egbe otonyewo

1Mi onɔ na emi iYesu kyikyɛ nyɛ okwɔ ungwogyowe. Enbwa dɔ
engwafɔɔn ta a sile wulɔ ekwu le ngwunu bukwu.

2Ngwi emi iFarasi di ungwɔnɛ nɛ, a nyan gbɛɛ, <<Dii! Engwafɔmgbi abu
le kyungwɔ nli ola ba mi egbe otonyewo.>>

3 IYesu nu ma uka gbɛɛ, <<Ema gbɔ ungwɔ ngwi utɔ iDevedi kyɔmi onɔ
ngwi ongwu bɛyi ama nkyɛ yan ngwi enbwa dɔma na ye wa lo?

4O ka kaka ozu Imgbasho, kyi kyelu ibredi ongwi a kye nu Imgbasho
umba, nli ola gbɛɛ se li ama ofifɛmgbi Imgbasho ta ka gye mani. Kye gye
di kye nu ama nkyɛ yan ma duu.

5Naadi ema gbɔmi afɛmgbi ola gbɛɛmi egbe otonyewo ama ofifɛmi
ozu okwukwo osunu Imgbasho mi iJerosalin li kyidɔ kpaa ola li kye wuuta
ba lo?

6N nya ema ongwu nshewo ngha ozu okwukwo osunu Imgbasho mi
iJerosalin na dzɛmmɛnɛni.

7Ni ema ki ye itɔ elodzɛ ngbɛɛ, <N mina elela odiidi, yama li ifɛ ofɛ-fɛ
ba,> na yɔ, ema kika ngwɔ emi emyɛmyɛ ikwɔ ba.

8 Ikyena Ongwɛ Inggisɛ li Otsɛmgbi egbe otonyewo.>>
9 IYesu dzita imbe na lu ka kaka ozu okwakye mgbi ama,
10 nɛ inggisɛ nwaawaa abɔ dzɛ imbe nani. Ngwi a le pita itɔdzɛ okye abɔ

byi efu dulu ongwufabɔmbi iYesu nɛ, a byun gbɛɛ, <<Li ola ongyɛlu
inggisɛ ootse mi egbe otonyewoo?>>

11 IYesu nya ma gbɛɛ, <<Kini inggisɛmgbi ema onyi dzɛ yi mmala, ma i
gbɛsɛ wokɛ ishɛmi egbe otonyewo ma, o ka dulun tɔ lo?

12Nghanɛ inggisɛ nghao dzɛ yi oyabɔ ngha mmala! Li ola okyɔ osuse mi
egbe otonyewo.>>

13 Ta o nya inggisɛ na gbɛɛ, <<Na abɔmgbi abu.>> Nɛ o na abɔman i yɛɛ
saan dafi oka nani.

14Kpaa emi iFarasi tasɛ le ka tsɛwɛ dafi ama ka ngwɔ iYesu mani.
Ongbidɔ ngwu Imgbasho dulun

15Ngwi iYesu difwi ungwɔnɛ nɛ, o dzata imbe nani. Ibyi inggisɛ kyɛdɔn,
o di ngyɛlu ama nto yi ootse duu ootse,

16wo ma ola gbɛɛ nu ma ka gbɔdzɛmgbi ongwu nya inggisɛ onyi ba.
17Ungwɔnɛ li ombwumbwo odzɛ ntɔ ikpewo oyegbɔ Adzaya mani gbɛɛ,

18 <<Nɛnɛ li ongbidɔmgbi ani ngwu ani dulun,
o kpa ani itukwu,

n di dzɛ yi atsa yan;
n kye Onodzi mgbi ani wokɛmbon,

o dika gbɔ otsitsi nya ɛsɛ.
19O ka shɔdzɛ hona feela ba;

inggisɛ onyi kpaa ka
fwo ela mgban mi ingɔfɛ ba.

20O ka gbikye engga
nklɛ ba,

naadi andɛkwɔ nle diwu
ma kpaa, o ka myunun ba,

nghataa ngwi o ka nu emyɛmyɛ fwi tɔ.
21Mi iyi mgban ɛsɛ duu ka gbɛwɛbyi.>>
IYesu bɛyi iBɛdzɛbu

22 Ta a kye inggisɛ ngwu esɛ dɔn ikye binɛ di li ikplima ba mbi iYesu, nɛ
iYesu ngyɛlun ootse, man o gbɔdzɛ yɛ di.

23 I kwulu inggisɛ ntona duu ewo, a si gbɛɛ, <<Nɛnɛ ka li Ongwɛ iDevedi
ma hoo?>>

24Kpaa ngwi emi iFarasi fwo odzɛ nɛmata, a si gbɛɛ, <<Li mi mfye mgbi
iBɛdzɛbu utɔ emɛsɛ ta, ngwi inggisɛ nɛ lɔ onodzi emɛsɛ onya tɔ aali.>>

25 IYesu ye ewodzɛmgbi ama, nɛ o gbɛɛ, <<Ali esutɔ n gha yi ewon ka
bulu, ali ogalu hona etɔ ndi gha yi ewon ka yagba kwudzɛ ba.

26Ni iSatan lɔ iSatan onya tɔ, o gha yi ewon. Nghanɛ ka kyɔnɛse esutɔ
mgban ka kwudzɛ?

27Nɛ ni ani lɔ onodzi emɛsɛ tɔmi mfye mgbi iBɛdzɛbu ma, emidema ma,
li lɔmi ali mfye? Ngyɛse li ama ka fwo ema ikwɔ.

28Kpaa ni ani lɔ onodzi emɛsɛ tɔmi Onodzi mgbi Imgbasho yɔ, esutɔ
mgbi Imgbasho ba mbi ema sewaani.

29 <<Naadi inggisɛ ka kyɔsinɛ ka kaka udɛ inggisɛ ɛnɛpɛ gbelun okye gbɛ,
sede o ka bwa inggisɛ ɛnɛpɛ na adi baa? Duuse o ka gben okye.

30 <<Ongye ndzɛ yi ani bayɔ, kye afɔ twɛsɛ yi ani. Ongwu ndi gbe
ngwikwo yi ani ba le bulu-bulu.

31Nghanɛ n nya ema, alobube yi ito duu, a ka kye to inggisɛmkpa, kpaa
ito ofya Onodzi yɔ, a ka yama kye to inggisɛmkpa ba.

32Ali inggisɛ ngbɔdzɛmi ikpewo Ongwɛ Inggisɛ duu, a ka dzanta yi
obube. Kpaa ongwu ngbɔdzɛmi ikpewo Onodzi Osaan yɔ, a ka yama
dzanta yi obube ba, mi onɔ ongwi onɛnɛ yi onɔ ongwi iyayi kpaa.

33 <<Ekwɔ osuse li wa owawa osuse, ekwɔ obube di li wa owawa obube.
A li difwi ekwɔmi owawa mgban.

34 Ema emi ongwɛ ogidzi ntonɛ, ka kyɔsinɛ ngwi ema nli ibwubwe nɛ ka
gbɔdzɛ osuse? Bana ewodzɛ ongwi itukwu li fwi tɔmi ondu.

35 Inggisɛ osuse li tɔ yi ewodzɛ osuse mi itukwu mgban, inggisɛ obube di
li tɔ yi ewodzɛ obube mi itukwu mgban.

36Nghaduu n le nya ema gbɛɛ ali inggisɛ duu ka nu uka mi ali elodzɛ
onbwaa ngwi a gbɔma mi egbe ikwɔ.

37 Bana mi elodzɛmgbi abu o ka gye emyɛmyɛ, mi elodzɛmgbi abu, a
dika ngwɔ abu ikwɔ.>>
Ambɛ mgbi iJona

38Nɛta emi iFarasi angbeka yi etsetse mgbi ola nyan gbɛɛ, <<Otsetse, eyi
mina odi ambɛ okwulewo mbi abu.>>

39O nu uka gbɛɛ, <<Etɔ imbali yi etɔ amah li byita ambɛ okwulewo!
Kpaa a ka nun onyi ba sede li ambɛmgbi oyegbɔ iJona ta.

40Dafi iJona nose la ifu mmbweni okwukwo egbe eta na, li ngha ngwi
Ongwɛ Inggisɛ ka la mi ikpɛsɛ egbe eta aali.

41 Emi iNinive ka kyato mi egbe ikwɔ yi etɔ nɛ di ngwɔma ikwɔ;
ikyesinɛ a kyatitukwu mi esɔ ogbɔɔgbɔmgbi iJona, ma onɛnɛ ongwu
nshewo ngha iJona dzɛmmɛnɛni.

42Apodza ongwi agwudu ka kyato mi egbe ikwɔ yi etɔ nɛ di ngwɔma
ikwɔ; ikyena o tɔkyɛ imbe ngwi ɛsɛ dondu owa fwo ozoyeye mgbi
iSolomu, ma onɛnɛ ongwu nshewo ngha iSolomu dzɛmmɛnɛni.

43 <<Onɔ ngwi onodzi obube tɔmbi inggisɛma, o li le ga mi imbe
ongwɔngwɔ le pita imbe ngwi o ka tonya, kpaa non ka tu bayɔ,

44 o si li gbɛɛ, <N ka yidɔ lu imbe mgbɛn ogbugbe.> Ni o yɛ wa to, di ozu
na la ayayi, a fyan di kye mɛlu saan yɔ.

45O ka yɛ lu ka gbe angbeka ntimbali ngha ongwu nghi egyafa, man a
ka ba wa sɔkɛ ele. Nghanɛ odzɛɛdzɛmgbi inggisɛ na li timbi nghaabɔ
ogbugbe. Li ngha nka dzɛ yi etɔ imbali nɛ aali.>>
Onɔ iYesu yi engwunɔn

46Ngwi iYesu kale gbɔdzɛ yi ibyi inggisɛ nɛ, onɔn yi engwunɔn kwudzɛ
to esɛ, le mina ogbɔdzɛ yan. [

47 Inggisɛ oka nyan gbɛɛ, <<Onabu yi engwunabu to esɛ, a mina ogbɔdzɛ
yi abu.>>]*

48 IYesu byita gbɛɛ, <<Li emɛ li onani, di li ele li emi ongwunani?>>
49O tso abɔmbi engwafɔɔn si gbɛɛ, <<Li onani yi engwunani aani.
50 Bana ali inggisɛ nkyɔmi oweka mgbi Otsani ongwi esho yɔ, o li

ongwunani ongwu ongyulɔ yi ongyaa bɛyi onani.>>

13
Utsa mgbi inggisɛ ofwe etɔ

1Mi egbe na kpɔɔ iYesu tasɛmi ozu dika sɔkɛ onduutɔ.
2 Ibyi inggisɛ kwuba kwutokɛ yan nɛ o kaka ka sisɛmi ifu uwaa, ta

inggisɛ angbeka duu tokɛ agobo.
3Nghanɛ o gbɔdzɛ kwuba yi ama mi itaodzɛ gbɛɛ: <<Inggisɛ okwɔ tasɛ

oka fwe etɔmgban.
4Dafi o le fwe etɔ nɛ, angbeka yangwuta mi ofɛ, man ingwunɔ ba wa kyi

salu gye.
5Angbeka yangwuta mi imbe akwutsɛ, mi imbe ngwi ekyɛ le kwuba ba.

I lumbye vla, ikyekyɛ ekyɛ she mi ele ba.
6Kpaa ngwi onɔ wa tsɛ nɛ, ungwogye ntona ndzili, ikyekyɛ a taakpa ba.
7 Etɔ angbeka yangwuta mi ato, ato she yi ama nu ma gbufyo.
8 Etɔ angbeka kpɔɔ di yangwuta mi ekyɛ osuse wa owawa ngha ongwu a

teyi kya ma akpe ideli, ngwuseta naadi osudiwyo.
9 Inggisɛ ndzɛ yi adɔ yɔ, no fwo.>>
10 Ta engwafɔmgban ba mbon wa byita gbɛɛ, <<Kyɔnɛse ngwi abu le

gbɔdzɛ yi inggisɛmi itaodzɛ nghaa?>>
11 IYesu nu uka gbɛɛ, <<Ozoyeye mgbi ungwɔ ama odaada mgbi esutɔ

ongwi esho ma, a kye nu ema, kpaa ama yɔ, a kye nu ma ba.
12Ali inggisɛ ndzɛyan yɔ, a ka mbwon mmbwo o dika dzɛyan kpakpa.

Kpaa ali inggisɛ ndzɛ yi ungwɔ bayɔ, ogyɛngyɛ ngwi o dzɛyan ma kpaa a
ka kye gbɛlu mbon.

13 Li ikyengha ngwi ani le gbɔdzɛ yi ama mi itaodzɛ aali,
<<Bana a le di, kpaa a le difwi ba;
a dile fwo kpaa, le gbosa loma ba.

14Ungwɔ ntonɛmbwumbwo odzɛ ngwi oyegbɔ Adzaya gbɔma yɛyɛ gbɛɛ,
<< <Ema kale fwo kpaa ka yama gbosa lo ema ba;

Ema kale di kpaa ema ka yama difwi ba.
15 Bana itukwu mgbi inggisɛ ntonɛ tiishu,

li fyima mfye ofwo mi adɔmgbi ama kpaa,
a di kye inɛmgbi ama kpaa tukwu.

Bana a ki di mi inɛ,
di fwo mi adɔ,

di difwi mi itukwu mgbi ama,
di kyata yɔ,

ani kika ngyɛlu ma ootse.>
16Nghaduu mse dzɛ yi ema ikyekyɛ inɛmgbi ema di, adɔmgbi ema di fwo.
17 Bana n nya ema otsitsi, i mina oyegbɔ kwuba bɛyi inggisɛ ama osaan odi
ungwɔ ama ema di nɛ, kpaa a di ba, odi nu ma fwo ungwɔ ngwi ema fwo
ntonɛ kpaa, a fwo ba.

* 12:47 12:47 Ambulu nɛ dzɛmi olɔɔlɔ angbeka ba.

18 <<Nghanɛ gadɔmi ungwɔ ngwi itaodzɛmgbi inggisɛ ofwe etɔ nɛ tso
mani:

19Mi onɔ ngwi inggisɛ fwo esɔmgbi esutɔma di difwi bayɔ, olodu li ba
wa lafwa ungwɔ ngwi a kye kya mbon mani. Nɛnɛ li etɔ ngwi a fwe mi
ondoofɛma aani.

20Ongwu ngbɛ etɔ n yangwuta mi imbe akwutsɛma li inggisɛ nfwo
elodzɛ na di gban vla yi atsa.

21Kpaa ngwi o dzɛ yi akpa bayɔ, o la mi ongwonɔ gwee ta. Ngwi
okakewo hona adzɛ ba mi ikye elodzɛ na man, o gbɛsɛ vla.

22Ongwu ngbɛ etɔ ama n yangwuta mi ifu ato ma li inggisɛ nfwo elodzɛ
na kpaa okakewo ongwi ɛsɛ nɛ bɛyi okpagyewo mgbi awuya loka wo
elodzɛ na, non wa owawa wuba.

23Nghaduu ongwu ngbɛ etɔ ama n yangwuta mi ekyɛ osuse ma li ongwu
nfwo elodzɛ na di difwin. O wa owawa mɛ dafi ideli, ngwuseta naadi akpe
osudiwyo mgbi ungwɔ ngwi a kye kya mani.>>

Utsa mgbi etɔ obube
24 IYesu nya ma utsa oka gbɛɛ, <<Esutɔ ongwi esho dzɛ dafi inggisɛ nkye

etɔ osuse ka kya mi okwɔmgban.
25Kpaa mi onɔ ngwi ali inggisɛ duu nuna mata, ongyikyili mgban ba wa

kya etɔ obube mi ifu ekwu, si yɛ lu.
26Mi onɔ ngwi ekwu na she dile fwɛ nɛta, etɔ obube ntona kpaa fwɛ.
27 <<Engbidɔmgbi otsungwɔ okwɔ na ba mbon wa gbɛɛ, <Ongyukwo, li

etɔ osuse ngwi abu kya mi okwɔmgbi abu baa? Li mi ole ngwi etɔ obube
ntona kyɛ se ba?>

28 <<O nu uka gbɛɛ, <Li ongyikyili kyungwɔnɛni.>
<<Engbidɔ ntona si byun gbɛɛ, <I mina abu ni eyi ka kyi kwɔlu maa?>

29 <<O gbɛɛ, <Ei, ikyekyɛ ni ema le kwɔ etɔ obube ntona, ema ka kwɔlu
ekwu tablikyi yi ama.

30Dzata ma duu nu ma she yi ewoma nghataa ba mi onɔ oshɛ-shɛ. Mi
onɔ na se ani ka nya ama oshɛ etɔ gbɛɛ, <Teyi kyi gbelu etɔ obube ntona
kyi bwalu mi indinde gbe toola; di kyi gbelu ekwu ntona kwakye gbe wa
wo ani kɛ oba.> >>
Utsa inɛnɛ unkwodzi bɛyi okwuna

31 IYesu di nya ama utsa oka gbɛɛ: <<Esutɔ ongwi esho dzɛ dafi inɛnɛ
unkwodzi ngwi inggisɛ kye kya mi okwɔmgban.

32Ngwi le gyɛngyɛ ngha ali etɔ ungwɔ duu nɛ kpaa, no lumbye yɔ, li she
ngha ali ekwɔ duu man li yɛɛ ekwɔ okwukwo, nghanɛ ingwunɔ emi esho li
ba wa ludɛmi abɔn.>>

33O di nya ma utsa oka kpɔɔ gbɛɛ: <<Esutɔ ongwi esho dzɛ dafi okwuna
ngwi ongyaa kye takye yi ofumbu ngwi ganyan kpatsɛ ele mani.>>

34 IYesu gbɔ ungwɔ ntonɛ duu nya ibyi inggisɛmi utsa; ungwɔ onyi ngwi
o nya ma mi utsa ba dzɛma ba.

35Nghanɛ i mbwumbwo yɛyɛmi ungwɔ ngwi a gbɔ nyɛmbi oyegbɔ gbɛɛ:
<<N ka kwulu ondu mgbi ani gbɔdzɛmi utsa,

n ka gbɔ ungwɔ ama nto daada wita kyɛ onɔ ngwi a ta ɛsɛmajo.>>

Osa mi utsa mgbi etɔ obube
36 Ta o dzata ibyi inggisɛ di lu ifoozu. Engwafɔɔn ba mbon wa gbɛɛ,

<<Nu eyi osa mi utsa mgbi etɔ obube mi okwɔ nɛni.>>
37O gbɛɛ, <<Ongwu nkya etɔ osuse ma li Ongwɛ Inggisɛ.

38Okwɔ na li ɛsɛ duu, etɔ osuse na kwudzɛmi ikye mgbi emi ongwɛ
esutɔ. Etɔ obube ntona li engwɛmgbi onodzi ibwubwe,

39 ongyikyili ongwu nkya etɔ ntona ma li olodu. Onɔ oshɛ-shɛ na li egbe
ngwi ɛsɛ ka ngyɛ, ama oshɛ etɔ ntona li engyesɔ.

40 <<Dafi a kwɔlu etɔ obube ntona gbe toola na, li ngha nka dzɛmi egbe
ongwi olɛlɛ aali.

41Ongwɛ Inggisɛ ka dɔ engyesɔmgban esɔ tasɛ, man a ka wa kyi kwɔlu
alungwɔ ama nle nu ungwɔ obube kyɔ bɛyi ama nle kyungwɔ ibwubwe
duu tasɛmi esutɔmgban.

42A ka ngwi ma wokɛ amoola, li imbe na ngwi a kale tsukwu diyɛ
gyaaba aali.

43Nɛta ama osaan ntona ka kwɔ dafi onɔmi esutɔmgbi Otsɔma. Inggisɛ
ndzɛ yi adɔ yɔ, no fwo.
Utsa mgbi aludu odaada

44 <<Esutɔ ongwi esho dzɛ dafi aludu da dzɛ okwɔ. Onɔ ngwi inggisɛ oka
wa tu nɛta, o yilen kye da si yidɔ lu yi atsa ka gbelu ungwɔmgban duu gbe
gya, kye udza ma ka gyalu okwɔ nani.

45 <<Esutɔ ongwi esho di dzɛ dafi inggisɛ okyummya le pita itagwude
ama osuse mani.

46Ngwi o ka di ongwi ndzɛ yi oyabɔ kpakpa nɛta, o lu ka salu ungwɔ
mgban duu gbe gya yile udza ma ka gyalu itagwude nani.
Utsa mgbi ukɛ

47 <<Esutɔ ongwi esho di dzɛ dafi ukɛ ngwi a kye wo mi utɔ di kwu ali itɔ
mmbweni duu mani.

48Onɔ ngwi mmbwɛmbwo ukɛma, ama otuntsɛ li kwon luba esɛ. Ta a li
sisɛ salu mmbwɛ ama osuse gbe yaokɛ uya, kpaa ama obube ntona yɔ, a li
gbe ma yangwuta.

49 Li ngha nka dzɛmi onɔ ngwi ɛsɛ ka dondu aali. Engyesɔ ka ba wa
ghalu emi imbali mbi emi osaan

50 di ngwi ma wokɛ amoola, imbe ngwi ikwu otseetse yi aba ogyeegye ka
dzɛmani.

51 IYesu byi engwafɔɔn gbɛɛ, <<Ema difwi ungwɔ ntonɛ duu wɛ?
A nu uka gbɛɛ, <<Ɛɛn.>>

52O nya ma gbɛɛ, <<Nghanɛ ali otsetse mgbi ola ngwu a tson ungwɔ
mgbi esutɔ ongwi esho dzɛ dafi otsungwudɛ ngbe ungwɔ ama ofufɛ yi
ogbugbe mi oba mgban ba esɛmani.>>
A kwu iYesu shanyɛ mi ogalu mgban

53Ngwi iYesu tsuutsa ntonɛ ngyɛ nɛ, o dzata imbe nani.
54Ngwi o luba ogalu mgban nɛ, o wita otso inggisɛ ungwɔmi ozu

okwakye mgbi ama, i di kwulu ma ewo. Ta a gbɛɛ, <<Li mi ole ngwi
inggisɛ nɛ tu ozoyeye yi mfye ama okwulewo ntonɛ ngha?>>

55 <<Nɛnɛ li ongwɛ inggisɛ ogbokwo ungwɔ nɛ lo? Li ongwu onɔn li
iMeri, ngwu emi ongwunɔn li iJɛnsi yi iJose yi iSaimɔn bɛyi iJuda nɛ baa?

56 Emi ongwunɔn emi engyaa duu to yi eyi mmɛnɛ dɛn baa? Nghanɛ li
mi ole ngwi inggisɛ nɛ tu ungwɔ ntonɛ duu nghaa?>>

57Man i kpa ma yan wuba.
Nghaduu iYesu nya ma gbɛɛ, <<Oyegbɔ dzɛ yi mmwɛmi igeli mgban

bɛyi udɛmgban ba.>>
58 Ta o kyungwɔ ama okwulewo kwuba mi imbe na wuba ikyekyɛ a

noyɛyɛ ba nghao.

14
A dzɛ iJɔn okyɔ iBatisima ikye

1Mi onɔ na iHerude utɔmgbi emi iGalalia fwo odzɛmgbi iYesu,
2 ta o nya emi idɔmgban gbɛɛ, <<Nɛnɛ li iJɔn okyɔ iBatisima mani, o

kyato mi ikwu! Li ngha ngwi mfye okyungwɔ okwulewo le tɔmbon
aani.>>

3 Lubana iHerude nu ma bwa iJɔn di bwan adi kyon wokɛ obawi mi ikye
mgbi iHerodia, owa ongwunɔn iFyilipi, 4 ikyena iJɔn teyi nyan gbɛɛ, <<Li
ola ba onu abu kyon.>>

5 IHerude mina ongwɔ iJɔn, kpaa o mio ibyi inggisɛ, ikyekyɛ a kyon
wuuta dafi oyegbɔmani.

6Ngwi egbe oga owɛ egbe ngwi a mba iHerude kwokyi nɛ, ongwɛ
iHerodia ongwu ongyaa ba wa shufwe nu ma di man i kpa iHerude
kpakpa

7 ta o zondu yɛ fa gbɛɛ alungwɔ ngwi ongwongyaa na mina duu ongwu
ka kye nun.

8Nghaduu onɔn tunwo, man o gbɛɛ, <<Kye ikye mgbi iJɔn okyɔ
iBatisima mi akpɛtɛ wa nu ani mmɛnɛni.>>

9 I kaka utɔ iHerude ewo, kpaa ikyegbɛɛ o teyi zondu mi inɛ ingyoga
mgban nɛ, o woola gbɛɛ nu ma kyɔ ngha

10 si nu ma ka dzɛlu iJɔn ikye mi obawi.
11A kye ikye ma mi akpɛtɛ kaka wa nu ongwongyaa nani, o kyi kye ka

nu onɔn.
12 Engwafɔ iJɔn ba wa kye ikwɔmgban ka ndzi. Ta a lu ka nya iYesu.

IYesu nu inggisɛ idubu eda ungwogye
13Ngwi iYesu fwo ungwɔ nkyɔ nɛta, o dzata imbe na kaka uwaa lu imbe

ndede ka dzɛ yuon. Ngwi ibyi inggisɛ fwo ungwɔnɛ nɛ, a tɔmi ifu igeli mi
afɛɛsɛ kyɛdɔn.

14Ngwi iYesu ka kaka dili ibyi inggisɛ nɛ, elela kyɔn wo ma, o di ngyɛlu
ma ootse.

15Dafi onɔ dzɛ kwɛkwɛ ogbɛsɛ nɛ, engwafɔɔn ba mbon wa gbɛɛ, <<Imbe
nɛ li ifoshɛ, onɔ di gbɛsɛ wa, nu ibyi inggisɛ ntonɛ ofɛ nu ma lu, zukwu nu
ma lu emi agwudɛ ka gya ewoma ungwogye.>>

16 IYesu gbɛɛ, <<Dzɛmbisɔ a ka lu ba. Nu ma ungwogye nu ma gye na.>>
17A gbɛɛ, <<Eyi dzɛ yi ibredi nghi eda ta yi abatsa efa.>>
18O gbɛɛ, <<Kye wa nin na.>>
19 Ta o woola ni ibyi ntona sisɛmi oshɛ. O kyelu ibredi eda bɛyi abatsa

efa ntona si kyile inɛ esho, ta Imgbasho angba man kye mwalu ibredi
ntona kye nu engwafɔmgban, engwafɔɔn si kye gha ibyi inggisɛ ntonani.

20Ama duu gye tolo, engwafɔ iYesu di sa ambulu ama nsisi ma mi uya
nghi iwyodefa.

21Mmbwo inggisɛ ama ngye ungwogye ma mɛ dafi engyulɔ idubu eda
hini, a kye engyaa yi ɛngbɛ wele ba.

IYesu kyikyɛ mi ikye eni
22Mina nɛta iYesu nu emi ongwafɔɔn kaka uwaa teyi ongwu fooye, ikye

ni ongwu nu ibyi inggisɛ ntona ofɛ lu se.
23Ngwi o wa nu ibyi inggisɛ ofɛ nyɛ nɛta, o tɔkɛ unggwɔ ongwu yuon

oka bibɔ, ngwi onɔ wa gbɛsɛ nɛ, o dzɛ imbe na yuon,

24Nghaduu uwaa teyi fyata yi agobo wa, akpeni le ngwin ikyekyɛ awo le
fa shayɛ.

25Mi ikyegbe nɛ, iYesu lu le ka tu ma, le kyikyɛmi ikye eni.
26Ngwi engwafɔɔn din le kyikyɛmi ikye eni nɛ, i kwulu ma ewo. A gbɛɛ,

<<Li onodzi ikwukwɔ,>> a si makwɔ tɔ yi imio.
27Kpaa iYesu nya ma vla gbɛɛ: <<Fyumfye itukwu na! Li ani. Ka mio ba

na.>>
28 Ta iPyita si kwun ela gbɛɛ, <<Otsɛ, ni li abu yɔ, nya ani nin kyikyɛmi

ikye eni ka tu abu.>>
29O si gbɛɛ, <<Ba.>>
Ta iPyita tasɛmi uwaa, kyikyɛmi ikye eni le ka tu iYesu.
30Kpaa ngwi iPyita di awo nɛ, imio won man o wita osu lu iteeni, o

makwɔ tɔ gbɛɛ, <<Otsɛ, dulin tɔ!>>
31Mina ta iYesu na abɔ byun. O gbɛɛ, <<Abu ndzɛ yi oyɛyɛ onuunu

gyɛngyɛ nɛ, kyɔnɛ ngwi itukwu dzɛ abu efefa ngha?>>
32Ngwi a kaka uwaa mata, awo si kwulu.
33 Ta ama nwoto uwaa na sunun, le gbɛɛ, <<Otsitsi otsitsi abu li Ongwɛ

Imgbasho.>>
34Dafi a fooye nɛ, a kye afɔ dɔkɛ ikpɛsɛ iGenesareti.
35Ngwi emi imbe na difwi iYesu nɛ, a dɛsɔ kpatsɛ imbe na duu. Ta

inggisɛ gbe emidama ama ndotse duu ba mbon
36 di tɛkyɛ nun gbɛɛ no nu emi ootse ntona kye abɔ gbon ondu angwuto

ta, nghanɛ ama nkye abɔ gbon duu, ootse gbosa loma.

15
Osaan bɛyi okpɛkpɛ

1 Ta emi iFarasi angbeka yi etsetse mgbi ola kyɛmi iJerosalin ba mbi
iYesu wa byin gbɛɛ,

2 <<Kyɔnɛ ngwi engwafɔmgbi abu le mbelu aletɔ ngwi engyukwo tso eyi
nghaa? A li sabɔ duuse gye ungwogye ba!>>

3 IYesu nu uka gbɛɛ, <<Kyɔnɛ ngwi ema li mbe ola mgbi Imgbasho mi
ikye ungwɔ etɔmgbi ema?

4 Bana Imgbasho gbɛɛ, <Sunu otsabu yi onabu> ma <Ali inggisɛ nfya
otsɔn yi onɔn ito yɔ, o ka kwulu kyɛmɛ.>

5Nghaduu ema li gbɛɛ li ayin ni inggisɛ nya ama omba ma gbɛɛ, <Gyen
aba, n ka yagba tobyi ema ba. Ikyesinɛ n tsekise zondu okye ungwɔ ngwi
ani kika kye nu ema ma, nu Imgbasho.>

6Mi itɔ ofɛ nɛ ema li gbɛɛ, dzɛmbisɔ ngwi a ka sunu ama omba ma ba.
Nghanɛ ema kyi ndɛlu elodzɛ Imgbasho ikye aletɔmgbi ema.

7 Ema emi ikpala ntonɛ! Oyegbɔ Adzaya teyi gbɔ ayin mi ikpewo ema
gbɛɛ,
8 << <Inggisɛ ntonɛ li sunu ani

mi ikpondu mgbi ama ta,
kpaa itukwu mgbi ama yɔ,

dzɛmbombo yi ani.
9A le sunu ani ayayi;

bana otsootso mgbi ama duu kpaa li
ola mgbi inggisɛ ta.> >>

10 IYesu kwu ibyi inggisɛ ela ba mbon wa nya ma gbɛɛ, <<Gadɔ no di
gbosa lo ema na.

11 Li ungwɔ nkaka ondu mbi inggisɛma li nu otsungwɔn <tsiidza> ba,
kpaa li ungwɔ ntasɛmi ondu mbon ma, li non <tsiidza> aali.>>

12 Ta engwafɔɔn wa byun gbɛɛ, <<Abu ye dafi itukwu wulu emi iFarasi
ntona ngwi a fwo odzɛ nɛma wɛ?>>

13O nu uka gbɛɛ, <<Ali ekwɔ ngwi li Otsani ongwi esho kye ye ba duu, a
ka kye todulu yi akpa.

14Dzata ma; a li ama ogbe obinɛ teyi. Kini obinɛ kye obinɛ oka teyi yɔ,
ama duu ka gbɛsɛ wokɛ ishɛ.>>

15 IPyita gbɛɛ, <<Nu eyi osa mi utsa nɛni.>>
16 IYesu byi ma gbɛɛ, <<Nghataa ba onɛnɛ kpaa ema difwi odzɛ nɛ wa lo?
17 Ema di dafi alungwɔ nkaka ondu li nyɛ lu ifu a di li kye nyalu ngwuta

mi inɛnɛma baa?
18Kpaa ungwɔ ama nli tɔmi ondu ma li kyɛmi itukwu, di li ungwɔ

ntona li nu inggisɛ <tsiidza> aali.
19 Bana li mi itukwu ngwi ewodzɛ ibwubwe, ongwɔ inggisɛ yi amah

okyɔɔkyɔ yi inɛ okyeekye yi mmyi yi obwɛndɛ atsika bɛyi ito li tɔ aali.
20 Li ungwɔ ntonɛ li nu inggisɛ <tsiidza> aali, kpaa osabɔ bata gye

ungwogye, ka nu inggisɛ <tsiidza> ba dududu.>>
Oyɛyɛ onuunu mgbi ongyaa iKana

21Ngwi iYesu dzata imbe na nɛ, o lu ayɛsɛmgbi iTiru yi iSidon.
22 Ta ongyaa iKana ndzɛ ayɛsɛ na ba mbon wa makwɔ gbɛɛ, <<Otsɛ,

Ongwɛ iDevedi, di ani elela! Esɛ dɔ ongwani ongwu ongyaa ikye she.>>
23 IYesu gbɔ elodzɛ onyi ba. Nɛ engwafɔɔn ba mbon wa tɛkyɛ yan gbɛɛ,

<<Nu ongyaa nɛ ofɛ no lu, bana o le makwɔ kyɛ eyi iyikpa.>>
24O gbɛɛ, <<A dɔ ani esɔmbi mmala mgbi Israi nbyulu ma kyoon.>>
25Ongyaa ma ba wa kwɛsɛmi iyayi mbon, o gbɛɛ, <<Otsɛ, ya ani abɔ!>>
26 IYesu nu uka gbɛɛ, <<Li ayin okye ungwogye mgbi engwɛ ngwuta to

obwe ba.>>
27Ongyaa na gbɛɛ, <<Ɛɛn, Otsɛ, obwe kpaa li gye ambulu ungwogye ama

n yangwuta mi adinyatsɛmgbi otsungwudɛmani.>>
28Man iYesu nu uka gbɛɛ, <<Ongyaa, oyɛyɛ onuunu mgbi abu shewo!

Ungwɔ ngwi abu mina ma a kyɔ abu ele wa.>> Ta ewo gbosa lo ongwan
ongwu ongyaa na mi obyi na yɛyɛ.
IYesu byi inggisɛ idubu enɛ enbwa

29Nɛ iYesu dzata imbe na yɛ lu ekyoo mgbi iGalalia. Ta o tɔkɛ unggwɔ ka
sisɛmi ele.

30Man ibyi inggisɛ kpakpa ba mbon, yi inggisɛ ogbyikye tukwu esɛ yi
obinɛ yi inggisɛ okwukwu yi ikplima bɛyi angbeka kwuba, gbe ma wa
lakiyayi iYesu; man o ngyɛlu ma duu ootse.

31 I kwulu inggisɛ ntona ewo mi onɔ ngwi a di ikplima le gbɔdzɛ, inggisɛ
okwukwu yɛɛ saan yi inggisɛ ogbyikye tukwu esɛ le kyikyɛ bɛyi obinɛ le
dinɛmani. A si tsɛ Imgbasho mgbi Israi.

32Nghanɛ iYesu kwu engwafɔɔn ela ba mbon di gbɛɛ, <<Elela kyɔ ani wo
inggisɛ ntonɛni; bana a to yi ani mɛ egbe eta waani yi unkonyi ogyeegye
ba. N mina owo ma ofɛ lu yi enbwa ifu ba, adzi nu ma ka kwu anadza mi
ofɛ ba mani.>>

33 Engwafɔmgban nu uka gbɛɛ, <<Li mi ole eyi ka tu ibredi mi ifoshɛ nɛ
mɛ obyi ibyi inggisɛ ntonɛ enbwa?>>

34 IYesu si byita gbɛɛ, <<Ema dzɛ yi ibredi eminɛ?>>
A gbɛɛ, <<Li nghi egyafa bɛyi engwɛ abatsa bwee.>>

35O nya ibyi inggisɛ nu ma sisɛmi ombulu.
36 Ta o kyi kyelu ibredi egyafa yi engwɛ abatsa ntona, ngwi o ta

Imgbasho angba nɛ, o kye mwalu di kye nu engwafɔmgban, man a yilen
kye gha ibyi inggisɛ ntonani.

37Ama duu gye di tolo. Ngwi nyɛ nɛta, engwafɔɔn kyi gbelu ambulu
ama nsisi ma mbwo uya egyafa.

38Mmbwo inggisɛ ama ngye ungwogye ma li idubu enɛ, engyaa yi ɛngbɛ
wele ba.

39Ngwi iYesu wa nu ibyi inggisɛ ofɛ lu nɛta, o kaka uwaa lu ayɛsɛ
iMagadan.

16
A mina ambɛ

1 Emi iFarasi yi emi iSadusi ba mbi iYesu wa mbadin, a byun gbɛɛ non
tso ama ambɛ ongwi esho.

2Nghanɛ iYesu nu uka gbɛɛ, *<<Ni onɔ le gbɛsɛ ta, ema li gbɛɛ, <Imbe ka
kwulu, ikyekyɛ akpesho ma,>

3mi egbegbe ema li gbɛɛ, <Inɛmmbwo ka kya, ikyekyɛ akpesho ma i di
yifu.> Ema li yagba ogbɔ ambɛmgbi akpesho, kpaa ema ka yagba difwi
ambɛmgbi odzɛɛdzɛ ongwi onɛnɛ ba.

4 Etɔ obube yi etɔ amah li le pita ambɛ okwulewo, nghaduu a ka nun
onyi ba, se li ambɛmgbi iJona na ta.>> IYesu si dzata ma lu.

Okwuna mgbi emi iFarasi
yi emi iSadusi

5Ngwi engwafɔ iYesu foye utɔ nɛ, a gblimɔ okye ibredi byi.
6Nɛ iYesu nya ma gbɛɛ, <<Gbɛwɛbyi di ngyo ewoma mi okwuna mgbi

emi iFarasi yi emi iSadusi na.>>
7A le gbɔ yi ewoma gbɛɛ, <<Li ikyegbɛɛ eyi kye ibredi onyi kpaa byi ba

mani.>>
8Ngwi iYesu ye ewodzɛmgbi ama nɛ, o gbɛɛ, <<Ema ngwu oyɛyɛ

onuunu shanyɛmbi ema nɛ, kyɔnɛse ema le gbɔ yi ewema kyɛ gbɛɛ li
ikyegbɛɛ ema dzɛ yi ibredi ba?

9 Ema difwi walo? Ema wɛ ibredi eda mi ikye inggisɛ idubu eda, yi
ongwi ema gbe mbwo uya kwuba na lo?

10Naadi ibredi nghi egyafa mi ikye inggisɛ idubu enɛ, yi ongwi ema gbe
mbwo uya kwuba na lo?

11Ani le gbɔdzɛ yi ema mi ikye ibredi ba, i wita sinɛ ngwi ema difwi ba?
Kpaa ngyo ewema mi okwuna mgbi emi iFarasi yi emi iSadusi.>>

12 Ta a difwi gbɛɛ o le nya ama gbɛɛ ni ama ngyo ewoma mi ikye okwuna
owo ibredi ba, nghaduu li ikye otsootso mgbi emi iFarasi yi emi iSadusi.

IPyita gbɔ odzɛɛdzɛ mgbi iYesu
13Dafi iYesu ba ayɛsɛmgbi iSisiria iFyilipi nɛ, o byi engwafɔɔn gbɛɛ,

<<Inggisɛ li gbɛɛ Ongwɛ Inggisɛ li emɛ?>>
14A gbɛɛ, <<Angbeka gbɛɛ o li iJɔn okyɔ iBatisima, angbeka yɔ gbɛɛ o li

Elaija, angbeka di gbɛɛ o li iJeremia hona onyi mbi ama ogbɛɛsɛ.>>
15 IYesu byita gbɛɛ, <<Nghanɛ ema ma, ema gbɛɛ ani li emɛ?>>

* 16:2 16:2 Olɔɔlɔ angbeka emi ababɔ dzɛ yi ambulu efa yi eta nɛ ba.

16Nɛ iSaimɔn iPyita nu uka gbɛɛ, <<Abu li iMedzaya,† Ongwɛ Imgbasho
oshishe.>>

17 IYesu nyan gbɛɛ, <<Mse no bɛ abu ewo, iSaimɔn ongwɛ iJona, bana li
inggisɛ nya abu ungwɔnɛ ba, kpaa kyɛmbi Otsani ongwi esho.

18Nghanɛ n kwu abu gbɛɛ iPyita,‡ ma li mi ikye ikwutsɛ nɛ n ka mbɛ
okwakye mgbi emi iKrestu mgbi ani, ma onufozu udola ka yagba tukwu
ofɛ ba.

19N ka gbe ungwɔ okwulu ofɛ esutɔ ongwi esho duu nu abu; alungwɔ
ngwi abu kyi bwalu mi esɛ nɛ duu, a ka kye bwalu mi esho, alungwɔ ngwi
abu di kye shɛlu mi esɛ nɛ duu, a ka kye shɛlu mi esho.>>

20 Ta o kwo engwafɔɔn adɔ gbɛɛ nu ma ka nya inggisɛ onyi gbɛɛ ongwu li
iMedzaya ma ba.
IYesu yegbɔ ikwu ewon

21Mi onɔ na lu iyayi iYesu wita onya engwafɔɔn gbɛɛ li kyɛmɛ ngwi
ongwu ka kɛ iJerosalin ka gbiisɔmi ungwɔ kwuba mi abɔ engyukwo emi
Israi yi engyukwo ama ofifɛ bɛyi etsetse mgbi ola, a dika ngwɔ ongwu
kyɛmɛ, nghaduu mi egbe ongwu ta ma ongwu ka kyɛɛmi ikwu.

22Nɛ iPyita kyon lu enggengga ka wita okyɔkyɔ yan gbɛɛ, <<Imgbasho
no tukwu ofɛ nani, Otsɛ! Ungwɔnɛ ka yama kyɔ abu ba!>>

23 IYesu kyata yɛ nya iPyita gbɛɛ, <<Yɛ iyikpa mbi ani, iSatan! Abu li
ungwɔ onu ani esɛ ogboogbo; bana abu kye ungwɔ ama nli mgbi
Imgbasho ma wuuta ba, se li mgbi inggisɛ kyoon.>>

24 Ta iYesu nya engwafɔɔn gbɛɛ, <<Kini inggisɛmina okyɛdɔ ani yɔ, li
kyɛmɛ ngwi o ka tangwɛ ewon yɛ kye ekwatsi mgban kyɛdɔ ani.

25 Lubana ali inggisɛ nmina ona oshishe mgban tɔ yɔ, oshishe mgban ka
byulu, kpaa inggisɛ nnu oshishe mgban byulu ikye ani duu ka tun.

26Ni inggisɛ tu alungwɔmi ɛsɛ duu kpaa ni oshishe mgban nyanya lon
ma, oyabɔ li ekyɛ? Naadi li ekyɛ ngwi inggisɛ ka kye nu gbikye oshishe
mgban?

27 Lubana Ongwɛ Inggisɛ ka wa ba mi okwɔkwɔmgbi Otsɔn yi engyesɔ
mgban, nɛ o ka nu ali inggisɛ umba mi okyɔɔkyɔmgbi otsungwɔn.

28N nya ema otsitsi, ema angbeka kwudzɛmmɛnɛma, nka di ikwu inɛ
ba nghataa wa di Ongwɛ Inggisɛ kyɛ le ba mi esutɔmgban.>>

17
Okwɔkwɔ mgbi iYesu

1Ngwi i wa nyɛ egbe egyin nɛ, iYesu kyelu iPyita yi iJɛnsi bɛyi ongwunɔn
iJɔn, si teyi ma ofɛ lu ka dɔkɛ unggwɔ oshigbo to efu yuoma.

2Mi imbe na a kyatan mi inai ma. Inɛmgban kwɔkwɔ dafi onɔ, angwuto
mgban tundzɛ kpledede dafi osa mani.

3 Labɔlabɔ nɛ iMose bɛyi Elaija mblegba tu ma, le gbɔdzɛ yi iYesu.
4Nɛ iPyita si nya iYesu gbɛɛ, <<Otsɛ, i tishi ni eyi dzɛmmɛnɛni. Ni abu

gbela yɔ, n ki klɛ afu nghi eta, onyi ikye abu, onyi ikye iMose oka ikye
Elaija.>>

5Dafi o kale kiyayi yi odzɛ ogbɔɔgbɔ nɛta, akpa okwɔkwɔ gbiiwulu
tukwu ma, ela si tɔmi akpa na gbɛɛ, <<Nɛnɛ li Ongwani itukwu-tukwu; i
kpa Ani yan saan. Fwon na!>>
† 16:16 16:16 Ngwi li iKrestu mi ondu iGriki nani. ‡ 16:18 16:18 Iyi iPyita na itan di ikwutsɛ mi
ondu iGriki.

6Ngwi engwafɔmgbi iYesu fwo ungwɔnɛ nɛ, a si lakɛ esɛ kye inɛ tukwu
esɛ, yi imio.

7Nɛta iYesu si ba wa kye abɔ gbo ma ewo. O nya ma gbɛɛ, <<Kyato, ka
wimio ba na.>>

8Ngwi a kyile inɛ esho nɛ, a yama di inggisɛ onyi wuba se iYesu ta.
9Dafi a tashulu mi unggwɔ le luba esɛ nɛ, iYesu wo ma ola gbɛɛ, <<Ka

yama gbɔ ungwɔ ngwi ema di nɛ nya inggisɛ onyi ba, nghataa se ni a wa
kyile Ongwɛ Inggisɛmi ikwu.>>

10 Engwafɔmgbi iYesu byun gbɛɛ, <<Kyɔsinɛse ngwi etsetse mgbi ola lile
gbɔgbɛɛ Elaija ka wa ba ababɔ kyɛmɛ?>>

11Man iYesu nu uka gbɛɛ, <<Li otsitsi, Elaija ka ba wa yile alungwɔmɛ
dzɛkɛ yɛyɛ.

12Nghaduu n nya ema, Elaija ba wa, kpaa a yama difwin ba nɛ a kyɔn
alungwɔ ngwi a mina duu. Mi itɔ ofɛ na kpɔɔ Ongwɛ Inggisɛ ka wa gyadzɛ
mi abɔma.>>

13 Ta engwafɔɔn si difwi gbɛɛ li iJɔn okyɔ iBatisima ngwi o le gbɔdzɛ
mgban nya ama aali.
Ongwongyulɔ ngwu a dulun
onodzi emɛsɛ

14Dafi a yidɔ wa tu ibyi inggisɛ nɛ, ongyulɔ oka ba wa kwokiyayi iYesu.
15O nyan gbɛɛ, <<Otsɛ, di ongwani ongwu ongyulɔ nɛ elela. O li

dzɛkwulu pyiipyii mi onɔ ngwi i wa dzɛsin, o li gye onikyɔ adzɛ oshewo
saan. O li gbɛsɛ tsɛkɛ ola hona mi eni alonɔ ngwi i dzɛsun duu.

16N kyon ba mbi engwafɔmgbi abu, kpaa a yagba ongyɛlun ootse nɛ
ba.>>

17Nɛ iYesu gbɛɛ, <<Kpei, etɔ ndzɛ yi oyɛyɛ onuunu ba di dzɛ
kpɛnyɛ-kpɛnyɛ nɛ! Ka kye onɔ sinɛ ngwi ani ka dzɛ yi ema? Ka kye onɔ
sinɛ ngwi ani ka kyungwɔ yi ema? Kye ongwongyulɔma ba mbi ani
mmɛnɛni!>>

18 Ta iYesu kyɔkyɔ yi onodzi obube nani, man onodzi ma tasɛmbi
ongwongyulɔ nani, mi onɔ na jo ootse mgban ngyɛ.

19Nɛ engwafɔmgbi iYesu si ba mbon fyɛɛ wa byun gbɛɛ, <<Kyɔsinɛse
ngwi eyi yagba lɔ onodzi obube nɛ onya tɔ gbɛ ba?>>

20Man iYesu nya ma gbɛɛ, <<Li ikyegbɛɛ ema dzɛ yi oyɛyɛ onuunu
shanyɛmani. N nya ema otsitsi, kini ema dzɛ yi oyɛyɛ onuunu ndzɛ
tsiklimbyi dafi inɛnɛ unkwodzi hini yɔ, ema ka nya unggwɔ gbɛɛ, <Kyato
mmɛnɛ lu mbo> ka yagba kyɔ ngha. Nkonyi ka ndɛ ema okyɔɔkyɔ ba.>>

21 (Kpaa itɔ nɛ li yama tɔ ngha ba, sede li mi ibɔ bɛyi ondu
otukwu-tukwu kpɔklɔɔ!)*

22Ngwi a wa kwakye yi ewoma mi iGalalia nɛ, iYesu nya ma gbɛɛ, <<A
ka wa kye Ongwɛ Inggisɛ wo inggisɛ kɛ abɔ.

23A ka ngwɔn, ta mi egbe ongwu ta ma Imgbasho ka kyilen mi ikwu.>>
Nɛta engwafɔɔn si yɛɛ elela.
Udza IDracama

24Ngwi iYesu yi engwafɔɔn wa kaka iKapenahun nɛ, ama ogbɛ udza
IDracama† ba mbi iPyita wa byun gbɛɛ, <<Otsetse mgbi ema nɛ li kpa udza
ifyɛɛmgbi ozu okwukwo osunu Imgbasho mi iJerosalin lo?>>

* 17:21 17:21 Ambulu nɛ dzɛmi olɔɔlɔ angbeka ba. † 17:24 17:24 IDracama li udza ifyɛɛmgbi ozu
okwukwo osunu Imgbasho mi iJerosalin, ngwi ali ongyulɔ iJuda li kpaa akpe efa mi onova mani.

25O gbɛɛ, <<Ɛɛn, o li kpa.>> Ngwi iPyita wa kaka ozu nɛta, iYesu li
inggisɛ ongwu ababɔ ogbɔdzɛ. O byita gbɛɛ, <<Abu tsɛwɛ sinɛ, iSaimɔn? Li
mbi ele ngwi utɔ emi ɛsɛ li gbɛ udza ifyɛɛ, li mbi engwɛma engyulɔ naadi
li mbi inggisɛ angbeka?>>

26Nɛ iPyita nu uka gbɛɛ, <<Li mbi inggisɛ angbeka.>> Ta iYesu gbɛɛ,
<<Ngyɛse emi ongwɛma wele ba.>>

27 <<Nghaduu ni eyi ka foola mgbi ama bayɔ, lu utɔ ka ngwi alii. Kye
mmbweni ongwi ababɔ ngwi abu kwu ma; kwulun ondu ta o ka tu iwai
awuya. Kyelu kye wa nu ma mi ikye udza ifyɛɛmgbi ani yi abu.>>

18
Ongwu nshewo ngha mi esutɔ
ongwi esho

1Mi onɔ na engwafɔ iYesu ba mbon wa byun gbɛɛ, <<Li emɛni shewo
ngha mi esutɔ ongwi esho?>>

2Nɛ iYesu kwu ongwɛ ogyɛngyɛ ela ba wa non dzɛkɛmi idzidzɛma.
3O gbɛɛ, <<N nya ema otsitsi, sede ni ema kyata di yɛɛ dafi ɛngbɛ ama

oshilɛlɛ bayɔ, ema ka kaka esutɔ ongwi esho ba.
4Nghanɛ, ali inggisɛ n yile ewon esɛ dafi ongwɛ nɛ yɔ, ka shewo ngha mi

esutɔ ongwi esho.
5 <<Ali inggisɛ ndi gbɛ ongwongbɛ dafi ongwu nɛmi iyi mgbi ani yɔ, gbɛ

ani.
6Kpaa ni inggisɛ onyi nu onyi mbi ama oshilɛlɛ ntonɛ ngwu noyɛyɛmbi

ani nɛ kyɔ alobube yɔ, ka tatase nu ma kye onikyikwɔɔ okpinangwɔ shaan
onbukwɔ kyen ka ngwuta mi ole ozunubyi mi idzidzɛ ekyoo okwukwo.

7 <<Ahoo ikye ɛsɛmi ikye ungwɔ nnu inggisɛ kyɔ alobube mani! Itɔ
ungwɔ ntona ka wa dzɛ kyɛmɛ-kyɛmɛ, nghanɛ ikamba ka wa dzɛmi ikye
inggisɛ ngwu itɔ ungwɔ ntona ka kyɛ ikpewon ba mani!

8Ni abɔ naadi afɔmgbi abu nu abu kyungwɔ obube yɔ, kye dzɛlu
ngwuta. Ka tatase ni abu kaka oshishe yi mmya otaata hona
ogbyikye-gbyikye ngha onu abu dzɛ yi abɔ efa bɛyi afɔ efa nu ma kye abu
ngwuta wokɛ ola nka gye gyegwu nani.

9Kini inɛmgbi abu nu abu kyungwɔ obube yɔ, kye todulu ngwuta. Ka
tatase ni abu kaka oshishe yi inɛ onyi ngha odzɛ yi inɛ efa nu ma kye abu
ngwuta wokɛ udola.

Utsa mgbi mmala nbyulu
10 <<Ka di gbɛɛ ɛngbɛ ama oshilɛlɛ ntonɛ li unkaba ba na. Bana n nya

ema gbɛɛ engyesɔmgbi ama mi esho li di inɛ Otsani ongwi esho alonɔ duu.
11 (Bana Ongwɛ Inggisɛ ba owa nagbɛ inggisɛ ama nbyulu mani.)*
12 <<Ema tsɛwɛ sinɛ? Kini inggisɛ dzɛ yi mmala ideli onyi, ma onyi mi

efu byulu lu mbeka ma, o ka dzata ngwusenɛ dɔn iwyo diwyegyanɛ ntona
mi unggwɔ lu oka pita onyi nbyulu wooshɛ na baa?

13Ki non ka kpakyon yɔ, n nya ema otsitsi, o ka tsatsa kpakpa ikye
mmala onyi nbyulu na ngha ngwusenɛ dɔn iwyo diwyegyanɛ nbyulu
wooshɛ ba ntonani. 14Mi itɔ ofɛ nɛ kpɔɔ Otsema ndzɛ esho dzɛ yi oweka
gbɛɛ onyi mbi ɛngbɛ ama oshilɛlɛ ntonɛ nu ma byulu ba.
Ongwunɔ nkyɔ abu obube

* 18:11 18:11 Ambulu nɛ dzɛmi olɔɔlɔ angbeka ba.

15 <<Kini ongwunabu kyɔ abu obube yɔ, kɛ ka non difwi obube mgban,
mi idzidzɛ ema efa ta. Ki non gadɔmi elodzɛmgbi abu yɔ, abu yilen dzɛ
ofɛ waali.

16Nghaduu non yama gbela fwo bayɔ, kye inggisɛ onyi naadi efa bɛkɛ
yɔɔ wafɔ kɛmbon, ikyegbɛɛ nu ma yile odzɛmɛmi obwɛndɛmgbi inggisɛ
efa hona eta mani.

17Ki non fwa ofwo ma yɔ, nya okwakye mgbi emi iKrestu, non di fwa
ofwo okwakye mgbi emi iKrestu kpaa yɔ, kyɔ yan dafi abu kika kyɔ yi
inggisɛ ola angwula naadi inggisɛ ogbɛ udza ifyɛɛmani.

18 <<N nya ema otsitsi, alungwɔ ngwi ema kye bwalu mi ɛsɛ nɛ duu a
teyi kye bwalu mi esho wa, alungwɔ ngwi ema di kye shɛlu mi ɛsɛ nɛ duu
a teyi kye shɛlu mi esho wa.

19 <<N di nya ema gbɛɛ ni ema efa mi ɛsɛ bwondu bɔ ungwɔ yɔ, Otsani
ndzɛ esho na ka kyɔ ema ele.

20 Bana imbe ngwi inggisɛ efa naadi eta kwakye mi iyi mgbi ani ma, Ani
dzɛ ele yi ama.>>

Utsa mgbi ongbidɔ odi elela ba
21 Ta iPyita wa byi iYesu gbɛɛ, <<Otsɛ, li akpe eminɛ ngwi ani ka dzata

ongwunani ki non kyɔ ani obube? No li akpe egyafa hinii?>>
22 IYesu nyan gbɛɛ, <<N nya abu, akpe egyafa ta ba, kpaa li akpe

ngwuseta dɔn iwyo diwyegyafa.
23 <<Nghanɛ, esutɔ ongwi esho dzɛ dafi utɔ oka nkwu engbidɔmgban

ama ngbɛmkpa mbon ela ba gbɛɛ nu ma nya ongwu mmbwo mkpa ngwi
a dzɛ yi ongwu efu mani.

24Dafi o wita okyungwɔnɛ nɛ, a kye ongyulɔ oka ba mbon ndzɛyan
mkpa mɛ imiliɔn ibyibyi.

25Ngwi o yagba okpa mkpa na gbɛ ba nɛ, ongyukwo na si noola gbɛɛ
ongwu yi owan yi ɛngbɛ yi alungwɔ ngwi o dzɛyan tsatsadu ni a gbe ma
gya kpa mkpa nani.

26 <<Ongbidɔ na si gbe akwafɔ kwɛsɛ tɛkyɛ nun gbɛɛ, <Shitukwu yi ani, n
ka wa kpa abu alungwɔ duu.>

27Ongyukwo mgban si din elela. O dzanta yi mkpa nani di non lu.
28 <<Ta ongbidɔ na tasɛ lu esɛ, o ka kpatsɛ yi odon ongbidɔ oka ndzɛyan

mkpa mɛ dafi idubu ngwusefa dɔn iwyo sini. O kpaklin kye abɔ fyin
onbukwɔ gbɛɛ, <Kpa ani mkpa ngwi abu dzɛ yi ani efu mani!>

29 <<Ongbidɔ odon na si gbe akwafɔ kwɛsɛ di tɛkyɛ nun gbɛɛ, <Shitukwu
yi ani, n ka wa yile udza mgbi abu kpa abu.>

30 <<Nghaduu o fwa. O kɛ ka nu ma bwa ongyulɔ na wokɛ obawi gbɛɛ
sede no kpan mkpa.

31Ngwi engbidɔ angbeka di ungwɔ nkyɔ nɛ, i wulu ma ewo saan man a
kɛ ka nya ongyukwo mgbi ama ungwɔ nkiyayi duu.

32 <<Ta ongyukwo ma kwu ongbidɔ na ela ba mbon nyan gbɛɛ, <Abu
ongbidɔ ndzɛ yi imbali nɛ, n dzita abu yi udza ngwi abu dzɛ yi ani ele duu
ikyegbɛɛ abu tɛkyɛ nu ani.

33Abu kpa ki di odo oka na elela dafi ani di abu na baa?>
34Ongyukwo na nyɛ yi itingga kyen wo ama odi mi obawi abɔ gbɛɛ nu

ma nun adzɛ saan, nghataa se non yile mkpa ngwi o gye na kpa klɛklɛ.
35 <<Nɛ li ngha ngwi Otsani ongwi esho ka kyɔ yi ali inggisɛmgbi ema,

se ni ema dzita ongwunema yi obube itukwu onyi.>>

19
Eba oghaagha

1Ngwi iYesu ngyɛlu odzɛ ntonɛ ogbɔɔgbɔ bɛyi ama nɛ, o lu dzata iGalalia
di kaka mi ayɛsɛmgbi iJudia lu oyombo iJodan.

2 Ibyi inggisɛ tukwun iyikpa kyɛ, man o ngyɛlu ma ootse mi imbe nani.
3 Emi iFarasi angbeka ba mbon ikye owa mbadin. A byin gbɛɛ, <<Li ola

ni ongyulɔ gheeba yi owan mi ali itɔdzɛ duu?>>
4 IYesu nu uka gbɛɛ, <<Ema gbɔ ye walo? Gbɛɛmi owita-wita ma Atta <ta

ongyulɔ yi ongyaa,>
5 di gbɛɛ, <Mi itɔdzɛ nɛ, ongyulɔ ka dzita otsɔn bɛyi onɔn yɛ kwokyi yi

owan, ta ama efa ka yɛɛ ikpewo onyi.>
6Nɛ a li efa wuba, kpaa a li onyi. Ikyenghanɛ ungwɔ ngwi Imgbasho kye

kwokyi yi eka yɔ, ni inggisɛ onyi ka yama ghalu ma ba.>>
7A byita gbɛɛ, <<Nghama kyɔsinɛ ngwi iMose woola gbɛɛ ongyulɔ no dzɛ

afɛ ogheeba nu owan di lɔn onya lu?>>
8 IYesu gbɛɛ, <<iMose nose nu ema ofɛ ogheeba yi owema ikyegbɛɛ

itukwu mgbi ema tiishu. Nghaduu li ngha ngwi i dzɛmi owita-wita ma ba.
9N nya ema gbɛɛ ali inggisɛ n gheeba yi owan, ni li ikye amah ba di kye

ongyaa oka yɔ, kyɔ amah.>>
10 Ta engwafɔɔn nyan gbɛɛ, <<Ni li ngha ungwɔ dzɛ yi ongyulɔ yi owan

yɔ, i tatase okye ongyaa ba.>>
11Nghaduu iYesu gbɛɛ, <<Li ali inggisɛ duu ka gbela odzɛ nɛ ba, kpaa li

ama ngwu a kye nu ma mata.
12 Lubana angbeka li adumongyaa ikyesinɛ li ngha ngwi a mba ma aali;

angbeka li inggisɛ kyɔma nu ma yɛɛ ngha aali; angbeka di fwa okye
ongyaa ikye esutɔ ongwi esho. Inggisɛ nka gbela yi odzɛ nɛ yɔ no gbela.>>

13Nɛta a gbe ɛngbɛ ama oshilɛlɛ ba mbi iYesu gbɛɛ no kye abɔ gbo ma
ewo di bibɔ wo ma. Kpaa engwafɔɔn kyɔkyɔ yi ama ngbe ma ba mani.

14 IYesu gbɛɛ, <<Nu ɛngbɛ ama oshilɛlɛ ofɛ nu ma ba mbi ani, ka yama
kwɔma ba, bana esutɔ ongwi esho dzɛ ikye itɔ ntonɛni.>>

15Ngwi o kye abɔ gbo ma ewo nɛ, o lu dzata imbe nani.
Mmafa inggisɛ aludu

16Nghanɛ ongyulɔ oka ka ba mbi iYesu wa byita gbɛɛ, <<Otsetse, li
alungwɔ osuse ngwi ani ka kyɔ kyɛmɛ se tu oshishe ogyegwu?>>

17 IYesu nyan gbɛɛ, <<I kyɔsinɛ ngwi abu byi ani ita ungwɔ nli osuse?
Inggisɛ li Onyi ta nli osuse. Ni abu mina otu oshishe yɔ, ngyo ola duu.>>

18Ongyulɔ na gbɛɛ, <<Li ole?>>
IYesu gbɛɛ, << <Ka ngwɔ inggisɛ ba, ka kyɔ amah ba, ka yimi ba, ka kyɔ

obwɛndɛ atsika ba,
19 sunu otsabu yi onabu, di di inggisɛ owatse dɔ abu kpa abu itukwu dafi

ewabu mani.> >>
20Ongyulɔmmafa na gbɛɛ, <<Ola ntonɛ duu n li ngyo ma. Li ekyɛ sisi

ngwi ani ka kyɔ?>>
21 IYesu nyan gbɛɛ, <<Ni abu mina odzɛ nyaan yɔ, lu ka gbe alungwɔ

ngwi abu dzɛyan duu gya kye udza ma nu emi adzɛ, ta o ka dzɛ yi aludu
mi esho. Ta o si yɛ wa kyɛdɔ ani.>>

22Ngwi ongyulɔmmafa na fwo ungwɔnɛ nɛ, o lu yi mtse obaaba, ikyena
o dzɛ yi aludu shewo.

23Nghanɛ iYesu nya engwafɔɔn gbɛɛ, <<N nya ema otsitsi, ka fyumfye
kpakpa ni inggisɛ udza kaka esutɔ ongwi esho.

24N di nya ema, ka fyumfye ba onu ilakwumyi nyɛ tɔ ifeedi ngha onu
inggisɛ udza kaka esutɔmgbi Imgbasho.>>

25Ngwi engwafɔ ntonɛ fwo ungwɔnɛ nɛ, i kwulu ma ewo kwuba ta a
byita gbɛɛ, <<Li emɛ tsatso ka watɔ?>>

26 IYesu di ma inɛ si gbɛɛ, <<Mbi inggisɛ owamyɛ yɔ itɔ ungwɔnɛ ka kyɔ
gbɛ ba, kpaa yi Imgbasho yɔ, alungwɔ duu li kyɛmɛ.>>

27Nɛman iPyita gbɔ yan gbɛɛ, <<Eyi dzita alungwɔ duu kyɛdɔ abu!
Nghanɛ li ekyɛ ka dzɛ ikye eyi?>>

28 IYesu nya ma gbɛɛ, <<N nya ema otsitsi, onɔ ngwi Ongwɛ Inggisɛ ka
sɔkɛ itsuutɔmgban okwɔkwɔmi ɛsɛ ongwi iyayi ma, ema ama nkyɛdɔ ani
duu ka sɔkɛ itsuutɔ iwyodefa, le gbɔ etɔmgbi Israi iwyodefa ikwɔ.

29Ali inggisɛ ndi dzata udɛ hona emi ongwunɔn engyulɔ yi engyaa naadi
otsɔn yi onɔn hona ɛngbɛ bɛyi okwɔmi ikye ani duu ka tun akpe
ideli-ideli, a dika gyokwudɛ oshishe igyegwu.

30Nghaduu emi ababɔ kwuba ka yɛɛ emi olɛlɛ, emi olɛlɛma ka yɛɛ
ababɔ.

20
Utsa mgbi ama okyidɔ mi okwɔ

1 <<Lubana esutɔ ongwi esho dzɛ dafi otsungwɔ okwɔ ntasɛmi
egbegbeegbe oka gbe inggisɛ nu ma wa kyɔn idɔmi okwɔ awawekwɔ
mgban mani.

2O si gbela okpa ma awuya ngwi a li kpa emi idɔmi egbe olɔlɔman nu
ma lu okwɔmgban ka wita idɔ.

3 <<Mi obyi egyanɛ ongwi egbegbe o di tasɛ ka di angbeka gbeka to
ifyidu le kyɔ unkonyi ba.

4O nya ma gbɛɛ, <Ema kpaa lu ka kyɔ ani idɔmi okwɔ na, ta n ka kpa
ema awuya ngwi i wogyɔ okpa mani.>

5Nɛta a si lu.
<<O di wa tasɛmi obyi iwyodefa yi obyi ongwu ta dika kyɔ ngha.
6 Ba obyi eda ongwi onɔdɛ, o tasɛ dika di angbeka kpɔɔ to imbe nani. O

byi ma gbɛɛ, <Kyɔsinɛ ngwi ema to mmɛnɛ kyɛ egbegbe le kyɔ unkaba?>
7A nu uka gbɛɛ, << <Ikyekyɛ inggisɛ onyi kpaa kye eyi idɔ ba.>
<<O gbɔ yi ama gbɛɛ, <Ema kpaa lu ka kyɔ ani idɔmi okwɔ na.>
8 <<Ngwi onɔ wa gbɛsɛ nɛ, otsungwɔ okwɔma nya inggisɛ nkye inɛ le byi

emi idɔmgbi ongwu ma gbɛɛ, <Kwu emi idɔ ela kpa ma awuya mgbi ama,
wita mbi ama ani kye ma idɔ olɛlɛ lu mbi emi ababɔ.>

9 <<Ama ngwu a kye ma idɔmi obyi eda ma, a kpa ma udza idɔmgbi
egbe olɔlɔ.

10Onɔ ngwi ama a kye ma idɔ ababɔ ba owa gbɛ awuya mgbi ama nɛ, a
tsɛwɛ gbɛɛ ama ka nghao gbɛ. Nghaduu ama kpaa a kpa ma udza idɔmgbi
egbe olɔlɔ.

11Ngwi a kye gbɛlu nɛ, a wita okwu otsungwɔ okwɔ ondukwɔ.
12A gbɛɛ, <Inggisɛ ama ngwu a kye ma idɔ olɛlɛ ntonɛ kyidɔ obyi onyi ta,

ma abu kpa ma ungwonyi yi eyi ngwu tsigɛgɛ kyidɔ ni onɔ tsɛ eyi nghataa
egbe olɔlɔ.>

13 <<Nghaduu o nu onyi mi ele uka gbɛɛ, <Anɔ, ani kyɔ ema ogye ba.
Ema gbela okyidɔ egbe olɔlɔmi udza ngwi a teyi li kpa ma baa?

14Kye awuya mgbi ema lu na. I mina ani okpa inggisɛ ngwu ani kyon
idɔ olɛlɛ nɛ udza ungwonyi dafi ani kpa ema nɛni.

15Ani dzɛ yi ofɛ okyungwɔ ani mina yi awuya mgbi ani baa? Naadi le
wulu ema ewo ikyegbɛɛ di ani kyɔ osuse yi angbeka?>

16 <<Nghanɛ emi olɛlɛ ka li ababɔ, emi ababɔ dika li olɛlɛ.>>
IYesu di gbɔdzɛ ikwu ewon

17Ngwi iYesu le kɛ iJerosalin nɛ, o gbe engwafɔmgban iwyodefa ntona
lu enggengga si nya ma gbɛɛ,

18 <<Eyi le lu iJerosalin, ma a ka kye Ongwɛ Inggisɛ wo engyukwo ama
ofifɛ bɛyi etsetse mgbi ola abɔ. A ka ngwɔn ikwɔ ikwongye

19 dika yilon nu emi agwɛsɛ, a ka nyan agya di gbon onitse yɛ ngwɔn mi
ekwatsi. Mi egbe ongwu ta ma a ka kyilen mi ikwu!>>
Imina mgbi onɔngwɛ

20Nɛ owa iDzebedi ba mbi iYesu yi emi ongwan engyulɔ, ngwi o gbe
akwafɔ kwɛsɛ nɛ, o si mina abɔ oyaaya mbon.

21 IYesu byun gbɛɛ, <<Li ekyɛ ngwi abu mina?>>
O gbɛɛ, <<Zondu yi ani gbɛɛ engwɛ ani efa ntonɛ, oka ka sɔ abu abugye

oka dika sɔ abubɛmi esutɔmgbi abu.>>
22Nghaduu iYesu nya ma gbɛɛ, <<Ema ye ungwɔ ngwi ema le bɔma ba.

Ema ka wa mi ibwɛ ngwi ani ka wa ma gbɛɛ?>>
A nu uka gbɛɛ, <<Eyi ka wa.>>
23 IYesu nya ma gbɛɛ, <<Ema ka wa mi ibwɛmgbi ani otsitsi. Nghaduu

osɔmi abugye hona abubɛmgbi ani yɔ, li idɔmgbi ani onu ofɛ ba. Imbe
ntonɛ dzɛ ikye mgbi ama ngwu Otsani mɛ ikye ma mani.>>

24Onɔ ngwi iwyo ntona fwo ungwɔnɛ nɛ, a kyitingga yi engwuneka efa
ntonani.

25Man iYesu si kwu ma ela kwakye gbɛɛ, <<Ema ye ama ngwu a di gbɛɛ
a mɛ ogbe Udzengye teyi li kyɔmfye mboma, engyukwo ama oshewo mi
idzidzɛma li kyɔmfye mi ikpewo ma.

26Dzɛ ngha yi ema ba. Tatase yɔ, ali inggisɛ nmina oyɛɛ angbodzi mi
idzidzɛ ema yɔ, no li ongbidɔmgbi ema kyɛmɛ-kyɛmɛ,

27 ali inggisɛ ndi mina oli ababɔ yɔ, no li ofyɛɛmgbi ema kyɛmɛ-kyɛmɛ,
28 dafi Ongwɛ Inggisɛ kpaa ba gbɛɛ nu ma kyɔn idɔ ba, kpaa owa kyɔ-kyɔ

inggisɛ idɔ, di kye oshishe mgban nu ikye odulu inggisɛ ibyibyi watɔ
nɛni.>>
A kwulu obinɛ efa inɛ

29Ngwi emi iYesu le dzata iJeriko nɛ, ijiji inggisɛ kyɛdɔn.
30 Inggisɛ ama obinɛ efa sɔto ondoofɛ, ngwi a fwo gbɛɛ iYesu le nyɛ ofɛ

na nɛ, a kweela gbɛɛ, <<Otsɛ, Ongwɛ iDevedi, di eyi elela!>>
31 Ijiji inggisɛ ntona kyɔkyɔ yi ama di nya ma gbɛɛ nu ma dede, kpaa a

nghao kweela duu gbɛɛ, <<Otsɛ, Ongwɛ iDevedi, di eyi elela!>>
32 IYesu kwulɛsɛ di kwu ma ela, si byi ma gbɛɛ, <<Li alungwɔmina ema

gbɛɛ ni ani kyɔ ema ele?>>
33A nu uka gbɛɛ, <<Otsɛ, i mina eyi odinɛ.>>
34 IYesu si di ma elela man kye abɔ gbo ma inɛ. Labɔlabɔmata inɛ kwulu

loma man a kyɛdɔn.

21
Okakaakaka onghaangha

1Ngwi iYesu yi engwafɔɔn dzɛ kwɛkwɛ yi iJerosalin wa kaka iBɛtifege
mi Unggwɔ Olivi nɛ, iYesu si dɔ engwafɔɔn efa esɔ,

2 nya ma gbɛɛ, <<Kɛ ogalu ndzɛ ema iyayi nani, ni ema kaka jo ema ka di
itaklimyi shadzɛ yi ongwan. Kyi shɛlu ma wa nin na.

3Kini inggisɛ byi ema ita yɔ, nyan gbɛɛ odzɛ wo Otsɛ yi ama ta inggisɛ
ma ka byakpa nu ema ofɛ ni ema kye shɛlu luba.>>

4Ungwɔnɛ kiyayi ikye onu elodzɛ ngwi oyegbɔ gbɔma dondu yɛyɛ gbɛɛ:
5 <<Gbɔ nya ogalu mgbi iDzayɔn gbɛɛ,

<Di utɔmgbi abu,
nkyɛ le ba mbi abu na,

o le dumɔɔ di kyɛ le ba mi ikye itaklimyi,
mi ikye ongwɛ itaklimyi.> >>

6 Engwafɔ ntonɛ ka kyɔ yɛyɛ dafi iYesu dɔma esɔmani.
7A kye itaklimyi yi ongwɛ itaklimyi ongyulɔ na ba, gbe angwuto mgbi

ama tukwu ma kɛ ekpo man iYesu dɔkɛ ele.
8 Ibyi inggisɛ kwuba gbe angwuto mgbi ama takɛ ofɛ, angbeka dzɛ afutse

gbe takɛ ofɛ.
9 Ibyi inggisɛ ama nteyin bɛyi ama nkyan iyikpa gbakwɔ gbɛɛ,

<<Osana, mbi Ongwɛ iDevedi!
Mse dzɛ yi ongwu nba
mi iyi mgbi Otsɛmani!>>

10Ngwi iYesu kaka iJerosalin nɛ, ogalu tsatsa yɛɛ yayaaya, a sile byita
gbɛɛ, <<Nɛnɛ li emɛ lo?>>

11 Ibyi inggisɛ ntona nu uka gbɛɛ, <<Nɛnɛ li iYesu, oyegbɔ nkyɛ
iNadzareti mi iGalalia mani.>>
IYesu mi ifoozu okwukwo osunu Imgbasho
mi iJerosalin

12 IYesu kaka ozu okwukwo osunu Imgbasho mi iJerosalin man kye lɔlu
ama okyummya mi imbe na tasɛ. O kyi kyata adinyatsɛmgbi ama onyinɛ
awuya tukwukɛ esɛ, bɛyi itse otunto mgbi ama okye anyama gya.

13O nya ma gbɛɛ, <<Afɛ lɔ gbɛɛ, <Ozu mgbi ani ka li ozu ibɔ,> kpaa ema
kye kyata yɛɛ imbe mgbi <ama ozoofɛ.> >>

14 Emi obinɛ yi ama otummya ba mbon mi ozu okwukwo osunu
Imgbasho mi iJerosalin, ta o ngyɛlu ma ootse.

15Kpaa itingga kyɔ engyukwo ama ofifɛ yi etsetse mgbi ola ngwi a di
ungwɔ ama okwulewo ngwi iYesu kyɔ di fwo ɛngbɛ tole gbakwɔmi ozu
okwukwo osunu Imgbasho mi iJerosalin gbɛɛ, <<Osana mbi Ongwɛ
iDevedi mani.>>

16A byun gbɛɛ, <<Abu fwo odzɛ ngwi ɛngbɛ ntonɛ le gbɔ nɛ wɛ?>>
IYesu gbɛɛ, <<Ɛɛn, abu teyi gbɔ imbe ngwi Afɛ gbɛɛ,
<< <Ɛngbɛ yi engweyeyi
kale shashi otsɛɛtsɛ na lo?>>

17O si dzata ma tasɛmi ogalu na lu ka la iBetani.
Andundu ngweeni

18Mi egbegbeegbe ngwi iYesu yɛ le luba ogalu nɛta enbwa dɔn.
19O dili andundu mi ondoofɛ, si kɛ kwɛkwɛ kpaa tu unka mi ele ba sede

afɛ ta. O si gbɔ yan gbɛɛ, <<Abu ka wa owawa wuba!>> Labɔlabɔmata
ekwɔ na ngweeni.

20Ngwi engwafɔɔn dili ungwɔnɛ nɛ, ewo waa loma man a byita gbɛɛ, <<I
kyɔsinɛse andundu nɛ ngweeni vla ngha?>>

21 IYesu nu uka gbɛɛ, <<N le nya ema otsitsi, ni ema noyɛyɛ di dzɛ yi
itukwu efefa bayɔ, ema ka kyungwɔ ngwi a kyɔ yi ekwɔ andundu nɛ ta ba,

kpaa ema ka yagba nya unggwɔ gbɛɛ, <kye ewabu lu ka ngwuta wokɛ
ekyoo okwukwo> o dika kyɔ ngha yɛyɛ.

22Alungwɔ ngwi ema bɔmi ibɔ di noyɛyɛ yɔ, a ka nu ema.>>
A byita odzɛ mi odzɛ
mfye mgbi iYesu

23 IYesu kaka akangga ozu okwukwo osunu Imgbasho mi iJerosalin, dafi
o le tso nɛman engyukwo ama ofifɛ bɛyi engyukwo emi Israi ba mbon wa
byun gbɛɛ, <<Li mi ali mfye ngwi abu le kyungwɔnɛ, li emɛ nu abu mfye
nɛ?>>

24 IYesu gbɛɛ, <<Ani kpaa ka byi ema ita onyi. Ni ema nu ani uka yɔ, n ka
nya ema mfye ngwi ani le kyungwɔ ntonɛmani.

25 IBatisima mgbi iJɔn kyɛmi ole? Li mi esho mbi Imgbasho naadi li mbi
inggisɛ?>>
A kponya yi ewoma mi odzɛ nɛ si gbɛɛ, <<Kini eyi gbɛɛ, <Li mi esho yɔ,>

o ka byita gbɛɛ, <Nghanɛ kyɔsinɛ ngwi ema nun oyɛyɛ ba?>
26Kpaa ni eyi gbɛɛ, <Li mbi inggisɛ yɔ> eyi le pyio inggisɛ, lubana inggisɛ

duu gbela gbɛɛ iJɔn li oyegbɔ.>>
27Nghanɛ a si nu iYesu uka gbɛɛ, <<Eyi ye ba.>>
O gbɛɛ, <<Ngyɛse ani kpaa ka nya ema mfye ngwi ani le kyungwɔ ntonɛ

ba.>>
Utsa engwɛ nghi efa

28 <<Ema tsɛwɛ sinɛ? Ongyulɔ oka nose dzɛ, o dzɛ yi engwengyulɔ efa. O
kɛmbi ongwu ongyukwo ka nyan gbɛɛ, <Ongwani, lu ka kyidɔ inɛmi
okwɔ.>

29 <<O fwa gbɛɛ, <N ka kɛ ba,> nghaduu o wa kyatitukwu yɛ kɛ.
30 <<Nɛ otsɔma yɛ kɛmbi ongwan oka na dika nyan ngha yɛyɛ. O nya

otsɔn gbɛɛ, <N gbela, otsani,> kpaa o kɛ wuba.
31 <<Mi idzidzɛ ama efa ntonɛma, li ole kyɔ itukwu otsɔn?>>
A gbɛɛ, <<Ongwu ongyukwo nani.>>
IYesu nya ma gbɛɛ, <<N le nya ema otsitsi, ama ogbɛ udza ifyɛɛ yi

owagbai engyaa ka kaka esutɔmgbi Imgbasho kise ema.
32 Lubana iJɔn ba mbi ema owa tso ema ofɛmgbi osaan, kpaa ema nun

oyɛyɛ ba, nghaduu ama ogbɛ udza ifyɛɛ yi owagbai engyaa ntona nun
oyɛyɛ. Ngwi ema di ungwɔ ntonɛ nɛ kpaa ema yagba kyata noyɛyɛ ba.
Utsa mgbi ama ogbiinɛ byi okwɔ
awawekwɔ

33 <<Gadɔmi utsa oka: Otsungwɔ ikpɛsɛ oka nose ye ekwɔ. O loka won,
o tishɛ ogbe eni awawekwɔ, di ta otila ongyo okwɔ. O kye okwɔma wo
emi okwɔ angbeka abɔ si lu agaba.

34Ngwi onɔ oshɛɛtɔ wa dzɛ kwɛkwɛ nɛ, o dɔ engbidɔmgban esɔmbi
ama ngwu o kye okwɔ wo ma abɔ ntona gbɛɛ nu ma ka gbɛ owawekwɔ
mgban wa nun.

35 <<Emi okwɔ ntona kye bwalu ɛngbɛ ntonɛ; a gbo oka ibe, ngwɔlu oka,
di tsɛ ongwu ta ma ikwutsɛ.

36Nghanɛ o diyɛ dɔ engbidɔ esɔ nghaabɔ ogbugbe, emi okwɔ ntona di
kyɔ yi ama ngha yɛyɛ.

37O dɔ ongwan abuon esɔ olɛlɛ, o gbɛɛ, <a ka nu ongwani mmwɛ.>
38 <<Nghaduu ngwi emi okwɔ ntona dili ongwan nɛta, a gbɔ yi ewoma

gbɛɛ, <Nɛnɛ li ongwu nka gyokwudɛma aani, ba ni i tawon azukwu ni
okwudɛ yɛɛmgbi eyi.>

39A bwan kyon ngwi nyɛ ikyiishi mgbi okwɔ ekwɔ na lu esɛ di ngwɔn.
40 IYesu byi ma gbɛɛ, <<Itɔ ungwɔnɛma, ni otsungwɔ okwɔ na wa ba ma,

o ka kyɔ yi emi okwɔ ntona sinɛ?>>
41A nu uka gbɛɛ, <<O ka dzili emi imbali ntona mi ikwu elela, di yile

okwɔ na wo emi okwɔ angbeka abɔ, ama nkale nun awawekwɔmgban mi
alonɔ oshɛɛtɔ duu mani.>>

42 IYesu gbɔ yi ama gbɛɛ, <<Ema gbɔmi Afɛ ngbɛɛ,
<< <Ikwutsɛ ngwi ama ombɛ ozu fwan ma li ongwu
yɛ kwulu ikye ozu mi esho na ye wa lo;
Ungwɔnɛ li ungwɔ ngwi Otsɛ kyɔ,
ma i kwulewo mi inɛmgbi eyi badɛɛn>?

43 <<Nghanɛ n le nya ema gbɛɛ a ka kyi kyelu esutɔmgbi Imgbasho mbi
ema yilen kye nu inggisɛ ama nka ba yi owawan mani.

44 (Inggisɛ ngyɛkɛ ikwutsɛ nɛ ka fwa ambulu-ambulu, kpaa ongwu
ikwutsɛ nɛ gyan yɔ o ka jiyɛ.>>)*

45Onɔ ngwi engyukwo ama ofifɛ bɛyi emi iFarasi fwo utsa mgbi iYesu
nɛ, a yeta gbɛɛ o le gbɔdzɛ nɛ ikye mgbi ama.

46A pita ofɛ ni ama kpaklin, nghaduu a pyio ibyi inggisɛ ntonani,
ikyekyɛ inggisɛ noyɛyɛ gbɛɛ o li oyegbɔ.

22
Utsa oga eba okwokyiikwokyi

1 IYesu diyɛ gbɔdzɛ yi ama mi utsa kpɔɔ gbɛɛ:
2 <<Esutɔmgbi Imgbasho dzɛ dafi utɔ nwewo oga eba okwokyiikwokyi

ikye ongwan ongyulɔmani.
3O dɔ engbidɔmgban esɔmbi ama ngwu a bɔma oga ma gbɛɛ nu ma

ba, nghaduu a fwa obaaba.
4 <<Nɛ o diyɛ dɔ engbidɔ angbeka esɔ kpɔɔ gbɛɛ, <Nya ama ngwu ani bɔ

ma oga ma gbɛɛ ani ngyɛlu ungwogye okyɔɔkyɔ wa: Mnda mgbi ani
ongyulɔ yi mnda olubu-lubu a ngwɔ di kye fwalu ma wa, nɛ alungwɔ duu
dzɛ le fɛ-fɛ. Ba oga eba okwokyiikwokyi na.>

5 <<Kpaa a nu itukwu mi ele ba di lu ungwɔma, oka lu okwɔmgban,
oka lu mmya mgban.

6Angbeka ama nsisi ma kpali engbidɔ ntona nu ma isɔ di ngwɔlu ma.
7Utɔ na si nyɛ yi itingga. O dɔ ogbakwu mgban esɔ ka dzili ama ongwɔ

inggisɛ ntona di kye ma ogalu toola.
8 <<Nɛman o nya engbidɔmgban gbɛɛ, <Oga eba okwokyiikwokyi nɛ gyɔ

wa, ama ngwu ani bɔma ma, a mɛ oba ba.
9 Lu imbe ngwi ofɛ gha, ka bɔ ali inggisɛ ngwu ema tu duu oga nɛni.>
10 Ta engbidɔ ntona tasɛ lu emi ingɔfɛ ka wulu inggisɛ ngwu ma tu duu,

ama osuse yi obube wa yaokɛ, ozu oga byakpa flengba yi ingyoga.
11 <<Nghaduu ngwi utɔ ba owa kpadi ingyoga nɛta, o dili ongyulɔ oka n

wo angwuto oga ba mi ele.
12O byita gbɛɛ, <Uka, abu nyɛ ole kaka mmɛnɛ ngwi abu wo angwuto

oga ba?> Ongyulɔ na byakpa ndɛ wifwɛ.
13 <<Nɛ utɔ nya ama ogbe inɛ byi oga gbɛɛ, <Bwalun abɔ yi afɔ, kyon

ngwuta lu esɛmi iifu, imbe ngwi ikwu otseetse bɛyi aba ogyeegye ka dzɛ
mani.>

14 <<Lubana a bɔ inggisɛ kwuba, kpaa li gwee ta ngwi a sadu.>>
* 21:44 21:44 Olɔɔlɔ angbeka dzɛ yi ambulu nɛ na.



iMatiu 22:15 37 iMatiu 22:40

Okpa iSidza udza ifyɛɛ
15Nghanɛ emi iFarasi tasɛ ka tsɛwɛ ofɛ ngwi ama ka non gbo mi elodzɛ

ni ama bwan.
16A dɔ engwafɔmgbi ama bɛyi emidi iHerude esɔmbon. A gbɛɛ,

<<Otsetse, eyi ye abu li inggisɛ oyɛyɛ, abu di li tso ofɛmgbi Imgbasho mi
otsitsi. Inggisɛ li yagba tu abu wo ba ikyekyɛ i kwokyi abu yi odzɛɛdzɛ
mgbi ama ba.

17Nya eyi ka, abu di sinɛ? Li ola ni eyi kpa iSidza udza ifyɛɛ naadi li ola
ba?>>

18Nghanɛ iYesu difwi owitukwu mgbi ama obube, nɛ o gbɛɛ, <<Ema emi
ikpala ntonɛ, kyɔsinɛ ngwi ema le mina okya ani ukya?

19 Tso ani iwai awuya ngwi ema li kpa ifyɛɛ ele ma na.>> A kye ikobo
mgbi ama ba wa tson,

20O byi ma gbɛɛ, <<Li onodzi bɛyi olɔɔlɔmgbi emɛ dɛn?>>
21A nu uka gbɛɛ, <<Li mgbi iSidza.>>
O si nya ma gbɛɛ, <<Kye ungwɔ nli mgbi iSidza nu iSidza, di kye ungwɔ

mgbi Imgbasho nu Imgbasho.>>
22Ngwi a fwo odzɛ nɛmata ewo fwɛ loma. Man a dzatan lu imbe oka.

Okye ongyaa mi onɔ okyɛɛ mi ikwu
23Mi egbe na kpɔɔ, emi iSadusi, ama nli gbɛɛ okyɛɛmi ikwu dzɛma ba

ma, ba mbon yi ita.
24A gbɛɛ, <<Otsetse, iMose nya eyi gbɛɛ ni ongyulɔ tu ongwɛ ba ta kwulu

yɔ, ni ongwunɔn yile owakwadɛ na kyɛmɛ-kyɛmɛmban ɛngbɛ.
25 Engwunɔ ewoma engyulɔ nghi egyafa to yi eyi. Ongwu ababɔ kye

ongyaa kpaa kye okwudɛ dzɛ ba man kwulu dzata owan nu ongwu fan.
26Ongwu na bɛyi ongwu ta nghataa lu mbi ongwu gyafa duu a tu ongwɛ

ba.
27Mi ongyɛɛngyɛ yɔ ongyaa na kpaa wa kwulu.
28Nghanɛmi onɔ okyɛɛmi ikwu ma, o ka li owa emɛ yɛyɛmi idzidzɛ

ama egyafa na, ngwi ama duu kyon?>>
29 IYesu nu uka gbɛɛ, <<Ema le wɛndɛ, ikyekyɛ ema ye odzɛ ngwi Afɛ gbɔ

hona mfye mgbi Imgbasho ba.
30Mi onɔ okyɛɛmi ikwu ma, inggisɛ ka kye ongyaa hona kye ongwɛ nu

eba ba; a ka to dafi engyesɔ emi esho mani.
31Kpaa mi odzɛ okyɛɛmi ikwu yɔ, ema gbɔ ungwɔ ngwi Imgbasho nya

ema ngwi o gbɛɛ,
32 <Ani li Imgbasho ngwu Abrahan, Adziki, yi iJeko le sunun mani.> O li

Imgbasho mgbi emi ikwukwɔ ba kpaa mgbi emi oshishe.>>
33Ngwi inggisɛ ntona fwo otsootso mgban nɛ, i kwulu ma ewo.

Ola onghaangha
34Ngwi emi iFarasi fwo gbɛɛ iYesu gbɔdzɛ dzɛ emi iSadusi umyɛ nɛ, a wa

kwakye yi ewoma.
35Onyi mboma, n ye Ola mgbi emi iJuda saan, mbadin yi ita nɛ gbɛɛ:
36 <<Otsetse, li Ola ole nghaangha mi Ola duu?>>
37 IYesu nu uka gbɛɛ, << <Otsɛ Imgbasho mgbi abu no kpa abu yi eka

mgbi abu duu, yi oshishe mgbi abu duu, bɛyi itukwu mgbi abu duu.>
38Nɛnɛ li ola ongwi ababɔ di nghaangha joni.
39Ongwu fan ndzɛ dafi ongwunɛ yɔ, inggisɛ nwatse dɔ abu no kpa abu

itukwu dafi ewabu mani.
40Ola yi emi Oyegbɔ duu kye abɔ byi ola efa ntonɛni.>>

IKrestu ma li Ongwɛ emɛ
41Ngwi emi iFarasi kwakye to mbonyi nɛ, iYesu byi ma gbɛɛ,
42 <<Ema tsɛwɛ sinɛmi odzɛ iMedzaya? O li ongwɛ emɛ?>>
A gbɛɛ, <<O li Ongwɛ iDevedi.>>

43O gbɔ nya ma gbɛɛ, <<I wo sinɛ ngwi iDevedi nose le gbɔdzɛmi
Onodzi se kwun gbɛɛ <Otsɛ>? Bana o gbɛɛ,
44 << <Otsɛ Imgbasho gbɔ nya *Otsɛmgbi ani gbɛɛ:

<<Sɔkɛ abugye mgbi ani nghataa nin
wa nu engyikyili mgbi abu,

yɛɛ itse mgbi abu ogbe afɔ to ele.>> >
45Ni iDevedi kwun di <Otsɛ iMedzaya> wali, kyɔsinɛ ngwi o dika li
ongwan?>>
46 Inggisɛ onyi yagba dulu elodzɛ nun uka gbɛ ba, wita mi egbe na lu iyayi
inggisɛ onyi fya-fya byun ita wuba.

23
Ikamba nghi egyafa

1Nɛta iYesu si nya ibyi inggisɛ ntona bɛyi engwafɔɔn gbɛɛ:
2 <<Etsetse mgbi ola ntonɛ bɛyi emi iFarasi li sisɛmi itse mgbi iMose.
3Nghanɛ ema ka kyɛdɔ elodzɛmgbi ama, di kyungwɔ ngwi a nya ema

gbɛɛ ni ema kyɔ duu. Kpaa ka kyɛdɔ okyɔɔkyɔmgbi ama ba na, ikyekyɛ a
li kyungwɔ ngwi ama li gbɔn ma ba.

4A li kwu okye kpakpa dɔ inggisɛ ikye, kpaa ama abuoma li wewo okye
ongwufabɔ gbo ele ba.

5 <<Alungwɔ ngwi a kyɔ duu li ikyegbɛɛ ni inggisɛ di ama: A li lɔ ambulu
ibyibyilo wokɛ ongwiimu kye bwakɛ ebeshu bɛyi alubɔ, a di li nu ondu
angwuto mgbi ama tunto ikye ni inggisɛ di gbɛɛ di ama le sunu Imgbasho.

6 Li kpa ma osɔ imbe mmwɛmi oga, bɛyi itse onghaangha mi ozu
okwakye mgbi emi iJuda;

7A li mina gbɛɛ a kile ta ama angba kyɛ ifyidu ni a di kwu ama gbɛɛ
<Etsetse okwukwo.>

8 <<Nghaduu tishi nu ma kwu ema di <Etsetse okwukwo> ba, lubana
ema dzɛ yi ongyukwo onyi ta, ema duu li ongwunɔ ewema.

9Dika kwu inggisɛ onyonyi mi ɛsɛ nɛ di <Otsema> ba, bana ema sulu
Otsema Onyi ta, o dzɛ esho.

10 Li ayin ba nu ma kwu ema gbɛɛ <otsetse,> ikyena ema sulu Otsetse
Onyi kyoon, o li iMedzaya.

11Ongwu nshewo ngha mi idzidzɛmgbi ema ma ka li ongbidɔmgbi ema.
12 Lubana ali inggisɛ nkyile ewon esho yɔ a ka yilen esɛ, kpaa inggisɛ n

yile ewon esɛ yɔ a ka kyilen esho.
13 <<Ikamba ikye ema etsetse mgbi ola bɛyi emi iFarasi, ema emi ikpala

ntonɛni! Ema tukwu inggisɛ ofɛ okaka esutɔ ongwi esho, ema abuema
kpaa kaka ba, ama nle fya okaka ma kpaa ema le nu ma ofɛ okaka ba.

14 (<<Ahoo ikye ema, etsetse mgbi ola yi emi iFarasi, ema emi ikpala
ntonɛni! Ema li kyɔ emi owakwadɛ ogye di tso osaan mi ibɔ obɔ tunto.
Nghanɛ Imgbasho ka kwo ema adɔ kpakpa.>>)*

15 <<Ahoo ikye ema, etsetse mgbi ola yi emi iFarasi, ema emi ikpala
ntonɛni! Ema li ga kwo ekyoo okwukwo yi ɛsɛ tsatsa ikye otu inggisɛ onyi

* 22:44 22:44 Otsɛ ongwu fan nɛ li iMedzaya. * 23:14 23:14 Ambulu nɛ dzɛmi olɔɔlɔ angbeka ba.

ongwu nka kyɛdɔ ema, ni ema wa tun yɔ, ema di li non yɛɛ ongbɛmgbi
udola dzɛ ema wo akpe efa.>>

16 <<Ikamba ikye ema, obinɛ ama ngbe inggisɛ teyi! Ema li gbɛɛ, <Ni
inggisɛ fa yi ozu okwukwo osunu Imgbasho yɔ li itɔdzɛ ba; kpaa ni inggisɛ
fa yi abashi mgbi ozu okwukwo osunu Imgbasho yɔ, o ka kyɔn
kyɛmɛ-kyɛmɛ.

17 Ema ikwangha obinɛ ntonɛ! Li ole ngha: abashi, naadi ozu okwukwo
osunu Imgbasho ngwi nu abashi yɛɛ saan na?

18 Ema di li gbɛɛ, <Kini inggisɛ fa mi iwashi yɔ li itɔdzɛ ba; kpaa ni
inggisɛ fa yi umba ndɔdzɛ ele na yɔ, o ka kyɔn kyɛmɛ-kyɛmɛ.>

19 Ema obinɛ ntonɛ! Li ole ngha: umba na, naadi iwashi ngwi nu umba
na yɛɛ saan na?

20Nghanɛ, inggisɛ nfa yi iwashi yɔ, o fa yi iwashi bɛyi alungwɔ ndɔdzɛ
ele duu.

21 Inggisɛ ndi fa yi ozu okwukwo osunu Imgbasho yɔ, o fa mi ele bɛyi
Imgbasho ndzɛ ele na kpaa.

22 Inggisɛ nfa mi esho yɔ, o fa mi itsuutɔmgbi Imgbasho bɛyi ongwu
nsɔdzɛ ele nani.

23 <<Ahoo ikye ema, etsetse mgbi ola yi emi iFarasi, ema emi ikpala
ntonɛni! Ema li nu onyi ikye iwyo mi alungwɔ ama nli nu ungwogye
gbungbɛ duu. Nghaduu ema li kye ola nnghao wuuta ma wuuta ba,
emyɛmyɛ yi elela odiidi oyɛyɛ okyɔɔkyɔ. Ema ki nghao le kyɔ ama nwuuta
ntonɛ duuse angbeka ntonani.

24 Ema obinɛ ama ogbe inggisɛ teyi ntonɛ! Ema li sɛlu imatsɔmi eni
mgbi ema owaawa yangwuta kpaa kye ilakwumyi mbe.

25 <<Ikamba mi ikye ema, etsetse mgbi ola yi emi iFarasi, ema emi
ikpala ntonɛ! Ema li salu ewo inumbɛɛ yi inunggaa, kpaa mi ifun yɔ li
mbwo yi nggwɔ yi ofu.

26 Emi iFarasi ama obinɛ! Teyi kyi salu inumbɛɛ yi inunggaa mi ifun, ta
esaan kpaa ka yɛɛ saan.

27 <<Ahoo ikye ema, etsetse mgbi ola yi emi iFarasi, ema emi ikpala
ntonɛni! Ema dzɛ dafi endzi ngwi a gbon enotse onzundzɛ, ngwi i tishi
odiidi mi esɛ kpaa mi ifun yɔ akpukpu mgbi emi ikwukwɔ li mbweele bɛyi
alungwɔ ama okpɛkpɛ duu mani.

28Mi itɔ ofɛ nɛ kpɔɔ, ema li tso inggisɛ gbɛɛ ema le saan kpaa mi idzidzɛ
yɔ, ema mbwo yi oshu yi imbali.

29 <<Ahoo ikye ema, etsetse mgbi ola yi emi iFarasi, ema emi ikpala
ntonɛni! Ema li mbɛ endzi mgbi ama ogbɛɛsɛ diyɛmɛ endzi mgbi inggisɛ
ama osuse ingwinda.

30 Ema di gbɛɛ, <Ni ema ki dzɛmi onɔmgbi otsikyema tugbe mayɔ, ema
kika wo abɔmi ikwu mgbi ama ogbɛɛsɛ ba.>

31Nghanɛ ema kyɔ ewema obwɛndɛ obube dafi ema gbɛɛ di ema li
engwiba mgbi ama nngwɔ ama ogbɛɛsɛmani.

32Kiyayi ngyɛlu ungwɔ ngwi emi otsikyema wita nani!
33 <<Ema ifa! Emi ongwɛ ogidzi ntonɛ! Ema ka kyɔsinɛse ngwi a ka

ngwɔ ema ikwɔ ni ema lu udola ba?
34Nghanɛ ani le kye ama ogbɛɛsɛ yi ama oyodzɛ bɛyi etsetse dɛsɔ nu

ema. Angbeka mboma ema ka ngwɔ di gbokwo ma; angbeka yɔ ema ka
gbo ma onitse mi ozu okwakye mgbi emi iJuda dika lɔma tɔmi igeli oka
lu igeli oka.

35 Ikyenghanɛ, a ka bwa ema mi ikye ikwu mgbi inggisɛ ama osaan
ngwu a ngwɔmi ɛsɛ nɛ duu, wita mi ikwu inggisɛ osaan Ebɛl lu mi ikwu
iDzakaria ongwɛ iBɛlɛkia ngwu ema ngwɔmi idzidzɛ ozu okwukwo osunu
Imgbasho bɛyi iwashi ofifɛ nani.

36N nya ema otsitsi, ungwɔnɛ duu ka dɔ etɔ nɛ ikye.
37 <<Ekyi! iJerosalin, iJerosalin, abu nngwɔ ama ogbɛɛsɛ di tsɛ ama

ngwu a dɔma esɔmbi abu akwutsɛ nɛ, onɔ kɛ ngwi ani gbili ogbe emi
ongwabu kwakye mbonyi dafi onogbi li kwulu engwaan wo asha nɛni,
nghaduu abu gbela ba.

38Dika, a dzata ozu okwukwo mgbi ema osunu Imgbasho yɛɛ okwudɛ
waana.

39 Lubana n nya ema, ema ka din wuba se ni ema wa gbɛɛ, <Mse dzɛ yi
ongwu nba mi iyi mgbi Otsɛ na se.> >>

24
Ambɛ mgbi ɛsɛ ongyɛɛngyɛ

1 IYesu dzata ozu okwukwo osunu Imgbasho mi iJerosalin le lu imbe
oka man engwafɔmgban gble tun ikye onyan odzɛ idabɔmgbi ozu nani.

2O byi ma gbɛɛ, <<Ema di ozu ntonɛ duu wɛ? N nya ema otsitsi a ka wa
dzata akwutsɛ onyi kpaa dɔ ikye oka ba; a ka bulu ma duu kwutokɛ esɛ.>>

3Dafi iYesu sɔdzɛ unggwɔ Olivi nɛ, engwafɔɔn ba mbon fyɛɛ, a gbɛɛ,
<<Nya eyi, li alonɔ ngwi ungwɔnɛ ka kyɔ, ma li alungwɔ ka tso ambɛmgbi
obaaba mgbi abu yi mgbi ongyɛɛngyɛ ɛsɛ?>>

4 IYesu nu uka gbɛɛ, <<Gbɛwɛbyi saan na, ni inggisɛ wa kpagya ema wo
ba.

5 Lubana inggisɛ kwuba ka ba mi iyi mgbi ani, le gbɛɛ, <Ani li
iMedzaya,> a dika kpagya inggisɛ kwuba wo.

6 Ema ka fwo ika yi a gbɛɛmgbi ika, kpaa ka tsaatsa ewo ba na. Itɔ
ungwɔ ntonɛ ka kyɔ kyɛmɛ, nghaduu ongyɛɛngyɛ ka kyɛ iyayi.

7 Ɛsɛ oka ka kyɛɛ ika yi ɛsɛ oka, esutɔ oka ka kyɛɛ ika yi esutɔ oka.
Obyoyanu (enbwa) yi ɛsɛ osuusu ka dzɛmi imbe idzidza-dzidza.

8Ungwɔ ntonɛ duu li owita-wita mgbi isɔ.
9 <<Nɛta a ka bwa ema lu ka nu ema isɔ di ngwɔ ema, ɛsɛ duu ka di ema

lanyi mi ikye ani.
10Mi onɔ na inggisɛ kwuba ka yɛyikpa mi oyɛyɛ onuunu yɛ kye ewoma

dakwɔ diyɛ di ewoma lanyi,
11 oyegbɔ atsika kwuba ka tɔ di kpagya inggisɛ kwuba wo.
12 Ikyegbɛɛ ali ibwubwe ka wa gbɔfwɛ nɛ, okpitukwu mgbi inggisɛ

kwuba ka yuyu,
13 nghaduu inggisɛ nkwulɛsɛ kpɔklɔɔ ba ongyɛɛngyɛ yɔ, o ka watɔ.
14 Esɔ Osuse mgbi esutɔ nɛ a ka gbɔn mi ɛsɛ tsatsa dafi obwɛndɛmbi

ayɛsɛ duu mani, taman ongyɛɛngyɛmgbi ɛsɛ sika ba.
15 <<Onɔ ngwi ema di <Ungwɔ Idza> yɛ wa dzɛmi ozu okwukwo osunu

Imgbasho mi iJerosalin dafi oyegbɔ iDaniɛ teyi gbɔ na yɔ, inggisɛ ogbɔ afɛ
no difwi

16 nɛ ama nto mi iJudia duu nu ma tsinya lu unggwɔ.
17Ni inggisɛ onyi ndɔdzɛ endoozu mgban tashulu o wa kye unkonyi tasɛ

mi ozu ba.
18Ni inggisɛ onyi mi okwɔ ka yidɔ kɛ iyikpa oka gbe angwuto mgban ba.
19 Egbe ntona ka li egbe obube kpakpa mbi engyaa emi ifu bɛyi enengwɛ

ama nbyi engwɛ abɔ!

20 Bibɔ na, ni onɔ otsinya mgbi ema na no wa li owa hona egbe
otonyewo ba.

21 Lubana onɔ na ka li onɔ adzɛ yi omani itɔ ngwi a ta ɛsɛ inose nghataa
ba nɛnɛ lu iyayi kpaa a di ye waba mani.

22Ni Imgbasho ki kye mwalu egbe ntona bayɔ, inggisɛ onyi ki watɔ ba,
kpaa mi ikye ama ngwu a plɛ sadulu ma ma yɔ, Imgbasho ka kyi mwalu
egbe ntonani.

23Mi onɔ na ni inggisɛ nya abu gbɛɛ, <Dii, iMedzaya dzana!> Hona, <O
dzali!> Ka noyɛyɛmi ele ba.

24 Lubana Imedzaya atsika yi oyegbɔ emi atsika ka wa gbɔfwɛ di tso
ambɛ okwukwo yi ungwɔ ama okwulewo ikye okpagya ama ngwu a sadu
ma kpaa wo, ni li kyɛmɛ-kyɛmɛ yɔ.

25Dika, n plɛ nya ema duuse ni onɔma wa gyɔ.
26 <<Nghanɛ ni inggisɛ nya ema gbɛɛ, < O tɔ dzɛ imbe okplagada aali,> ka

tasɛ ba, hona, <O wodzɛ ifoozu ana,> ka noyɛyɛmi ele ba.
27 Lubana dafi mmbwo li naabɔmi onosa ngwi a li di to onɔdɛ nɛ, li

ngha ngwi obaaba mgbi Ongwɛ Inggisɛ ka dzɛ aali.
28 Li imbe ngwi ikwɔ la ma ngwi mmpo li kwakye aali.
29 <<Ni egbe okakewo okwukwo wa nyɛ gwee taman,
<< <onɔ ka yifu,
ofyia kpaa ka fya wuba,
mcɛ ka yangwuta mi esho,
a ka su mfye emi esho.>

30 <<Mi onɔ na ambɛmgbi Ongwɛ Inggisɛ ka tɔmi esho, man ali ayɛsɛmi
ɛsɛ nɛ duu ka nyɛ yi ikwu. A ka di Ongwɛ Inggisɛ kyɛ le ba mi akpa emi
esho, yi mfye bɛyi okwɔkwɔ oshewo.

31O dika dɔ engyesɔmgban esɔ nu ma fo agba okwukwo kweela, a dika
gbe emidan ama ngwu a teyi sa ma ma kwakye mi ayɛsɛ enɛ ntonɛ duu,
mi owita-wita mgbi agya esho oka nghataa lu oka.

32 <<Onɛnɛ kpayi ozoyeye nɛmbi andundu na: Labɔlabɔ ngwi abɔn
kyinda ngwi afɛ tɔmi ele mata, ema li ye gbɛɛ akyonova dzɛ kwɛkwɛ wa.

33Nghanɛ, ni ema di ungwɔ ntonɛ duu, ema li ye gbɛɛ dzɛ kwɛkwɛ yi
onufozu wa.

34N nya ema otsitsi, etɔ nɛ ka nyɛ waba sede ungwɔ ntonɛ ka kyɔ se.
35 Esho yi esɛ ka nyɛ, kpaa elodzɛmgbi ani ka yama nyɛ ba.

Inggisɛ onyi ye egbe hona
obyi ma ba

36 <<Inggisɛ onyi ye odzɛ egbe hona onɔma ba, engyesɔ emi esho hona
Ongwɛ kpaa ye ba sede li Imgbasho yuon.

37Dafi ndzɛ nose mi egbe mgbi iNua mani, li ngha nka dzɛmi obaaba
mgbi Ongwɛ Inggisɛ kpaa aali.

38 Lubana duuse ni onikyɔ eni-ayɔ wa ba yɔ inggisɛ tole gye yɛ wa, le kye
engyaa dile kye engwɛ nu eba, nghataa ba egbe ngwi iNua kaka uwaa
mani;

39 a yama ye ungwɔ onyi nka ba ma esɛ ba nghataa onikyɔ eni-ayɔ wa
kyi gbelu ma lu. Li ngha nka wa dzɛmi obaaba mgbi Ongwɛ Inggisɛ aali.

40Nɛ inggisɛ efa ka to okwɔ a ka kyi kyelu onyi lu dzata oka.
41 Engyaa efa kale kpinangwɔmi ikwɔɔ, a ka kyi kyelu onyi lu dzata oka.
42 <<Nghanɛ ngyo le fɛ na, lubana ema yama ye egbe ngwi Otsɛmgbi

ema ka yɛma ba.

43Ungwɔnɛ no gbosa lo ema; ni otsungwudɛ ki ye onɔ ngwi emumyi kyɛ
le ba mi otu yɔ, o ki ngyo le fɛ, o kika gbela nu ma gbobun ozu kaka ba.

44Nghanɛ abu kpaa ka wewo dzɛɛdzɛ kyɛmɛ, lubana Ongwɛ Inggisɛ ka
yɛmi onɔ ngwi abu tsɛwɛ ba mani.

45 <<Li emɛ tsatso li ongbidɔ oyɛyɛ di kwiinɛ? Li ongwu ongyukwo gbe
engbidɔmi udɛmgban won abɔ gbɛɛ no le nu ma ungwogye mi onɔ yɛyɛ
mani.

46Ka tɔ tishi lo ongbidɔ na kini ongyukwo mgban yɛ wa tun le kyɔ ngha
yɔ.

47N nya ema otsitsi o ka gbe alungwɔmgban duu dɔn ubɔ.
48Kpaa kini ongbidɔ na timbali di nya ewon gbɛɛ, <Ongyukwo mgbi ani

ka dzɛ imbe na onɔ ka she,>
49man wita ogbo engbidɔ emidan ibe, le gye diyɛ wa yi ama ofyɛbyɛ yɔ,
50Ongyukwo mgbi ongbidɔ na ka yidɔmi egbe hona onɔ ngwi o ye ba

mani.
51O ka nun adzɛ di kyon wokɛmbonyi yi emi ikpala, imbe ngwi ikwu

otseetse yi aba ogyeegye ka dzɛmani.

25
Utsa ibidrua iwyo

1Mi onɔ na esutɔ ongwi esho ka dzɛ dafi ibidrua engwengyaa iwyo ama
nkye ipitila mgbi ama kɛ oka kpatsɛ obongyaa ofufɛmani.

2 Eda mboma li imbuu eda diyɛ kwiinɛ.
3 Imbuu ntona gbe ipitila mgbi ama byi kpaa engyie yɔ a byi ba.
4Kpaa ama okwiinɛ ntona gbe ipitila bɛyi engyie mi ikpɔkpɔ byi.
5Obongyaa ofufɛmbe onɔ obaaba kwuba, man a ndɛ sile mwuna.
6 <<Mi idzidzɛ otu nɛta a wita ogbaakwɔ gbɛɛ, obongyaa ofufɛ kaka wa!

Tɔ wa kpatsan na!>
7Nɛman ibidrua ntona duu kyato una kyile ipitila mgbi ama esho.
8 Emi ikwangha ntona nya ama oyodzɛ gbɛɛ, <Mwa engyie mgbi ema

gwee nu eyi na; di ipitila mgbi eyi le myunu.>
9A gbɛɛ, << <Ei, kaba ka mɛ eyi yi ema ba. Tatase kɛmbi ama okye

engyie gya ka gya mgbi ema na.>
10 <<Kpaa dafi a kale kɛɛkɛ ofɛ oka gya engyie nɛta, obongyaa ofufɛ si

kaka. Ibidrua ama nwewo ntona si kaka ifun mi imbe oga eba
okwokyiikwokyi ma yan. Man a si yile ofɛ tukwu.

11 <<Onɔ gwee ta angbeka ntona kpaa yidɔ. A gbɛɛ, <Ongyukwo!
Ongyukwo!> Kwulu eyi ofɛ!>

12 <<Nghaduu o nu uka gbɛɛ, <N nya ema otsitsi, ani ye ema ba.>
13 <<Nghanɛ ngyo le fɛ na, ikyena ema ye egbe hona onɔ ba.

Utsa mgbi iwai awuya
14 <<Dika dzɛ dafi inggisɛ nle kɛ agaba, kwu engbidɔmgban ela gbe okye

mgban wo ma abɔ.
15O nu onyi ma igbe efa yi isule iwyo, oka igbe onyi, oka ma o nun isule

iwyo, ali inggisɛ duu dafi mmyɛmgban mɛmani. Ta o si lu agaba mgban.
16 Inggisɛ ngbɛ igbe efa yi isule iwyo ma lu akponyi ka kye mgban

fashabɔ diyɛ tu igbe efa yi isule iwyo mbwokɛ ele.
17 Li ngha yɛyɛ ngwi ongwu ndzɛ yi igbe onyi na kpaa diyɛ tu onyi

mbwokɛ ele aali.

18Nghaduu ongwu ngbɛ isule iwyo na, ngwi o lu ma jo ka tishɛmi esɛ
kye udza mgbi ongyukwo mgban da mi ele.

19Onɔ wa kɛ gblɔgɔdɔ nɛ ongyukwo mgbi engbidɔ ntona yɛ wa kyɔ
okwakye yi ama mi odzɛmmya mani.

20 Inggisɛ ngbɛ igbe efa yi isule iwyo na di kye igbe efa yi isule iwyo
mbwokɛ ele wa gbɛɛ, <Ongyukwo, abu nu ani oyɛyɛ yi igbe efa yi isule
iwyo. Dii, n tu igbe efa yi isule iwyo mbwo ikyen aana.>

21 <<Ongyukwo mgban gbɔ nyan gbɛɛ, <N nuu abɔ, ongbidɔ osuse oyɛyɛ!
Ngwi abu tso oyɛyɛmi ungwɔ ogwee nɛ, n ka nu abu gbinɛbyi ani ungwɔ
kwuba. Ba wa tsatsa yi ongyukwo mgbi abu!>

22 <<Inggisɛ ngwu o nun igbe onyi na kpaa ba. O gbɛɛ, <Ongyukwo, Abu
nu ani oyɛyɛ yi igbe onyi; dii, n tu onyi mbwokɛ ele aana.>

23 <<Ongyukwo mgban nyan gbɛɛ, <N nuu abɔ, ongbidɔ osuse oyɛyɛ!
Ngwi abu tso oyɛyɛmi ungwɔ ogwee nɛ; n ka nu abu gbinɛbyi ani ungwɔ
kwuba. Ba wa tsatsa yi ongyukwo mgbi abu!>

24 <<Ta inggisɛ ongwu ngbɛ isule iwyo na ba. O gbɛɛ, <Ongyukwo, ani
teyi ye dafi abu li inggisɛ ofyumfye ali mani, abu li shɛmi imbe ngwi abu
kya ba di li gbe ngwikwo mi imbe ngwi abu fwe etɔ ba mani.

25Nghanɛ ani mio tasɛ lu ka kye awuya mgbi abu da mi esɛ. Dii, ungwɔɔ
dzani.>

26 <<Ongyukwo mgban nun uka gbɛɛ, <Abu ongbidɔ ntimbali di wo
ewewa nɛ! Ngwi abu plɛ ye gbɛɛ ani li shɛmi imbe ngwi ani kya ba, di li
gbe ngwikwo mi imbe ngwi ani fwe etɔ ba nɛ,

27 i tishi se waali, abu ki kye ani udza da mi ozu awuya, ikyegbɛɛ nin wa
yɛ yɔ, n ki dulu udza mgbɛn yi eni owaawa.

28 << <Gbɛlu isule iwyo na mbon na di yilen nu ongwu ndzɛ yi igbe efa
yi isule iwyo nani.

29 Lubana ali inggisɛ nsulun yɔ a ka mbwon ele, o dika sulun dzii. Ali
inggisɛ nsulun bayɔ, ungwɔ ngwi o sulun ma kpaa a ka kyi gbɛlun ele.

30Di kye ayayi ongbidɔ na ngwuta lu esɛ, mi iifu, imbe ngwi ikwu
otseetse yi aba ogyeegye ka dzɛmani.>

Mmala bɛyi mndɔ
31Onɔ ngwi Ongwɛ Inggisɛ ka ba mi okwɔkwɔmgban yi engyesɔ duu

yan ma, o ka sɔ itsuutɔmgban mi okwɔkwɔ ongwi esho.
32 Ɛsɛ duu ka kwakye mi iyayi mbon, ta o ka kyi ghalu inggisɛ yi ewoma

dafi inggisɛ ongyo ifyungwɔ li kyi ghalu mmala yi mndɔ nɛni.
33O ka gbe mmala tokɛ abugye di gbe mndɔ tokɛ abubɛ.
34 <<Ta utɔ ka gbɔ yi ama nto mi abugye ma gbɛɛ, <Ba na, ema ngwu

Otsani kye mse bɛ ema ewo ntonɛni; gyokwudɛmgbi ema na, esutɔ ngwi a
kyi mɛlu dzɛkɛ ikye ema wita mi onɔ ngwi a ta ɛsɛmani.

35 Lubana enbwa dɔ ani ema nin ungwɔ nin gye, ekweni kwin ema di
nin ungwɔ nin wa, ani li ingyoga ema di gbɛ ani,

36 ibiba angwuto kwin ema ten angwuto, ootse dɛn ema gbeka byin, n
wo obawi ema di wa kpadi ani.>

37 Ta ama onyaan ka nun uka gbɛɛ, <Otsɛ li engga ngwi eyi di abu dzɛ
enbwa se byi abu enbwa, hona kwu ekweni di kye ungwɔ nu abu wa?

38 Li engga ngwi abu li ingyoga se eyi gbɛ abu, naadi dzɛ ibiba angwuto
se to abu angwuto?

39 Li alonɔ ngwi eyi di abu dotse hona wo obawi se ka kpadi abu?

40Utɔ na ka nu uka gbɛɛ, <N nya ema otsitsi, alungwɔ ngwi ema kyɔ yi
inggisɛ onyi ama ngwu i nghama ewo mi idzidzɛ emi ongwunani ntonɛ yɔ,
li ani ngwu ema kyɔ yi ani.

41 Ta o sika nya ama nto mi abubɛmgban ntona gbɛɛ, <Noofɛmmɛnɛ na,
ema ama a wo ema ikamba nɛ, lu ifu ola ngwi a mɛwo ikye olodu yi
engyesɔmgban nani.

42 Lubana enbwa dɛn kpaa ema nin unkonyi nin gye ba, ekweni kwin
kpaa ema nin unkonyi nin wa ba,

43 n li ingyoga kpaa ema gbɛn ba, ibiba angwuto kwin kpaa i ten
angwuto ba, n dotse di wodzɛ obawi kpaa i gbeka byin ba.>

44 <<Ama kpaa ka byita gbɛɛ, <Otsɛ, li alonɔ ngwi eyi di enbwa naadi
ekweni kwu abu, hona li ingyoga hona dzɛ ibiba angwuto naadi dotse
hona wo obawi, se ya abu abɔ ba?

45 <<O ka nu uka gbɛɛ, <N nya ema otsitsi, ekyɛɛkyɛ ngwi ema kyɔ yi
inggisɛ onyi mi idzidzɛ ama ngwu i ngha ma ewo ntonɛ ba duu, li ani
ngwu ema kyɔ yi ani ba aali.

46 <<Ta a sika yɛ atata lu mi adɔ okwookwo ogyegwu, nghaduu ama
onyaan ntona sika kaka oshishe ogyegwu.>>

26
A wibu iYesu

1Ngwi iYesu gbɔdzɛ ntonɛ ngyɛ duu nɛ, o nya engwafɔɔn gbɛɛ,
2 <<Dafi ema ye gbɛɛ oga owɛ owatɔ-watɔmgbi emi Israi sisi egbe efa nɛ,

a ka kye Ongwɛ Inggisɛ wo engyikyili abɔ nu ma gbokwon ngwɔn.>>
3Nɛ engyukwo ama ofifɛ yi emi obɔtsɛmgbi ama kwakye mi udɛ

okwukwo inggisɛ ofifɛ, ngwu iyin di iKayafa mani,
4 a si tsɛwɛ obwa iYesu daada lu ka ngwɔn.
5A gbɛɛ, <<nghaduu no ka li mi onɔ oga ba, kpakpana inggisɛ ntona ka

kyɔ ablodzɛ.>>
A kye engyie kyi iYesu ikye mi iBetani

6Ngwi iYesu ka dzɛ iBetani mi udɛ iSaimɔn inggisɛ otsoma nɛ,
7 ongyaa ba mbon yi ikpɔkpɔ alabasta ogbungbɛ nfyumfyummya

kpakpa, wa kye yawon ikye ngwi o kwodzɛ ongongo mi ewo adinyatsɛ.
8Dafi engwafɔ iYesu di ungwɔnɛ nɛ, itingga kyɔma. A byita gbɛɛ, <<Li

ali engyie ombeembe ngha?>>
9 <<A ki kye engyie nɛ gya mi mmya okwukwo kye awuya na nu emi

adzɛ.>>
10Ngwi iYesu ye ungwɔnɛ nɛ, o gbɔ yi ama gbɛɛ, <<Kyɔnɛ ngwi ema le

nu ongyaa nɛ okakewo? O kyungwɔ nsunse yi ani.
11 Emi adzɛ ka dzɛ yi ema alonɔ duu, kpaa ani ka dzɛ yi ema alonɔ duu

ba.
12Onɔ ngwi o kye engyie ogbungbɛ nɛ kyi ani ewo na, o kyɔn ikye omɛlu

ani ni a wa kye ani ndzi.
13N nya ema otsitsi, ali imbe ngwi a gbɔ Esɔ Osuse nɛmi ɛsɛ olɔlɔ duu,

ungwɔ ngwi o kyɔ nɛ kpaa a ka gbɔn, ikye owɛ odzɛmgban.>>
IJuda gbela okye iYesu gya

14Nɛ onyi mbi emi iwyodefa ntona, ongwu a li kwun di iJuda Iskarɔti, kɛ
mbi engyukwo ama ofifɛ

15 ka byita gbɛɛ, <<Ni ani kyon wo ema abɔma li ekyɛ ngwi ema weka
onu ani?>> Nɛta a kyi gbɔlu isule osudiwyo kye nun.

16Wita mi onɔ na iJuda le pita ofɛ ni ongwu kyon wo ma abɔ.

Ungwogye mgbi Otsɛ ongwi olɛlɛ
17Mi egbe ongwi ababɔmgbi oga ibredi ngwi a kye okwuna wele ba ma,

emi ongwafɔ iYesu ba mbon wa byita gbɛɛ, <<Li mi ole ngwi abu mina gbɛɛ
ni eyi mɛ abu imbe ni abu wa gye oga owɛ owatɔ-watɔmgbi emi Israi?>>

18O nya ma gbɛɛ, <<Kɛmbi inggisɛ oka mi ifu ogalu ka nyan gbɛɛ,
<Otsetse gbɛɛ: onɔ ngwi a kye dzɛ ani ma dzɛ kwɛkwɛ. N ka ka gye oga
owɛ owatɔ-watɔmgbi emi Israi mi udɛ abu yi engwafɔmgbi ani.> >>

19Nghanɛ engwafɔ ntona si kyɔ dafi iYesu tso ma mani man a si wewo
oga owɛ owatɔ-watɔmgbi emi Israi.

20Ngwi onɔ gbɛsɛ nɛ, iYesu kwo ongongo le gye ungwogye mi adinyatsɛ
yi emidan iwyodefa ntonani.

21Ngwi a le gye ungwogye nɛ, o gbɛɛ, <<N nya ema otsitsi, onyi mbi ema
ka kye ani gya.>>

22 Engwafɔɔn si yɛɛ elela wita ogbɔ yan onyonyi gbɛɛ, <<Otsɛ, mi otsitsi li
ani ba lɔ?>>

23 IYesu nu uka gbɛɛ, <<Li onyi mi idzidzɛ ema nle gye ungwogye yi ani
nɛ ka kye ani gya.

24Ongwɛ Inggisɛ ka lu dafi Afɛ lɔ ikyon ma yɛyɛ. Kpaa ahoo mi ikye
inggisɛ nkye Ongwɛ Inggisɛ gya mani! Tatase a ki mban ba.>>

25Nɛ iJuda nka kyon gya ma gbɛɛ, <<Otsetse, mi otsitsi li ani ba lɔ?>>
IYesu nu uka gbɛɛ, <<O gbɔ wali.>>

26Ngwi a le gye ungwogye nɛ, iYesu kyi kyelu ibredi, kye angba nu
Imgbasho man kye mwalu, di kye nu engwafɔmgban, gbɛɛ, <<Gbɛ gye na;
nɛnɛ li ewo mgbi ani.>>

27Nɛ o kyi kyelu ibwɛ yi eneekwɔmi ele, kye angba nu Imgbasho di kye
nu ma, si gbɛɛ, <<Ema duu, wa na.

28Nɛnɛ li eyi mgbi ani mgbi ondu odzɛɛdzɛ, ngwi a kye kyi ikye okye ali
ibwubwe ta ibyi inggisɛmkpa.

29N nya ema, wita onɛnɛ nghataa lu iyayi n ka weni awawa ekwɔ nɛ
wuba nghataa ba egbe ngwi ani ka wa wan ofufɛ yi ema mi esutɔmgbi
Otsani mani.>>

30Onɔ ngwi a shashi onyi otsɛ Imgbasho ngyɛ nɛ, a tasɛ lu unggwɔ olivi.

IYesu teyi gbɔ angwɛ ota-ta
mgbi iPyita

31 Ta iYesu nya ma gbɛɛ, <<Mi otu inɛ nɛni ema duu ka yɛyikpa mi ikye
odzɛ ani, lubana Afɛ lɔ gbɛɛ: << <N ka kwudɔwo inggisɛ ongyo ifyungwɔ,
man ifyungwɔmmala ka ganya.>

32Nghaduu onɔ ani wa kyato yɔ, n ka teyi ema lu iGalalia.>>
33 IPyita nyan gbɛɛ, <<Ni inggisɛ duu yɛyikpa mi ikye odzɛ abu kpaa, ani

ka yɛ ba.>>
34 IYesu gbɔ yi iPyita gbɛɛ, <<N nya abu otsitsi, mi otu inɛ nɛni, duuse ni

ogbigbi teela, abu ka tangwɛ ani akpe eta.>>
35Nghaduu iPyita biibɛ gbɛɛ, <<Yeba ni ani ka kwulu yi abu kpaa, n ka

tangwɛ abu ba.>> Man engwafɔ angbeka ntona kpaa gbɔ elodzɛ onyi.

IYesu bibɔ mi iGesemani
36 IYesu kɛ imbe ngwi a li kwun di iGesemani yi engwafɔmgban, o si

nya ma gbɛɛ, <<Sɔmmɛnɛ na, ni ani kɛmmana ka bibɔ.>>

37O kye iPyita yi emi ongwɛ iDzebedi nghi efa wafɔ yan, o kyelela saan
di dzɛmi okakewo.

38O nya ma gbɛɛ, <<Ani kyelela she jo kɛ ikwongye kpaa. Dzɛmmɛnɛ, di
ngyo yi ani na.>>

39Ngwi o gblekɛ iyayi gwee nɛ, o lakɛ esɛ kye inɛ tukwu esɛ bibɔ gbɛɛ,
<<Otsani, ni li kyɛmɛ yɔ, kyi kyelu ibwɛ adzɛ nɛmbi ani. Nghaduu no ka li
oweka mgbi ani ba, kpaa oweka mgbi abu no kyɔ.>>

40Nɛ o yidɔ luba mbi engwafɔɔn si wa di ma le nuna. O byi iPyita gbɛɛ,
<<Ema ka yagba ngyo yi ani mi obyi onyi kpaa lo?

41 <<Ngyo di bibɔ ikye ni ema ka gbɛsɛmi imbadi ba mani. Onodzi le
mina, kpaa ewo yɔ dzatsi.>>

42O diyɛ lu akpe ongwu fan ka bibɔ gbɛɛ, <<Otsani, ni li kyɛmɛ okyelu
ibwɛ adzɛ nɛ ba, se ni ani wan yɔ, owitukwu mgbi abu no kyɔ.>>

43Ngwi o di yɛ nɛ, o di tu ma le nuna, ikyekyɛ akwukwinɛmgbi ama
sundo.

44Nghanɛ o diyɛ dzɛma ta kpɔɔ dika bibɔ akpe ongwu ta, le gbɔ elodzɛ
na kpɔɔ.

45O yɛ ba mbi engwafɔmgban di gbɔ yi ama gbɛɛ, <<Ema kale nuna dile
tonya maa? Dii, obyi ma dzɛ kwɛkwɛ, ngwi a ka kye Ongwɛ Inggisɛ wo emi
ibwubwe abɔ wa.

46Kyato, i kɛ na! Inggisɛ nkye ani gya ma o dzɛ na!>>
A bwa iYesu

47Ngwi o kale gbɔdzɛ nɛ, iJuda, onyi mbi emi iwyodefa ntona, wa to.
Ibyi inggisɛ byi okwusunkli bɛyi okwuta ama osundo kyɛ yan kyɛ, ngwi li
engyukwo ama ofifɛ bɛyi emi obɔtsɛmgbi ama dɔma esɔ.

48 IJuda nkyon gya na teyi bwondu yi ama gbɛɛ: <<Ongwu ani kye ondu
kwon ataka ma li ongyulɔma aali; bwan na.>>

49 IJuda kwɔkɛmbi iYesu akponyi, si gbɛɛ, <<N tangba, Otsetse!>> Man
kye ondu kwon ataka.

50 IYesu nyan gbɛɛ, <<Oya, kyungwɔ abu ba ikyon mani.>> Ta inggisɛ
ntona gbleba, dzɛ iYesu wo bwan.

51 Labɔlabɔ nɛta, emidi iYesu onyi kye ngwalu okwusunkli mgban kye
kwɔdzɛ ongbidɔmgbi okwukwo inggisɛ ofifɛ adɔ.

52 IYesu nyan gbɛɛ, <<Yile okwusunkli mgbi abu wokɛmbi ikwukwun,
ikyesinɛ ama nngwa okwusunkli duu ka kwulu mi okwusunkli.

53 Ema tsɛwɛ gbɛɛ ani ka kwu Otsani ela, ta o ka byakpa gbe engyesɔ
ngha obyi* engyesɔ iwyodefa dɛsɔ nu ani lo?

54Nghama ka kyɔsinɛse ngwi Afɛ ngbɛɛ ungwɔnɛ ka kyɔmi itɔ ofɛ nɛ
kyɛmɛ na mbwumbwo?>>

55Mi onɔ na iYesu gbɔ yi ibyi inggisɛ ntona gbɛɛ, <<Ani gbe ama
onghaadɔ teyi se, ngwi ema kyɛ yi okwusunkli bɛyi okwuta ama osundo
owa bwa anii? Alegbe ani li sɔ akangga ozu okwukwo osunu Imgbasho mi
iJerosalin le tsungwɔ kpaa ema bwa ani ba.

56Nghaduu ungwɔnɛ kyɔ ikye ni ungwɔ ngwi ama ogbɛɛsɛ lɔma
mbwumbwo.>> Nɛta engwafɔmgbi iYesu duu dzanta tsinya lu.
IYesu mi inai okwakye

57Ama nbwa iYesu ma kyon kɛmbi iKayafa, okwukwo inggisɛ ofifɛ,
imbe ngwi etsetse mgbi ola bɛyi engyukwo kwakye mani.

* 26:53 26:53 Obyi ongyesɔ onyi li engyesɔ idubu egyin.

58Nghaduu iPyita kyan iyikpa mbombo, nghataa kaka ifyudɛ okwukwo
inggisɛ ofifɛ. O kaka ka sisɛ yi ama ongyoongyo ntona ikye odi ungwɔ nka
kiyayi mani.

59 Engyukwo ama ofifɛ bɛyi okwakye duu le pita itɔdzɛ atsika ni ama
kye abɔ byi ele ngwɔ iYesu.

60Ama okyɔ obwɛndɛ atsika kwuba tɔ ba esɛ, nghaduu a tu itɔdzɛ onyi
ba, owa ngyɛ-ngyɛ inggisɛ efa tɔ ba

61wa gbɛɛ, <<Inggisɛ nɛ gbɛɛ, <Ani ka yagba kyi gbobu ozu okwukwo
osunu Imgbasho mi iJerosalin di yilen mbɛmi egbe eta.> >>

62Nɛ okwukwo inggisɛ ofifɛ kyato di byi iYesu gbɛɛ, <<Abu ka nu uka mi
odzɛ ngwi a le gbɔ kwu iyi abu nɛ lo?>>

63Kpaa iYesu dzɛ shili. Okwukwo inggisɛ ofifɛ na nyan gbɛɛ, <<Ani
gbabɔ nu abu mi iyi mgbi Imgbasho ndzɛ oshishe nani: Nya eyi ni abu li
iMedzaya, Ongwɛ Imgbasho ma yɔ.>>

64 IYesu gbɛɛ, <<Ɛɛn, dafi abu gbɔmani. Kpaa n nya ema duu gbɛɛ naa:
Mi iyayi ema ka di Ongwɛ Inggisɛ sɔdzɛ abugye mgbi Ongwu nngha yi
mfye kyɛ akpa mi esho.>>

65Nɛta okwukwo inggisɛ ofifɛ na si fawa ewon angwuto di gbɛɛ, <<O fya
Imgbasho ito! Kyɔsinɛ ngwi eyi dika mina obwɛndɛ angbeka? Dika, onɛnɛ
ema fwo ito nɛni.

66 Ema tsɛwɛ sinɛ?>> A gbɛɛ, <<O mɛ ondu ikwongye.
67Nɛta a kyanggwɔ kyin inɛ di gbon. Angbeka tan afɛ
68 di gbɛɛ, <<Yegbɔ nya eyi ka, abu iKrestu. Li emɛ kwudɔwo abu

okwuta?>>
IPyita tangwɛ iYesu

69Mi onɔ na iPyita sɔdzɛ ifyudɛ utɔ, man ongwongyiidɔ ba mbon. O
gbɛɛ, <<Abu kpaa li onyi mbi ama nkyɛ yi iYesu ongwi iGalalia.>>

70Kpaa iPyita tangwɛmi inai ma duu. O gbɛɛ, <<Ani ye odzɛ ngwi abu le
gbɔ na ba.>>

71Nɛ o tasɛ lu onufoka, imbe ngwi ongwongyaa oka din di nya inggisɛ
ama nto mmana ma gbɛɛ, <<Inggisɛ nɛ dzɛ yi iYesu ongwi iNadzareti.>>

72O di tangwɛ, yi ofaafa gbɛɛ: <<Ani ye inggisɛ na ba!>>
73 I kye onɔ bwee nɛ, ama nto mmana ma kɛmbi iPyita ka gbɛɛ, <<Mi

otsitsi abu li onyi mboma, ikyesinɛ ela mgbi abu mi ikye kye abu gya.>>
74 Ta o si wita owo ewon ikamba di fa gbɛɛ, <<Ani ye inggisɛ na ba!>>

Labɔlabɔmata ogbigbi si teela.
75Man iPyita wɛ elodzɛ ngwi iYesu teyi gbɔ yan mani gbɛɛ: <<Duuse ni

ogbigbi teela, abu ka tangwɛ ani akpe eta.>> Ta o tasɛ ka tsukwu kpakpa.

27
IJuda kye ewon widɔkwɔ

1Mi egbegbe byibyiibyi, engyukwo ama ofifɛmgbi Imgbasho bɛyi
engyukwo emi ɛsɛ na duu bwalu ondu okyi ngwɔlu iYesu.

2A bwan adi, kyon lu ka nu mi abɔmgbi iPlatu, iGɔna mani.
3Mi onɔ ngwi iJuda, ongwu nkyon gya na, di gbɛɛ iYesu le lu ondu ikwu

nɛ, itukwu mgban kyata man o yile isule osudiwyo na lu ka nu engyukwo
ama ofifɛ bɛyi engyukwo mgbi emi iJuda.

4O gbɛɛ, <<Ani kyungwɔ obube, dafi ani kye inggisɛ nkyɔ obube ye ba
gya mani.>>
A nun uka gbɛɛ, <<Mgbi eyi dikyɛ? Nana li okakewo mgbi abu,>>

5Nghanɛ iJuda kye udza na fwe toma kɛ ozu okwukwo osunu Imgbasho
mi iJerosalin man lu. Ta o si lu ka kye ewon widɔkwɔ.

6 Engyukwo ama ofifɛmgbi Imgbasho kye salu isule ntonani si gbɛɛ,
<<Li ola ba okye udza nɛ wokɛ imu mgbi eyi, bana li udza eyi.>>

7Nghanɛ a gbela okye udza na gya ikpɛsɛ yi inggisɛ ombɛ ishe no li imbe
ogbe ingyoga ndzi mi ele.

8 Li ikyengha ngwi a li kwu imbe na gbɛɛ ikpɛsɛmgbi eyi nghataa ba inɛ
aani.

9 Ta odzɛ ngwi Oyegbɔ iJeremia gbɔma mbwumbwo gbɛɛ: <<A kyi salu
isule osudiwyo ntonani, mmya ngwi emi Israi gbela kpa mi ikye iYesu
mani,

10man a kye udza ma gya ikpɛsɛ yi inggisɛ ombɛ ishe, dafi Otsɛ
Imgbasho teyi wo ani ola mani.>>

IPlatu byi iYesu ita
11Mi onɔ na iYesu kwudzɛ iyayi iGɔna, iGɔna si byun gbɛɛ, <<Abu li utɔ

mgbi emi iJudaa?>> IYesu nyan gbɛɛ, <<Dafi abu gbɔmani.>>
12Onɔ ngwi engyukwo ama ofifɛmgbi Imgbasho bɛyi engyukwo mgbi

emi iJuda maayi ban nɛ, o kwondu onyi ba.
13Nɛ iPlatu byun gbɛɛ, <<Abu fwo obwɛndɛ ngwi a gbe ba mi ikye abu

nɛ lo?>>
14Kpaa iYesu kwondu ba, di nu uka mi itɔdzɛ onyi kpaa ba, i kwulu

iGɔna ewo kpakpa.
15Onɔ nɛ i teyi li aletɔmgbi iGɔna mi onɔ oga owɛ owatɔ-watɔmgbi emi

Israi, odulu inggisɛ onyi mi obawi ongwu emi Israi gbela won mani.
16Mi onɔ na a dzɛ yi ibwubwe inggisɛ oka mi obawi, iyin di iBaraba.
17Dafi emi Israi kwakye duu nɛta, iPlatu byi ma gbɛɛ, <<Li emɛ ngwu

ema mina gbɛɛ ni ani dulu nu ema; li iBaraba naadi iYesu ngwu a li kwun
di iMedzaya na?>>

18 Lubana o ye dafi li mi ikyili ngwi a kye iYesu ba mbi ongwu mani.
19Dafi iPlatu ka sɔdzɛ itse ogbiikwɔ nɛ, owan dɛsɔ nɛ gbɛɛ, <<Ka dzɛ yi

unkonyi okyɔ yi inggisɛ ndzɛ yi obube ba nɛ ba, lubana ani gyadzɛ kwuba
inɛmi elela mi ikye mgban.>>

20Nghaduu engyukwo ama ofifɛ bɛyi engyukwo mgbi emi iJuda tu ibyi
inggisɛ ntona wo gbɛɛ nu ma bɔ iBaraba kpaa iYesu yɔ nu ma ka ngwɔn.

21 IGɔna byi ma gbɛɛ, <<Li emɛmi idzidzɛ inggisɛ efa ntonɛ ngwi ema
mina gbɛɛ ni ani dulu nu ema?>>
A wulu gbɛɛ, <<IBaraba.>>
22 IPlatu byi ma gbɛɛ, <<Nghanɛ nin kyɔsinɛ yi iYesu ngwu a li kwun di

iMedzaya nɛ?>>
Ama duu wulu gbɛɛ, <<Gbokwon mi ekwatsi.>>
23 IPlatu byita gbɛɛ, <<dikyɛ? Li alungwɔ obube ngwi o kyɔ?>>
Kpaa a nghao feela okwukwo gbɛɛ, <<Gbokwon mi ekwatsi.>>
24Ngwi iPlatu di gbɛɛ odzɛmgbi ongwu le kaka ma adɔ ba, eye kpaa dile

fya okyɛɛ nɛ, o mweni di sabɔmi inai ma. O gbɛɛ, <<Ani dzɛ yi obube mi
eyi mgbi inggisɛ nɛ ba, li idɔmgbi ema!>>

25 Inggisɛ ntona duu nu uka gbɛɛ, <<Ni eyi mgban dikye eyi yi engwɛ eyi
duu!>>

26 Ta o dulu iBaraba nu ma: Kpaa iYesu yɔ, o nu ma gbon onitse ngyɛ
taman, kyon wo ma abɔ gbɛɛ nu ma ka gbokwon mi ekwatsi.

Eblakwutsɛ nya iYesu agya

27 Ta ama oblakwutsɛmgbi iGɔna na kye iYesu lu agya oka mi ifyudɛ utɔ
di gbe obyi oblakwutsɛ duu kpakɛkɛ won.

28A dulun angwuto di gbe awulu omuma jaan won ewo,
29 diyɛ fulu akata mi ato tukwun ikye. A di kye okwuta won kɛ abugye,

yɛ kwɛsɛmi iyayi mgban nyan agya gbɛɛ, <<Eyi ta abu angba, utɔmgbi
emi iJuda!>>

30A kyanggwɔ kyin, di kye gbɛlu okwuta na mi abɔmgban yilen gbon
mi ikye dudɔ-dudɔ.

31Ngwi a nyan addi ngyɛ nɛ, a kye dulun awulu na mi ewo yɛ gbe
angwuto mgban won. Man a tawon lu oka gbokwon mi ekwatsi ngwɔn.

A gbokwo iYesu mi ekwatsi
32Dafi a le tasɛ nɛ, a kpatsɛ ongyulɔ ongwi iSirini, iyin di iSaimɔn,

nɛman a siin gbɛɛ non kye ekwatsi nani.
33A wa kaka imbe ngwi a li kwun gbɛɛ iGogota (Ngwi itan di idingbo

nani.)
34Mi imbe na a kye eneekwɔ ngwi a kye takye yi mcɛ nu iYesu gbɛɛ non

wa, kpaa ngwi o mbadi nɛ, o fwa owan.
35Ngwi a gbokwon mi ekwatsi nyɛ nɛ, a kye ghalu angwuto mgban mi

efa ogboogbo.
36Man a sɔkɛ, le ngyon mmanani.
37Mi onyɛ ikye mgban kɛ esho gwee, a kye itɔdzɛ ngwi a kye won ewo

ma kyi lɔlu bɛkɛ ele gbɛɛ: NƐNƐ LI IYESU, UTƆ MGBI EMI IJUDA.
38 Emumyi ama ofofɛ nghi efa kpaa a gbokwo ma yan, onyi mi abugye

mgban yi oka mi abubɛmgban.
39Ama nnyɛ kwɛkwɛ gbe ito tukwun ewo, dile ngwi ikye,
40 yɛ le gbɛɛ, <<Abu nka gbobu ozu okwukwo osunu Imgbasho mi

iJerosalin di yilen mbɛmi egbe eta ta nɛ, dulu ewabu tɔ! Tashulu mi
ekwatsi, kini abu li Ongwɛ Imgbasho yɔ!>>

41 Li itɔ ofɛ nɛ kpɔɔ ngwi engyukwo mgbi ama ofifɛmgbi Imgbasho yi
etsetse mgbi ola mgbi iMose bɛyi engyukwo mgbi emi iJuda mwibwa nyan
aali.

42A gbɛɛ, <<O dulu angbeka tɔ kpaa o yagba dulu ewon ba! Non li utɔ
mgbi emi Israi yɔ! Non tashulu mi ekwatsi, ta eyi ka nun oyɛyɛ.

43O nu Imgbasho oyɛyɛ. Ni Imgbasho dulun onɛnɛni ki non kpan
itukwu yɔ, lubana o gbɛɛ <Ani li Ongwɛ Imgbasho.> >>

44 Li itɔ ofɛ nɛ kpɔɔ ngwi emumyi ama ngwu a gbokwo ma yan mi
ekwatsi ntona kpaa yawon ito aali.

Ikwu iYesu
45 I wita mi obyi iwyodefa nghataa ba obyi eta ongwi onɔdɛ imbe yifu

kpatsɛ ɛsɛ duu.
46Dafi obyi eta hini iYesu makwɔ tasɛmi ela okwukwo gbɛɛ, <<Elio, Elio,

lama sabatani?>> -Itan gbɛɛ, <<Imgbasho mgbi ani, Imgbasho mgbi ani,
kyɔnɛ ngwi abu dzani ta?>>

47Onɔ ngwi angbeka nkwudzɛmmana fwo akwɔ nɛma a gbɛɛ, <<O le
kwu Elaija ela.>>

48 Labɔlabɔmata onyi mi idzidzɛmgbi ama tsinya ka kye isoso. O kye
tswokɛ eneekwɔ onunɔ, kye bwakɛ anggekwu, di kye nu iYesu gbɛɛ non
wa.

49Kpaa inggisɛ ama nsisi duu gbɛɛ, <<Kwulɛsɛ na, ni eyi di kana Elaija
kyɛma ka wa dulun tɔ.>>

50Ngwi iYesu diyɛmakwɔ tɔmi ela okwukwo nɛman, o si yulu.
51Mi onɔ na mata angwuto ntsɛdzɛ ozu okwukwo osunu Imgbasho mi

iJerosalin na gbua efa wita kyɛ esho nghataa to esɛ. Ikpɛsɛ suusu man
unggwɔ kadzɛ.

52 Endzi gbeka kwulu lakɛ asisa man ikpewo mgbi inggisɛ ama osaan
nteyi kwulu ma a kyile ma yɛɛ oshishe.

53A tasɛmi endzi, ngwi iYesu kyɛɛmi ikwu nyɛ duu nɛ, a lu kaka ogalu
osaan nani di tsetu inggisɛ ibyibyi.

54Dafi okwukwo ogbakwu bɛyi ama nto yan le ngyo iYesu di ɛsɛ osuusu
bɛyi ungwɔ ama nkyɔ duu nɛ, i kwulu ma ewo, a diyɛ gbɔ tɔ gbɛɛ, <<Otsitsi
o li Ongwɛ Imgbasho!>>

55 Engyaa kwuba to imbe na, le di kɛmbotunto. A kyɛdɔ iYesu kyɛ
iGalalia ikye oyan abɔmi imina mgban.

56Mi idzidzɛmgbi ama li iMeri iMagidalin, iMeri onɔ iJɛnsi yi iJose, bɛyi
owa iDzebedi.

A ndzi iYesu
57Dafi onɔ le gbɛsɛ nɛ, inggisɛ aludu oka mi Arimatia, iyin di iJose, o teyi

kye ewon yɛɛ ongwafɔmgbi iYesu.
58O kɛmbi iPlatu ka bɔn ikwɔmgbi iYesu, man iPlatu nondu gbɛɛ nu ma

kye nun.
59 IJose kyelu ikwɔ nani, kye angwuto ofufɛ ndiwon,
60 kye ka ndzi mi endzi mgbi ongwu ofufɛ ngwi o cɛfo mi unggwɔ. O

mulu ikwutsɛ okwukwo kye tukwukɛ ondendzi si di ofan nyɛ.
61 IMeri iMagidalin yi iMeri oka na sɔto fashi inɛ tsɛ endzi nani.

Inggisɛ ongyo endzi
62 Tegblifan ma, li egbe otonyewo, engyukwo mgbi ama ofifɛmgbi

Imgbasho bɛyi emi iFarasi kɛmbi iPlatu.
63A gbɛɛ, <<Ongyukwo eyi wɛ gbɛɛ onɔ ngwi inggisɛ ogbatsika na ka dzɛ

oshishe ma, o gbɛɛ, <Ni i wa nyɛ egbe eta ani ka kyɛɛmi ikwu.>
64Nghanɛ noola ikye nu ma ngyo endzi na saan nghataa ba egbe eta

nani. Bana, emi ongwafɔɔn ka wa kye yili ikwɔ na diyɛ nya ibyi inggisɛ
gbɛɛ o kyɛɛmi ikwu. Okpagyewo ongwi olɛlɛ nɛ ka wa timbi ngha ongwi
ababɔ.>>

65 IPlatu nya ma gbɛɛ, <<Kye ama ongyoongyo na, lu, ka ngyo endzi na
dafi ema yagba mani.>>

66Nghanɛ a lu ka kye kwobɛ ondendzi na mi ikwutsɛ nani di gbe ama
ongyoongyo le ngyo.

28
Okyɛɛ-kyɛɛ mi ikwu

1Ngwi egbe otonyidɔ wa nyɛ nɛ, mi egbegbe ototu mi egbe iladi, iMeri
iMagidalin yi iMeri oka na kɛ oka di endzi.

2 Vla nɛta ikpɛsɛ suusu kpakpa, ta Ongyesɔmgbi Otsɛ tashulu kyɛ esho
ba esɛ, wa munu ikwutsɛ na lu iyikpa di sɔkɛ ele.

3Odzɛɛdzɛmgban dzɛ dafi mmbwo onaabɔ, angwuto mgban di gbosa
dafi ofufu itu.

4Ama ongyoongyo ntona imio wo ma yan kpakpa man a shigakwu diyɛ
gbɛsɛ lakɛ esɛ dafi a kwulu mani.

5Ongyesɔ na nya engyaa ntona gbɛɛ, <<Ka mio ba na, lubana ani ye li
iYesu ngwu a gbokwon mi ekwatsi na ngwi ema le pitan.

6O dzɛmmɛnɛ ba; o kyɛɛmi ikwu, dafi o teyi gbɔmani. Ba wa di imbe
ngwi a kyon la ma na.

7Nghanɛ yɛ lu plɛ-plɛ ka nya engwafɔɔn gbɛɛ: <O kyɛɛmi ikwu di teyi
ema le lu iGalalia ma. Li mi imbe na ema ka din.> Li ungwɔ ngwi ani ba
owa nya ema aani.>>

8 Ta imio wo engyaa ntonani, nghaduu a dzɛ yi atsa kpakpa, man a
dzata endzi tsinya lu plɛ-plɛ ka nya engwafɔɔn.

9 Vla nɛta iYesu kpatsɛma. O nya ma gbɛɛ, <<Iyu no dzɛ yi ema.>> A yɛ
ba mbon, wa kpaklin afɔ di sunun.

10 IYesu si nya ma gbɛɛ, <<Ka mio ba na. Lu ka nya emidani nu ma lu
iGalalia; a ka di ani mi imbe nani.>>
Odzɛ ogbɔɔgbɔ mgbi ama ongyo endzi

11Dafi engyaa ntona kpatsɛ ofɛ le lu nɛ, angbeka mi idzidzɛmgbi ama
ongyoongyo ntona kaka ifu ogalu ka gbɔ nya engyukwo ama ofifɛmgbi
Imgbasho alungwɔ nkyɔ duu.

12Onɔ ngwi engyukwo ama ofifɛ kwakye yi engyukwo mgbi emi iJuda
ma a tsɛwodzɛ si kye awuya kpakpa nu ama oblakwutsɛ,

13 nya ma gbɛɛ, <<Ema ka gbɔgbɛɛ, <Engwafɔɔn ba mi otu wa kye yili
ikwɔmgban lu mi onɔ ngwi eyi le nuna mani.>

14Kini odzɛ nɛ to adɔmgbi iGɔna yɔ, eyi ka nyan odzɛ nka man dika
dulu ema tɔmi okakewo mani.>>

15Nghanɛ ama oblakwutsɛ ntona gbɛlu udza na di kyɔ dafi a nya ma ma
yɛyɛ. Ta utsa nɛ a gbɔn kpatsɛmbi emi iJuda nghataa ba inɛ.
Idɔ okwukwo

16 Ta engwafɔ iwyodonyi ntona lu iGalalia, mi unggwɔ ngwi iYesu teyi
nya ma gbɛɛ nu ma lu ele mani.

17Ngwi a din nɛ, a sunun, kpaa angbeka tangwɛ.
18Nɛ iYesu ba mboma wa gbɛɛ, <<Ali mfye mi esho yi esɛ duu a kye nu

ani.
19Nghanɛ lu dika nu inggisɛmi ɛsɛ duu yɛɛ engwafɔmgbi ani, kyɔma

iBatisima mi iyi mgbi Otsɛ yi Ongwɛ bɛyi Onodzi Osaan,
20 di tso ma ongyo alungwɔ ngwi ani wo ema ola mi ele duu. N dika dzɛ

yi ema alonɔ duu, nghataa kɛ ongyɛɛngyɛ ɛsɛ.>>

Esɔ Osuse mi abɔmgbi
iMaki

IJɔn okyɔ iBatisima mɛ ofɛ
1Owita-wita mgbi Esɔ Osuse mi ikpewo iYesu iKrestu, Ongwɛ Imgbasho.
2A tsekise lɔmi afɛmgbi oyegbɔ Adzaya gbɛɛ:

<<N ka dɔ ongyesɔmgbi ani no teyi abu,
ka mɛ abu ofɛ>>

3 <<Ela inggisɛ le kwu mi okwɛsɛ gbɛɛ,
<Mɛ Otsɛ ofɛ,

man ofɛ no byi klididi.> >>
4 Ta iJɔn okyɔ iBatisima ba, le kyɔ iBatisima mi okwɛsɛ dile gbeesɔmgbi

iBatisima okyatitukwu nu ma dzata inggisɛ yi ali ibwubwe.
5 Ɛsɛ iJudia duu bɛyi inggisɛ emi iJerosalin tɔ kɛmbon. Le fwi ali

ibwubwe mgbi ama, iJɔn dile kyɔma iBatisima mi ekyoo mgbi iJodan.
6 IJɔn wo angwuto ngwi a mɛmi andu ilakwumyi, yi okpa mmbwaba mi

oshi mgban, ma o li gye okpa yi enewo.
7Nɛnɛ li esɔmgban nose aani: <<Inggisɛ oka kyɛ ani iyikpa, O fyumfye

ngha ani, odi okpafɔmgban kpaa ani mɛ oshɛ ba.
8Ani le kyɔ ema iBatisima yi eni, nghaduu ongwu ka kyɔ ema iBatisima

yi Onodzi Osaan.>>
Ibatisima yi igyila mgbi iYesu

9 Egbe oka nɛ iYesu kyato mi igeli iNadzareti mi ayɛsɛ iGalalia wa to ta,
iJɔn si kyɔn iBatisima mi ekyoo iJodan.

10Dafi iYesu le kyato mi eni nɛ, o di esho kwulu man Onodzi kyɛ esho ba
mbon dafi anyama mani.

11 Ta ela kyɛ esho gbɛɛ: <<Abu li Ongwɛ Ani mgbi itukwu-itukwu; i kpa
ani yi abu saan.>>

12Onodzi byakpa kyon dɛsɔ lu okwɛsɛ akponyi,
13 o dzɛ okwɛsɛ egbe ngwusefa, ngwi iSatan le gyilan. O dzɛ yi emi

mmbwaboshɛ, engyesɔ dile tobyun.
IYesu kwu engwafɔ emi ababɔ ela

14Ngwi a wa kye iJɔn wokɛ obawi nɛ, iYesu kaka ifu iGalalia, le gbɔ Esɔ
Osuse mgbi Imgbasho.

15O gbɛɛ, <<Onɔma gyɔ wa. Esutɔmgbi Imgbasho dzɛ kwɛkwɛ.
Kyatitukwu mi ali ibwubwe mgbi ema di noyɛyɛmi Esɔ Osuse nɛ na!>>

16Dafi IYesu nose le kyikyɛmi ewuutɔmgbi iGalalia nɛ, o di iSaimɔn yi
Andru ongwunɔn le ngwi ukɛmi utɔ, ikyena a li ama otuntsɛ.

17O nya ma gbɛɛ, <<Kyɛdɔ ani na, ta n ka nu ema yɛɛ ama okwu inggisɛ,
ka li mmbweni wuba.>>

18Ntunto nɛta a dzata ukɛmgbi ama kyɛdɔn.
19Ngwi o gblekɛ iyayi gwee nɛ, o di iJɛnsi ongwɛ iDzebedi bɛyi

ongwunɔn iJɔn mi uwaa, tole mɛ ukɛmgbi ama.
20O mbe onɔ ba ta kwu ma ela, ta a dzata otsɔma mi uwaa yi ama ngwu

a kye ma idɔ untsɛ si kyɛdɔ iYesu.
IYesu lɔ onodzi obube onya

21A lu iKapenahun, man ngwi egbe otonyidɔ wa ba nɛ, iYesu kaka
ifoozu okwakye mgbi emi iJuda si wita otsungwɔ.

22 I kwulu inggisɛ ntona ewo mi ungwɔ otsootso mgban, ikyekyɛ o tso
ma dafi inggisɛ ongwu ndzɛ yi mfye mani, dzɛ dafi mgbi etsetse mgbi ola
ntona ba.

23Mi onɔma ta, inggisɛ oka mi ozu okwakye mgbi emi iJuda ngwu esɛ
dɔn ikye teela gbɛɛ,

24 <<Li alungwɔ ngwi abu mina yi eyi, iYesu ongwi iNadzareti? Abu ba
owa dzili eyii? Ani ye inggisɛ ngwu abu dzɛmani, Ongwɛ Osaan mgbi
Imgbasho!>>

25 IYesu kyɔkyɔ yan gbɛɛ, <<Yile ondu tukwu! Tasɛmbon!>>
26Onodzi obube na siin mfyumfye yi ela otaata man si tɔ dzanta.
27 I kwulu inggisɛ ntona ewo kpakpa ta a byi ewoma gbɛɛ, <<Li ekyɛ

dɛn? Otsootso ofufɛ nkyɛ yi mfye! O li wo onodzi ibwubwe kpaa ola ta a li
fwon.>>

28Odzɛmgban si gbɔfwɛ vla kpatsɛ ayɛsɛ iGalalia duu.

IYesu ngyɛlu inggisɛ gwuba ootse
29Ngwi a dzata ozu okwakye mgbi emi iJuda mata, a lu yi iJɛnsi bɛyi

iJɔn mi udɛmgbi iSaimɔn yi Andru.
30Awo bwa Onowa iSaimɔn ladzɛ esɛ, man a nya iYesu odzɛmgban.
31Nghanɛ o kɛmbon, yan abɔ kyilen sɔkunto. Awo na dzanta man o si

wita ogbe ungwogye nu ma.
32Mi onɔdɛ na ngwi onɔ kaka esɛ nɛta, inggisɛ ntona gbe emi ootse bɛyi

ama esɛ dɔma ikye ba mbi iYesu.
33 Emi igeli na duu kwakye mi onufɛ,
34man iYesu ngyɛlu inggisɛ gwuba ootse idzidza-dzidza. O di lɔ onodzi

emɛsɛ gwuba onya, kpaa o gbela ni onodzi emɛsɛ gbɔdzɛ ba ikyekyɛ a ye
itɔ inggisɛ ngwu o dzɛmani.

IYesu gbeesɔ mi iGalalia
35Mi egbegbe ototu ngwi imbe ka yifu nɛ, iYesu kyato dzata udɛ lu imbe

ngwi o ka dzɛ yuon, bibɔmi ele.
36Nɛ iSaimɔn yi angbeka ntona lu le pitan,
37 ngwi a tun nɛ, a nyan gbɛɛ, <<Ali inggisɛ duu le pita abu!>>
38Nɛ iYesu nya ma gbɛɛ, <<I kɛ agwɔ angbeka ama nto kwɛkwɛ nɛni,

zukwu nin ka gbeesɔmi ele kpaa, lubana li ikye ungwɔ ngwi ani ba ma
aali.>>

39Nghanɛ o dzagaba kpatsɛ iGalalia, le gbeesɔmi ozu okwakye mgbi
emi iJuda dile lɔ emi onodzi emɛsɛ tɔ.

IYesu ngyɛlu inggisɛ otsoma
40 Inggisɛ ndotsoma ba mbi iYesu wa kwakwafɔ esɛ tɛkyɛ nun gbɛɛ, <<Ni

abu mina yɔ, o ki nu ani yɛɛ saan.>>
41Ngwi iYesu li di elela kpakpa nɛman o na abɔmgban gbo inggisɛ na

ewo di nyan gbɛɛ, <<Ani mina; yɛɛ saan!>>
42 Plɛ nɛta otsoma dzanta man ootse mgban ngyɛ.
43 IYesu si byakpa nun ofɛ no lu di kwon adɔ saan gbɛɛ:
44 <<Di gbɛɛ abu nya inggisɛ onyi odzɛ nɛ ba. Kpaa lu ka kye ewabu tso

inggisɛ ofifɛmgbi Imgbasho di fifɛ dafi iMose nose woola ikye oyɛɛ saan
mani, no li obwɛndɛmboma.>>

45Nghaduu o lu le ka gbɔdzɛ ele dzii, dile gbɔfwɛ utsa nani. Ikyenghanɛ,
iYesu yagba kaka igeli na mi ododa wuba kpaa lu ka dzɛkɛ imbe oklii.
Jokpaa inggisɛ ntona dile ba mbon mi ali agya duu.

2
IYesu kyile inggisɛ ngbikye tukwu esɛ

1Ngwi egbe wa sisi gwee nɛ, iYesu si yidɔ lu iKapenahun, inggisɛ ntona
si fwo gbɛɛ o yɛ kaka udɛ.

2 Ta inggisɛ kwuba kwakye mbonyi, nghanɛ imbe dzɛma wuba, onufɛmi
esɛ kpaa imbe dzɛ ba. IYesu sile gbeesɔ nya ma.

3 Ta inggisɛ angbeka nghi enɛ wa to, kye inggisɛ ngbikye tukwu esɛ le ba
mbi iYesu.

4Dafi a yagba kyon kaka mbi iYesu ba ikye ibyi inggisɛ nɛ, a ka flɛ
ikpendu mi ikye mgbi iYesu yɛyɛman kyon tashulu yi amukwu wa
lakiyayi iYesu.

5Ngwi iYesu di oyɛyɛ onuunu mgbi ama nɛ, o nya inggisɛ ngbikye tukwu
esɛ na gbɛɛ, <<Ongwɛ, a dzita abu yi ali ibwubwe mgbi abu.>>

6 Etsetse mgbi ola mgbi iMose angbeka sɔto mmanani, a le tsɛwɛmi
itukwu mgbi ama gbɛɛ,

7 <<Kyɔsinɛse inggisɛ nɛ gbɔdzɛ ngha? O le kwu Imgbasho shanyɛ! Li
emɛ ka dzɛ inggisɛ ta yi obube se Imgbasho yuon ta baa?>>

8 Plɛ nɛta, iYesu ka ye mi onodzi mgban gbɛɛ li ungwɔ ngwi a le tsɛwɛmi
itukwu mgbi ama joaali, man o nya ma gbɛɛ, <<I kyɔsinɛ ngwi ema le
tsɛwɛ itɔ ungwɔ ntonɛ?

9 Li ole nghao sunɔ ba: onya inggisɛ ngbikye tukwu esɛ na gbɛɛ, <A dzɛ
abu ta yi ali ibwubwe,> naadi o gbɛɛ, <Kyato, kyelu obutu mgbi abu
kyikyɛ>?

10Nghaduu li onu ema ye gbɛɛ Ongwɛ Inggisɛ dzɛ yi mfye mi ɛsɛ nɛ odzɛ
inggisɛ ta yi ali ibwubwe…>> O nya inggisɛ ogbikye tukwu esɛ na gbɛɛ,

11 <<N nya abu, kyato, kyelu obutu mgbi abu lu udɛ.>>
12O kyato, kyelu obutu mgban si kyikyɛmi inai ma duu. Ungwɔnɛ

kwulu ali inggisɛ duu ewo man a si tsɛ Imgbasho, le gbɛɛ, <<Eyi yama di
itɔ ungwɔnɛ ye ba!>>

IYesu kwu iLevi ela
13Nɛ iYesu di yidɔ kɛ ondu utɔmgbi iGalalia. Ibyi inggisɛ ba mbon, ta o

si wita otso ma.
14Dafi o kyikyɛ le kɛ nɛ, o di inggisɛ ogbɛ udza ifyɛɛ, iLevi ongwɛ Alfeɔ

sɔdzɛ opo ogbɛ udza ifyɛɛ. Man iYesu nyan gbɛɛ, <<Kyɛdɔ ani,>> ta iLevi
kyato kyɛdɔn.

15Dafi iYesu le gye ungwogye ongwi onɔdɛmi udɛ iLevi nɛ, ama ogbɛ
udza ifyɛɛ kwuba yi <<emi ali ibwubwe angbeka>> tole gye ungwogye
biyan bɛyi engwafɔɔn, lubana inggisɛ kwuba kyɛdɔn.

16Ngwi etsetse mgbi ola mgbi iMose ama nli emi iFarasi din le gye
ungwogye yi <<emi ali ibwubwe>> yi ama ogbɛ udza ifyɛɛ nɛ, a byi
engwafɔɔn gbɛɛ: <<Kyɔsinɛ ngwi ongyukwo mgbi ema le gye ungwogye yi
ama ogbɛ udza ifyɛɛ yi <emi ali ibwubwe>? >>

17Ngwi IYesu fwo ungwɔnɛ nɛ, o nya ma gbɛɛ, <<Li ama nle saan ma li
mina inggisɛ obwe ootse ba, kpaa li emi ootse. Ani ba owa kwu ama nle
saan ela ba, kpaa li emi ali ibwubwe.>>

A byi iYesu ita mi odzɛ ondu
otukwu-tukwu

18Onɔ oka nɛ ama okyɛ yi iJɔn okyɔ iBatisima bɛyi emi iFarasi tole
tukwondu. Inggisɛ angbeka si ba wa byi iYesu gbɛɛ, <<Kyɔsinɛse ngwi
engwafɔmgbi iJɔn okyɔ iBatisima bɛyi engwafɔmgbi emi iFarasi tole
tukwondu, kpaa engwafɔmgbi abu le tukwondu ba?>>

19 IYesu nya ma gbɛɛ, <<Ingyoga emi oga mgbi eba ka tukwondu onɔ
ngwi obongyaa dzɛ yi ama maa? Ungwɔ ka dzɛ ngha ba du. Ngwi a ka dzɛ
yi obongyaa tayɔ, a ka yama tukwondu ba.

20Nghaduu onɔ kyɛma ngwi a ka kyi kyelu obongyaa mi idzidzɛma ta a
ka tukwondu.

21 <<Inggisɛ onyi li kye ayɛ angwuto ofufɛ kye tukwu ogbugbe ba. Ki non
kyɔ ngha, ayɛ ofufɛ na ka kyi kwolu di fawa angwuto ogbugbe nani, dika
nu ifo na yɛɛ vɔn.

22 Inggisɛ onyi dika kye eneekwɔ ofufɛ yaokɛ ikpɔkpɔ eneekwɔ ogbugbe
ba, ikyekyɛ eneekwɔ na ka nu ikpɔkpɔ gbobu, man eneekwɔ bɛyi ikpɔkpɔ
duu ka nyanya. Kyɛmɛ yɔ a ka kye eneekwɔ ofufɛ yaokɛ ikpɔkpɔ ofufɛ.>>

Otsɛ mgbi egbe otonyewo mgbi
emi iJuda

23 Egbe otonyidɔmgbi emi iJuda oka nɛ, iYesu le kyikyɛ nyɛ okwɔ
ungwogyowe, dafi engwafɔɔn wafɔ yan le kɛ nɛ, a wita ole ngwunu
ungwogyowe.

24 Emi iFarasi gbɔ yan gbɛɛ, <<Dika, kyɔsinɛ ngwi a le kyungwɔ nli ola ba
mi egbe otonyewo ngha?>>

25 IYesu si nya ma gbɛɛ, <<Ema gbɔ ungwɔ ngwi iDevedi yi emi ibugen
nose kyɔmi onɔ ngwi enbwa dɔma ngwi a di dzɛmi imina na baa?

26Mi onɔ ngwi Abiata nose li okwukwo inggisɛ ofifɛmgbi Imgbasho
mani, iDevedi kaka ozu mgbi Imgbasho ka gye ibredi ngwi a kye mse bɛ
ele kye dzɛkɛ kyoon, ngwi ola gbɛɛ li ama ofifɛmgbi Imgbasho ta ka gye
mani. O di kye nu emi ibugen kpaa.>>

27Nɛ iYesu nya ma gbɛɛ, <<A ta egbe otonyewo mi ikye inggisɛ, li inggisɛ
ngwi a ta mi ikye egbe otonyewo ba.

28Nghanɛ Ongwɛ Inggisɛ li Otsɛmgbi egbe otonyewo kpaa.>>

3
Inggisɛ nkwulu abɔ

1Onoka nɛ iYesu kɛ ozu okwakye mgbi emi iJuda, man inggisɛ nkwulu
abɔ dzɛ ele.

2Angbeka mi ele le pita itɔdzɛ ni ama kye abɔ byi efu nun obube,
nghanɛ a gbe inɛ fyakwun ikye odi non ka ngyɛlu inggisɛ na ootse mi egbe
otonyewo yɔ.

3Nɛ iYesu nya inggisɛ okwulu abɔ na gbɛɛ, <<Kyato dzɛkunto mi inai ali
inggisɛ duu.>>

4 Ta iYesu byi ma gbɛɛ, <<Li ole nghao li ola mi egbe otonyewo: okyɔ
osuse naadi okyɔ obube, odulu oshishe watɔ naadi ongwɔɔngwɔ?>> Kpaa
a gbɔdzɛ onyi ba.

5O kyidi ma kpatsɛ yi itingga man i kakan ewo lu byulu mi itukwu
otiishu mgbi ama nani, iYesu nya inggisɛ na gbɛɛ, <<Na abɔmgbi abu.>> O
nan tɔ, man abɔmgban byakpa yɛɛ saan.

6Man emi iFarasi ntona tasɛ lu ka tsɛwɛ yi emidi iHerude dafi ama ka
kyɔ duse ngwɔ iYesu mani.
Ijiji inggisɛ kyɛdɔ iYesu

7Man iYesu tasɛ yi engwafɔɔn lu utɔ iGalalia, nɛ ibyi inggisɛmi iGalalia
kyɛdɔn.

8Ngwi a fwo alungwɔ ngwi o le kyɔ nɛ, inggisɛ kwuba mi iJudia,
iJerosalin, Idumia yi imbe angbeka mi oyombo ekyoo iJodan bɛyi imbe
angbeka kwɛkwɛ yi ogalu iTire yi iSidon ba mbon.

9 Ikyegbɛɛ inggisɛmbwo lamyɛ nɛ, iYesu nya engwafɔɔn gbɛɛ nu ma pita
ongwuwaa dzɛ fɛɛfɛ ongwu, di a wa dzi ongwu bɛkɛ esɛ.

10 Lubana o ngyɛlu inggisɛ kwuba ootse, nghanɛ ama nto yi ootse
idzidza-dzidza le na kiyayi ikye ni ama kye abɔ gbon.

11Alonɔ ngwi onodzi okpɛkpɛ din yɔ, a li gbɛsɛ lakiyayi mbon dile
makwɔ gbɛɛ, <<Abu li Ongwɛ Imgbasho.>>

12Nghaduu o wo ma ola kpakpa gbɛɛ nu ma ka gbɔ nya inggisɛ onyi itɔ
inggisɛ ngwi ongwu dzɛ ba.

IYesu sadu ama ogbikyon iwyodefa
13 IYesu tɔ lu esho mi ewunggwɔ si kwu ama ongwu mina ma ela, ta a ba

mbon.
14Nɛ o sadu iwyodefa mboma gbɛɛ nu ma li ama ogbikye ongwu,

ikyegbɛɛ nu ma dzɛ yi ongwu, ni ongwu di dɔma tasɛ ka gbeesɔ
15 odi dzɛ yi mfye ngyɛlu ootse di lɔ onodzi ibwubwe tɔ.
16Ntonɛ li iwyodefa ama o sadu ma aani: iSaimɔn (ongwu o nun iyi di

iPyita)
17 iJɛnsi ongwɛ iDzebedi bɛyi ongwunɔn iJɔn (mboma o nu ma iyi di

iBonɛgɛ, ngwi itan gbɛɛ emi ongwɛ akpala),
18Andru, iFyilipi, iBatlomi, iMatiu, iTɔmɔsu, iJɛnsi ongwɛ Alfeɔ, iTedusu

yi iSaimɔn Ogbodami
19 bɛyi iJuda Iskarɔti, ongwu nkye iYesu gya nani.

IYesu bɛyi utɔ mgbi onodzi emɛsɛ
20Nɛ iYesu kaka udɛ, ta ibyi inggisɛ di kwakye kpɔɔ, man iYesu yi

engwafɔɔn yagba ogye ungwogye kpaa gbɛ ba.
21Onɔ ngwi etɔmgban fwo odzɛ nɛ nɛ, a lu ikye oka gbekabyin, ikyekyɛ

a gbɛɛ, <<O dzɛmi odzɛɛdzɛmgban wuba.>>
22Man ama otso ola mgbi iMose nkyɛmi iJerosalin gbɛɛ, <<Onodzi

iBɛdzɛbu wodzɛmbi inggisɛ nɛni! O dile lɔ onodzi emɛsɛ tɔmi mfye
nani.>>

23Nghanɛ iYesu kwu ma ela gbɔdzɛ yi ama mi utsa gbɛɛ: <<ISatan ka lɔ
iSatan onya tɔ sinɛ?

24Ni esutɔ gha yi ewoma, esutɔ na ka yagba kwudzɛ gbɛ ba.
25Ni udɛ gha yi ewoma, udɛ na ka yagba kwudzɛ gbɛ ba.
26Ma ni iSatan kye afɔ twɛsɛ yi ewon di yɛ gha, o ka kwudzɛ gbɛ ba;

ongyɛɛngyɛmgban ba sewaali.
27Mi odzimɔ yɔ, inggisɛ onyi kpaa ka yagba kaka udɛ inggisɛmfye gben

okye ba, sede o ka tsekise bwa inggisɛmfye na adi. Duuse o ka gben okye.
28N nya ema otsitsi, ali ibwubwe yi ito ngwi inggisɛ le fya Imgbasho duu

a ka kye toma mkpa.
29Nghaduu inggisɛ ta nkwu Onodzi Osaan fyito, a ka dzanta yi obube

ba; ikyekyɛ o kyɔ alobube nli gyegwu.>>

30 IYesu gbɔdzɛ nɛ ikyekyɛ a le gbɛɛ, <<O dzɛ yi onodzi obube mbon.>>
Onɔ iYesu yi emi ongwunɔn

31Nɛ onɔ iYesu yi emi ongwunɔn wa to. A kwulɛsɛmi esɛ si dɔ inggisɛ
oka kɛ ifun oka kwun ela.

32 Ibyi inggisɛ sisɛ kpakɛkɛ won, a si nyan gbɛɛ, <<Onabu yi engwunabu
to esɛ le pita abu.>>

33 IYesu si byita gbɛɛ, <<Li angbele li emi onani yi engwunani?>>
34 Ta o ndinɛmbi ama nsɔ kpakɛkɛ won ma si gbɛɛ, <<Dii, ntonɛ li emi

onani yi engwunani aani!
35Ali inggisɛ nkyɔ owitukwu mgbi Imgbasho li ongwunani ongyulɔ yi

ongyaa bɛyi onani.>>

4
Utsa mgbi inggisɛ ofwe etɔ

1 IYesu di wita otso ma mi ondu utɔ. Ibyi ama nkpakɛkɛ won ma mbwo
nyɛsɛ nɛta, o kaka sɔkɛ ifu uwaa nbɛdzɛ utɔmani, inggisɛ ntona duu
kwutokɛ agobo.

2O tso ma ungwɔ kwuba mi utsa, mi otsootso mgban ma o gbɛɛ:
3 <<Gadɔ! Inggisɛ okwɔ tasɛ oka fwe etɔ.
4Dafi o le fwe nɛta, angbeka ngwuta mi ofɛ, ingwunɔ wa kye salu gye.
5Angbeka ngwuta mi akwutsɛ, imbe ngwi ekyɛmɛma saan ba, a ndzili

labɔ-labɔ, ikyekyɛ ekyɛ na le hilɛhilɛ.
6Ngwi onɔ wa tsɛ nɛ, a gbufyo, kwulu ikyekyɛ a sulu akpa ba.
7 Etɔ angbeka yaokɛ ato, ato ntona she tukwu ma, man a yagba fwɛ ba.
8Nghaduu etɔ angbeka yangwuta mi ekyɛ osuse, lu tɔ, i she diyɛ wa

kwuba, ngha ongwi ababɔ na akpe osudiwyo, ngwuseta, hona akpe ideli
kpaa.>>

9 Ta IYesu gbɛɛ, <<Inggisɛ nsulu adɔ ofwoofwo yɔ, no fwo.>>
10Ngwi o kwudzɛ yuon nɛ, emi iwyodefa bɛyi ama nkpakɛkɛ won ma

byun ita mi utsa nani.
11O nya ma gbɛɛ, <<A kye ungwɔ odaada mgbi esutɔmgbi Imgbasho kye

gbɔ nya ema. Kpaa ama nto esɛ yɔ, alungwɔ duu sede ka li mi utsa ngwi a
ka gbɔn nya ma

12 ikye,
<< <Nu ma di kpaa,

a ka sakwulun ba,
nu ma fwo kpaa,

ka gbosa loma ba;
kana a ka wa kyata

nu ma dzita ma yi ali ibwubwe!> >>
13 Ta iYesu byi ma gbɛɛ, <<Utsa nɛ gbosa lo ema lo? Nghama ka kyɔsinɛ

ngwi utsa oka ka gbosa lo ema?
14 Inggisɛ okwɔ kye elodzɛ Imgbasho fwe.
15 Inggisɛ angbeka to dafi etɔ n yangwuta mi ofɛ nani. Labɔlabɔ ngwi a

fwo mata, iSatan wa kye gbɛlu elodzɛ ngwi a kye fwe mboma mani.
16Angbeka to dafi etɔ n yangwuta mi imbe akwutsɛmani, a fwo elodzɛ

na akponyi ta a kye gbɛlu yi atsa.
17Nghaduu ngwi a dzɛ yi akpa ba nɛ, a dzɛ onɔ gwee ta. Ngwi okakewo

hona isɔ wa ba mi ikye elodzɛ na nɛta, a byakpa yɛ atata.
18Angbeka di to dafi etɔ ngwi a fwe yaokɛ ato mani, a fwo elodzɛ nɛni;

19 kpaa okakewo mgbi ɛsɛ nɛ, okpagyewo mgbi aludu, yi imina mgbi
ungwɔ angbeka wa kaka, di dzɛ elodzɛ nɛmmyɛ, no wa wuba.

20Angbeka to dafi etɔ ngwi a fwe mi ekyɛ osuse, a fwo elodzɛ na kye
gbɛlu, i wa ngha ungwɔ ngwi a kye fwe na akpe osudiwyo, ngwuseta, ideli
jokpaa.>>

IPitila mi ikye adinyatsɛ
21O di byi ma gbɛɛ, <<Ema li kye ipitila kaka ikye okye mgboko tukwun,

hona kye wokɛ ifagwudoo? Li mi ikye adinyatsɛ ngwi ema li kye dɔkɛ baa?
22 Lubana ungwɔ ndzɛmi odaada duu ka yɛɛ gedee, alungwɔ ngwi a di

kye tukwulu kpaa ka dɔ esɛmi ododa.
23 Inggisɛ ndzɛ yi adɔ ofwoofwo yɔ, no fwo.>>
24O kiyayi gbɛɛ, <<Kye eka byi saan mi ungwɔ ngwi abu fwo mani, li

ombaamba ngwi abu mba ma ngwi a ka mba nu abu aali, jo nghaangha
kpaa.

25Ali inggisɛ nsulun yɔ a ka yɛmbwon, ongwu nsulun ba ma, ogwee
ngwi o dzɛyan ma kpaa a ka kye gbɛlu mbon.>>

Utsa mgbi etɔ oshɛɛshɛ
26O diyɛ gbɛɛ, <<Esutɔmgbi Imgbasho dzɛ sini: dzɛ dafi inggisɛ kye etɔ

ungwɔ fwe mi ikpɛsɛmani.
27Otu yi onɔ, ki non lasisa hona le nuna kpaa, o ye dafi i kyɔ se etɔ na le

she ba.
28 Li ikpɛsɛ li nu ungwogye lumbye, ababɔ itan li tɔ, man li wa ngwiidɛ,

se wo inɛnɛ.
29 Labɔ-labɔ ngwi etɔ na myɛmata, o li kye agɛbɛ dɔkɛ ele, ikyekyɛ onɔ

ongwa etɔ gyɔ.>>

Utsa mgbi inɛnɛ unkwodzi
30 IYesu diyɛ gbɛɛ, <<Li alungwɔ ngwi eyi ka gbɛɛ esutɔmgbi Imgbasho

lun, naadi li ali utsa ngwi eyi ka kye tso ambɛmi ele?
31Dzɛ dafi inɛnɛ unkwodzi, nshanyɛ ngha inɛnɛ ali ekwɔ ngwi abu kye

ye mi ikpɛsɛmani.
32Nghaduu ni a kye ye, li she di yɛɛ gbagbadzidzi ngha ali ekwɔmi

okwɔ duu, li tsaabɔ okwukwo jo ingwunɔ emi esho kpaa li ba wa ludɛmi
abɔn.>>

33 Yi utsa mbitɔ ntonɛ, iYesu gbɔ elodzɛ nɛ yi ama, o gbɔn kwuba gyɔ nu
ma difwi mani.

34O li dzɛdzɛ gbɔdzɛ yi ama ba sede mi utsa. Nghaduu non wa tɔ yuon
yi engwafɔmgban yɔ, o li nu ma osa mi alungwɔ duu.

IYesu nu awo kwulu
35Onɔdɛmi egbe nani, o nya engwafɔɔn gbɛɛ, <<I kɛ oyombo na.>>
36Ngwi a dzata ibyi inggisɛmi iyikpa nɛ, a kye iYesu wafɔ yi ama, mi

uwaa ngwi o tsekise sɔdzɛ efu mani. Uwaa angbeka kpaa kyɛdɔn.
37Onikyawo gbokyɛɛ, gbe akpeni le yaokɛ uwaa jo uwaa dzɛ kwɛkwɛ

osulu.
38 IYesu ladzɛ ifu uwaa kye ikye dɔdzɛ ungwɔ okye ikye dɔ efu le nuna,

engwafɔɔn kyilon, a byun gbɛɛ, <<Otsetse, ni eyi mbe eni kwulu kpaa li
itɔdzɛmbi abu ba lɔ?>>

39O gbokyɛɛ, feela yi awo diyɛ nya akpeni gbɛɛ, <<Dede! Dzɛ shilididi!>>
Man awo kwulu, imbe yɛɛ tsiin!

40O nya engwafɔɔn gbɛɛ, <<Kyɔsinɛ ngwi ema tsimio ngha? Ema sulu
oyɛyɛ onuunu walo?>>

41 Idzidzi kwulu ma, a yɛ byi ewoma gbɛɛ, <<Nɛnɛ li emɛ? Ngwi awo bɛyi
akpeni kpaa li fwon?>>

5
IYesu lɔ onodzi emɛsɛ tɔ mbi inggisɛ

1A foyombo utɔ lu ayɛsɛ iGeraseni nani.
2Ngwi iYesu tasɛmi uwaa mata, ongyulɔ oka yi onodzi okpɛkpɛ tɔmi

imbe endzi wa tun.
3 Inggisɛ nɛ li la imbe endzi, inggisɛ onyi dzɛma nka bwan adi gbɛ ba,

kwoba yi ashi kpaa.
4 Bana a li teyi bwan afɔ yi abɔ, kpaa o li byi ashi yi iyudza ntona kye

gbɔdzɛ dulu afɔ tɔ. Inggisɛ onyi fyumfye mɛ osin bɛsɛ ba.
5Otu yi onɔmi imbe endzi bɛyi undɔ ntona o li le teela diyɛ dzɛ ewon

ifwa mi akwutsɛ.
6Ngwi o dili iYesu mbombo mata, o tsinya ka gbe akwafɔ kwokɛ esɛ

mfyumfye mi iyayi iYesu.
7O feela kpakpa, <<Li ekyɛ wo abu yi ani. IYesu, Ongwɛ Imgbasho ngwu

ngha mi esho? Fa mbi Imgbasho gbɛɛ abu ka nu ani adzɛ ba!>>
8 Ikyesinɛ iYesu teyi nyan gbɛɛ, <<Abu onodzi ibwubwe tasɛmbi inggisɛ

nɛni!>>
9 Ta iYesu byun gbɛɛ, <<Iyi abu di emɛ?>>
O nu uka gbɛɛ, <<Iyi ani gbɛɛ ibyibyi, ikyekyɛ eyi le kwuba.>>
10O si tɛkyɛ diyɛ gbabɔ nu iYesu gbɛɛ, no ka lɔ ama onya dzata imbe nɛ

ba.
11Obyia ibyibyi tole gye ungwogye kwɛkwɛmi undɔmi imbe nani.
12Onodzi ibwubwe ntona tɛkyɛ nu iYesu gbɛɛ, <<Lɔlu eyi kaka obyia

ntonɛni; noofɛ ni eyi kaka mboma.>>
13O nu ma ofɛ, man onodzi ibwubwe ntona tasɛ lu ka yaokɛmbi obyia

ntonani. Obyi obyia na mɛ dafi idubu efa sini, a tashulu mi agblo yaokɛ
utɔ si dzili.

14Ama ongyo obyia ntona tsinya lu ka gbɔmi igeli bɛyi ayɛsɛ nani.
Inggisɛ gbe ewoma tasɛ le wa di ungwɔ nkiyayi mani.

15Ngwi a ba mbi iYesu nɛ, a si di inggisɛ ngwu esɛ gbeka dɔn ikye nani,
sɔdzɛmmana, wo angwuto, itukwu mgban yɛɛ saan, man a tsimio.

16Ama ndi mani a gbɔ nya inggisɛ ungwɔ nkyɔ ongyulɔ ngwu esɛ dɔn
ikye nani, bɛyi odzɛmgbi obyia ntona kpaa.

17Nghanɛ inggisɛ ntona wita otɛɛkyɛ nu iYesu gbɛɛ no dzata ayɛsɛmgbi
ama.

18Dafi iYesu le kaka ifu uwaa nɛ, inggisɛ ngwu esɛ dɔn ikye na tɛkyɛ
gbɛɛ ongwu ki lu yan.

19 IYesu gbela ba, kpaa o gbɛɛ, <<Lu udɛmbi etɔmgbi abu dika nya ma
ungwɔ okwukwo ngwi Otsɛ Imgbasho kyɔ yi abu, bɛyi itɔ elela ngwi o di
abu nɛni.>>

20 Inggisɛ na si lu ka wita le gbɔmi iDekapoli (ogalu iwyo ntona) ungwɔ
okwukwo ngwi iYesu kyɔmi ikye mgbi ongwu nani. I si kwulu inggisɛ duu
ewo.
Ongwongyaa Ikwukwɔ bɛyi
Ongyaa Odotse

21Onɔ ngwi iYesu diyɛ fa mi uwaa dɔkɛ oyombo utɔ nɛ, ibyi inggisɛ
kwuba kpakɛkɛ won ngwi o kwudzɛ ondu utɔmani.

22Man onyi mi idzidzɛmgbi ama oteyi mi ozu okwakye mgbi emi iJuda,
iyin di iJaru badzɛ imbe nani, ngwi o dili iYesu nɛta o si lankɛ esɛmi iyayi,

23 diyɛ tɛkyɛ nun saan gbɛɛ, <<Ongwani ongyaa ongwu ongbungbɛ le
kwulu, tsuutsu ba wa kye abɔmgbi abu gbon ewo azukwu ni ewo mgban
gbosa no dzɛ oshishe.>>

24Nghanɛ iYesu wafɔ yan.
Ijiji inggisɛ kyan iyikpa kwuba, imbe flengba lon.
25Ongyaa oka kpaa dzɛmmana ngwu teka ogyiiyɛ onova iwyodefa.
26O gyisɔ kwuba mi abɔmgbi ama obwe ootse, di kye mbelu ungwɔ

ngwi o sulun duu, ngwi ewo kika gbosa nɛ ootse nghao kɛɛkiyayi.
27Ngwi o fwo odzɛ iYesu nɛ, o si gbuokɛ idzidzɛ inggisɛ wa kye abɔ gbon

angwuto mi iyikpa,
28 ikyekyɛ o tsɛwɛ gbɛɛ, <<kini ani kye abɔ gbon angwuto kpaa ta, ootse

mgbɛn ka ngyɛ.>>
29 Labɔlabɔ nɛ eyi odɛɛdɛmgban dzɛman o si difwi mi idzidzɛ ewo

mgban dafi isɔ na gbosa mani.
30 IYesu jakpa difwi akponyi dafi mfye tɔ lo ongwu mi ewo mani. O

kyata inɛ byi ibyi inggisɛ ntona si byita gbɛɛ, <<li emɛ kye abɔ gbo ani
angwuto?>>

31 Emi ongwafɔmgban nun uka gbɛɛ, <<Abu di inggisɛ tsiibyi wo abu,
kpaa abu dile byita gbɛɛ, <Li emɛ kye abɔ gbo anii?> >>

32Nghaduu iYesu kiyayi ondinɛ inggisɛ nkyɔ ngha mani.
33Ngwi ongyaa na difwi ungwɔ nkyɔn nɛ, o si ba wa lakɛ esɛmi iyayi

iYesu, ewo le shiishi lon yi imio, o si nyan otsitsi ungwɔ ndzɛ duu.
34O nyan gbɛɛ, <<Ongyaa, oyɛyɛ onuunu mgbi abu ngyɛlu abu ootse. Kɛ

ise diyɛ tɔmi isɔmgbi abu nɛni.>>
35Ngwi iYesu kale gbɔdzɛ nɛta, engyulɔ angbeka tɔkyɛ udɛ iJaru, inggisɛ

oteyi mi ozu okwakye mgbi emi iJuda. A gbɛɛ, <<Ongwabu kwulu ma li
ekyɛ ngwi abu kale kaka otsetse ewo?>>

36 IYesu gbadikye mi odzɛ ngwi a gbɔ na man, O si nya ongye oteyi ozu
okwakye mgbi emi iJuda na gbɛɛ, <<ka tsimio ba, noyɛyɛ ta i ngyɛ.>>

37O nu inggisɛ onyi kyan iyikpa ba sede iPyita, iJɛnsi yi iJɔn ongwunɔ
iJɛnsi ta.

38Ngwi a ba udɛ ongye oteyi ozu okwakye mgbi emi iJuda nɛ, iYesu di
imbe yɛɛ yuu yi akwɔ bɛyi ikwu otseetse mi ela okwukwo.

39O kaka ifun di nya ma gbɛɛ, <<I kyɔsinɛ ngwi ema nu imbe suusu yi
ikwu otseetse ngha? Ongwɛ nɛ kwulu ba kpaa o nanuna ta.>>

40Nghaduu a shan isha.
Onɔ ngwi o nu ma tasɛ nɛman, o kyi kyelu ama omban bɛyi engwafɔ

mgban nghi eta ntona kaka ifoozu imbe ngwi ongwɛ se ladzɛmani.
41O kpalun abɔ nyan gbɛɛ, <<Italita kumi!>> (Itan gbɛɛ, <<Ongwongyaa

ongbungbɛ, ani le nya abu gbɛɛ, kyato!>>).
42 Labɔlabɔ nɛta ongwongyaa na kyɛɛ dzɛkunto le kyikyɛ yilili kpatsɛ (o

li onova iwyodefa). Mi ungwɔnɛ i kwulu ma ewo saan.
43O wo ma ola kpɔklɔɔ gbɛɛ nu ma ka nu inggisɛ onyi ye odzɛ ele ba, o

diyɛ nya ma gbɛɛ nu ma nun ungwogye no gye.

6
A fwa iYesu mi iNadzareti

1 IYesu dzata imbe na yɛ lu igeli mgban, emi ongwafɔɔn wafɔ yan.
2Ngwi egbe otonyidɔmgbi emi iJuda wa gyɔ nɛ, o wita otso mi ozu

okwakye mgbi emi iJuda, i kwulu ibyi inggisɛ ama nfwo ma ewo.
A byita gbɛɛ, <<Li mi ole ngwi ongyulɔ nɛ tu ungwɔ ntonɛ? O tu itɔ

ozoyeye nɛmi ole jo le kyungwɔ ama okwulewo nɛ ngha lo!
3Nɛnɛ li inggisɛ ogbokwo ungwɔ nɛ baa? Ongwɛ iMeri ongwunɔ yi

iJɛnsi, iJosisi, iJuda bɛyi iSaimɔn nɛ ba na? Emi ongwunɔn engyaa to yi eyi
dɛn baa?>> Man itukwu wulu ma yan.

4 IYesu nya ma gbɛɛ, <<Oyegbɔ li dzɛ yi mmwɛmi igeli, yi etɔ bɛyi udɛ
mgban ba.>>

5 IYesu gbela kyungwɔ okwulewo mi imbe na wuba, sede li inggisɛ emi
ootse gwee ta ngwi o kye abɔ gbo ma ewo nu ootse mgbi ama ngyɛ.

6 I kwulu iYesu ewo yi okwoba-kwoba oyɛyɛ onuunu mgbi ama nani.
IYesu dɔ engwafɔɔn iwyodefa
ntonɛ esɔ
Ta iYesu kyikyɛ kpatsɛ le tso mi agwɔ agwɔ.
7Ngwi o kwu iwyodefa ntona ela ba mbon nɛ, o si kwu ma bɛ efa efa dɔ

ma esɔ, diyɛ nu ma mfye ongha onodzi ibwubwe.
8 Li ola ama ngwi o woma aani: <<Mi agaba nɛ, ka kye unkonyi byi ba

na, ibredi ba, igbe ba, awuya mi ashiko ba sede okwuta ta.
9Gbe okpafɔ wo na, kpaa ka gbe abu nghi efa byi ba.
10Ali udɛ ngwi ema ka kaka duu, dzɛ ele nghataa mbisɔ ngwi ema ka

dzata igeli nani.
11Ali imbe ngwi a gbɛ ema hona fwo ema bayɔ, kye gbolu ombulu mi

afɔmi onɔ ngwi ema le lu mani, no yɛɛ obwɛndɛ obube mi ikye ma.>>
12A tasɛ ka gbeesɔ gbɛɛ inggisɛ nu ma kyatitukwu.
13A lɔ emɛsɛ onya tɔmbi inggisɛ kwuba, di kye engyie kyi inggisɛ ama

ndotse kwuba ikye di ngyɛlu ma ootse.
A dzɛ iJɔn okyɔ iBatisima ikye

14Utɔ iHerude fwo odzɛ nɛni, dafi iyi mgbi iYesu gbɔfwɛ kpatsɛmani.
Angbeka tole gbɛɛ, <<IJɔn okyɔ iBatisima kyɛɛmi ikwu, li ngha ngwi mfye
ama okwulewo le kyidɔ nyɛmbon aali.>>

15Angbeka gbɛɛ, <<O li Elaija.>>
Angbeka kiyayi gbɛɛ, <<O li oyegbɔ, ndzɛ dafi onyi mi idzidzɛ oyegbɔ

emi tugbe ntonani.>>
16Nghaduu ngwi iHerude fwo ungwɔnɛ nɛ, o gbɛɛ, <<IJɔn inggisɛ ngwu

ani dzan ikye na, yɛ kyɛɛmi ikwu!>>
17 Bana iHerude abuon noola nu ma bwa iJɔn, nu ma bwan adi di kyon

ka wokɛ obawi. O kyungwɔnɛ ngha mi ikye iHerodia, owa iFyilipi
ongwunɔn ngwu o gbɛlun yɛɛ owan nani.

18 Bana iJɔn teyi le nya iHerude gbɛɛ, <<Li ola ba ni abu gbɛlu
ongwunabu ongyaa.>>

19Nɛman iHerodia sulu owitukwu obube yi iJɔn jo i minan ongwɔn
kpaa o yagba ba,

20 ikyekyɛ iHerude le mio iJɔn dile ngyon, ikyesinɛ o yon dafi o li inggisɛ
onyaan dile saan mani. Ngwi iHerude fwo iJɔn nɛta ewo fwɛ lon, jokpaa i
kpan ole fwon.

21Mi onggyɛɛnggyɛ nɛ onɔ osuse wa ba. Mi egbe ombaamba mgban,
iHerude kyɔ oga mi ikye mgbi emi idɔmgban ama okwukwo yi
oblakwutsɛ ama onoola bɛyi engyulɔ ama oteyi ɛsɛ iGalalia.

22Ngwi ongwɛ iHerodia ongwu ongyaa ba idzidzɛ wa shufwe nɛ, i nu
iHerude bɛyi ingyoga oga mgban atsa.
Utɔ nya ongwongyaa na gbɛɛ, <<Bɔ ani ungwɔ ngwi abu mina duu ani

ka kye nu abu.>>
23Man o zondu yan mi ofaafa gbɛɛ, <<Alungwɔ ngwi abu bɔ duu n ka nu

abu, ka mɛ anggai esutɔmgbi ani.>>
24Ongwongyaa tasɛ ka byi onɔn gbɛɛ, <<Li ekyɛ ngwi ani ka bɔ nu ma

kye nu ani?>>
Onɔn gbɛɛ, <<Ikye mgbi iJɔn okyɔ iBatisima.>>
25Ongwongyaa byakpa yewo lu ifun mbi utɔ yi ibɔ nani: <<Ani mina

ikye mgbi iJɔn okyɔ iBatisima mi akpɛtɛ onɛnɛni.>>
26 Itukwu wulu utɔ kpakpa, nghaduu, ikyegbɛɛ o teyi fa mi inai ingyoga

mgban nɛ, o yagba kwɔn gbɛ ba.
27O byakpa wo ongye ongwɔ inggisɛ ola gbɛɛ no ba yi ikye mgbi iJɔn

akponyi. Inggisɛ na ka kye dzɛlu iJɔn ikye mi obawi,
28 si yɛ yi ikye ma mi akpɛtɛ. Wa nu ongwongyaa se, ta o kye ka nu onɔn.
29Ngwi a fwo ungwɔnɛ nghanɛ, engwafɔmgbi iJɔn wa kye ikwɔmgban

ka ndzi.
IYesu byi inggisɛ idubu eda enbwa

30Ama ogbikye iYesu yɛ wa kpakɛkɛ won le nyan ungwɔ ngwi ama kyɔ
diyɛ tso tsatsa.

31Nɛ ikyegbɛɛ ibyi inggisɛ angbeka tole ba ba angbeka tole lu lu ngwi a
tu onɔ ogye ungwɔ kpaa ba nɛ, o nya ma gbɛɛ, <<Bakɛ yi ani mi imbe
ndede ni ema ka tonya na.>>

32Nghanɛ a wafɔ yi ewoma mi uwaa dzɛkyo lu mbi imbe dede mani.
33Nghaduu ibyi inggisɛ di dafi a le lu nɛ, a difwi ma di ye imbe ngwi a le

kɛmani ta a tsinya tɔmi igeli duu kye mwaamwa teyi ma ka kaka.
34Ngwi iYesu tasɛmi uwaa diyɛ dili ibyi inggisɛ nɛ, elela kyɔn wo ma,

ikyekyɛ a yɛɛ dafi mmala ama ndzɛ yi inggisɛ ongyo ma ba mani. Ta o di
tso ma ungwɔ kwuba.

35Mi onɔ na, dafi onɔ le gbɛsɛ wa, nɛ engwafɔmgban ba mbon, wa nyan
gbɛɛ, <<Imbe nɛ li ifoshɛ, onɔ di kɛ byulu.

36Nu inggisɛ ntonɛ ofɛ zukwu nu ma lu ogalu ama nto kwɛkwɛ ka gya
ungwogye abuoma gye.>>

37Nghaduu o gbɛɛ, <<Ema kye ungwɔ nu ma gye na.>>
A nyan gbɛɛ, <<Nana ka mɛ udza ofyia egyata mgbi inggisɛ idɔ onyi! Ni

eyi ka mbe itɔ udza na kpakpa ogya ibredi nu ma gyee?>>
38O byita gbɛɛ, <<Ema sulu ibredi olɔlɔ nghi eminɛ? Kɛ ka kyidi na.>>
Ngwi a kɛ ka kye gbɔlu nɛ, a gbɛɛ, <<IBredi olɔlɔ nghi eda yi abatsa efa.>>
39Nghanɛ iYesu nu ma elodzɛ gbɛɛ, nu ma nu inggisɛ ntonɛ duu sisɛ

ibwi-ibwi mi oshɛ indinda nɛni.
40Man a si sisɛmi otsotsa, ideli ideli bɛyi ngwusefa dɔn iwyiwyo.
41Ngwi o kyi kyelu ibredi eda yi abatsa efa ntona, di kyile inɛ esho nɛ, o

kye angba nu Imgbasho man kye mwalu ibredi ntonani. Kye nu
engwafɔɔn gbɛɛ nu ma kye gha ibyi inggisɛ ntonani. O di kye ghalu abatsa
efa ntona gyaakye ma duu.

42Ama duu gye tolo.

43 Engwafɔmgban kye salu ambulu ibredi yi abatsa nsisi ma mbwo uya
iwyodefa kyɛɛ-kyɛɛ.

44Mmbwo engyulɔ ama ngye ma li idubu eda.
IYesu kyikyɛ mi ikye eni

45Ngwi iYesu le wo ibyi inggisɛ ntona ofɛ nɛ, o nu engwafɔɔn plɛ kaka
uwaa teyun lu iBɛtsaida,

46Ngwi iYesu dzata ma nɛ, o tɔkɛ lu ewunggwɔ le ka bibɔ.
47Mi oba onɔdɛ nɛ, uwaa kye ama ntona ka to idzidzɛ utɔ, ongwu tila

dzɛ esɛ yuon.
48O di engwafɔmgban tole gbili yi akpeni, ikyekyɛ awo le nu ma

okakewo, mi obyi enɛ ongwi ikyegbe o tɔ ka tu ma, le kyikyɛmi ikye eni.
O ba dafi o ka wa nyɛma mani,

49 kpa ngwi a di dafi o le kyikyɛmi ikye eni nɛ, a tsɛwɛ gbɛɛ o li onodzi
inggisɛ ikwukwɔ. Man a gbobakwɔ,

50 ikyekyɛ ama duu din tsimio.
Mi onɔ nata, o si nya ma gbɛɛ, <<Fyumfye itukwu na! Ka yama mio ba

na, li ani.>>
51Nɛ o kaka uwaa yi ama man awo kwulɛsɛ akponyi. Ta ewo fwɛ loma

tsatsa,
52 ikyesinɛ ungwɔ okwulewo mgbi ibredi na gbosa loma ba; lubana a

kye itukwu tiishu.
53Ngwi a dzɛkyo nɛ, a ka bɛɛsɛmi iGenesareti di kye uwaa shadi mi ele.
54 Labɔlabɔ ngwi a tɔmi uwaa nɛman inggisɛ byakpa dilifwi iYesu.
55A wulu onya mi ayɛsɛ na duu gbe emi ootse mi obutu lukwun kɛ imbe

ngwi a fwo gbɛɛ o dzɛ duu.
56Ali imbe mi agwɔ ngwi o kɛ duu, igeli hona agya ɛsɛ, a li gbe emi ootse

wa lakɛ ifyidu. A gbabɔ nun gbɛɛ o ki nu ama kye abɔ gbo-gbo ondu
angwuto mgban kpaa ta, ama nkye abɔ gbon duu ewo gbosa loma.

7
Osaan bɛyi okpɛkpɛ

1 Emi iFarasi bɛyi etsetse mgbi ola mgbi iMose angbeka ama nkyɛmi
iJerosalin kpakɛkɛ wo iYesu man

2 a di engwafɔ iYesu angbeka le gye una yi abɔ <<oshimbi-shimbi>> ali
ma, a sabɔ ba.

3 (Emi iFarasi yi emi iJuda duu a li dzɛ-dzɛ ta gye ungwogye ba, a li sabɔ
mbisɔ ola mgbi ama ma se, okyɔ aletɔmgbi ama.

4Kini a yɛ yi ungwogye mi idu, a li nyɛ-nyɛ gye ba sede a ka san. A di li
kyɔ aletɔmgbi ama angbeka kwuba, dafi osa ibwɛ yi okye ama okyɔ
ungwogye bɛyi emi uga sini.)

5Nghanɛ emi iFarasi yi etsetse mgbi ola mgbi iMose byi iYesu ita gbɛɛ:
<<Kyɔsinɛ ngwi engwafɔmgbi abu li dzɛmi aletɔmgbi engyukwo ba, ngwi
a li gye ungwɔ yi abɔ oshimbi-shimbi ngha?>>

6O gbɛɛ: <<Adzaya gbɔ li ayin mi onɔ ngwi o gbɔ ela oyegbɔmi odzɛ ɛwɛ
mgbi ema; dafi a tsekise lɔmani gbɛɛ:
<< <Inggisɛ ntonɛ li nu ani mmwɛ

mi ikpɔkpondu ta,
nghaduu itukwu mgbi

ama dzɛmbombo yi ani.
7A li sunu ani li ayayi,

Otsootso mgbi ama
li ola mgbi inggisɛ owamyɛ.>

8 Ema kye ola mgbi Imgbasho ngwuta yile abɔ byikɛ ola etɔmgbi inggisɛ
owamyɛ.>>

9Man iYesu nya ma gbɛɛ: <<Ema li dzɛ yi ofɛ nkpa ema okye abɔ byikɛ
ele kye ola mgbi Imgbasho ngwuta yɛ kyɛdɔ otsootso mgbi ema!

10 Lubana iMose gbɛɛ: <Nu otsabu yi onabu mmwɛ,> ma <Ali inggisɛ ndi
fya otsɔn hona onɔn ito yɔ, nu ma ngwɔn kyɛmɛ.>

11Nghaduu ema li gbɛɛ li ayin ni inggisɛ nya ama omba ma gbɛɛ, <Gyen
aba, n ka yagba tobyi ema ba. Ikyesinɛ n tsekise zondu okye ungwɔ ngwi
ani kika kye nu ema ma, nu Imgbasho,

12 nghanɛ ema li non kyɔ unkonyi kpaa mi ikye otsɔn naadi onɔn wuba.
13 Ikyenghanɛ ema kye ngwɔlu elodzɛ Imgbasho mi aletɔmgbi ema

ngwi ema gbeto emidema esɛ nani. Ema di li kyungwɔ kwuba itɔ nani.>>
14 IYesu diyɛ kwu ibyi inggisɛ ela ba mbon di gbɛɛ, <<Ema duu gadɔmbi

ani, di difwi ungwɔnɛ na.
15Nkonyi nka kaka mbi inggisɛ se ka non tsiidza dzɛma ba. Kpaa li

ungwɔ ama ntɔmbi inggisɛ ba esɛmani. Li ama li non tsiidza aali.>>
16 (Inggisɛ ndzɛ yi adɔ yɔ non fwo.)*
17Mi onɔ ngwi o dzita ibyi inggisɛ lu ka kaka ozu nɛ, engwafɔɔn byun ita

odzɛmi utsa nɛni.
18 IYesu byita gbɛɛ, <<Ema yama difwi odzɛ ani le gbɔ nɛ walo? Ema ye

saan dafi ungwogye ngwi abu kyi gye lu ifu ka nu abu <tsiidza> ba lo?
19 Lubana li lu itukwu mgban ba kpaa li lu ifu, di li yidɔ tɔmi ewo

mgban luba esɛ.>> (Mi odzɛ ngwi iYesu gbɔ nɛ, o tso gbɛɛ ali ungwogye
duu <<Mɛ ngwi a ka gye.>>)

20O kiyayi gbɛɛ: <<Li ungwɔ ntɔmbi inggisɛma li non <tsiidza aali.>
21 Lubana li mi itukwu mgbi inggisɛmi idzidzɛ, li ba yi ɛwɛ otsɛɛtsɛ

ibwubwe, amah-ibwubwe, mmyi, inggisɛ ongwɔɔngwɔ, amah,
22 nggwɔ, okye inggisɛ wo itukwu, okpagyewo, imina mgbi ali ibwubwe,

odi tanyi, agya, ohaha bɛyi ikwangha.
23Ungwɔ ibwubwe ntonɛ duu li mi itukwu ngwi a li tɔ di li nu inggisɛ

<yɛɛ kpɛkpɛ aali.> >>

Oyɛyɛ onuunu mgbi ongyaa mi
iSarofonishia

24 IYesu lu dzata imbe nani yɛ lu ewo igeli iTiru. O kaka ozu kpaa i
minan gbɛɛ inggisɛ onyi no ka ye ba; nghaduu kpaa o yagba kye ewon da
ba.

25Dafi ongyaa ngwu ongwan dzɛ yi onodzi ibwubwe ka fwo odzɛmgban
nɛ, o ba wa gbɛsɛ lankɛ iyayi.

26Ongyaa na li iGriki, a mban mi ayɛsɛ iSiafonishia mi iSiria. O tɛkyɛ nu
iYesu gbɛɛ non lɔlu emɛsɛ na tɔmbi ongwan ongwu ongyaa.

27Nghaduu iYesu nyan gbɛɛ, <<Ababɔ ni ɛngbɛ nu ma gye ungwogye
dafi a mina duuse, lubana li ayin ba okye ungwogye ndzɛmi ikye ɛngbɛ
ngwuta nu obwe.>>

28Ongyaa na nun uka gbɛɛ, <<Ɛɛn, Otsɛ iYesu, obwe ama nlato ifo
adinyatsɛ ogye ungwogye mgbi ɛngbɛ kpaa, li gye ambulu ama nngwuta
mani.>>

* 7:16 7:16 Ambulu nɛ dzɛmi olɔlɔ angbeka ba. Olɔlɔ angbeka kwuba kye dzɛkɛ enggengga.

29 IYesu si nyan gbɛɛ, <<Mi itɔ uka ngwi abu nu ani nɛ, yɛ lu udɛ abu;
emɛsɛ na dzita ongwabu ongwi ongyaa na wa.>>

30O lu udɛ ta o ka di ongwan ladzɛ akwulo, dafi emɛsɛ na teyi tɔmbon
lu wa.
IYesu ngyɛlu inggisɛ ikplima

31 Ta iYesu dzata ewo igeli iTiru yɛ nyɛ iSidon, lu utɔ iGalalia tɔ lu ayɛsɛ
mgbi iDekapoli, igeli iwyo ntonani.

32 Inggisɛ angbeka kye inggisɛ nkyadɔ di li fyonmfye ogbɔdzɛ ba mbon,
si tɛkyɛ nun gbɛɛ no kye abɔ gbon ewo.

33Nghanɛ o kyon lu enggengga, dzata ibyi inggisɛ ntonani, iYesu gbe
ongwufabɔ wonkɛ adɔ. Man o kyanggwɔ tokɛ ongwufabɔ di kye bɛ inggisɛ
na mi idɛ.

34 Ta iYesu ndinɛ kɛ esho diyɛ sandu man o nyan gbɛɛ, <<Efata!>> (Itan
gbɛɛ, <<kwulu!>>).

35Mi ungwɔ ngwi iYesu kyɔ nɛ, adɔmgbi inggisɛ na kwulu, idɛmgban di
shɛta ta o wita ogbɔdzɛ tɔ saan.

36 IYesu kwo ma adɔ gbɛɛ nu ma ka nya inggisɛ onyi ba. Nghaduu ngwi
o le kwunewo okwo ma adɔ nɛ, a nghao le kiyayi ogbɔdzɛmi ele.

37Nɛ ama duu ungwɔ okwulewo na kyi gbɛlu ma sɔ. A gbɔgbɛɛ, <<O kyɔ
alungwɔ duu saan, o nu ama okyadɔ fwo di nu emi ikplima gbɔdzɛ.>>

8
IYesu byi inggisɛ idubu enɛ enbwa

1Mi egbe ntona ibyi inggisɛ angbeka di kwakye. Dafi a dzɛ yi unkonyi
kpaa ngwi a ka gye ba nɛ, IYesu kwu engwafɔɔn ela ba mbon si nya ma
gbɛɛ,

2 <<Elela kyɔ ani wo inggisɛ ntonɛni; a to yi ani mmɛnɛ egbe eta waani,
ma a dzɛ yi unkonyi ogyeegye ba.

3Kini ani nu ma ofɛ gbɛɛ nu ma lu udɛ yi enbwa ifu yɔ, a ka kwanadza
mi ofɛ, ikyesinɛ angbeka kyɛ imbe otunto.>>

4 Emi ongwafɔɔn byun gbɛɛ, <<Nghanɛ li mi ole mi ifoshɛ nɛ ngwi
inggisɛ ka tu ibredi mɛ obyi ma enbwa?>>

5 IYesu byi ma gbɛɛ, <<Li ibredi eminɛ ngwi ema dzɛyan?>> A gbɛɛ,
<<Egyafa.>>

6O nya ibyi inggisɛ ntona gbɛɛ nu ma sisɛmi ombulu. Ngwi o kye gbɛlu
ibredi egyafa ntona di ta Imgbasho angba nɛ, o kye mwalu gbe nu
engwafɔɔn gbɛɛ nu ma gha ibyi inggisɛ ntonani, a si kyɔ ngha.

7A di dzɛ yi engwɛ abatsa kpaa gwee, iYesu di ta Imgbasho angba mi
engwɛ abatsa ntonani di nya engwafɔɔn nu ma kye gha ma.

8 Inggisɛ ntona gye di tolo. Ngwi a gye nyɛ nɛ, engwafɔɔn kye salu
ambulu ama nsisi ma mbwo uya egyafa.

9 Inggisɛmɛ dafi idubu enɛ to mi onɔ nani. Ngwi iYesu nu ma ofɛ nu ma
lu nɛta,

10 o kaka uwaa yi engwafɔɔn lu ayɛsɛ iDamanuta.
Emi iFarasi mina ambɛ okwulewo

11 Emi iFarasi ba mbi iYesu wa wita obyun ita. Ikye ombadin, a pita
ambɛ ongwi esho mbon.

12O sandu lu byulu si gbɛɛ, <<Kyɔsinɛ ngwi etɔ nɛ le mina ambɛ
okwulewo? Otsitsi ani le nya ema, ambɛ onyi kpaa a ka kye nu ma ba.>>

13 Ta iYesu lu dzamata, yidɔ lu ka kaka uwaa si foyombo utɔ na lu agya
oka.
Okwuna mgbi emi iFarasi yi iHerude

14 Engwafɔ iYesu gblimɔ okye ibredi byi, sede li onyi ongwi a kyɛ yan mi
uwaa mata.

15 IYesu kwo ma adɔ gbɛɛ, <<Gbɛwɛbyi ewema na. Gbinɛbyi okwuna
mgbi emi iFarasi bɛyi mgbi iHerude nani.>>

16A kponya odzɛ nɛ yi ewoma si gbɛɛ, <<Li ikyegbɛɛ eyi dzɛ yi ibredi ba
mani.>>

17 IYesu difwi odzɛ ngwi a tole gbɔ yi ewoma nɛ, o byi ma gbɛɛ:
<<Kyɔsinɛse ngwi ema le gbɔdzɛ gbɛɛ ema dzɛ yi ibredi ba? Ema kale dinɛ
ba naa kale gbosa lo ema ba maa? Itukwu mgbi ema tiishuu?

18 Ema dzɛ yi inɛ kpaa li yagba di lo, di dzɛ yi adɔ kpaa li yagba ofwo lo?
Ema wɛ wulo?

19Mi onɔ ngwi ani gha ibredi nghi eda mi ikye inggisɛ idubu eda ma,
ema gbe ambulu mbwo uya eminɛ?>>
A nun uka gbɛɛ, <<Iwyodefa.>>
20 <<Ngwi ani di gha ibredi nghi egyafa mi ikye inggisɛ idubu enɛma, li

uya eminɛ ngwi ema gbe ambulu mbweele?>>
A gbɛɛ, <<Egyafa.>>
21 IYesu byi ma gbɛɛ, <<Kale gbosa lo ema ba maa?>>

IYesu kwulu ongyulɔ obinɛ inɛ
mi iBɛtisaida

22A ba iBɛtsaida, man inggisɛ angbeka kye ongyulɔ obinɛ ba wa tɛkyɛ
nu iYesu gbɛɛ no kye abɔ gbon.

23O byi ongyulɔ obinɛ na abɔ di kyon tasɛ dzata ogalu. Ngwi o kyanggwɔ
kyin inɛ di kye abɔ ban nɛ, iYesu byun gbɛɛ, <<Abu di ungwɔɔ?>>

24Obinɛ na ndinɛ kɛ esho si gbɛɛ, <<Ani di ibyi inggisɛ, a to dafi ekwɔ
mani le kyikyɛ kpatsɛ.>>

25 IYesu diyɛ kye abɔ gbon inɛ. Ta inɛmgban kwulu, inɛmgban yɛ, man
o di alungwɔ duu saan.

26Nɛ iYesu won ofɛ lu udɛ, di won ola gbɛɛ, <<Ka yɛ kɛ ogalu na wuba.>>

IPyita fwi iKrestu
27 IYesu yi engwafɔɔn lu kaka agwɔ ama nto kwɛkwɛ yi iSisiria iFyilipi.

Mi ofɛma o byi ma gbɛɛ, <<Inggisɛ li kwu ani di emɛ?>>
28A nyan gbɛɛ, <<Angbeka li gbɛɛ iJɔn okyɔ iBatisima, angbeka gbɛɛ

Elaija; angbeka yɔ li gbɛɛ, onyi mi idzidzɛ ama ogbɛɛsɛ.>>
29Nɛ o byita gbɛɛ, <<Nghanɛ ema ma! Ema li kwu ani di emɛ?>>
IPyita nun uka gbɛɛ, <<Abu li iKrestu mani.>>
30 IYesu kwo ma adɔ gbɛɛ nu ma ka nya inggisɛ onyi odzɛmgbi ongwu

ba.
IYesu gbɔdzɛ ikwu ewon

31 Ta iYesu wita otso emi ongwafɔɔn gbɛɛ Ongwɛ Inggisɛ ka gyadzɛ
ungwɔ kwuba kyɛmɛ, engyukwo dika fwan, engyukwo ama ofifɛ, bɛyi
etsetse mgbi ola mgbi iMose. A ka ngwɔn mi egbe ongwu ta o dika kyɛɛmi
ikwu.

32O gbɔdzɛ nɛmi ododa yi engwafɔɔn, man iPyita kyen lu enggengga
sika wita okyɔkyɔ yan.

33Kpaa ngwi iYesu kyata inɛ di engwafɔɔn nɛ, o fwa yi iPyita. O nyan
gbɛɛ, <<Kwlekɛmmɛnɛni iSatan! Abu dzɛ yi ungwɔmi itukwu ama nli
mgbi Imgbasho ba, kpaa li mi ɛwɛ otsɛɛtsɛmgbi inggisɛ.>>

34Man o kwu ibyi inggisɛ ntona ela bɛyi emi ongwafɔɔn ba mbon si nya
ma gbɛɛ: <<Ni i mina inggisɛ o kyɛdɔ ani yɔ, o ka tangwɛ ewon dika kye
ekwatsi mgban kyɛdɔ ani.

35 Lubana ali inggisɛ nmina odulu oshishe mgban tɔ yɔ, ka byulu lon,
kpaa ali inggisɛ nnu oshishe mgban byulu mi ikye ani yi Esɔ Osuse yɔ, ka
dulu oshishe mgban tɔ.

36 Li ali oyabɔ inggisɛ ka tu kini a kye ɛsɛ duu nun, kpaa oshishe mgban
nyanya?

37Naadi li alungwɔ ngwi inggisɛ ka kye nu ikye onyinɛ yi oshishe
mgban?

38Kini inggisɛ kwayiwi ani yi esɔmgbi ani mi ɛsɛ amah yi etɔ ali
ibwubwe nɛ yɔ, Ongwɛ Inggisɛ kpaa ka kwayiwi otsungwɔn mi onɔ ngwi o
ka ba mi okwɔkwɔmgbi Otsɔn yi engyesɔ ama osaan mani.>>

9
1 Ta iYesu nya ma gbɛɛ, <<Ani nya ema otsitsi, inggisɛ angbeka kwulɛsɛ

to mmɛnɛni a ka kwulu ba nghataa a ka di obaaba mgbi esutɔmgbi
Imgbasho yi mfye.>>

Okwɔkwɔ mgbi iYesu
2Ngwi i wa nyɛ egbe egyin nɛ, iYesu kyelu iPyita, iJɛnsi yi iJɔn wafɔ yan

kye ma tɔkɛ lu unggwɔmi esho, ka to ele yuoma. Mi imbe na odzɛɛdzɛ
mgban kyata mi inai ma.

3Angwuto mgban kyata tundzɛ kpledede, i tundzɛ ngha ngwi inggisɛ ka
kye enotse san no dzɛ ngha gbɛ.

4 Ta Elaija yi iMose wa mblegba tu ma, sile kponya yi iYesu.
5 IPyita gbɔ yi iYesu gbɛɛ, <<Otsetse, i tishi ni eyi to mmɛnɛni. Ni eyi klɛ

afu nghi eta, onyi ikye abu, onyi ikye iMose, oka ikye Elaija.>>
6 (O ye odzɛ ngwi o ka gbɔ ba, ikyena imio wo ma kpakpa.)
7 Ta akpa tɔmi esho wa gbiiwulu tukwu ma, ela si tɔmi iwulu na gbɛɛ:

<<Nɛnɛ li Ongwani itukwu-itukwu. Gadɔmbon na!>>
8 Labɔlabɔmata a ndinɛ kpatsɛ, kpaa a di inggisɛ onyi yi ama wuba se li

iYesu yuon.
9Dafi a le tashulu mi unggwɔ luba esɛ nɛ, iYesu wo ma ola gbɛɛ nu ma

ka nya inggisɛ onyi ungwɔ ngwi a di nɛ ba nghataa se ni Ongwɛ Inggisɛ wa
kyɛɛmi ikwu.

10A kye odzɛ nɛ da mi itukwu mgbi ama, a yɛ le kponya ungwɔ ngwi
<<okyɛɛmi ikwu>> tso mani.

11 Ta a byun gbɛɛ, <<Kyɔsinɛ ngwi etsetse mgbi ola mgbi iMose gbɔgbɛɛ
Elaija ka teyi iKrestu ba?>>

12 IYesu nu ma uka gbɛɛ, <<Mi otsitsi, Elaija teyi ba, wa yile alungwɔ duu
mɛ le fɛ-fɛ. Kpaa li Afɛma kpɔɔ di teyi lɔ gbɛɛ Ongwɛ Inggisɛ ka gyadzɛ
kpakpa a dika fwan baa?

13Nghaduu ani le nya ema, Elaija teyi ba wa, kpaa a kyɔ yan dafi a
mina, yɛyɛ dafi Afɛ lɔ ikyon mani.>>

IYesu dulu onodzi obube tɔ
mbi ongwongyulɔ

14Ngwi iYesu yi engwafɔɔn eta ntona yɛ wa tu angbeka ntona nɛ, a di
ibyi inggisɛ kpakɛkɛ wo ma bɛyi etsetse mgbi ola mgbi iMose tole
tangwodzɛ yi ama.

15Ngwi inɛmgbi inggisɛ ntona gbo yi iYesu nɛ, i kwulu ma ewo man a
tsinya kɛmbon ka tan angba.

16 IYesu byi emi ongwafɔɔn gbɛɛ, <<Li alungwɔ ngwi ema le tangwɛ yi
ama mi ele?>>

17Ongyulɔ oka mi ibyi na nun uka gbɛɛ, <<Otsetse, ani kye ongwani
ongyulɔ ba mbi abu, o dzɛ yi onodzi obube li non gbɔdzɛ gbɛ ba.

18Alonɔ ngwi i dzɛsin duu, li kyon ngwuta lakɛ esɛ. O li mbwuuvu ondu,
le gyaaba, di li ngwafwa kpɔklɔɔ. Ani nya engwafɔ abu gbɛɛ nu ma lɔ
onodzi na tɔ, kpaa a yagba ba.>>

19 IYesu gbɛɛ, <<Kpei, ema etɔ ama onoyɛyɛ ba ntonɛ, ani ka dzɛ yi ema
onɔ ka tunto sinɛ? Ani ka shitukwu yi ema onɔ ka tunto sinɛ? Kye ongwɛ
ma ba mbi ani.>>

20A si kyon ba mbon. Ngwi onodzi na di iYesu labɔlabɔmata, o kye
ongwɛ na gyɛsɛ le kwɔɔkwɔ. O gbɛsɛ lakɛ esɛ dile myini kpatsɛ, le tsuuvu
ondu.

21 IYesu byi otsɔngwɛ na gbɛɛ, <<I kye onɔ sinɛ ngwi o dzɛ ngha?>>
O gbɛɛ, <<Kyɛ esɛmgban.
22 Li kyon ngwuta wokɛ ola naadi eni ikye ongwɔn. Nghanɛ ni abu ka

yagba kyungwɔmi ele yɔ, di eyi elela ya eyi abɔ.>>
23 IYesu gbɛɛ, <<Li ungwɔ ogbɛɛ kini abu yagbaa? Alungwɔ duu ka yagba

kyɔ kyɛmɛmbi inggisɛ nnoyɛyɛ.>>
24 Labɔlabɔ nɛ otsɔngwɛ na kweela gbɛɛ, <<Ani noyɛyɛ; tobyi ani ni ani

kɛkiyayi mi oyɛyɛ onuunu.>>
25Ngwi iYesu di gbɛɛ ibyi inggisɛ tsinya le wa di nɛ, o fwa yi onodzi

obube na gbɛɛ, <<Abu onodzi okyadɔ bɛyi ikplima nɛ, ani wo abu ola, tasɛ
mbon dika yɛ kaka mbon wuba.>>

26Onodzi na teela di nu ongwɛ na tsa si tɔ dzanta. Ongwɛ na lakɛ dafi
inggisɛ ikwukwɔman ali inggisɛ duu gbɛɛ, <<O kwulu.>>

27Nghaduu iYesu byin abɔ kyilen esho ta o si dzɛkunto.
28Onɔ ngwi iYesu wa kaka ifoozu nɛ, engwafɔɔn byin ita daada gbɛɛ,

<<Kyɔsinɛse ngwi eyi yagba lɔn tɔ ba?>>
29O nya ma gbɛɛ, <<Itɔ nɛ ka tɔmi ibɔ kyoon ta!>>*

IYesu di gbɔdzɛ mi ikye ikwu ewon
30A lu dzata imbe nani, nyɛ ifu iGalalia. IYesu mina gbɛɛ ni inggisɛ onyi

kpaa ye imbe ngwi ama to ba,
31 ikyekyɛ o le tso engwafɔmgban gbɛɛ, <<A ka wa kye Ongwɛ Inggisɛ

gya mi abɔ inggisɛ. A ka ngwɔn, ni i wa nyɛ egbe eta ta o ka kyɛɛmi
ikwu.>>

32Nghaduu a difwi owitukwu mgban ba, i di wo ma imio obyun ita mi
ele.
Li emɛ shewo ngha?

33A ba iKapenahun. Onɔ ngwi o wodzɛ ozu nɛ, o byi ma gbɛɛ, <<Li
alungwɔ ngwi ema le tangwɛ ikyen mi ofɛ?>>

34Kpaa a kwondu ba ikyekyɛmi ofɛma a teyi tangwodzɛ gbɛɛ li emɛ
shewo ngha.

* 9:29 9:29 Olɔɔlɔ angbeka gbɛɛ li mi ibɔ yi ondu otukwu-tukwu.

35 IYesu si sɔkɛ esɛ, kwu iwyodefa ntona ela nya ma gbɛɛ, <<Kini inggisɛ
mina oli ababɔ yɔ, li kyɛmɛ o ka li olɛlɛ dika li ongbidɔmgbi angbeka
duu.>>

36O nu ongwɛ ongbungbɛ wa kwudzɛkɛ idzidzɛmgbi ama. O kye abɔ
dɔn alubɔ, si nya ma gbɛɛ,

37 <<Inggisɛ ta ngbɛ onyi mi idzidzɛ ɛngbɛ ntonɛmi iyi mgbi ani yɔ, o gbɛ
ani; ma inggisɛ ta ngbɛ ani yɔ, gbɛ ani ta ba kpaa li ongwu ndɔ ani esɔ
mani.>>
Inggisɛ nkyili eyi ba duu li emideyi

38 IJɔn gbɛɛ, <<Otsetse, eyi di inggisɛ oka le lɔ onodzi emɛsɛ onya tɔmi
iyi mgbi abu kpaa eyi nyan gbɛɛ non nya, ikyekyɛ o li onyi mbi eyi ba.>>

39Nɛ iYesu gbɛɛ, <<Ka non nya ba, inggisɛ onyi nkyungwɔ okwulewo mi
iyi mgbi ani se ka yɛ kyata gbɔdzɛ oka obube ikpewo ani dzɛma ba,

40 lubana ali inggisɛ nkye iga fyi yi eyi bayɔ dzɛ yi eyi.
41N nya ema otsitsi, inggisɛ ta nnu abu eni mi ibwɛmi iyi mgbi ani

ikyegbɛɛ ema li emi iKrestu yɔ, li kyɛmɛ-kyɛmɛ umba mgban ka nyan ba.
Onu inggisɛ gbɛsɛ mi obube

42 <<Ma kini inggisɛ onyi nu onyi mi itɔ ɛngbɛ ama oshilɛlɛ ama nnoyɛyɛ
mbi ani ntonɛ gbɛsɛmi alobube yɔ, ka tatase lon nu ma kye onikwɔɔ shan
onbukwɔ kyon ngwuta wokɛ ekyoo okwukwo.

43Kini abɔmgbi abu onyi li nu abu le gbɛsɛmi alobube yɔ, kye dzɛlu
ngwuta. I tatase ni abu kaka oshishe yi mmya ngha onu abu kaka udola yi
abɔ efa.

44 (Imbe ngwi awi mgbi ama li kwulu ba, ngwi ola na kpaa li gye myunu
ba nani.)†

45Ma kini afɔmgbi abu onyi nu abu gbɛsɛmi alobube yɔ, kye dzɛlu
ngwuta. I tatase ni abu kaka oshishe yi afɔ onyi odzɛɛdzɛ ngha ngwi abu
ka dzɛ yi afɔ efa nu ma di kye abu ngwuta wokɛ udola mani.

46 (Imbe ngwi awi mgbi ama li kwulu ba, ngwi ola na kpaa li gye myunu
ba nani.)‡

47Ma kini inɛmgbi abu li nu abu le gbɛsɛmi alobube yɔ, kye todulu
ngwuta. I tatase ni abu kaka esutɔmgbi Imgbasho yi inɛ onyi ngha odzɛ yi
inɛ efa nu ma kye abu ngwuta wokɛ udola,

48 imbe ngwi
<< <awi mgbi ama li kwulu ba,

ngwi ola na kpaa li gye myunu ba nani.>
49Ama nkyɛdɔ ani duu ka nyɛmi isɔ dafi inggisɛ li kye mmwaa dzi ungwɔ
ofifɛmgbi ama se kye toola mani.

50 <<Mmwaa tishi, nghaduu ni mmwaa dzɛ yi mfya wuba, ema ka
kyɔsinɛse non yɛ dzɛ yi mfya? Fyumfya dafi mmwaa yi ewema, di dzɛmi
iyu yi ewema na.>>

10
IYesu tsungwɔ mi odzɛ eba oghaagha

1Nɛta iYesu si lu dzata imbe na ka kaka ayɛsɛ iJudia di fa ekyoo iJodan.
Ibyi inggisɛ di ba mbon, ta dafi o teyi li kyɔmani, o tso ma.

2 Emi iFarasi angbeka ba wa mbadin yi ita gbɛɛ, <<Li ola ni ongyulɔ
gheeba yi owaan?>>
† 9:44 9:44Ambulu nɛ dzɛmi olɔɔlɔ angbeka ba. ‡ 9:46 9:46Ambulu nɛ kpaa dzɛmi olɔɔlɔ angbeka
ba.

3 IYesu byi ma gbɛɛ, <<iMose wo ema ola sinɛ?>>
4A gbɔgbɛɛ, <<iMose gbela gbɛɛ ni ongyulɔ dzɛ afɛ ogheeba duuse lɔ

ongyaa onya lu.>>
5 IYesu si nya ma gbɛɛ, <<IMose wo ema ola nɛ ikyekyɛ ema fyumfye nu

ma tso ema ungwɔ.
6Kpaa mi owita-wita mgbi ɛsɛma Imgbasho <Mɛ ongyulɔ yi ongyaa

kyoon.>
7 <Ikyenghanɛ ongyulɔ ka dzata otsɔn yi onɔn yidɔ kwokyi yi owan,
8 ta ama efa ka yɛɛ ikpewo onyi.> Hininɛ a yama li ikpewo efa wuba,

kpaa a yɛɛ ewo onyi.
9Nghanɛ ungwɔ ngwi Imgbasho kye kwokyi yi eka yɔ, ni inggisɛ ka gha

ma ba.>>
10Ngwi a yidɔ lu ozu nɛ, emi ongwafɔ iYesu byun ita mi ikye ungwɔnɛni.
11O nu uka gbɛɛ, <<Ali ongyulɔ ngheeba yi owan yɛ lu ka kye ongyaa

oka yɔ, le kyɔ amah biyan.
12Ma kini ongyaa tɔmi udɛ oban yɛ lu ka bongyulɔ oka yɔ, o kyɔ

amah.>>
Ɛngbɛ ama ogyɛngyɛ yi iYesu

13 Ibyi inggisɛ gbe ɛngbɛ ama ogyɛngyɛ le ba mbi iYesu onon kye abɔ gbo
ma ewo, nghaduu engwafɔɔn fwa yi ama.

14Ngwi iYesu di ungwɔnɛ nɛ, o kyitingga. O nya ma gbɛɛ, <<Dzata ɛngbɛ
ama oshilɛlɛ nu ma ba mbi ani, ka yama kwɔma ba, bana esutɔmgbi
Imgbasho dzɛmi ikye ama ntonɛ sini.

15N nya ema otsitsi, ali inggisɛ nka gbɛ esutɔmgbi Imgbasho dafi ongwɛ
ogyɛngyɛ bayɔ, ka yagba kaka ele ba.>>

16Nɛ o si kyelu ɛngbɛ ama ogyɛngyɛ ntonɛ byikɛ abɔmgban, kye abɔ dɔ
ma kye mse bɛma ewo.
Mmafa inggisɛ awuya

17Dafi iYesu kye ofɛ dikye le lu nɛ, ongyulɔ oka tsinya kɛmbon ka kye
akwafɔ kwokɛ esɛmi iyayin. O byita gbɛɛ, <<Otsetse osuse, li ekyɛ ngwi
ani ka kyɔ kyɛmɛ-kyɛmɛ otu oshishe igyegwu?>>

18 IYesu nyan gbɛɛ, <<Kyɔsinɛ ngwi abu kwu ani di osuse? Inggisɛ onyi
yama li osuse ba sede li Imgbasho yuon ta.

19Abu ye ola: <Ka ngwɔ inggisɛ ba, gbaamah ba, ka yimi ba, ka yama
kyɔ obwɛndɛ atsika ba, ka kyɔ inggisɛ ogye ba, sunu otsabu yi onabu.> >>

20O nya iYesu gbɛɛ, <<Otsetse, ungwɔ ntonɛ duu ani kyɔma nyɛ ngwi
ani ka li ongbɛmani.>>

21 Ta iYesu din inɛ si dzɛ yi okpitukwu mbon. O nyan gbɛɛ, <<Ungwɔ onyi
sisi mbi abu, lu, ka kye alungwɔ ngwi abu dzɛyan duu gya kye awuya ma
nu emi adzɛ, ta abu ka dzɛ yi aludu mi esho. Taman yɛ, ba wa kyɛdɔ ani.>>

22Mi elodzɛ nɛ inɛmgbi inggisɛ na si kyata mi ikye yɛɛ tsikitsiki. O tasɛ
yi mtse lu, ikyena o dzɛ yi aludu shewo kpakpa.

23Nɛ iYesu si kyata inɛ kyidi nya emi ongwafɔɔn gbɛɛ, <<Ka fyumfye
kpakpa ni inggisɛ aludu kaka esutɔmgbi Imgbasho!>>

24 I kwulu engwafɔɔn ewo mi elodzɛmgban. Kpaa iYesu di yile odzɛ nɛ
gbɔ gbɛɛ, <<Ɛngbɛ, dafi i sunɔ okaka esutɔmgbi Imgbasho maa!

25Ka nghao sunɔ ba onu ilakwumyi kaka ifo edi fatɔ ngha onu inggisɛ
udza kaka esutɔmgbi Imgbasho.>>

26Nɛ i nghao kwulu emi ongwafɔɔn ewo, ta a gbɔ yi ewoma gbɛɛ,
<<Nghama li emɛ tsatso ka watɔ?>>

27 IYesu di ma inɛ si gbɛɛ, <<Mbi inggisɛ yɔ ungwɔ ka yagba dzɛ ngha gbɛ
ba, nghaduu mbi Imgbasho yɔ ka yagba dzɛ ngha; bana mbi Imgbasho yɔ
alungwɔ duu dzɛ kyɛmɛ-kyɛmɛ.>>

28 IPyita si nyan gbɛɛ, <<Eyi dzata alungwɔ duu kyɛdɔ abu!>>
29 IYesu nu uka gbɛɛ, <<N nya ema otsitsi, inggisɛ onyi ngwu dzata udɛ

naadi emi ongwunɔn engyulɔ yi engyaa naadi onɔn yi otsɔn hona ɛngbɛ
naadi okwɔmi ikye ani bɛyi Esɔ Osuse yɔ,

30 ka yama ndan owa yidɔ tuun mi onɔ ngwi eyi wodzɛ ele nɛ bɛyi onɔ
ongwi iyayi ba.

31Nghaduu emi ababɔ gwuba ka wa yɛɛ emi olɛlɛ, emi olɛlɛ dika yɛɛ emi
ababɔ.>>

IYesu di gbɔdzɛ ikwu ewon
32A kye ofɛ dikye le lu iJerosalin, iYesu teyi ofɛ, man i kwulu emi

ongwafɔɔn ewo, ama nkyɛma iyikpa kpaa imio wo ma. Ta o di gblekɛ
enggengga yi emi iwyodefa ntona nya ma ungwɔ nka wa kyɔ ongwu mani.

33O gbɔgbɛɛ, <<Eyi le lu iJerosalin, nɛ a ka kye Ongwɛ Inggisɛ wo
engyukwo ama ofifɛ yi etsetse mgbi ola abɔ. A ka ngwɔn ikwɔ ikwongye di
kyon wo Udzengye abɔ,

34 a ka nyan agya di kyanggwɔ kyin yɛ gbon ibe di ngwɔn. Ni i wa mɛ
egbe eta, o ka kyato mi ikwu.>>

Ibɔ mgbi iJɛnsi bɛyi iJɔn
35 Ta iJɛnsi yi iJɔn, emi ongwɛ iDzebedi, ka ba mbi iYesu. A nyan gbɛɛ,

<<Otsetse, eyi mina gbɛɛ abu ki kyɔ eyi alungwɔ ngwi eyi mina duu.>>
36 IYesu byita gbɛɛ, <<Li ekyɛ ngwi ema mina gbɛɛ ni ani kyɔ ema ele?>>
37A gbɛɛ, <<Ni onyi mbi eyi sɔ abugye mgbi abu oka mi abubɛmi

okwɔkwɔmgbi abu.>>
38Nɛ iYesu gbɛɛ, <<Ema yama ye ungwɔ ngwi ema tole mina na ba. Ema

ka yagba wa mi ibwɛ ngwi ani ka wa naadi kyɔ iBatisima ngwi a kyɔ ani
ma gbɛɛ?>>

39A nu uka gbɛɛ, <<Eyi ka yagba.>> Man iYesu si nya ma gbɛɛ, <<Ema ka
wa mi ibwɛ ngwi ani wa di kyɔ iBatisima ngwi ani kyɔmani,

40 nghaduu osɔ abugye hona abubɛmgbi ani yama li ani ka nu ofɛ ba.
Imbe ntonɛ dzɛmi ikye mgbi ama a kye dzɛma mani.>>

41Ngwi iwyo ntona fwo ungwɔnɛ nɛ, itingga kyɔma kpakpa yi iJɛnsi
bɛyi iJɔn.

42Man iYesu si kwu ma ela kwakye gbɔgbɛɛ, <<Ema ye ama ngwu a di
gbɛɛ a mɛ ogbe Udzengye teyi li kyɔmfye mboma, engyukwo ama oshewo
mi idzidzɛma li kyɔmfye ikpewo ma.

43Mbi ema yama li ngha ba. Kini inggisɛ onyi mbi ema mina oyɛɛ
ongbodzi inggisɛ yɔ, li kyɛmɛ-kyɛmɛ no yɛɛ ongbidɔmgbi angbeka,

44ma ali inggisɛ nmina oli ongwi ababɔ yɔ, li kyɛmɛ-kyɛmɛ no yɛɛ ofyɛɛ
mgbi ema duu.

45 Bana Ongwɛ Inggisɛ abuon ba ikyegbɛɛ nu ma wa kyɔn idɔ ba, kpaa
owa kyɔɔkyidɔ, odi kye oshishe mgban nu ikye onagbɛ ibyi inggisɛ.>>

IYesu kwulu iBatimayɔ inɛ
46Nɛ a si luba iJeriko. Dafi iYesu yi engwafɔɔn yi ibyi inggisɛ wafɔ

ungwonyi le tasɛ dzata igeli nɛ, inggisɛ obinɛ ngwu a li kwun di iBatimayɔ
(itan di, Ongwɛ iTimayɔ), sɔdzɛ ewo ofɛ le bibɔ.

47Ngwi o fwo gbɛɛ li iYesu ongwi iNadzareti nɛ, o wita okweela gbɛɛ,
<<iYesu, Ongwɛ iDevedi, di ani elela!>>

48 Ibyi inggisɛ kwɔn di nyan gbɛɛ non yile ondu tukwu shili-shili, kpaa o
kweela nghaabɔ ogbugbe gbɛɛ, <<Ongwɛ iDevedi, di ani elela!>>

49 Ta iYesu si kwulɛsɛ gbɔgbɛɛ, <<Kwun ela na.>> A si kwu obinɛ na ela
gbɛɛ, <<Dzɛ yi atsa! Kyato nto! O le kwu abu ela.>>

50O si gbe angwuto mgban ngwuta mi agya oka, kyato vla kɛmbi iYesu.
51Nɛ iYesu byun gbɛɛ, <<Li alungwɔ ngwi abu mina gbɛɛ ni ani kyɔ abu

ele?>>
Inggisɛ obinɛ na gbɛɛ, <<Otsetse, ani mina gbɛɛ n ki dinɛ.>>
52 Ta iYesu gbɛɛ, <<Lu, oyɛyɛ onuunu mgbi abu ngyɛlu abu ootse.>>

Vla-vla ma jo inɛmgban kwulu o di diyɛ kyɛdɔ iYesu mi ofɛ le lu.

11
IYesu kaka iJerosalin mi onghaangha

1Dafi a dzɛ kwɛkwɛ okaka iJerosalin di ba iBɛtifege bɛyi iBetani mi
Unggwɔ Olivi nɛ, iYesu dɔ engwafɔɔn efa esɔ,

2 o gbɔ yi ama gbɛɛ, <<Kɛ agwɔ ndzɛ ema iyayi nani, ni ema kaka ele yɔ,
ema ka di ongwɛ itaklimyi shadzɛ ele, ngwi inggisɛ onyi tɔɔn ye waba.
Shan kye ba mmɛnɛni.

3Kini inggisɛ byi ema gbɛɛ, <Kyɔsinɛ ngwi ema le kyungwɔnɛ ngha yɔ?>
Nyan gbɛɛ, <Odzɛ wo Otsɛ iYesu mi ele o ka wa yilen mi onɔ gwee.> >>

4 Ta a si kɛ ka tu ongwɛ itaklimyi shadzɛ onufɛ kye inɛ byi ofɛ. Dafi a le
shan nɛta,

5 inggisɛ angbeka nkwulɛsɛ to imbe na byi ma gbɛɛ, <<Li alungwɔ ngwi
ema le kyɔ, ema le shɛ ongwɛ itaklimyi nɛɛ?>>

6Nɛ a nu uka dafi iYesu tsekise nya ma mani, man inggisɛ ntona si
dzamata nu ma kye lu.

7Ngwi a kye ongwɛ itaklimyi ma ba mbi iYesu nɛ, a kye angwuto mgbi
ama tukwun ekpo man iYesu tɔdɔkɛ ele.

8 Ibyi inggisɛ gbe angwuto mgbi ama tasɛmi ofɛ, angbeka dzɛ afɛ otse
mi ondu okwɔ ngwuta tokɛ esɛmi ofɛ.

9Ama nteyi tole kiyayi yi ama nkyɛdɔma ma, kweela gbɛɛ,
<<Osana!*
Mse no dzɛ yi ongwu nba

mi iyi mgbi Otsɛ Imgbasho nɛni!>>
10 <<Mse no dzɛ yi

esutɔmgbi otseyi iDevedi nka ba nani!
Osana mi onghaangha!>>

11Nɛ iYesu wa kaka iJerosalin si lu mi ozu okwukwo osunu Imgbasho
mi iJerosalin nani. O kyidi alungwɔ tsatsadu, nghaduu ngwi onɔ gbɛsɛ wa
nɛ, o tasɛ lu iBetani yi iwyodefa ntonani.

IYesu lɔ inggisɛ onya
tɔ mi ozu okwukwo osunu Imgbasho
mi iJerosalin

12 Tegblifan dafi a le dzata ogalu mgbi iBetani nɛ, enbwa dɔ iYesu.

* 11:9 11:9 Osana li iyi mi ondu iHibru itan di Nagbɛ! I yɛɛ iyi ungwɔ otsɛɛtsɛ

13O di andundu kwo mbombo yi afɛmi efu yugu-yugu, o si kɛ oka kyidi
kaba awawa to ele. Ngwi o ka to itan nɛ, o yama tu unkonyi ba se afɛ ta,
ikyena li onɔmgban owa owawa ba.

14O si nya ekwɔ na gbɛɛ, <<Inggisɛ onyi ka yama tu awawa mbi abu gye
wuba.>> Emi ongwafɔɔn fwo dafi o gbɔ ngha mani.

15Ngwi a kaka iJerosalin nɛ, iYesu kaka ozu okwukwo osunu Imgbasho
mi iJerosalin na man wita olɔ ama nle kyummya bɛyi ama nle gya mi
imbe na onya tɔ. O tsamu adinyatsɛmgbi ama nle nyinɛ udza bɛyi itse osɔ
efu mgbi ama nle kye ingyakpa gya,

16 di nu inggisɛ onyi ofɛ gbɛɛ non kyummya mi idzidzɛ ozu okwukwo
osunu Imgbasho na ba.

17Man o si le tso ma ungwɔ, o gbɔgbɛɛ, <<Afɛ lɔ gbɛɛ:
<< <A ka kwu ozu mgbi ani gbɛɛ

ozu ibɔmgbi ɛsɛ duu baa>?
Nghaduu ema kyatan yɛɛ <imbe mgbi emumyi ama oblofɛ.> >>

18Ngwi engyukwo ama ofifɛ bɛyi etsetse mgbi ola fwo ungwɔnɛ nɛta a si
wita opita ofɛ ngwi a ka ngwɔn, bana a mion, ikyekyɛ le kwulu inggisɛ
duu ewo mi otsootso mgban.

19Ngwi onɔ gbɛsɛ nɛ, a tɔ dzata ogalu.
Andundu ongwɔngwɔ

20Mi egbegbe, ngwi a le lu nɛ, a di andundu na ngwɔ wita kyɛ akpa lu
ikyen.

21 Ta iPyita wɛ di nya iYesu gbɛɛ, <<Otsetse, dii! Ekwɔ andundu ngwi
abu won ikamba nɛ ngwɔ!>>

22 IYesu si nyan gbɛɛ, <<Dzɛ yi oyɛyɛ onuunu mbi Imgbasho.
23N nya ema otsitsi, yeba ni inggisɛ nya unggwɔ nɛ gbɛɛ, <Lu, kye ewabu

ka ngwuta mi ekyoo okwukwo,> di yama dzɛ yi angwɛmi itukwu ba di
noyɛyɛ gbɛɛ ungwɔ ngwi ongwu gbɔ na ka kyɔ ngha yɔ, a ka kyɔn ele.

24Nghanɛ n nya ema, alungwɔ ngwi ema bɔmi ibɔ yɔ, noyɛyɛ gbɛɛ ema
tun wa, ta dika li mgbi ema.

25Mi onɔ ngwi ema kwulɛsɛ le bibɔ yɔ, dzata angbeka ama nkyɔ ema
obube. Ta Otsema ndzɛ esho na ka dzita ema yi ali ibwubwe mgbi ema.>> [

26 kpaa ni abu dzata inggisɛ yi obube bayɔ, Otsabu ndzɛ esho kpaa ka
dzita abu yi obube mgbi abu ba.]†

Ita mi odzɛ mfye mgbi iYesu
27A di ba wa kaka iJerosalin, ta ngwi iYesu le kyikyɛ kyɛmi ayɛ ozu

okwukwo osunu Imgbasho nɛ, engyukwo ama ofifɛ yi etsetse mgbi ola
bɛyi engyukwo emi iJuda ba mbon.

28A byita gbɛɛ, <<Li mi ali mfye ngwi abu le kyungwɔ ntonɛ? Di li emɛ
nu abu mfye okyungwɔ ntonɛ?>>

29Nɛ iYesu si gbɛɛ, <<Ani kpaa ka byi ema ita onyi ta. Nu ani uka na, ta n
ka nya ema imbe ngwi ani tu mfye le kyungwɔ ntonɛni.

30Nyɛn na, iBatisima mgbi iJɔn nɛ tɔkyɛmi esho naadi mbi inggisɛ?>>
31A si gbɔ yi ewoma gbɛɛ, <<Kini eyi gbɛɛ, <Kyɛmi esho,> o ka byita

gbɛɛ, <Ma kyɔsinɛ ngwi ema nun oyɛyɛ ba?>
32Kpaa ni eyi gbɛɛ, <Kyɛmbi inggisɛ yɔ>....>> (A tsimio ibyi inggisɛ, bana

ali inggisɛ ye jo gbɛɛ iJɔn li oyegbɔ.)
33Nɛ a nu iYesu uka gbɛɛ, <<Eyi ye imbe ngwi i tɔkyɛ ba.>>

† 11:26 11:26 Ambulu nɛ dzɛmi olɔɔlɔ angbeka ba.

Man iYesu gbɔgbɛɛ, <<Ngyɛse ani kpaa ka nya ema itɔmfye ngwi ani le
kyungwɔ ntonɛ ba.>>

12
Utsa mgbi emi ibwubwe ngwu
a kye okwɔ wo ma abɔ

1O si wita ogbɔdzɛ yi ama mi utsa gbɛɛ: <<Inggisɛ shi okwɔ awawekwɔ*.
O mbɛ ogalu kpakɛkɛ won, di tishɛ ogbe eni owawa ekwɔ di tuo otila ikye
ongyo. Ta o kye okwɔ na wo emi okwɔ angbeka abɔ si lu agaba.

2Mi onɔ oshɛ etɔmani, o dɔ ongbidɔmgban esɔmbi ama ngwu o kye
okwɔwo ma abɔma gbɛɛ non ka gbɛ owawa ekwɔ ongwi okwɔ na mboma.

3Kpaa a kpaklin, gbon lɔn onya lu abubɔ.
4 Ta o di dɔ ongbidɔ oka esɔmboma; a kye ungwɔ zudɔn ikye onun

ayiwi.
5Otsungwɔ okwɔ na diyɛ dɔ oka, ongwu na a kyon kye ngwɔlu. O di dɔ

angbeka kwuba, angbeka ma, a gbo ma, angbeka yɔ, a ngwɔma.
6 <<Otsungwɔ okwɔ sisi yi inggisɛ onyi ta odɛsɔ, ongwan ongwu ongyulɔ,

ongwu nkpan itukwu saan. O dɔnsɔ olɛlɛ gbɛɛ, <A ka nu ongwani mmwɛ.>
7 <<Nghaduu ama odi mi okwɔ ntona gbɔ yi eka gbɛɛ, <Nɛnɛ li ongwɛ nka

gyokwudɛma aani. Ba na, ni eyi ngwɔlun, ta okwudɛ ka yɛɛmgbi eyi.>
8Nɛ a si kyon kye ngwɔlu, di kye ikwɔmgban ngwi tasɛmi okwɔ.
9 <<Li alungwɔ ngwi otsungwɔ okwɔ na ka kyɔ? O ka ba wa ngwɔlu ama

ngwu o kye okwɔ wo ma abɔ ntona di yile okwɔ nu angbeka.
10 Ema gbɔ Afɛ nɛ walo:

<< <Akwutsɛ ngwi ama ombɛ ozu fwan ma
i yɛɛ okwulu ikye ozu;

11 li Otsɛ Imgbasho kyungwɔnɛni,
nɛkpaa li ungwɔ okwulewo mbi eyii>?>>

12 Ta a pita ofɛ obwan ikyekyɛ a ye dafi o gbɔ utsa na ikye mgbi ama.
Nghaduu a le mio ibyi inggisɛ; nɛ a si dzanta lu.
Okpa udza ifyɛɛ nu iSidza
(Utɔ mgbi emi iRoma)

13A dɔ emi iFarasi angbeka esɔmi iyikpa yi emi iHerude mbi iYesu ikye
oka bwan mi elodzɛmgban.

14A ba mbon wa gbɛɛ, <<Otsetse, eyi ye abu li inggisɛ otsitsi. Abu li mio
inggisɛ ba, ikyekyɛ abu li kye oshewo nu inggisɛmi odzɛɛdzɛmgbi ama
ba; kpaa abu li tso ofɛmgbi Imgbasho imbisɔn-mbisɔn yi otsitsi. Nɛ li ola
ni eyi kpa udza ifyɛɛ nu iSidza naadi li ola ba?

15Ni eyi kpa naadi ni eyi ka kpa ba?>>
Nghaduu iYesu ye ɛwɛmgbi ama, o nu ma uka gbɛɛ, <<Kyɔnɛ ngwi ema

le mina okya ani ukya? Kye isule ma wa nin di.>>
16A kye isule ma ba, man o byi ma gbɛɛ, <<Nɛnɛ li onodzi mgbi emɛ

dɔdzɛ ele? Di li olɔɔlɔmgbi emɛ?>>
A gbɛɛ, <<Li mgbi iSidza.>>
17 IYesu si nya ma gbɛɛ, <<Kye ungwɔmgbi iSidza nu iSidza di kye mgbi

Imgbasho nu Imgbasho.>>
Man i kwulu ma ewo biyan.

Eba mi onɔ okyɛɛ mi ikwu

* 12:1 12:1 Ekwɔ nɛ li wa owawa ngwi emi Israi nose li kye mɛ ungwɔ owawa yan.

18Nghanɛ emi iSadusi, ama ngbɛɛ okyɛɛ-kyɛɛmi ikwu dzɛma ba ma, ba
mbi iYesu yi ita.

19A gbɛɛ, <<Otsetse, iMose lɔ gbɛɛ ni ongwunɔ inggisɛ kwulu dzata
ongyaa kpaa mba ɛngbɛ bayɔ, inggisɛ na no yile owakwadɛ na
kyɛmɛ-kyɛmɛ di mba ɛngbɛmi ikye ongwunɔ ongwu nkwulu nani.

20 Engwuneka nghi egyafa nose to. Ongwu ababɔ kye ongyaa kwulu
dzata ongwɛ onyi ba.

21Ongwu fan yile owakwadɛ na, kpaa o di kwulu dzata ongwɛ onyi ba.
Ongwu ta kpaa li ngha.

22Mi otsitsi, onyonyi mbi engyulɔ egyafa ntonɛ dzata etɔ onyi ba.
Ongyɛɛngyɛ duu, ongyaa na kpaa wa kwulu.

23Mi egbe ngwi inggisɛ ka kyɛɛmi ikwu ma li emɛ ngwu ongyaa nɛ ka li
owan, ngwi ama egyafa duu kyon?>>

24 IYesu nu uka gbɛɛ, <<Ema boofɛ ikyegbɛɛ di ema ye ungwɔ ngwi Afɛ lɔ
ba di ye mfye mgbi Imgbasho kpaa ba.

25 Bana mi onɔ ngwi inggisɛ ka kyɛɛmi ikwu mani, a ka kye ongyaa
hona kye ongwɛ nu eba wuba; a ka to dafi engyesɔ emi esho mani.

26Mi ikye odzɛ okyɛɛmi ikwu nɛ, ema gbɔmi Afɛmgbi iMose, mi odzɛ
mgbi oshɛ na walo? Dafi Imgbasho nyan gbɛɛ, <Ani li Imgbasho mgbi
Abrahan, Imgbasho mgbi Adziki di li Imgbasho mgbi iJeko ma baa>?

27O li Imgbasho mgbi emi ikwukwɔ ba, kpaa Imgbasho mgbi emi
oshishe. Ema le boofɛ timbi saan!>>
Ola onghaangha

28Onyi mi etsetse mgbi ola mgbi iMose ba wa fwo ma le tangwodzɛ.
Dafi o di gbɛɛ iYesu nu ma uka osuse nɛta, o si byun gbɛɛ, <<Mi ola duu
ma, li ole nghao wuuta?>>

29 IYesu nu uka gbɛɛ, <<Ongwu nnghao wuuta ma, li ongwu aani: <Fwo
na, ema emi Israi, Otsɛ Imgbasho mgbi eyi, Otsɛ na li onyi.

30Otsɛ Imgbasho mgbi abu no kpa abu itukwu yi itukwu mgbi abu duu
yi oshishe mgbi abu duu bɛyi mfye mgbi abu duu.>

31Ongwu fan yɔ: <Inggisɛ nwatse dɔ abu no kpa abu itukwu dafi ewabu
mani.> Ola oka dzɛma nshewo ngha ola ntonɛ ba.>>

32Otsetse mgbi ola na nu iYesu uka gbɛɛ, <<Otsetse, abu gbɔ tishi. Abu li
ayin ogbɔgbɛɛ Imgbasho li onyi oka dzɛma ba se ongwu ta mani.

33Onon kpa abu itukwu, yi itukwu mgbi abu duu yi oyeye mgbi abu duu
bɛyi mfye mgbi abu duu, inggisɛ ongwu nwatse dɔ abu no di kpa abu
itukwu dafi ewabu na, li ungwɔ nwuuta ngha umba ama otoola bɛyi ama
ofifɛ duu.>>

34Ngwi iYesu di gbɛɛ o nu uka mi ozoyeye nɛ, o nyan gbɛɛ, <<Abu dzɛ
mbombo yi esutɔmgbi Imgbasho ba.>> Ta mi onɔ na lu iyayi inggisɛ onyi
kpaa yagba byun ita angbeka wuba.
IKrestu nɛ li Ongwɛ emɛ?

35Ngwi iYesu le tso mi ozu okwukwo osunu Imgbasho mi iJerosalin nɛ,
o si byita gbɛɛ, <<Kyɔsinɛse ngwi etsetse mgbi ola mgbi iMose gbɔgbɛɛ
Ongwu Imgbasho zondu gbɛɛ o ka wa dulu ɛsɛ watɔ (iKrestu) ma li Ongwɛ
iDevedi?

36Onodzi Osaan kye iDevedi abuon kpaa teyi non gbɛɛ:
<< <Otsɛ Imgbasho nya Otsɛmgbi ani gbɛɛ:

<<Sɔkɛmi abugye mgbi ani
nghataa ni ani wa nu engyikyili mgbi abu

yɛɛ itse mgbi abu ogbe afɔ dɔ efu.>> >
37 IDevedi abuon kwun di <Otsɛ.> Nghanɛ ka kyɔsinɛse ngwi o ka li
ongwan?>>
Ibyi inggisɛ ntona fwo otsootso mgbi iYesu yi atsa mi itukwu mgbi ama.

IYesu kwo adɔ mi otsootso mgbi
etsetse mgbi ola

38Mi otsootso mgbi iYesu ma, o gbɛɛ, <<Kye inɛ byi etsetse mgbi ola na. A
li mina okyikyɛ yi angwuto owulu-wulu nu ma dile ta ma angba mi ifyidu,

39 odi sɔ itse ngwi a nghao kye wuuta mi ozu okwakye mgbi emi iJuda yi
imbe okpɔngɔmi oga.

40A li gye mmgbe mi udɛmgbi emi owakwadɛ di li bibɔ tunto otso gbɛɛ
ama tishi. Itɔ inggisɛ ntona Imgbasho ka kwo ma adɔ she kpakpa.>>
Umba mgbi owakwadɛ

41Man iYesu sisɛmi agya imbe ngwi a gbe umba le wokɛ, le di ibyi
inggisɛ kye udza mgbi ama le wokɛmi ashiko mgbi ozu okwukwo osunu
Imgbasho mi iJerosalin. Ama odzɛ yi udza kwuba kpaa kye udza mgbi
ama le wokɛ ele.

42Nghaduu ongyaa owakwadɛ adzɛ ba wa nu anini efa, ngwi mɛ ikobo
onyi ta.

43Nɛ iYesu si kwu engwafɔɔn ela ba mbon nya ma gbɛɛ, <<N nya ema
otsitsi, ongyaa owakwadɛ adzɛ nɛ nghao kye wokɛmi ashiko ngha
angbeka duu.

44Ama duu a nu mi odzɛɛdzɛmgbi aludu mgbi ama; kpaa owakwadɛ nɛ
yɔ, li mi adzɛmgban ngwi o nu, li ungwɔ ngwi o dzɛ biyan duu onon dzɛ
oshishe mani.>>

13
Ambɛ mgbi ɛsɛ ongyɛɛngyɛ

1Dafi iYesu le tasɛmi ozu okwukwo osunu Imgbasho mi iJerosalin nɛta,
onyi mbi engwafɔɔn nyan gbɛɛ, <<Dii, Otsetse! Li ali itɔ akwutsɛ
osugbɔ-osugbɔ dɛn! Li ali itɔ ozu ogbosinɛ nghalo!>>

2 IYesu nyan gbɛɛ, <<Abu di ozu ama oshewo ntonɛ wɛ? Ikwutsɛ onyi
mmɛnɛ kpaa ka sisi dɔ ikye oka ba; ali ikwutsɛ duu a ka wa kye gbobu
tukwu esɛ.>>

3Ngwi iYesu sisɛmi Unggwɔ Olivi mi agya ozu okwukwo osunu
Imgbasho mi iJerosalin nɛ, iPyita yi iJɛnsi yi iJɔn bɛyi Andru byun daada
gbɛɛ,

4 <<Nya eyi, li alonɔ ngwi ungwɔ ntonɛ ka wa kyɔ? Dika li ali ambɛ ka
tso gbɛɛ ungwɔ ntonɛ le ka mbwumbwo?>>

5 IYesu nya ma gbɛɛ: <<Gbɛwɛbyi na, ka nu inggisɛ kpagya ema wo ba.
6 Inggisɛ kwuba ka ba mi iyi mgbi ani, le gbatsika gbɛɛ, <Li ani li iKrestu

mani,> dika kpagya inggisɛ wo kwuba.
7Mi onɔ ngwi ema fwo ika bɛyi odzɛ a gbɛɛmgbi ika yɔ, ka teeyi ba na.

Bana ungwɔ ntonɛ duu ka kyɔ kyɛmɛ-kyɛmɛ, kpaa li ongyɛɛngyɛ ɛsɛ wa
daaba.

8 Ɛsɛ ka kyɛɛ ika bɛyi ɛsɛ oka, esutɔ ka kyɛɛ ika bɛyi esutɔ oka. Ɛsɛ
osuusu ka dzɛmi imbe idzidza-dzidza, bɛyi enbwa. Ungwɔ ntonɛ li
owita-wita mgbi isɔ.

9 <<Gbɛwɛbyi ewema kyɛmɛ-kyɛmɛ na. A ka kye ema nu mi abɔ
okwakye mgbi ama ogbiikwɔ nu ma gbo ema ibe mi ozu okwakye mgbi

emi iJuda. Mi ikye mgbi ani a ka kye ema ba inɛ emi iGɔna yi emi utɔ dafi
obwɛndɛmboma.

10Ma Esɔ Osuse nɛ a ka teyi gbɔn kyɛmɛ-kyɛmɛmi ɛsɛ duu.
11Kini a bwa ema kye ba owa gbɔ ema ikwɔ yɔ, itukwu no ka teyi kaka

ema ewo mi odzɛ ngwi ema ka gbɔ ba. Nghaduu gbɔ ali odzɛ ngwi a kye
ba mbi ema mi onɔ na mani, bana li ema kale gbɔdzɛ ba, elodzɛmgbi ema
ka kyɛmbi Onodzi Osaan.

12 <<Inggisɛ ka kye ongwunɔn nu ikwu, otsɔngwɛ kpaa ka kye ongwan
nu. Ɛngbɛ ka ngha ama omba ma adɔ di nu ma kwikwu.

13 Inggisɛ duu ka kyili ema mi ikye ani, nghaduu inggisɛ nkwulɛsɛ
kpɔklɔɔ ba ongyɛɛngyɛ ka watɔ.

14 <<Mi onɔ ngwi ema di ungwɔ <idza nka nu odzili-dzili> kwulɛsɛ dzɛ
imbe ngwi i wogyɔ gbɛɛ ki dzɛ bayɔ, inggisɛ nle gbɔ ungwɔ olɔɔlɔma no
difwi, nɛ ama nto iJudia nu ma tsinya lu unggwɔ.

15Ni inggisɛ onyi ndɔdzɛ ikyendu mgban ka tashulu ba esɛ naadi kaka
ozu oka kye ungwɔ onyi tasɛ ba.

16Ni inggisɛ onyi nkɛdzɛ okwɔ kpaa yɛ ba udɛ owa gbe angwuto mgban
ba.

17Nghaduu odzɛ ka tu engyaa ama nto yi ifewo yi ama nle nu ɛngbɛ abɛ
mi egbe ntonani!

18 Ema bibɔ gbɛɛ ungwɔnɛ no ka kyɔmi owa ba,
19 ikyekyɛ egbe ntona ka li egbe adzɛ ngwi Imgbasho ta ɛsɛ jo itɔ adzɛ na

yama dzɛ ngha ye ba, ma dika dzɛ ngha onɔ onyi kpaa wuba.
20Kini Otsɛ Imgbasho kye mwalu egbe ntona bayɔ, inggisɛ onyi kika

watɔ ba. Kpaa mi ikye ama ngwu o sadu mayɔ, o kye mwalu egbe nani.
21Mi onɔ na kini inggisɛ nya ema gbɛɛ, <Dii, Ongwu Imgbasho zondu

gbɛɛ o ka dulu ɛsɛ watɔma (iKrestu) dzana!> Hona, <Dii, o dzɛ aali!> Ka
noyɛyɛmi ele ba.

22 Bana emi iKrestu atsika bɛyi oyegbɔ emi atsika ka tole kyɔ ambɛ bɛyi
ungwɔ ama okwukwo ikye okpagya ama a sadu ma ma wo, ki no li
kyɛmɛ-kyɛmɛ yɔ.

23Nghanɛ gbɛwɛbyi ewema na; ani teyi nya ema alungwɔ duuse ni onɔ
na wa gyɔ.

24 <<Nghaduu ni adzɛ na wa nyɛmata,
<< <onɔ ka yifu,

ofyia dika tso osa mgban wuba;
25mcɛ ka yangwuta mi esho,

Imgbasho ka kyɔmfye,
alungwɔmi esho duu ka suusu.>

26 <<Mi onɔ na inggisɛ ka di Ongwɛ Inggisɛ kyɛ akpa mi esho yi mfye
okwulewo bɛyi okwɔkwɔ.

27 Ta o ka dɔ engyesɔmgban esɔmi ayɛsɛ enɛ wa gbe ama ngwu o sadu
mi odondu mgbi ɛsɛ nghataa lu mi odondu mgbi esho ma duu kwakye
mbonyi.

28 <<Ikyenghanɛ kpayi ozoyeye nɛmbi ekwɔ andundu na: Ni abɔn
kyinda di baafɛmata, ema li ye dafi li akyonova mani.

29Nghaduukpaa, ni ema di ungwɔ ntonɛ le kyɔ yɔ, ye na gbɛɛ dzɛ
kwɛkwɛ, jo okaka onufozu.

30N le nya ema otsitsi, ungwɔ ntonɛ duu ka kyɔ se ɛsɛ nɛ ka ngyɛ.
31 Esho yi esɛ ka nyɛ, kpaa elodzɛmgbi ani ka yagba nyɛ ba.

Inggisɛ ye egbe hona onɔ ma ba
32 <<Inggisɛ onyi ye egbe hona onɔma ba, engyesɔ emi esho kpaa ye ba,

naadi Ongwɛ, kpaa li Otsɛ Imgbasho yuon ye.
33Kwasisa di ngyo na! Bana ema ye egbe ngwi onɔ na ka ba ba.
34Dzɛ dafi inggisɛ le lu agaba: O dzata udɛ di gbe engbidɔmgban tokɛ

mi ungwɔmgban duu, ali inggisɛmgbi ama yɔ o nun idɔmgban, di nya
ongwu ndzɛ onufozu ma gbɛɛ non ngyo.

35 <<Nghanɛ le ngyo na bana ema ye onɔ ngwi otsungwudɛ na ka yɛ ba,
kyayina ka li mi onɔdɛ, naadi ka li mi idzidzɛ otu, hona mi onɔ ngwi
ogbigbi ka teela, naadi ka li mi ikyegbe ho.

36Ki non yɛ bwabwa kpaa, no ka tu ema le nuna ba.
37Ungwɔ ngwi ani le nya ema nɛ, n le nya ali inggisɛ duu gbɛɛ: <Ngyo

na!> >>

14
A kye engyie kyi iYesu ikye
mi iBetani

1 I sisi mɛ egbe efa ngwi oga owɛ owatɔ-watɔmgbi emi Israi bɛyi ibredi
ngwi a kye okwuna wo efu ba ka wa gyɔ nɛta, engyukwo ama ofifɛ bɛyi
etsetse mgbi ola mgbi iMose tole pita ofɛmi oshu ngwi ama ka bwa iYesu
di ngwɔn mani.

2A gbɔgbɛɛ, <<Kpaa no ka li mi egbe oga ba, bana inggisɛ ka ndeye.>>
3Mi onɔ ngwi iYesu dzɛ iBetani mani, o sisɛ ogye ungwogye mi udɛ

inggisɛ ongwu a li kwun di iSaimɔn inggisɛ otsoma, ongyaa ba yi engyie
ofyunfyummya mi ikpɔkpɔ alabasta*, engyie mgbi ekwɔ iNadi† yuon. O
kye ikpɔkpɔ alabasta na ondun kye kwulu, kye engyie ma yawo iYesu ikye.

4Ama nto mi onɔ na ma, tole gbɔmi itingga-itingga yi ewoma gbɛɛ,
<<Nɛnɛ li engyie ombeembe dɛn lo?

5A ki kye gya mɛ udza nngha udza idɔ onova onyi di kye udza ma gha
emi adzɛ.>> A si kyɔkyɔ yi ongyaa na mi itingga-itingga.

6Nghaduu iYesu gbɛɛ, <<Ema dzanta na. Kyɔnɛ ngwi ema le kakan ewo
ngha? O kyungwɔ nli osuse yi ani.

7 Bana emi adzɛ to yi ema alonɔ duu, ema ka ya ma abɔ alonɔ ngwi ema
mina duu. Kpaa ani yɔ, ema ka tu ani alonɔ ba.

8O kyungwɔ ngwi o yagba okyɔ. O kyi ani engyie mi ewo duuse ni onɔ
ondzi ani wa gyɔ.

9N nya ema otsitsi, mi ali imbe ngwi a le gbɔ Esɔ Osuse kpatsɛ ɛsɛ duu,
ungwɔ ngwi o kyɔ nɛ a ka gbɔn, ikye ole wan.>>

10 Ta iJuda iSkarɔti, ongwu nli onyi mbi emi iwyodefa ntona, kɛmbi
engyukwo ama ofifɛ oka kye iYesu gya yi ama.

11 I kpa ma ofwo odzɛ nɛni a di zondu onun awuya. Nghanɛ o pita ofɛ
okyon wo ma abɔ.
Ungwogye mgbi Otsɛ iYesu
ongwi olɛlɛ.

12Mi egbe ongwi ababɔmgbi oga ibredi ngwi a kye okwuna wo efu ba,
ngwi li ungwɔ etɔmgbi ama ofifɛ yi mmala oga owɛ owatɔ-watɔmgbi emi

* 14:3 14:3 Alabasta na li ongwɛ ishe ngwi a li man tishi inɛ saan mi ikwutsɛ ngwi a li kwu di
alabasta mi ondudzɛ mgbi ama † 14:3 14:3 Ekwɔ iNadi li ekwɔ ndzɛ ɛsɛ iDia ngwi a li kye kyɔ
engyie ogbungbɛ yan.

Israi nɛ, engwafɔmgbi iYesu byun gbɛɛ, <<Li mi ole ngwi abu mina ni eyi
kɛ ka mɛlu abu imbe ogye oga owɛ owatɔ-watɔmgbi emi Israi nɛ?>>

13Nɛta o dɔ engwafɔɔn efa esɔ, nya ma gbɛɛ, <<Kaka ifu igeli na, ongyulɔ
kye ishe eni dikye ka wa kpatsɛ ema. Kyɛdɔn na.

14 Imbe ngwi o kaka ma, nya otsungwudɛma gbɛɛ, <Otsetse byita gbɛɛ:
Ozu ingyoga mgbi ani, ngwi ani ka gye oga owɛ owatɔ-watɔmgbi emi Israi
yi emi ongwafɔmgbi ani ma kɔ?>

15 Ta o ka tso ema ozu okwukwo mi ozeesho, ngwi a gbe okye to ele le
fɛɛfɛ. Kye mɛlu mi ikye eweyi na.>>

16 Emi ongwafɔ ntona si lu ifu igeli ka di ungwɔ ntona yɛyɛ dafi iYesu
nya ma mani. Nɛ a kye kyɔlu ungwogye oga owɛ owatɔ-watɔmgbi emi
Israi.

17Onɔ wa gbɛsɛ nɛta, iYesu wa kaka bɛyi emi iwyodefa ntonani.
18Ngwi a sisɛ kwongongo le gye ungwogye mi adinyatsɛ nɛta, o gbɔgbɛɛ,

<<Ani le nya ema otsitsi, onyi mbi ema ka kye ani gya, o sɔ le gye
ungwogye yi ani mmɛnɛ kpaa.>>

19A si yɛɛ elela dile byun onyonyi gbɛɛ, <<Li ani ba lɔ?>>
20Nghaduu iYesu nya ma gbɛɛ, <<Li onyi mbi emi iwyodefa, ama nkye

abɔ wo uga yi ani nɛni.
21Ongwɛ Inggisɛ ka lu yɛyɛ dafi Afɛ lɔmi ikyen mani. Kpaa ahoo mi ikye

inggisɛ ongwu nkye Ongwɛ Inggisɛ gya mani! Ka tatase gbɛɛ a ki mban
ba.>>

22Ngwi a le gye ungwogye nɛ, iYesu kyelu ibredi, ta Imgbasho angba
man kye mwalu, kye nu emi ongwafɔɔn gbɛɛ, <<Gbɛ na; nɛnɛ li ikpewo
mgbi ani.>>

23O di kyi kyelu ibwɛ, ta Imgbasho angba di kye nu ma, ama duu wa mi
efu.

24O nya ma gbɛɛ, <<Nɛnɛ li eyi mgbi ondu odzɛɛdzɛmgbi ani, ongwi a
kye yawo mi ikye ibyi inggisɛ.

25Ani le nya ema otsitsi, n ka weni awawa ekwɔ nɛ wuba nghataa mi
egbe ngwi n ka wan ofufɛmi esutɔmgbi Imgbasho mani.>>

26Ngwi a shashi nɛta, a tasɛ lu Unggwɔ Olivi.

IYesu teyi gbɔ dafi iPyita ka wa
tangwɛ ongwu

27 Ta iYesu si nya ma gbɛɛ, <<Ema duu ka tangwɛ ani, bana Afɛ lɔ gbɛɛ:
<< <N ka gbo inggisɛ ongyo ifyungwɔ ta,

mmala ka ganya.>
28Nghaduu ni ani wa kyato mi ikwu yɔ, n ka teyi ema kaka iGalalia.>>

29Kpaa iPyita gbɔmi ododa gbɛɛ, <<Kini inggisɛ duu tangwɛ kpaa, ani
ka tangwɛ ba.>>

30Man iYesu nyan gbɛɛ, <<N nya abu otsitsi, mi otu inɛ nɛni, duuse ni
ogbigbi teela akpe efa yɔ, abu ka tangwɛ ani akpe eta.>>

31Nghaduu iPyita biibɛmi ela mfye gbɛɛ, <<Kini li ikwu kpaa ani ka
kwulu yi abu, n ka tangwɛ abu ba.>> Angbeka ntona duu kpaa gbɔ ngha.

IYesu mi iGesemani
32A kɛ imbe ngwi ali kwun di iGesemani, ta iYesu gbɔ yi emi ongwafɔɔn

gbɛɛ, <<Sisɛmmɛnɛ na nin ka bibɔ.>>
33O kyi kyelu iPyita yi iJɛnsi bɛyi iJɔn lu yan, man o wita ogyadzɛmi

itukwu kpakpa i di kakan ewo.

34Nɛ o nya ma gbɛɛ, <<Elela okyɔɔkyɔ gbɛlu oshishe mgbi ani duu sɔ
nghataa kaka mi odzɛɛdzɛmgbi ikwongye kpaa, nɛ dzɛmmɛnɛ le ngyo
na.>>

35O si kiyayi gwee ta, kwokɛ esɛ bibɔ gbɛɛ no li kyɛmɛ-kyɛmɛ yɔ, ni obyi
nɛ nyɛ ongwu.

36O si gbɔgbɛɛ, <<Baba, Otsani, alungwɔ dzɛ kyɛmɛ-kyɛmɛmbi abu. Kyi
kyelu ibwɛ adzɛ nɛmbi ani. Kpaa no ka li mi owitukwu mgbi ani ba, no li
mi owitukwu mgbi abu.>>

37 Ta o yidɔ wa tu engwafɔɔn tole nuna. O si nya iPyita gbɛɛ, <<iSaimɔn,
abu le nunaa? Obyi onyi kpaa abu ka yagba ngyo lo?

38Ngyo di bibɔ ikyegbɛɛ ni ema ka gbɛsɛmi imbadi ba. Onodzi yɔ le dzɛ
yi oweka, kpaa ewo dzatsi.>>

39O diyɛ lu ka bɔ itɔ ibɔ ngwi o teyi bɔmani.
40Mi onɔ ngwi o yɛmani, o diyɛ tu ma tole nuna, ikyekyɛ akwukwinɛ lo

loma. A ye odzɛ ngwi a ka gbɔ nyan ba.
41Ngwi o yɛ akpe ongwu ta nɛ, o gbɔ yi ama gbɛɛ, <<Ema kale nuna dile

tonya maa? I gyɔ ngha! Onɔma gyɔ wa! Dika, a kye Ongwɛ Inggisɛ wo emi
ibwubwe abɔ wa.

42Kyato i kɛ na! Inggisɛ nkye ani gya ma ba wa!>>
A bwa iYesu

43Ngwi o kale gbɔdzɛ nɛta, iJuda, onyi mbi iwyodefa ntona, ba wa to.
Ibyi inggisɛ to yan, a sha okwusunkli yi itsitsi okwuta, ngwi li engyukwo
ama ofifɛ bɛyi etsetse mgbi ola mgbi iMose yi emyinɛ dɔma esɔ.

44Mi itɔnɔ nɛ ongye okyon gya na wewo tso ma ambɛ duu gbɛɛ:
<<Ongwu ani kye ondu kwon ataka ma li ongwu aali; bwan ngyon kyon lu
na.>>

45 Vla nɛta iJuda kɛmbi iYesu, o gbɔgbɛɛ, <<Otsetse!>> Man kye ondu
kwon ataka.

46 Engyulɔ ntona si kpakli iYesu di bwan.
47 Ta onyi mi idzidzɛmgbi ama nkwulɛsɛ to kwɛkwɛ na kye ngwalu

okwusunkli mgban kye kwodzɛ adɔ onyi mgbi ongbidɔmgbi okwukwo
inggisɛ ofifɛ.

48Nɛ iYesu gbɛɛ, <<Ani li inggisɛ ogbe ama oblofɛ teyi se ngwi ema ba
mbi ani yi okwusunkli yi itsitsi okwuta owa bwa anii?

49Alegbe ani li dzɛ yi ema, le tso mi ozu okwukwo osunu Imgbasho mi
iJerosalin, kpaa ema bwa ani ba. Nghaduu li kyɛmɛ ngwi Afɛ ka
mbwumbwo.>>

50 Ta ali inggisɛ duu tangwan tsinya dzanta.
51Ongwɛmmafa oka, kye angwuto ondlɛndlɛ nghaama, le kyɛdɔ iYesu.

Mi onɔ ngwi a bwan mani,
52 o tsinya dzata angwuto mgban mi iyikpa, lu ibiba.

A kye iYesu ba mbi ama odi mi ola
53Nɛ a kye iYesu kɛmbi okwukwo inggisɛ ofifɛ, bɛyi engyukwo ama ofifɛ

duu, yi engyukwo emi iJuda yi etsetse mgbi ola kwakye mbonyi.
54 IPyita si kyan iyikpa mbombo, nghataa ka kaka imbe ogbiikwɔmgbi

okwukwo inggisɛ ofifɛ. Mmana o sisɛ yi ama ongyoongyo dile wola.
55 Engyukwo ama ofifɛ bɛyi okwakye mgbi ama odi mi ola duu tole pita

obwɛndɛmi ikpewo iYesu ikyegbɛɛ nu ma ngwɔn, kpaa a tu onyi ba.
56 Bana inggisɛ kwuba gbɔ obwɛndɛ atsika mi ikpewon, kpaa elodzɛ

mgbi ama kwokyi yi eka ba.
57Nɛ inggisɛ angbeka di kyato nu obwɛndɛ atsika mi ikpewon gbɛɛ:

58 <<Eyi fwon le gbɔgbɛɛ, <N ka kye ozu okwukwo osunu Imgbasho mi
iJerosalin ngwi inggisɛmbɛmi abɔ nɛ kye gbobu diyɛmbɛ oka mi egbe
eta, ongwi li abɔmgbi inggisɛmbɛ ba mani.> >>

59Nghaduukpaa obwɛndɛmgbi ama na kwokyi ba.
60 Ta okwukwo inggisɛ ofifɛ kyato mi inɛmgbi ama si byi iYesu gbɛɛ,

<<Abu ka nu uka lo? Li ali obwɛndɛ ngwi inggisɛ ntonɛ le kye ba ikpewo
abu ngha?>>

61Kpaa iYesu kwulu ondu nu ma uka ba. Okwukwo inggisɛ ofifɛ na di
byun gbɛɛ, <<Abu li iKrestu, Ongwɛ Imgbasho Ongha yi mse naa?>>

62 IYesu si gbɛɛ, <<Li ani ma aani. Ema dika wa di Ongwɛ Inggisɛ ka sɔ
abugye mgbi Ongwu Nghaangha dika kyɛ akpa mi esho.>>

63Okwukwo inggisɛ ofifɛ na si kye nghalu angwuto mgban. O byita gbɛɛ,
<<Kyɔnɛ ngwi eyi di mina obwɛndɛ angbeka?>>

64 <<Ema fwo ito ntonɛma, ema tsɛwɛ sinɛ?>>
Ama duu nu iYesu obube gbɛɛ o gyɔ ondu ikwongye.
65 Ta angbeka wita okyanggwɔ kyin ewo; a kye ungwɔ bwan inɛ, kwon

asa, di nyan gbɛɛ, <<Di yegbɔ ka!>> Ta inggisɛ ama ongyoongyo na byin di
gbon ibe.
IPyita tangwɛ iYesu

66Mi onɔ ngwi iPyita ka dzɛ esɛmi ifyudɛ nɛta, ongwongyaa onyi mi
idzidzɛ engbidɔmgbi okwukwo inggisɛ ofifɛ nani, ba wa kaka.

67Ngwi o di iPyita le wola nɛta, o din inɛ si gblekɛ kwɛkwɛ yan.
O nyan gbɛɛ, <<Abu kpaa li kyɛ yi iYesu ongwi iNadzareti.>>
68Nghaduu iPyita tangwɛ gbɛɛ, <<Ani yon hona difwi odzɛ ngwi abu le

gbɔ nɛ kpaa ba,>> man o tasɛmi onufɛ okakaakaka.
69Ngwi ongwongyiidɔ na din mmana nɛ, o di nya ama nkwudzɛ to ma

gbɛɛ, <<Inggisɛ nɛ kpaa li onyi mboma.>>
70 IPyita di tangwɛ.
I wa dzɛ gwee nɛta, ama nkwudzɛ to kwɛkwɛ na nya iPyita gbɛɛ, <<Li

otsitsi abu li onyi mi idzidzɛma, bana abu li emi iGalalia.>>
71 Ta iPyita wita owo ewon ikamba di fa yi ama gbɛɛ, <<Ani ye inggisɛ

ngwu ema le gbɔdzɛ kwu iyin nɛ ba.>>
72Mina nɛta ogbigbi teela akpe efa. Ta iPyita wɛ elodzɛ ongwi iYesu gbɔ

yan gbɛɛ: <<Ogbigbi ka teela akpe efa waba ta, abu ka tangwɛ ani akpe eta
mani.>> Man o si nyɛ yi ikwu otseetse.

15
A kye iYesu ba inai iPlatu

1Mi egbegbe ototu nɛta, engyukwo ama ofifɛ yi engyukwo mgbi emi
iJuda bɛyi etsetse mgbi ola yi okwakye mgbi ama ogbiikwɔ gbela yi
ewoma. A si bwalu iYesu kyon wa nu iPlatu (ongwu nli iGɔna mgbi emi
iRoma nani).

2 IPlatu si byi iYesu gbɛɛ, <<Abu li utɔmgbi emi iJudaa?>>
Nɛ iYesu nun uka gbɛɛ, <<Ɛɛn, dafi abu gbɔmani.>>
3 Engyukwo ama ofifɛ du ongwufabɔmbon mi itɔdzɛ kwuba.
4Nɛ iPlatu diyɛ byun gbɛɛ, <<Abu ka nu ani uka lo? Di umbwo ungwɔ

ngwi a le du ongwufabɔmbi abu ikye ma nɛni.>>
5Nghaduu iYesu di nun uka ba kpɔɔ, ta i si kwulu iPlatu ewo.
6Alonɔ oga owɛ owatɔ-watɔmgbi emi Israi yɔ, iPlatu li dulu inggisɛ onyi

mi obawi, ongwu emi iJuda mina mani.

7Ongyulɔ oka ngwu a li kwun di iBaraba wodzɛ obawi. A bwalun yi
inggisɛ angbeka ka wokɛ obawi ikyegbɛɛ a ngwɔ inggisɛ onɔ ngwi a le kyɔ
ablodzɛ.

8 Ibyi inggisɛ wulu ba mbi iPlatu wa nyan gbɛɛ no kyɔ yi ama ungwɔ
ngwi o li tsekise kyɔmani.

9Man iPlatu byita gbɛɛ, <<Ema mina gbɛɛ ni ani dzata utɔmgbi emi
iJuda nu emaa?>>

10 Ikyesinɛ o ye dafi li uwaba ngwi engyukwo ama ofifɛ kye iYesu wa
nun mani.

11Kpaa engyukwo ama ofifɛ si fyi ibyi inggisɛ ntona mfye itukwu gbɛɛ
nu ma nu iPlatu dzita iBaraba no ka li iYesu ba.

12 IPlatu byi ma gbɛɛ, <<Li ekyɛ nin kyɔ yi ongwu ema kwun di utɔmgbi
emi iJuda nɛ?>>

13A wulu gbɛɛ, <<Ngwɔn mi ekwatsi!>>
14 IPlatu byita gbɛɛ, <<Li alungwɔ obube ngwi o kyɔ?>>
Kpaa a nghao gbɔmi ela okwukwo gbɛɛ, <<Ngwɔn mi ekwatsi!>>
15Ngwi o mina okyɔ itukwu mgbi ibyi nɛ, iPlatu si dzata iBaraba nu ma.

O nu ma gbo iYesu onitse ibyibyi si kyon nu ma oka ngwɔmi ekwatsi.
Ama oblakwutsɛ nya iYesu agya.

16Ama oblakwutsɛ si kye iYesu lu udɛ iGɔna, mi imbe o li sɔ gbiikwɔ si
kwu ewoma ela tsatsa kwakye.

17A kye angwuto omuma shinishini won, di kyi shili akata ato kye
tukwun ikye.

18 Ta a wita onyan agya gbɛɛ, <<Eyi ta abu angba utɔmgbi emi iJuda!>>
19A diyɛ kye okwuta le gbon mi ikye di kyanggwɔ kyin. Man a gbe

akwafɔ kwɛsɛ diyɛ sunun.
20Ngwi a nyan agya nɛ, a dulun angwuto omuma shinishini na kye

mgban won. Ta a kyon tasɛ oka ngwɔmi ekwatsi.
A gbokwo iYesu mi ekwatsi

21Ongyulɔ oka mi igeli iSirini, ngwu a li kwun di iSaimɔn, otsɔ
Alekidzanda bɛyi iRufu, yɛ kyɛ ɛsɛmgban nyɛ le lu. A siin gbɛɛ non kye
ekwatsi nani.

22Nɛ a kye iYesu ba imbe ngwi a li kwun di iGogota nani (ngwi itan di
Imbe Ikpalikye).

23 Ta a kye eneekwɔ takye yi otse oyulu ungwɔ owulewo nun gbɛɛ no
wa, kpaa o fwa owaawa.

24Man a kyon gbokwo mi ekwatsi. A gbelun angwuto kye ghalu, a
gbeefa ikye odi ungwɔ ngwi ali inggisɛ ka tu mani.

25 Li obyi ongwu gyanɛmi egbegbe ngwi a kyon gbokwo ekwatsi.
26A lɔ ungwɔ ama ngwi a du ongwufabɔmbon mi ele ma gbɛɛ: UTƆ

MGBI EMI IJUDA.
27A gbokwo ama ofoofɛ nghi efa biyan, onyi mi abugye mgban yi oka

mi abubɛ.
28 (Nɛ Afɛmbwumbwo odzɛ ngbɛɛ, <<A gbɔn wo umbwo yi ama

ofoola.>>)*
29Ama nle nyɛ ofɛ gbe ito tukwun kpakpa, le ngwi ikye dile gbɛɛ, <<Oho!

Abu ngbɛɛ o ka gbobu ozu okwukwo osunu Imgbasho mi iJerosalin diyɛ
kyi mbɛlu mi egbe eta nɛ,

30 tashulu mi ekwatsi ba esɛ di dulu ewabu tɔ ka!>>
* 15:28 15:28 Ambulu nɛ dzɛmi olɔɔlɔ angbeka ba.

31 Li ngha ngwi engyukwo ama ofifɛ bɛyi etsetse mgbi ola kpaa le nyan
agya yi ewoma gbɛɛ, <<O li dulu angbeka tɔ, kpaa o yagba dulu ewon tɔ
wuba!

32Ni iKrestu, utɔmgbi emi Israi nɛ, tashulu onɛnɛmi ekwatsi ba esɛ, ni
eyi di diyɛ noyɛyɛ.>> Ama ngwu a kye ma gbokwo ekwatsi biyan kpaa fan
esɛ.

33Mi onɔ idzidzɛ udɛ yɛyɛ nɛta ɛsɛ duu yifu nghataa ba obyi eta mi
onɔdɛ.

34Mi obyi ongwu ta mi onɔdɛ na, iYesu si makwɔmi ela okwukwo gbɛɛ,
<<Eli, Eli, lama sabatani?>> Ngwi itan gbɛɛ, <<Imgbasho mgbi ani,
Imgbasho mgbi ani, li ekyɛ ngwi abu le dzanita?>>

35Ngwi ama nkwulɛsɛ to kwɛkwɛ fwo ungwɔnɛ nɛ, a gbɔgbɛɛ, <<Gadɔ
na, o le kwu Elaija ela.>>

36Ongyulɔ onyi mboma tsinya kɛ, kye isoso wokɛ eneekwɔ onunɔ, kye
fakɛ ekwɔ si kyilen kye nu iYesu gbɛɛ no wa. Man o gbɔgbɛɛ, <<Dzanta na.
Ni eyi di kyayina Elaija ka wa tashulun ba esɛ.>>

37 IYesu gbobakwɔmi ela okwukwo man o si yulu.
38 Ta angwuto ngwi a kye tsɛmi idzidzɛ ozu okwukwo osunu Imgbasho

mi iJerosalin na gbua efa mi esho nghataa luba esɛ.
39Ngwi agyegika mgbi ama oblakwutsɛ, ongwu nkwulɛsɛmmana mi

inai iYesu, fwo akwɔmgban yɛ di dafi o kwulu nɛ, o gbɔgbɛɛ, <<Otsitsi
inggisɛ nɛ li Ongwɛ Imgbasho!>>

40 Engyaa angbeka kwulɛsɛmbombo le di ungwɔ nle kiyayi mani. Mi
idzidzɛma li iMeri iMagidalin bɛyi iMeri onɔ iJɛnsi ongbungbɛ bɛyi iJosisi
yi iSalomi.

41Mi iGalalia engyaa ntonɛ nose li kyɛ yi iYesu dile yan abɔ kpaa.
Engyaa angbeka kwuba nba biyan mi iJerosalin kpaa to imbe nani.

Ondziindzi mgbi iYesu
42 Li egbe owewo (obwi egbe otonyewo). Ngwi onɔ le gbɛsɛ nɛ,
43 iJose ongwi Arimatia, inggisɛ okpɔngɔmi idzidzɛ okwakye mgbi ama

ogbiikwɔ, ongwu abuon le fɛ obaaba mgbi esutɔmgbi Imgbasho. O kɛ yi
imio ba mbi iPlatu ka bɔn ikwɔmgbi iYesu.

44Nɛ i kwulu iPlatu ewo ofwo gbɛɛ iYesu kwulu wa. O kwu ongyukwo
mgbi ama oblakwutsɛ na ela, o byun ita ni iYesu kwulu wa yɔ.

45Ngwi o wa fwo mi ondu ongyukwo mgbi ama oblakwutsɛ gbɛɛ dzɛ
ngha nɛ, o kye ikwɔ na nu iJose.

46 Ta iJose gya angwuto ondlɛndlɛ, o kye sulu ikwɔmgbi iYesu kye
ndiwokɛ angwuto na man kyon ndzi mi endzi ngwi a cɛfo ikwutsɛ. Ta o
tsamu ofishi tukwu ondendzi.

47Nɛ iMeri iMagidalin bɛyi iMeri onɔ iJosisi di imbe ngwi a kyon ndzi
mani.

16
Okyɛɛ-kyɛɛ mi ikwu

1Ngwi egbe otonyidɔ wa nyɛ nɛ, iMeri iMagidalin bɛyi iMeri onɔ iJɛnsi
yi iSalomi gya engyie ogbungbɛ ikyegbɛɛ ni ama ka kye gyuwo ikwɔmgbi
iYesu.

2Mi egbegbe byibyiibyi mi egbe ongwi ababɔmi ikyidu (egbe iladi)
ngwi onɔ le tɔ nɛni. A si tɔ ofɛ le lu endzi,

3 a byi eka ita mi ofɛ gbɛɛ, <<Li emɛ ka mulu eyi ofishi mi ondendzi nɛ?>>

4Kpaa ngwi a kyile ikye esho nɛ, a di gbɛɛ ofishi ngwi a kye tukwu
ondendzi ma mulu.

5Ngwi a kaka endzi nɛ, a di ongwongyulɔmmafa wo angwuto onzundzɛ
sɔdzɛ agya abugye mi endzi, ta i kwulu ma ewo.

6Ongyulɔ na nya ma gbɛɛ, <<Ka tsimio ba na. Ema le pita iYesu ongwi
iNadzareti, ongwu a ngwɔn mi ekwatsi nani. O kyato mi ikwu! O dzɛ
mmɛnɛ wuba. Di imbe ngwi a kyon la ma na.

7Nghanɛ ema yɛ lu na ka nya engwafɔmgban yi iPyita gbɛɛ, <O teyi ema
le lu iGalalia ma. Ema ka din mi imbe na, dafi o tsekise nya ema mani.> >>

8 Engyaa ntona si tasɛmi endzi tsinya. Ewo shi igakwu loma i di wo ma
ɛndɛ. A gbɔdzɛ yi inggisɛ onyi kpaa wuba, ikyena imio wo ma.

9 [Ngwi iYesu kyato mi egbe iladi mi egbegbe nɛ, o kye ewon tso mbi
iMeri iMagidalin ababɔ, ongwu o lɔ onodzi ibwubwe tɔmbon nghi egyafa
nani.

10O si lu ka nya ama nkyɛ yan tole tsukwu dile makwɔmani.
11Ngwi a fwo gbɛɛ iYesu dzɛ oshishe, ongyaa na din nɛ kpaa, a noyɛyɛ

mi ele ba.
12Onɔ wa nyɛ nɛ, iYesu di kye ewon tso emi ongwafɔɔn angbeka nghi

efa mi ofɛ oka idzidza onɔ ngwi a le kyikyɛmi ɛsɛ na mani.
13A si yɛ wa nya angbeka ntona; kpaa a nu ma oyɛyɛ ba.
14Onɔ gwee nɛ, iYesu di mblegba to iwyodonyi ntona ngwi a le gye

ungwogye; o shɔdzɛ yi ama mi oyɛyɛ onuunu ba bɛyi ikyegbɛɛ a fwa kye
itukwu tiishu onoyɛyɛmbi ama ndin onɔ ngwi o kyato mi ikwongye mani.

15Man o nya ma gbɛɛ, <<Lu ɛsɛ ka gbɔ Esɔ Osuse nɛ nya ali inggisɛ duu.
16Ali inggisɛ nnoyɛyɛ ngwi a di kyɔn iBatisima yɔ, o ka watɔ, nghaduu

inggisɛ nnoyɛyɛ bayɔ, o ka dzili.
17Ambɛ ntonɛ dika kyɛdɔ ama nnoyɛyɛ: Mi iyi mgbi ani a ka lɔ onodzi

ibwubwe tasɛ; a dika gbɔ ondudzɛ ofufɛ;
18 a ka kye abɔ byi ifa; ni a wa otse ikwongye kpaa unkonyi ka kyɔma

ba du; a dika kye abɔ gbo ama ndotse ta ootse ka ngyɛ loma.>>
19Ngwi Otsɛ iYesu gbɔdzɛ nɛ yi ama ngyɛ nɛta, Imgbasho kyon lu esho, o

sika sɔkɛ abugye mgbi Imgbasho. 20Nɛ emi ongwafɔɔn si tasɛ ka gbeesɔmi
ali imbe duu, ta Otsɛ Imgbasho kyidɔ yi ama dile mbwumbwo mi elodzɛ
mgban yi ambɛ nkyɛdɔmani.]*

* 16:20 16:20 Ambulu ngwi wita mi egyanɛ lu osu dzɛ mi olɔɔlɔ tugbe mgbi ondu iGrikii ngwi a di
nghao kye ma wuuta ma ba.

Esɔ Osuse mi abɔmgbi
iLuku

1Dafi inggisɛ kwuba fya olɔ ungwɔ nkiyayi mi idzidzɛmgbi eyi nɛ,
2 ungwɔ olɔɔlɔ nɛ ba mbi eyi mi abɔmgbi ama ndi inɛ-inɛ di li engbidɔ,

ama nkye ewoma fifɛmi elodzɛ na mani.
3Nghanɛ, iTiofyilɔ otsungwudɛ, dafi ani abuani kya mi odzɛ nɛ saan mi

owita-wita nɛ, n di gbɛɛ i tishi nin lɔn imbisɔn-mbisɔn mi ikye abu,
4 zukwu ni abu difwi otsitsi mgbi ungwɔ ngwi a tso abu nani.
A teyi gbɔ ombaamba mgbi iJɔn
okyɔ iBatisima.

5Mi onɔ ngwi iHerude li utɔmgbi iJudia mani, inggisɛ ofifɛmgbi
Imgbasho oka iyin gbɛɛ iDzakaria, mi ayɛ inggisɛ ofifɛmgbi Imgbasho
mgbi Abyija nani; owan Elidzabeti kpaa li mi etɔmgbi Eron (ongwu kpaa
li etɔmgbi inggisɛ ofifɛmgbi Imgbasho).

6Ama efa duu le nyaan mi inɛ Imgbasho, a ngyo ola di gbela yi odzɛ
owɛ-wɛmgbi Otsɛ Imgbasho, a sulu idza ewo ba du.

7Nghaduu a dzɛ yi ongwɛ ba, ikyesinɛ Elidzabeti li ogyoma; ama duu
egbe mgbi ama kɛ.

8 Egbe oka nɛ, iDzakaria dzɛ ondidɔmgban mgbi inggisɛ ofifɛmgbi
Imgbasho mi ozu okwukwo osunu Imgbasho mi iJerosalin mi onɔ ngwi
idɔ dikyon.

9A sadun mi efa ogboogbo, dafi nli ola mgbi ama ofifɛmgbi Imgbasho
mani, gbɛɛ no kaka ozu idzidzɛ mgbi Imgbasho mi imbe iwashi okye
ungwɔ ogbungbɛ toola.

10Onɔ ngwi iDzakaria kye ungwɔ ogbungbɛ na le toola nɛ, ibyi inggisɛ
ama osunu Imgbasho kwutokɛ esɛ le bibɔ.

11Man ongyesɔmgbi Otsɛ Imgbasho mblegba tun, o kwudzɛkɛ abugye
mgbi iwashi okye ungwɔ ogbungbɛ toola.

12Ngwi iDzakaria di ongyesɔ nɛ, i kakan ewo, imio di won.
13Ongyesɔ nyan gbɛɛ, <<Ka mio ba, iDzakaria; Imgbasho fwo ibɔmgbi

abu. Owaabu Elidzabeti ka mba abu ongwongyulɔ, o ka kwun iyi di iJɔn.
14Abu ka dzɛ yi atsa diyɛ shisha. Ibyi inggisɛ angbeka ka tsatsa mi

ombaamba mgbi ongwɛ nani.
15Ongwɛ na ka li angbodzi inggisɛmi inɛmgbi Otsɛ Imgbasho, o ka wa

ɛbyɛ hona ungwɔ ofyumfye ba, o ka mbwo yi Onodzi Osaan wita mi onɔ
ngwi onɔn byifun mani.

16O ka kyata emi Israi kwuba, yile ma luba mbi Otsɛ Imgbasho mgbi
ama.

17Ongwɛ na ka dzɛ Otsɛ Imgbasho iyayi, o ka dzɛ dafi Elaija mi Onodzi
bɛyi mfye, okyatitukwu mgbi etsɛngwɛ yɛ luba mbi engwɛ, ama onghaadɔ
yɛ luba ozoyeye mgbi ama osaan, adzi ni ongwu kye mɛlu inggisɛmgbi
Otsɛ tokɛ le fan fɛɛfɛ.>>

18 IDzakaria byi ongyesɔ na gbɛɛ, <<Li mi ali ofɛ ngwi ani ka ye gbɛɛ
ungwɔnɛ ka wa dzɛ ngha? Bana ani kyɛ, owaani kpaa kyɛ.>>

19Ongyesɔ nun uka gbɛɛ, <<Li ani iGebre, ani kwudzɛmi inɛ Imgbasho,
ongwu ndɔ ani esɔ gbɛɛ ni ani gbɔ nya abu di kye elodzɛ osuse nɛ ba mbi
abu mani.

20Dafi abu noyɛyɛmi ungwɔ nka wa kyɔmi onɔmgban ba nɛ, o ka yɛɛ
ikplima di yagba ogbɔdzɛ wuba, nghataa egbe ngwi owa abu ka wa fwise
mani.>>

21Nghanɛ, ama ntole fɛ iDzakaria mi esɛma i kwulu ma ewo dafi o mbe
onɔ kwuba mi ifoozu okwukwo osunu Imgbasho mi iJerosalin ngha mani.

22Ngwi o wa tɔ luba esɛma, o yagba gbɔdzɛ yi ama wuba, man a difwi
gbɛɛ o di ungwɔmi ozu okwukwo osunu Imgbasho mi iJerosalin, o yɛ le
gbɔdzɛ yi ama mi abɔ ta o si yɛɛ ikplima.

23Ngwi onɔ idɔmgban mi ozu Imgbasho wa ngyɛ nɛman, o yɛ lu udan.
24Onɔ wa nyɛ gwee nɛta, owan Elidzabeti si tiludɛ, o kye ewon da ofyia

eda.
25O gbɛɛ, <<Li Otsɛ Imgbasho kyungwɔnɛ yi ani, mi olɛlɛ nɛ o nu ikyese

dɔ ani di kyelu ayiwi mgbi ani mi inɛ inggisɛ.>>

A teyi gbɔ ombaamba mgbi iYesu
26Ngwi ifu mgbi Elidzabeti wa li ofyia egyin mata, Imgbasho dɔ ongyesɔ

iGebre kɛ ogalu iNadzareti, mi ayɛsɛmgbi iGalalia,
27mbi ibidrua ongyaa ngwu a li kwun gbɛɛ iMeri, ngwu inggisɛ oka mi

etɔmgbi iDevedi. Ongwu a li kwun di iJose, tsikwɔn dzɛ esɛ nani.
28Ongyesɔ na ba mbon, o tan angba di nyan gbɛɛ, <<Abu ngwu ikyese dɔ

abu kpakpa nɛ! Otsɛ Imgbasho dzɛ yi abu.>>
29 Itukwu gbo-gbo lo iMeri kwuba mi elodzɛmgbi ongyesɔ nɛni, i di

kwulun ewo mi itɔ angba na dafi ka dzɛmani.
30Ongyesɔ iGebre nyan gbɛɛ, <<Ka mio ba, iMeri, bana ikyese dɔ abu

mbi Otsɛ Imgbasho.
31Abu ka wa byifu di mba ongwongyulɔ, o ka kwun iyi gbɛɛ iYesu.
32O ka li angbodzi inggisɛ a dika kwun gbɛɛ Ongwɛmgbi Ongwu

Nghaangha mi esho. Otsɛ Imgbasho dika kye itsuutɔmgbi otsɔn iDevedi
kye nun.

33O ka li Utɔmi etɔmgbi iJeko gyegwu, esutɔmgban ka dondu ba.>>
34 IMeri byi ongyesɔ na gbɛɛ, <<Ungwɔnɛ ka dzɛ ngha sinɛ? Ngwi ani ye

ongyulɔ waba.>>
35Ongyesɔ nu uka gbɛɛ, <<Onodzi Osaan ka kyi gbɛlu abu sɔ, mfye mgbi

Ongwu Nnghaangha mi esho dika gbiiwulu tukwu abu. Nɛ Ongwɛ Osaan
ngwu abu ka wa mba na, a ka kwun gbɛɛ Ongwɛ Imgbasho.

36 Elidzabeti, odo abu ngwu a tsɛwɛ gbɛɛ o li ogyoma nani, o dzɛ yi
ewefa ofyia egyin waani.

37 Lubana ungwɔ ngwi Imgbasho ka kyɔ gbɛ ba dzɛma ba.>>
38 IMeri gbɛɛ, <<Ani li ongwongyiidɔmgbi Otsɛ Imgbasho, no kyɔ yi ani

dafi abu gbɔ nɛni.>> Man ongyesɔ na lu dzatan.

IMeri ka kpadi Elidzabeti
39Mi onɔ na iMeri wewo di yewo lu ogalu mi ewunggwɔmi ɛsɛ iJudia.
40O ka kaka udɛ iDzakaria, man o ta Elidzabeti angba.
41Ngwi Elidzabeti fwo angba mgbi iMeri nɛ, ongwɛ gbokyɛɛ lon mi ifu.

Ta Elidzabeti si mbwo yi Onodzi Osaan.
42O gbɔmi ela okwukwo gbɛɛ, <<Mse dzɛ yi abu mi idzidzɛ engyaa duu

yi ongwɛ ngwu abu ka mba nani.
43Kyɔsinɛ ngwi ikyese dɛn ngha, ngwi onɔ Otsɛmgbi ani ba mbi ani?
44 Bana ngwi ani fwo angba mgbi abu mata, ongwɛ gbokyɛɛ len mi ifu yi

atsa.

45Mse no dzɛ yi abu ngwu noyɛyɛ gbɛɛ, odzɛ ngwi Otsɛ Imgbasho gbɔ yi
abu ka wa dondu yɛyɛmani.>>

IMeri tsɛ Imgbasho yi ashi
46 IMeri gbɛɛ,

<<Itukwu mgbi ani tsɛ Otsɛ Imgbasho
47 oshishe mgbɛn dzɛ yi atsa

mi ikye Imgbasho Onagbɛ ani,
48 lubana o wɛ

ani nli unka ba, ongwongyiidɔmgban.
Wita mi onɛnɛ lu iyayi

etɔ duu kale kwu ani gbɛɛ ogbumse,
49 bana Imgbasho odatu

kyungwɔ okwukwo mi ikye ani,
Osaan li iyi mgban.
50 Elela odiidi mgban li na kɛ,

mbi ama nli sunun,
mi etɔ nghataa kɛ etɔ.
51O kyungwɔ ama odatu mi abɔmgban;

o kye ganya ama okyile ewo esho,
mi ɛwɛ otsɛɛtsɛmgbi ama.

52O tashulu ama nsɔ utɔmi itse mgbi ama
kpaa o kyile ama oyile ewo esɛ esho.

53Ama ngwu enbwa dɔma ma,
o mbwo ma yi ungwɔ osuse,

kpaa emi awuya yɔ,
o wo ma ofɛ abubɔ.

54O tobyi ongwongbɛ,
mgban Israi,

mi ondu odzɛɛdzɛmgban yi emi otseyi
55mbi Abrahan bɛyi engwiba mgban gyegwu.>>

56 IMeri la mbi Elidzabeti mɛ dafi ofyia eta man yɛ lu udɛ.

Ombaamba mgbi
iJɔn okyɔ iBatisima

57Ngwi onɔ imba mgbi Elidzabeti wa gyɔ nɛta, o mba ongwongyulɔ.
58 Emi ongwunɔn bɛyi ama owatse dɔn fwo gbɛɛ Otsɛ Imgbasho tso elela

odiidi kpakpa mbon nɛ, a tsatsa yan.
59Ongwɛ wa mbwo egbe egyata nɛ, a ba owa kyan ikyɛ, ma dzɛmbisɔ

ngwi a ka yile iyi otsɔn kyɔn gbɛɛ, iDzakaria.
60Nghaduu onɔn nya ma gbɛɛ, <<Ei! Dzɛmbisɔ ngwi a ka kwun di

iJɔn.>>
61A nyan gbɛɛ, <<Inggisɛ onyi mi etɔmgbi abu dzɛ yi iyi na ba.>>
62A gbɔdzɛ yi iDzakaria mi abɔ gbɛɛ nu ma ye iyi ngwi o mina okyɔ

ongwɛ na mani.
63O kyɔ ambɛ gbɛɛ nu ma nun ongwɛ akwukwɔ olɔ ungwɔ, o si lɔ iyin

gbɛɛ, <<IJɔn.>> Ta i kwulu ali inggisɛ duu ewo.
64 Labɔlabɔ nɛman ondu mgbi iDzakaria kwulu ta itiidɛ shɛ lon o di wita

gbɔdzɛ, le tsɛ Imgbasho.
65Ama nwatse dɔn duu i kwulu ma ewo, inggisɛ ama nto ɛsɛ undɔmgbi

iJudia duu le gbɔdzɛ ungwɔ okwulewo ntonɛni.

66Ali inggisɛ nfwo odzɛ nɛ le tsɛwɛmi ele, le byita gbɛɛ, <<Li ali itɔ
inggisɛ ngwi ongwɛ nɛ ka wa dzɛ?>> Bana mfye mgbi Imgbasho dzɛyan.
Ashi mgbi iDzakaria

67 Ta otsɔn iDzakaria mbwo yi Onodzi Osaan man o wita ogbɔdzɛmi ela
oyegbɔ gbɛɛ:
68 <<Nu ma tsɛ Otsɛ,

Imgbasho mgbi emi Israi,
lubana o ba wa tobyi emidan di nagbɛma.
69O kye otlɛsɛmgbi owatɔ-watɔ tuo ikye eyi,

mi etɔmgbi ongwongbɛmgban iDevedi.
70Dafi o gbɔ nyɛmbi

oyegbɔ osaan emi tugbe
71 gbɛɛ ongwu ka dulu eyi tɔ

mi abɔ engyikyili mgbi eyi,
bɛyi mi abɔmgbi ama ngwu di eyi lanyi
72 ikye otso elela odiidi mbi emi otseyi

diyɛ wɛ ondu odzɛɛdzɛmgban osaan,
73 ofaafa ngwi o fa

yi otseyi Abrahan:
74 odulu eyi tɔmi abɔ engyikyili mgbi eyi,

ikye onu eyi sunun yi imio ba
75mi osaan bɛyi osaan mi iyayi mgban,

mi egbe oshishe mgbi eyi duu.
76Abu ongwani, a ka kwu abu gbɛɛ,

oyegbɔmgbi Ongwu Nnghaangha mi esho;
lubana abu ka teyi Otsɛ ikye omɛlun ofɛ.
77Onu emidan difwi odzɛmgbi owatɔ-watɔ

mi odzita ma yi ali ibwubwe.
78Mi ikye elela odiidi oleewo

mgbi Imgbasho mgbi eyi,
ikyegbɛɛ ni osa dafi onɔmi esho,

gbosa ba esɛmbi eyi
79 azukwu no wa nu osa mbi ama nwoto iyifu

bɛyi iwulu ikwongye duu,
ongyo eyi afɔ byi ofɛ iyu.>>

80Nɛ ongwɛ na she di yɛɛ kpɔklɔɔmi onodzi, o la okwɛsɛ nghataa se o
wa kye ewon tso emi Israi mi ododa.

2
Ombaamba mgbi iYesu

1Mi onɔ na iSidza (utɔ) Ogɔstu, utɔmgbi emi iRoma noola gbɛɛ nu ma lɔ
mmbwo inggisɛmi ɛsɛ iRoma tsatsadu.

2Nɛnɛ li mmbwo olɔɔlɔ ongwi ababɔmi onɔ ngwi iKwirinu li iGɔna odi
mi ɛsɛ iSiria mani.

3Ali inggisɛ lu oka lɔmmbwo mi ɛsɛ udan.
4 IJose kyato mi igeli iNadzareti mi ayɛsɛ iGalalia, lu iBɛtlɛhɛn ogalu

mgbi iDevedi mi ayɛsɛ iJudia, ikyekyɛ o tɔmi etɔmgbi iDevedi.
5O kɛ oka lɔmmbwo na yi iMeri, ongwu o tsikwɔn dzɛ esɛ dzɛ yi ifewo

nani.
6Ngwi a ka to iBɛtlɛhɛn nɛta imba kwun,

7 o si mbongwɛmgban ovlɛ, ongwongyulɔ. O kye oshata ndiwon kyon
lakɛ ikpɔkɔ, lubana a tu imbe mi ozu ingyoga ba.

Ama ongyo ifyungwɔ yi engyesɔ
8Ama ongyo ifyungwɔ angbeka to agya ɛsɛ nani, a lato oshɛ tole ngyo

ifyungwɔmgbi ama mi otu.
9Ongyesɔmgbi Otsɛ Imgbasho wa mblegba tu ma, ta okwɔkwɔmgbi

Otsɛ gbosa kpakɛkɛ wo ma, nɛ imio wo ma kpakpa.
10Kpaa ongyesɔ nya ma gbɛɛ, <<Ka mio ba na, ikyena ani ba yi ema Esɔ

Osuse mgbi atsa ngwi shewo nka dzɛ ikye ali inggisɛ duu.
11 Inɛ nɛmi ogalu mgbi iDevedi a mba ema ongye Onagbɛ, o li iKrestu

Otsɛ.*
12Ungwɔ nka li ambɛmbi ema yɔ, ema ka di ongwɛ eyeyi a kyon ndi

wodzɛ oshata ladzɛ ikpɔkɔ.>>
13 Plɛ nɛta ibyi engyesɔ emi esho ba wa tu ongyesɔ nani, le tsɛ Imgbasho

dile gbɛɛ,
14 <<Okwɔkwɔ no dzɛ yi Imgbasho ngwu

Ngha mi esho,
mi ɛsɛ nɛ iyu no dzɛ yi ama ngwu

ikyese mgban dɔma mani.>>
15Onɔ ngwi engyesɔ dzamata yɛ lu esho mata, ama ongyo ifyungwɔ gbɔ

yi ewoma gbɛɛ, <<Ba i kɛ iBɛtlɛhɛn ni i ka di ungwɔ nkyɔ se ngwi Otsɛ
Imgbasho nya eyi odzɛ ele nɛni.>>

16A byakpa lu maama si ka dili iJose yi iMeri bɛyi ongwɛ eyeyi na ladzɛ
ikpɔkɔ.

17Mi onɔ ngwi ama ongyo ifyungwɔ ntona di ongwɛmata, a le gbɔdzɛ
ngwi ongyesɔ nya ma mi ikpewo ongwɛ nɛni.

18Ama nfwo odzɛ nɛ duu i kwulu ma ewo mi odzɛ ngwi ama ongyo
ifyungwɔ gbɔmi ikpewo ongwɛ nɛni.

19Nghaduu iMeri kwulu ungwɔ ntonɛ duu wokɛ itukwu diyɛ le tsɛwɛmi
ele.

20Ama ongyo ifyungwɔ ntona yidɔ lu, le kyile iyi Imgbasho deesho dile
tsan mi alungwɔ ngwi ama fwo diyɛ di, ngwi kyɔ yɛyɛ dafi a plɛ nya ama
mani.
A kye iYesu dubɔ Imgbasho

21A mban nyɛ egbe egyata, ngwi li egbe a ka kyan ikyɛ nɛman, a si
kwun iyi gbɛɛ, iYesu, iyi ngwi ongyesɔ teyi nu duuse a wa byifun mani.

22Ngwi egbe ogbiiyɛmgbi ama wa gyɔ dafi ola mgbi iMose gbɔma nɛ,
iJose yi iMeri kye iYesu kɛ iJerosalin oka kyon dubɔ Otsɛ Imgbasho.

23 (Dafi a lɔmi ola mgbi Otsɛ gbɛɛ, <<Ali ongwongyulɔ ovlɛ ngwu a mba
duu nu ma kye dubɔ Otsɛ Imgbasho>>),

24 odi fifɛ dafi ola mgbi Imgbasho gbɔmani: <<Anyama nghi efa, hona
ibidrua ingyakpa efa.>>

25Mi onɔ na inggisɛ oka dzɛ iJerosalin a kwun di iSimiɔn, o le saan di
gbekabyi idɔmgbi Imgbasho. Ongwu nose le fɛ owatɔ-watɔmgbi emi
Israi, Onodzi Osaan nose dzɛyan.

26Onodzi Osaan teyi kye tson gbɛɛ o ka di ikwongye inɛ waba, imbisɔ
ngwi o ka di iKrestu Otsɛ.

* 2:11 2:11 Ongwu Otsɛ Imgbasho zondu gbɛɛ o ka wa dulu ɛsɛ tɔmani.

27Onodzi kye iSimiɔn teyi ka kaka ozu okwukwo osunu Imgbasho mi
iJerosalin. Mi onɔ na iJose yi iMeri kye ongwɛ iYesu ba owa kyɔ yan dafi
aletɔmgbi ola mgbi ama mina mani.

28 ISimiɔn si kye gbɛlu ongwɛ na byikɛ abɔmgban le tsɛ Imgbasho gbɛɛ:
29 <<Otsɛ onghaangha, dafi abu mbwo ondu

odzɛɛdzɛmgbi abu nɛ,
dzata ongbidɔmgbi abu

onɛnɛ no lu mi iyu.
30 Lubana inɛmgbɛn di

owatɔ-watɔmgbi abu,
31 ngwi abu kye mɛlu dzɛkɛ

mi inɛ inggisɛ duu.
32 Li osa nka dzɛmbi emi agwɛsɛ

odi kye okwɔkwɔ ba mbi emidabu Israi.>>
33 I kwulu iJose yi iMeri ewo mi elodzɛ ngwi iSimiɔn gbɔmi ikpewo

ongwɛma nɛni.
34 ISimiɔn kye mse bɛma ewo diyɛ nya iMeri gbɛɛ, <<Ongwɛ nɛ,

Imgbasho kyon dzɛ ikye odzili-dzili bɛyi owatɔ-watɔmgbi ibyi inggisɛmi
Israi. O dika li ambɛ ngwi inggisɛ kwuba ka fwan.

35 Ikye ni ewodzɛmgbi inggisɛ ibyibyi wa dɔ ododa. Ta okwusunkli ka
suwo abu itukwu kpaa.>>

36Oyegbɔ oka kpaa nose dzɛ, ongyaa ngwu a li kwun di Anna, ongwɛ
iFanue, mi agwɔmgbi Ashɛ. O kyɛ kpakpa; o dzɛ yi oban mɛ onova egyafa
ta oban si kwulu dzanta.

37O yɛɛ owakwadɛmɛ onova ngwusenɛ dɔn enɛ. O dzata ozu okwukwo
osunu Imgbasho mi iJerosalin ba, kpaa o li sunu Imgbasho onɔ yi otu mi
ondu otukwu-tukwu yi ibɔ.

38Mi obyi na yɛyɛ o kaka si ta Imgbasho angba dile gbɔdzɛmgbi ongwɛ
na nya ama ntole fɛ owatɔ-watɔmgbi iJerosalin duu.

39Onɔ ngwi iJose yi iMeri ngyɛlu alungwɔ ngwi ola mgbi Otsɛmina ma,
a yɛ luba ogalu mgbi ama iNadzareti mi ayɛsɛ iGalalia.

40Ongwɛ na she diyɛ fyumfye; o mbwo yi ozoyeye, ikyese mgbi
Imgbasho dzɛyan.

41Ali onova ama omba iYesu li kɛ iJerosalin ikye oka kyɔ oga owɛ
owatɔ-watɔmgbi emi Israi.

42Mi onɔ ngwi iYesu li onova iwyodefa ma, o si kɛ oga nɛ yi ama omban,
dafi li aletɔmgbi ama mani.

43 Egbe ngwi oga wa ngyɛ nɛ a yɛ le lu udɛ, ta ongwɛ iYesu tila mi iyikpa
mi iJerosalin, kpaa ama omban ye ba.

44 IJose yi iMeri tsɛwɛ gbɛɛ di iYesu kyɛ yi ama mi idzidzɛ ibyi inggisɛ,
nghanɛ a kyikyɛmi egbe olɔlɔ. Man a wita opitan mbi odo ma bɛyi oka ma.

45Dafi a din ba nɛ, a yidɔ lu iJerosalin le ka pitan.
46Mi egbe ongwu ta ma, a wa tun mi ozu okwukwo osunu Imgbasho mi

iJerosalin sɔdzɛmi idzidzɛ etsetse, le fwo ma dile byi ma ita. 47Ama
nfwon duu, i kwulu ma ewo mi ozoyeye bɛyi uka mgban onuunu.

48Onɔ ngwi ama omban wa din nɛ, i kwulu ma ewo. Onɔn si byun gbɛɛ,
<<Ongwani, kyɔsinɛ ngwi abu kyungwɔnɛ yi eyi ngha? Otsabu yi ani gbili
abu ndɛngyɛ.>>

49 IYesu byi ma gbɛɛ, <<Kyɔsinɛ ngwi ema le pita ani? Ema ye dafi i wo
gbɛɛ ani ka dzɛmi ozu mgbi Otsani baa?>>

50Nghaduu elodzɛ ngwi o nya ma na gbosa loma ba.

51 Ta iYesu wafɔ yi ama lu iNadzareti dile siikye nu ma. Onɔn kwulu
elodzɛ ntonɛ duu wokɛ itukwu mbon.

52 IYesu she mi ikpewo bɛyi ozoyeye, ikyese mgbi Imgbasho dzɛyan,
inggisɛ duu gbela yan.

3
IJɔn okyɔ iBatisima mɛ ofɛ

1Mi onova ongwi iwyodeda ngwi iSidza (utɔ) iTiberu li utɔmi iRoma
mani, iPontu iPlatu li iGɔna mi ayɛsɛ iJudia, iHerude li atɔtsɛmi ayɛsɛ
iGalalia, ongwunɔn iFyilipi li atɔtsɛmi Ituria bɛyi iTirakoni, iLisania di li
atɔtsɛmi Abilen.

2Mi onɔ ngwi Anna bɛyi iKayafa li okwukwo inggisɛ ofifɛmgbi
Imgbasho ma, elodzɛmgbi Imgbasho ba mbi iJɔn ongwɛ iDzakaria mi
okwɛsɛ.

3O kaka ali imbe mi ewekyoo mgbi iJodan, le gbeesɔ gbɛɛ, <<Kyata mi
ali ibwubwe mgbi ema nu ma kyɔ ema iBatisima ikye nu ma dzita ema yi
ali ibwubwe.>>

4Dafi oyegbɔ Adzaya tsekise lɔ gbɛɛ:
<<Ela mgbi inggisɛ le kwu mi okwɛsɛ gbɛɛ:

<Mɛlu ofɛ ikye mgbi
Otsɛ no byi yɛyɛ na,

5Ali ufɛ duu nu ma yilen tukwu,
ali unggwɔ bɛyi undɔ
duu nu ma kye gbobu.

Ofɛ ama nkwenggengga
ma nu ma kye nalu byi yɛyɛ,

ofɛ ama nli ishishɛ duu ni a kye tukwulu.
6 Ta inggisɛ owamyɛ duu ka

di owatɔ-watɔmgbi Imgbasho.> >>
7 IJɔn nya ibyi inggisɛ ama nba gbɛɛ no wa kyɔma iBatisima ma gbɛɛ,

<<Ema engwɛ ogidzi ntonɛ! Li emɛ wɛ ema odzɛ gbɛɛ ni ema tsinya itingga
mgbi Imgbasho, nkyɛ iyayi na?

8Nghanɛ ema kyɔ ali otso itukwu okyata-kyata mgbi ema, Ka nya
ewema gbɛɛ, <Eyi li engwɛmgbi Abrahan ta si ngyɛ ba.> Lubana n nya
ema Imgbasho ka yagba kyata akwutsɛ ntonɛ yɛɛ engwɛ Abrahan gbɛ.

9 Ika ladzɛ iteekwɔ le fɛɛfɛ, ali ekwɔ n wa owawa osuse ba duu, a ka kye
dzɛlu ngwuta wokɛ ola.>>

10 Inggisɛ ntona byun gbɛɛ, <<Ni eyi kyɔsinɛ?>>
11 IJɔn nya ma gbɛɛ, <<Inggisɛ ndzɛ yi abu nghi efa yɔ, no kye onyi nu

odon, abu ndzɛ yi ungwogye yɔ gha yi inggisɛ oka.>>
12Ama ogbɛ udza ifyɛɛ kpaa ba owa kyɔ iBatisima, a byun gbɛɛ,

<<Otsetse, eyi ma ni eyi kyɔsinɛ?>>
13O nya ma gbɛɛ, <<Ka yama gbɛ awuya nyɛ obyi ba.>>
14Oblakwutsɛ angbeka kpaa byun gbɛɛ, <<Eyi ma ni eyi kyɔsinɛ?>>
O nya ma gbɛɛ, <<Ka yama gbɛ inggisɛ awuya mi abumfye ba dika gbe

odzɛ tukwu inggisɛ ewo mi atsika ba, udza ofya mgbi ema no gyɔlo ema.>>
15 Inggisɛ ntona le fɛ yi ɛwɛ ogbebyi dile tsɛwɛmi itukwu gbɛɛ naadi iJɔn

li iKrestu,* ngwu ama le fɛma hoo!

* 3:15 3:15 Ongwu Otsɛ Imgbasho zondu gbɛɛ o ka wa dulu ɛsɛ tɔmani.

16 IJɔn nu ma uka gbɛɛ, <<Ani le kyɔ ema iBatisima yi eni. Nghaduu
Ongwu nshewo ngha ani kyɛma, ngwu odi okpafɔmgban kpaa ani mɛ
oshɛ ba. O ka kyɔ ema iBatisima mi Onodzi Osaan mgbi Imgbasho bɛyi ola.

17Okwuga byidzɛ abɔmgban, o ka folu ungwogyowe kye gbelu inɛnɛ
osuse wokɛ oba, ashuwe yɔ o ka kye toola mi ola ngwi li gyegwu.>>

18 IJɔn kwu inggisɛ ntona ɛwɛ wo mi elodzɛ angbeka kwuba di gbɔ Esɔ
Osuse nya ma.

19Dafi iJɔn fwa mi otsitsi tsɛ iHerude atɔtsɛ inɛ ikyegbɛɛ o kyelu
iHerodia owa ongwunɔn iFyilipi bɛyi alungwɔ obube angbeka ngwi o
tsekise kyɔ nɛ,

20 iHerude diyɛ kyɔ alobube ndatu ngha duu: O bwalu iJɔn wokɛ obawi.

IBatisima bɛyi odzɛ etɔ mgbi iYesu
21Ngwi iJɔn kyɔ ali inggisɛ duu iBatisima nɛ, o kyɔ iYesu kpaa iBatisima.

Mi onɔ ngwi iYesu le bibɔ nɛta, esho kwulu,
22man Onodzi Osaan tashulu ba mbon dafi anyama mani, ela di tɔmi

esho gbɛɛ, <<Abu li Ongwani nkpaani itukwu; i kpani yi abu saan.>>
23Onɔ ngwi iYesu li onova osudiwyo ma, o wita idɔmgban. Ali inggisɛ

tsɛwɛ gbɛɛ o li ongwɛ iJose,
nli ongwɛ iHeli,
24 ongwɛ iMatati,
ongwɛ iLevi, ongwɛ iMelki,
ongwɛ iJenai, ongwɛ iJose,
25 ongwɛ iMatatia, ongwɛ Emosu,
ongwɛ iNahun, ongwɛ Esili,
ongwɛ iNaga,
26 ongwɛ iMaati,
ongwɛ iMatatia, ongwɛ iSeme,
ongwɛ iJoseki, ongwɛ iJoda,
27 ongwɛ iJonan, ongwɛ iResa,
ongwɛ iDzerubabɛ, ongwɛ iShetiɛ,
ongwɛ iNeri,
28 ongwɛ iMelki,
ongwɛ Addi, ongwɛ iKosan,
ongwɛ Elimanda, ongwɛ Eri,
29 ongwɛ iJoshua, ongwɛ Eliadza,
ongwɛ iJorin, ongwɛ iMatati,
ongwɛ iLevi,
30 ongwɛ iSimiɔn,
ongwɛ iJuda, ongwɛ iJose,
ongwɛ iJonan, ongwɛ Eliakin,
31 ongwɛ iMelia, ongwɛ iMena,

ongwɛ iMatata, ongwɛ iNatan,
ongwɛ iDevedi,
32 ongwɛ iJese,
ongwɛ Obɛdi, ongwɛ iBoadzi,
ongwɛ iSalmɔn, ongwɛ iNashɔn,
33 ongwɛ Aminada, ongwɛ iRan,
ongwɛ iHerizɔn, ongwɛ iPeredzi,
ongwɛ iJuda,
34 ongwɛ iJeko,
ongwɛ Adziki, ongwɛ Abrahan,

ongwɛ iTera, ongwɛ iNahɔ,
35 ongwɛ iSerɔgu, ongwɛ iReu,
ongwɛ iPelegi, ongwɛ Ebɛl,
ongwɛ iSala,
36 ongwɛ iKaina,
ongwɛ Afadza, ongwɛ iShɛn,
ongwɛ iNua, ongwɛ iLameki,
37 ongwɛ iMetusela, ongwɛ Enɔku,
ongwɛ iJaredi, ongwɛ iMahalale,
ongwɛ iKaina,
38 ongwɛ Enɔsh,
ongwɛ iSeti, ongwɛ Adan,
Ongwɛ Imgbasho.

4
Imbadi mgbi iYesu

1 IYesu mbwo yi Onodzi Osaan, o yɛmi ekyoo mgbi iJodan, ta Onodzi
kyon teyi lu okwɛsɛ,

2mi imbe na iSatan gyilan mi egbe ngwusefa. Mi egbe ntona duu o gye
unkonyi ba, ngwi egbe ntona wa nyɛ nɛ, enbwa si dɔn.

3 Ta iSatan nyan gbɛɛ, <<Kini abu li Ongwɛ Imgbasho yɔ, nya ikwutsɛ nɛ
no kyata yɛɛ ibredi.>>

4 IYesu nun uka gbɛɛ, <<Afɛ lɔ gbɛɛ: <Li mi ibredi ta ngwi inggisɛ ka dzɛ
oshishe ba.> >>

5 ISatan di kyon lu ka dɔkɛ imbe oshigbo, o tson esutɔmgbi ɛsɛ duu.
6 Ta iSatan nyan gbɛɛ, <<N ka kye ali mfye duu nu abu bɛyi okwɔkwɔ

mgbi ɛsɛ nɛni, lubana a kye mfye bɛyi okwɔkwɔ kye nu ani, ani ka yagba
okye nu ali inggisɛ ngwu ani mina duu.

7Nghanɛ, kini abu sunu ani yɔ, ungwɔ ntonɛ duu ka yɛɛmgbi abu.>>
8Kpaa iYesu nun uka gbɛɛ, <<Afɛ lɔ gbɛɛ: <Sunu Otsɛ Imgbasho mgbi

abu di li ongwu ta kyɔn idɔ.> >>
9 ISatan di kye iYesu lu iJerosalin ka kyon dɔkɛ ikyikye ozu okwukwo

osunu Imgbasho mi iJerosalin. O nyan gbɛɛ, <<Kini abu li Ongwɛ
Imgbasho yɔ, bulu lu esɛ.

10 Lubana Afɛ lɔ gbɛɛ:
<< <O ka wo engyesɔmgban ola ikye abu gbɛɛ nu ma

ngyo abu saan;
11 ni abu bulu le lu esɛ a ka kye gbɛlu abu

mi abɔmgbi ama ikyegbɛɛ
ni abu ka kye afɔ tsɛ akwutsɛ ba.> >>

12Nghaduu iYesu nu uka gbɛɛ, <<Afɛ lɔ gbɛɛ <Ka mbadi Otsɛ Imgbasho
mgbi abu ba.> >>

13Mi onɔ ngwi iSatan ngyɛlu ogyila iYesu nɛ, o lu dzanta, o nyan gbɛɛ, se
egbe oka.

IYesu wita idɔ mgban
14 IYesu yɛ luba iGalalia mi mfye mgbi Onodzi, ta odzɛmgban si gbɔfwɛ

kpatsɛ ɛsɛ na duu.
15O tso mi ozu okwakye mgbi emi iJuda, ali inggisɛ duu tsan.

A fwa iYesu mi iNadzareti

16 Ta iYesu kɛ iNadzareti imbe ngwi o she mani, o ka kaka ozu okwakye
mgbi emi iJuda mi egbe otonyidɔ dafi o li tsekise kyɔmani. O kyato
dzɛkunto ogbɔ afɛ,

17 a kye afɛ ofulu-fulu mgbi oyegbɔ Adzaya kye nun. O kye nalu afɛ na, o
tu imbe ngwi Afɛ lɔ gbɛɛ;
18 <<Onodzi mgbi Otsɛ dzɛmbi ani,

lubana o kye engyie Kyi ani,
onu ani gbɔ Esɔ Osuse nya emi adzɛ.

O dɔ ani esɔ ogbɔ otɔ-tɔ
mi isɔ nya ama nwoto obawi,

bɛyi onu ama nbinɛ dinɛ,
onu ama ngwu a si ma,

to myɛɛ-myɛɛ.
19Odi gbɔgbɛɛ onɔ gyɔ ngwi Otsɛ Imgbasho
ka dulu emidan watɔ.>>

20O si kye fulu afɛ na, yilen nu inggisɛ oyabɔ nkye nun mani, man sɔkɛ
esɛ. Ta ali inggisɛ ama nwoto ozu okwakye mgbi emi iJuda na duu gbe inɛ
fyakwun.

21 Ta iYesu wita ogbɔdzɛ yi ama gbɛɛ, <<Inɛ nɛ, odzɛ ngwi Afɛ lɔ nɛ
mbwumbwo mi adɔmgbi ema.>>

22Ali inggisɛ duu gbɔdzɛ osuse ikpewon; i di kwulu ma ewo mi itɔ
elodzɛ osuse nle tɔmi ondu mbon nani. A si byi ewoma gbɛɛ <<Nɛnɛ li
ongwɛ iJose nɛ baa?>>

23 IYesu nya ma gbɛɛ, <<Li otsitsi ema ka nya ani utsa ngha gbɛ, gbɛɛ:
<Inggisɛ obwe ootse, bwe ewabu: di kyungwɔ ngwi abu le kyɔmi
iKapenahun ma mi ɛsɛ udɛ abu.>

24 <<Otsitsi ani le nya ema, oyegbɔ onyonyi kpaa a li gbela yan mi ɛsɛ
udan ba.

25 I mina ani ni ema ye gbɛɛ engyaa owakwadɛ to ɛsɛ Israi kwuba mi
onɔmgbi Elaija, mi onɔ ngwi mmbwo kya ba mɛ onova eta yi ofyia egyin
ngwi enbwa gbo kpatsɛ ɛsɛ duu mani.

26Nghaduukpaa Imgbasho dɔ Elaija esɔ kɛmbi owakwadɛ onyi kpaa mi
Israi ba, se li owakwadɛmi iDzarefati mi ogalu iShidon ta.

27 Emi Israi kwuba to yi otsoma mi onɔmgbi Elaisha oyegbɔ nghaduu
Imgbasho ngyɛlu inggisɛ onyi kpaa otsoma ba, se li iNama inggisɛ iSiria
ta.>>

28Ngwi o gbɔdzɛ nɛ yi ama ngha nɛ, ali inggisɛmi ozu okwakye mgbi
emi iJuda na duu nyɛ yi itingga.

29 Ta a kyato, a lɔn onya tasɛmi ɛsɛ udɛ ama, a kyon tasɛ lu ikpozu udɛ
le ka kyon dɔkɛ undɔ ongwi a mbɛ igeli mgbi ama mi ele mani, ikye oka
tsamun ngwuta lu agblo.

30Nghaduu, o sɛ wo ma ewo lu ofɛmgban.

IYesu lɔ onodzi obube onya
31Nɛ iYesu si lu iKapenahun, igeli mi iGalalia, mi egbe otonyidɔ, ka wita

otso ma.
32 I kwulu ma ewo mi otsootso mgban, ikyesinɛ esɔmgban kyɛ yi mfye.
33Mi ozu okwakye mgbi emi iJuda na, inggisɛ oka dzɛ ele ngwu dzɛ yi

esɛ ikye, onodzi obube. O teela mi ela okwukwo gbɛɛ,
34 <<Kpei! iYesu ongwi iNadzareti, li alungwɔmina abu okyɔ yi eyi? Abu

ba owa dzili eyii? Ani ye abu, abu li Ongwɛ Osaan mgbi Imgbasho.>>

35Nghaduu, iYesu kyɔkyɔ yan gbɛɛ, <<Dede, tasɛmbon.>> Ta onodzi
obube na kyon gyɛsɛmi idzidzɛma, man tasɛmbon, kpaa o yama kyɔn
unkonyi ba.

36 I kwulu ma ewo, ta a sile gbɔ yi ewoma gbɛɛ, <<Nɛnɛ li ali odzɛ lo!
Lubana o gbɔdzɛmi ela mfye yi onodzi ibwubwe ta a fwon diyɛ tasɛ.>>

37Man odzɛmgban si gbɔfwɛ kpatsɛ ɛsɛ na bɛyi ɛsɛ ama nto yi ama
kwɛkwɛ duu.

IYesu ngyɛlu ibyi inggisɛ ootse
38O si kyato mi ozu okwakye mgbi emi iJuda, lu udɛ iSaimɔn, onɔ na

awo bwa onowa iSaimɔn ladzɛ esɛ le tsaatsa, nɛ a nya iYesu gbɛɛ no yan
abɔ.

39 Ta iYesu si kɛ ka klɛsɛmbon, o kyɔkyɔ yi awo na, man i tɔ dzanta.
Onowa iSaimɔn si kyato wita gbe ungwogye le nu ma.

40Mi onɔnɔdɛ, a gbe emi ootse idzidza-dzidza ba mbi iYesu, ta o kye abɔ
gbo ali inggisɛ ewo, man ootse ngyɛ loma.

41 Enedzi ibwubwe kpaa tɔmbi inggisɛ kwuba le kwu ela gbɛɛ, <<Abu li
Ongwɛ Imgbasho.>> Nghaduu o kwo ma adɔ di nu ma ofɛ ogbɔdzɛ ba
ikyesinɛ, a ye dafi o li iKrestu mani.

42Ngwi egbe fa nɛ, iYesu tasɛ lu imbe ngwi inggisɛ dzɛ ele ba; ibyi
inggisɛ tɔ tole pitan, ngwi a wa to mbon nɛ, i mina ma omben onɔ,
ikyegbɛɛ no ka lu dzata ma ba.

43Nghaduu iYesu nya ma gbɛɛ, <<Li kyɛmɛ ngwi ani ka gbɔ Esɔ Osuse
mgbi esutɔmgbi Imgbasho nɛmi igeli angbeka kpaa, lubana li itɔdzɛ nɛ
ngwi Imgbasho dɔ ani esɔ ba mmɛnɛ aani.>>

44O sile gbɔ Esɔmi emi ozu okwakye mgbi emi iJuda kpatsɛ iJudia.

5
Engwafɔ mgbi iYesu emi ababɔ

1 Egbe oka nɛ, iYesu kwulɛsɛ dzɛ ewuutɔmgbi iGenesareti, ibyi inggisɛ
kpakɛkɛ won tole fwo odzɛ Imgbasho.

2Nɛ o ndinɛ ka gbo yi uwaa nghi efa bɛto onduutɔ kpaa ama otuntsɛ
woto ele ba, a tasɛ le sa ukɛmgbi ama.

3O kaka uwaa oka ongwi li mgbi iSaimɔn, man nyan gbɛɛ no tsamu
uwaa kaka eni gwee, ta o sɔkɛ esɛmi uwaa si tso ma ungwɔ.

4Onɔ ngwi o ngyɛlu ogbɔdzɛ yi ama nɛ, o nya iSaimɔn gbɛɛ, <<Gblekɛ
ole, ka wo ukɛ ni ema kwu mmbwɛ.>>

5 ISaimɔn nun uka gbɛɛ, <<Ongyukwo, eyi kwo ukɛmi otu nghataa ni
egbe fa mi adzɛ kpakpa, kpaa eyi kwu oshagye ba; kpaa li abu gbɔmayɔ n
ka kye wo.>>

6Ngwi a kyɔ dafi iYesu nya ma nɛ, a kwu mmbwɛ kpakpa, man ukɛ
mgbi ama wita ofawa.

7Nɛ a flɛ ama otuntsɛ angbeka ama nwoto uwaa oka ntona abɔ gbɛɛ nu
ma wa ya ma abɔ, nɛ a si kwu mmbwɛmbwo uwaa efa ntona kyɛɛ dile fya
osulu-sulu.

8Ngwi iSaimɔn iPyita di ungwɔnɛ nghanɛ, o ka kye akwafɔ kwokɛ esɛmi
iyayi mgbi iYesu, o nyan gbɛɛ, <<Lu dzɛ ani ta, Otsɛ, lubana ani li inggisɛ
alobube.>>

9 Ikyekyɛ ongwu bɛyi ama nto yan duu i kwulu ma ewo mi itɔmmbwɛ
ngwi ama kwu kwuba nani.

10 Li ngha ngwi iJɛnsi bɛyi iJɔn emi ongwɛ iDzebedi ama nle tuntsɛ yi
iSaimɔn na kpaa i kwulu ma ewo aali. Nghaduu, iYesu nya iSaimɔn gbɛɛ,
<<Ka mio ba, wita mi onɛnɛ lu iyayi ka li inggisɛ ngwi ema kale kwu.>>

11 Ta a kye kwolu uwaa mgbi ama dɔkɛ esɛ, a dzata alungwɔ duu kyɛdɔn.
Inggisɛ ongwu iYesu ngyɛlun otsoma

12Dafi iYesu dzɛmi igeli oka nɛ, inggisɛ oka ba mbon ongwu otsoma
gban ewo sɔ. Ngwi o di iYesu nɛ, o lakɛ esɛ kye inɛ tukwu esɛ, tɛkyɛ nun
gbɛɛ, <<Otsɛ, ni abu ki gbela, o ka yagba nu ani yɛɛ saan.>>

13 IYesu na abɔ gbon ewo nyan gbɛɛ, <<Ani gbela, yɛɛ saan!>> Mi onɔ na
ta otsoma ngyɛ lon.

14Nɛ iYesu kwon adɔ gbɛɛ, <<Ka ka gbɔ nya inggisɛ ba, kpaa kye ewabu
lu ka tso inggisɛ ofifɛmgbi Imgbasho di nu umba dafi iMose woola mani,
mi oyɛɛ saan mgbi abu, zukwu no yɛɛ obwɛndɛmbo ma.>>

15Nghaduu odzɛmgban nghao le gbɔfwɛ-gbɔfwɛ, ta ibyi inggisɛ nghao le
ba ikye ofwon di non ngyɛlu ma ootse.

16Kpaa iYesu li lu ka dzɛkɛ imbe ndede le bibɔ.
IYesu ngyɛlu inggisɛ ongwu alewo
mgban kwulu ootse

17 Egbe oka nɛ, iYesu le tsungwɔ nɛta, emi iFarasi bɛyi etsetse mgbi ola
mgbi iMose, ama nkyɛmi ali udɛmi iGalalia, mi iJudia bɛyi iJerosalin duu
sɔto ele, mfye mgbi Otsɛ Imgbasho kpaa dzɛyan ikye onon ongyɛlu ma
ootse.

18 Inggisɛ angbeka si kye inggisɛ ngwu alewo mgban kwulu mi amuku, a
fya okyon kaka ozu okyon lakiyayi iYesu.

19Kpaa dafi a tu ofɛ okyɔ ngha ba ikye ibyi inggisɛ nɛ, a lu ka tɔkɛ
ikpendu, kyon nyɛ ikpendu mi amuku nyɛ idzidzɛ ibyi inggisɛ nghataa lu
iyayi iYesu.

20Dafi iYesu di oyɛyɛ onuunu mgbi ama nghanɛ, o gbɛɛ, <<Uka, a kye ali
ibwubwe mgbi abu ta abu mkpa.>>

21 Ta emi iFarasi bɛyi etsetse mgbi ola, wita otsɛwodzɛ gbɛɛ, <<O tsɛwɛ
gbɛɛ ongwu li ali inggisɛ? Odzɛ na li ito! Li Imgbasho yuon ka dzata
inggisɛ yi obube!>>

22Nghaduu ngwi iYesu ye ewodzɛmgbi ama nɛ, o byi ma gbɛɛ, <<Li ali
ewodzɛ ngwi ema le tsɛmi itukwu mgbi ema da?

23 Li ekyɛ nghao li adzɛ ba: Li ogbɛɛ, a dzita abu yi ali ibwubwe mgbi
abu naadi li ogbɛɛ: <Kyato kyikyɛ?>

24Kpaa li ikye onu ema ye gbɛɛ Ongwɛ Inggisɛ dzɛ yi mfye mi ɛsɛ nɛ
odzɛ inggisɛ ta yi ali ibwubwe...>> O gbɔ yi inggisɛ ngwu alewo mgban
kwulu na gbɛɛ, <<Ani le nya abu kyato, kyelu amuku mgbi abu lu udɛ.>>

25 Labɔlabɔmata, inggisɛ ngwu alewo mgban kwulu na kyato dzɛkunto
mi inɛmgbi ama, o kyi kyelu amuku mgban ongwi a kyon wele ba ma lu
udɛ le tsɛ Imgbasho.

26Ali inggisɛ duu ewo waa loma, a si tsɛ Imgbasho. Imio wo ma nɛta a
gbɛɛ <<Eyi di ungwɔ ama okwulewo inɛ.>>
IYesu kwu iLevi ela

27Ngwi iYesu ngyɛ nɛ, o tasɛ ta o di inggisɛ ogbɛ udza ifyɛɛ ngwu a li
kwun di iLevi sɔdzɛmi ozu ogbɛ udza ifyɛɛ. O si nyan gbɛɛ, <<Kyɛdɔ ani.>>

28Man iLevi kyato dzata alungwɔ duu kyɛdɔn.
29Nɛ iLevi kyɔn oga okwukwo mi udɛmgban, ama ogbɛ udza ifyɛɛ

kwuba bɛyi angbeka kpaa le gye ungwogye yi ama.

30Kpaa emi iFarasi bɛyi emidi ama, ama otso ola mgbi iMose le
ndaandu, le byi engwafɔmgbi iYesu gbɛɛ, <<Kyɔnɛ ngwi ema le gye
ungwogye dile wa yi ama ogbɛ udza ifyɛɛ bɛyi emi ali ibwubwe*?>>

31 IYesu nu ma uka gbɛɛ, <<Li inggisɛ ama ndzɛ saan li le pita inggisɛ
obwotse ba, kpaa li inggisɛ ama ndotse.

32Ani ba ikye owa kwu ama osaan ela ba, kpaa li ama nle saan ba mani,
ikye nu ma kyatitukwu.>>

Ita mi odzɛ ondu otukwu-tukwu
33A gbɔ yi iYesu gbɛɛ, <<Engwafɔmgbi iJɔn li tukwondu dile bibɔ alonɔ

duu, engwafɔmgbi emi iFarasi kpaa, nghaduu emidabu le gye di wa alonɔ
duu.>>

34 IYesu nya ma gbɛɛ, <<Ema ka yagba osi ama nbato oga ongyaa ofufɛ
gbɛɛ nu ma tukwondu mi onɔ ngwi ongyaa ofufɛ ka dzɛ yi ama na gbɛɛ?

35Nghaduu egbe kyɛma ngwi a ka kyi kyelu obongyaa ofufɛ, ta mi egbe
ntona, ama kpaa ka tukwondu.>>

36O diyɛ nya ma utsa gbɛɛ, <<Inggisɛ onyi kpaa ka mwadzɛ angwuto
ofufɛ kye tukwukɛ angwuto ogbugbe ba. Ki non kyɔ ngha, o ka fawa
angwuto ofufɛ na ta ba, ayɛ angwuto ofufɛ na dika kwokyi yi ogbugbe na
ba.

37 Inggisɛ onyi kpaa ka kye eneekwɔ ofufɛ yaokɛ ikpɔkpɔ ogbugbe ba. Ki
non kyɔ ngha yɔ, eneekwɔ ofufɛ na ka kye gbobu ikpɔkpɔ nani, eneekwɔ
na kpaa ka yangwuta nyanya bɛyi ikpɔkpɔ na duu.

38Kpaa a li kye eneekwɔ ofufɛ yaokɛ ikpɔkpɔ ofufɛ.
39 Inggisɛ onyi nle wa eneekwɔ ogbugbe se ngwi ofufɛ ka minan dzɛma

ba, o ka gbɛɛ: <Ogbugbe nghao tishi.> >>

6
Ekwu oshɛ-shɛ mi egbe otonyidɔ

1Mi egbe otonyidɔ oka nɛ, emi iYesu le kyikyɛ nyɛ ifu okwɔ ekwu, ta
engwafɔɔn le shɛ ekwu, ngwunu mi atabɔ le bukwu.

2Kpaa emi iFarasi angbeka byi ma gbɛɛ, <<Kyɔsinɛ ngwi ema le
kyungwɔ nli ola ba mi egbe otonyidɔ ngha?>>

3 IYesu nu ma uka gbɛɛ, <<Ema gbɔ ungwɔ ngwi utɔ iDevedi kyɔmi onɔ
ngwi ongwu bɛyi emi ibuge mgban ngwi enbwa dɔma na ye wa lo?

4O ka kaka ozu Imgbasho, kyi kyelu ibredi ongwi a kye dɔ Imgbasho
ubɔ, kye gye di kye nu ama nkyɛ yan ma duu. Ongwi ola gbɛɛ se li inggisɛ
ama ofifɛmgbi Imgbasho ta ka gye mani.>>

5Nɛ iYesu nya ma gbɛɛ, <<Ongwɛ Inggisɛ li Otsɛmgbi egbe otonyidɔ.>>

Inggisɛ owaa abɔ
6Mi egbe otonyidɔ oka nɛ, iYesu kaka ozu okwakye mgbi emi iJuda le

tso, nɛ inggisɛ oka wodzɛ ele ongwu abɔ abugye mgban waawaa.
7 Emi iFarasi bɛyi etsetse mgbi ola gbe inɛ fyakwun ikye nu ma di ni o

ka bwe inggisɛ na mi egbe otonyidɔ yɔ, ni ama tu itɔdzɛ okye abɔ byi ele
kwun elikwɔ.

* 5:30 5:30 Ali ibwubwe Ama ogbɛ udza ifyɛ mi onɔ na nose a li kye ma wuuta wuba ikyena li emi
iRoma ma kye ma idɔ mi idzidzɛ emidi ama. A di li sii emidi ama okpaa udza ifyɛɛ di mwa dɔ efu.
Nghanɛ emi iJuda li kwu ma gbɛɛ emi ali ibwubwe.

8Nghaduu iYesu ye ewodzɛmgbi ama otsɛɛtsɛman o si nya inggisɛ
owaa abɔ na gbɛɛ, <<Kyato wa dzɛkɛmi iyayi mgbi ali inggisɛ duu.>> Ta o
kyato wa kwulɛsɛ dzɛkɛ.

9Nghanɛ iYesu nya ma gbɛɛ, <<Ani le byi ema ita, li ole li ola mgbi eyi
ngwi li ayin okyɔɔkyɔmi egbe otonyidɔ: li okyɔ osuse naadi li okyɔ obube,
li odulu oshishe naadi li odzili oshishe?>>

10 IYesu ndinɛ di ma kpatsɛ si nya inggisɛ owaa abɔ na gbɛɛ, <<Na abɔ
mgbi abu.>> O si kyɔ ngha, ta abɔmgban yɛɛ saan.

11Nghaduu itukwu fu loma a si wita ogbɔ yi ewoma ungwɔ ngwi ama ka
kyɔ yi iYesu mani.
IYesu sadu ama ogbikyon iwyodefa

12 Egbe oka nose nɛ iYesu tasɛ lu unggwɔ le ka bibɔ, o kye otu na duu
bibɔmbi Imgbasho.

13Ngwi egbe wa fa nɛ, o kwu ama nkyɛdɔn duu ela takye man, o sadu
engyulɔ iwyodefa, o kwu ma gbɛɛ, <<Ama ogbikye ani.>>

14 ISaimɔn ongwu o kyɔn iyi oka gbɛɛ iPyita, bɛyi ongwunɔn Andru, yi
iJɛnsi, yi iJɔn, yi iFyilipi, yi iBatlomi,

15 yi iMatiu, yi iTɔmɔsu, yi iJɛnsi ongwɛ Alfeɔ, yi iSaimɔn ongwu a kwun
gbɛɛ Ogbodami*,

16 yi iJuda ongwɛ iJɛnsi bɛyi iJuda Iskarɔti ongwu n wa yɛɛ inggisɛ okyon
gya nani.
Mse yi ikamba

17Nɛta emi iYesu tashulu mi unggwɔ wa kwulɛsɛmi imbe ogblagadaa.
Ama okyɛdɔn kwuto ele bɛyi ibyi inggisɛmi ali ayɛ iJudia, iJerosalin yi
ewekyoo mgbi iTiru bɛyi iSidon duu.

18A ba ikye owa fwon, no di ngyɛlu ma ootse. Ama ngwu onodzi
ibwubwe kaka ma ewo duu o ngyɛlu ma ele.

19 Ta inggisɛ ibyibyi le nana okye abɔ gbon, lubana ama nkye abɔ gbon
duu mfye tɔmbon ngyɛlu ma ootse.

20 IYesu kye inɛ byi ama okyɛdɔn, o nya ma gbɛɛ:
<<No kpa ema ewo ema emi adzɛ,

lubana esutɔmgbi Imgbasho dzɛ ikye ema.
21No kpa ema ewo ema ngwu

enbwa le dɔ ema onɛnɛni,
lubana ema ka wa tolo.

No kpa ema ewo ema
ama nle tsukwu onɛnɛni,

lubana ema ka wa shisha.
22No kpa ema ewo mi onɔ ngwi

inggisɛ di ema kyili,
nu ma di kye ema wuuta

ba di fya ema ito,
di fwa ema gbɛɛ ema li emi

ibwubwe mi ikye mgbi Ongwɛ Inggisɛ.
23 <<Dzɛ yi atsa mi egbe nani di shufwe yi atsa, ikyesinɛ umba mgbi ema

shewo mi esho. Lubana li ngha ngwi emi otsikyɔma kyɔ yi ama ogbɛɛsɛ
aali.
* 6:15 6:15 Ogbodami Li inggisɛ ngwu li mina kpakpa onagbɛ emidan. Mi Israi mi onɔmgbi iYesu
ma itishe oka dzɛ ngwi mina kpakpa onagbɛ emi Israi mi abumfye mbi emi iRomanu, iSaimɔn onyi
mbi ama ngwu iYesu sadu ma ogbikyon kyɛmi itishe nani.

24 <<Kpaa ahoo mbi ema ama nli aludu,
Lubana ema tu omyɛɛ-myɛɛmgbi ema wa.

25Odzɛ ka tu ema, ema ama ntolo onɛnɛni,
Lubana enbwa ka wa dɔ ema.

Ahoo mi ikye ema ama nle shisha onɛnɛni,
ema ka wa buntse diyɛ tsukwu.

26Odzɛ ka tu ema, ema ngwu ali inggisɛ
li le gbɔdzɛ osuse ikpewo ema,

lubana li ngha ngwi emi otsikyɔ
ma kyɔ yi oyegbɔ emi atsika aali.

Okpitukwu mbi emi ikyili
27 <<Nghaduu ani le nya ema ama ntole fwo ani nɛ gbɛɛ: Engyikyili

mgbi ema nu ma kpa ema itukwu, kyɔ osuse yi ama ndi ema taanyi,
28 kyumse yi ama nfya ema ito di bibɔ ikye ama nkyɔ yi ema timbi-timbi.
29Kini inggisɛ ta abu afɛmi atadɔ agya oka yɔ, kyata agya oka na kpaa

nun. Kini inggisɛ kye gbɛlu abu angwuto owoowo ongwi ifun yɔ, ka kwɔ
otsungwɔn okye gbɛlu abu angwuto ongwi esɛ ba.

30Ali inggisɛ nbɔ abu ungwɔ duu, ka kwɔ otsungwɔn ba, ni inggisɛ di
gbɛ ungwɔmbi abu ka kwun mkpa gbɛɛ no yilen wa nu abu ba.

31Kyɔ yi angbeka dafi i mina ema gbɛɛ ni a kyɔ yi ema mani.
32 <<Kini abu kyɔ okpitukwu yi ama nkpa abu itukwu ta ma, li ali oyabɔ

ngwi abu ka tu? Lubana li ngha ngwi emi ali ibwubwe kpaa li di ama
ngwu ama kpa ma itukwu ma, kpa ma itukwu aali.

33Ni abu di kyɔ osuse yi ama nli kyɔ osuse yi abu ta ma, li ali oyabɔ
ngwi abu ka tu? Lubana li ngha ngwi emi ali ibwubwe kpaa li kyɔ aali.

34Kini ema gha ama ngwu ema ye gbɛɛ a ka yilen kpa ema ta umba ma,
li ali oyabɔ ngwi ema ka tu? Lubana li ngha ngwi emi ali ibwubwe kpaa li
kye nu ama ngwu a ye gbɛɛ a ka yilen kpa ma kyɛɛma aali.

35Nghaduu, engyikyili mgbi ema nu ma kpa ema itukwu, kyɔ osuse yi
ama, di kye nu ma gbɛɛ nu ma ka yilen kpa ema ba. Ta umba mgbi ema
kale gbagbadzidzi, ema dika li engwɛmgbi Ongwu Nghaangha mi Esho,
lubana o li kyɔ osuse yi ama ungwɔ li mɛma inɛ ba yi emi imbali.

36Dzɛ yi elela odiidi dafi Otsema kpaa li di elela nɛni.

Ogbɔ angbeka ikwɔ
37 <<Ka gbiikwɔ ba, ta ema kpaa a ka gbɔ ema ikwɔ ba. Ka ngwɔ inggisɛ

ikwɔ ba ta ema kpaa a ka ngwɔ ema ikwɔ ba. Dzita inggisɛ yi obube, ta
ema kpaa a ka dzita ema yi obube mgbi ema.

38Nu, ta ema kpaa Imgbasho ka yilen nu ema. Ombaamba osuse, ongwi
a siin, ngwi a kwonwo saan, ngwi di mbwo le yangwuta, Imgbasho ka kye
nu ema; ikyesinɛ li ombaamba ngwi ema mba ma, ngwi Imgbasho ka
yilen mba nu ema aali.>>

39 IYesu diyɛ nya ma utsa gbɛɛ, <<Inggisɛ obinɛ ka kye obinɛ oka teyi
gbɛɛ? Ama efa duu a ka gbɛsɛ wokɛ ishɛ baa?

40 Inggisɛ okpayi-kpayi ka ye ngha otsetse mgban ba, kpaa ali inggisɛ
ngwu a tson saan ka dzɛ dafi otsetse mgban mani.

41 <<Kyɔsinɛ ngwi abu li di ɛfɛ nwodzɛ inɛmbi ongwunabu kpaa li difwi
otsokplekwɔ nwodzɛ inɛmgbi abu na ba?

42Ka kyɔsinɛ abu ka nya ongwunabu gbɛɛ: <Ongwunani detse nin dulu
abu ɛfɛmi inɛ, ngwi otsokplekwɔ wodzɛ inɛmbi abu?> Abu inggisɛ ikpala

nɛ, tsekise dulu otsokplekwɔ nwodzɛ inɛmbi abu na duuse o ka dinɛ saan
odulu ɛfɛ nwodzɛ inɛmbi ongwunabu nani.
Ekwɔ bɛyi owawa mgban

43 <<Ekwɔ osuse li wa owawa obube ba, hona ekwɔ obube li wa owawa
osuse ba.

44Ali ekwɔ duu a li difwin mi owawa mgban, inggisɛ li shɛ andundu mi
ato ba, naadi a li shɛ owawa ekwɔmi afwe ba.

45 Inggisɛ osuse li dulu ungwɔ osuse ama ngwi o kye da mi itukwu
mgban, inggisɛ ibwubwe li dulu ungwɔ ibwubwe ama ngwi o kye da mi
itukwu mgban, lubana dafi i mbwon itukwu ma ngwi ondu li gbɔ tɔ aali.
Ama okyɛdɔ iYesu mi otsitsi

46 <<Kyɔsinɛse ngwi ema li kwu ani gbɛɛ, <Otsɛ, Otsɛ> kpaa li kyungwɔ
ngwi ani gbɔ ba?

47Ani ka tso ema dafi inggisɛ nba mbi ani wa fwo elodzɛmgbi ani diyɛ
kyɔmi ele dzɛmani.

48O dzɛ dafi inggisɛ nle mbɛ ozu, o plɛ tishɛ kɛ di wo itozu mi akwutsɛ.
Mi onɔ ngwi ekyoo taayɔ, akpeni wa tsɛkɛ ele kpaa i kyɔn unkaba,
ikyesinɛ a mban saan.

49Nghaduu inggisɛ nfwo elodzɛmgbi ani diyɛ kyɔmi ele ba, o dzɛ dafi
inggisɛ nmbɛ ozu mgban mi ikye mfyan wo itozu ba mani. Onɔ ngwi
akpeni okwukwo wa tsɛkɛ ele nɛ, ozu na gbobu tukwu esɛ gbluu!>>

7
Oyɛyɛ onuunu mgbi ongyukwo
oblakwutsɛ mgbi emi iRoma

1Dafi iYesu ngyɛlu odzɛ ogbɔɔgbɔ yi ibyi inggisɛ tsatsadu nɛ, o si kaka
iKapenahun.

2Mi igeli na, ongbidɔmgbi ongyukwo oblakwutsɛ oka ngwu kpan
itukwu saan dotse dzɛ kwɛkwɛ okwulu-kwulu.

3Ongyukwo oblakwutsɛmgbi emi iRoma nɛ si fwo odzɛmgbi iYesu, o dɔ
engyukwo emi iJuda angbeka esɔ gbɛɛ nu ma ka nyan no ba wa ngyɛlu
ongbidɔmgbi ongwu ootse.

4Nɛ a ka tɛkyɛ nu iYesu gbɛɛ, <<Inggisɛ nɛmina abɔ oyaaya mbi abu
kyɛmɛ-kyɛmɛ.

5 Ikyekyɛ ɛsɛmgbi eyi kpan itukwu, o di mbɛ eyi ozu okwakye.>>
6Nɛ iYesu si wafɔ yi ama.
Dafi iYesu dzɛ kwɛkwɛ okaka udɛ nɛ, ongyukwo oblakwutsɛmgbi emi

iRoma na dɔ emi okan angbeka esɔ nu ma ka nyan gbɛɛ, <<Otsɛ, ka nu
ewabu okakewo wuba, ikyena ani mɛ ongwu abu ka ba onufozu mgbi ani
ba.

7Ani mɛ okɛmbi abu ba. Nghanɛ gbɔ elodzɛ ta ootse mgbi ongbidɔmgbi
ani ka ngyɛ.

8 Ikyena ani abuen kpaa n li inggisɛ nbyidzɛ abɔmfye, yi emi
oblakwutsɛmi abɔ ani, ni ani nya ongwunɛ gbɛɛ, <Lu,> o li lu. N di li gbɔ
yi oka gbɛɛ, <Kwa> o di li ba. N di li nya ongbɛmgbɛn gbɛɛ,
<Kyungwɔnɛni,> o di li kyɔ ngha.>>

9Ngwi iYesu fwo odzɛ nɛ nghanɛ, i kwulun ewo yan, o kyata inɛmbi ibyi
ama nkyan iyikpa ma si gbɛɛ, <<N nya ema, n tu itɔ oyɛyɛ onuunu nshewo
itɔ nɛ ye ba, kwo mbi emi Israi kpaa.>>

10 Engyesɔ ntona yɛ lu udɛ ka tu ongbidɔ na yɛɛ saan.

IYesu kyile ongwɛ owakwadɛ mi ikwu
11Ngwi i wa nyɛ nɛta iYesu wafɔ yi engwafɔɔn bɛyi ibyi inggisɛ le lu mi

igeli ngwi a li kwun di iNai.
12Dafi a dzɛ kwɛkwɛ okaka onufɛ ogalu nɛ, a kye ikwɔ tɔ le kɛ ongwu nli

ongwɛ onyi kpokpo mgbi owakwadɛ. Nghanɛ ibyi inggisɛmi ogalu na
wafɔ yan.

13Ngwi Otsɛ iYesu din nɛ, elela kyɔn won, o si gbɛɛ, <<Ka tsukwu ba.>>
14Nɛ iYesu kɛ kwɛkwɛ kye abɔ gbo ogba, ama nsisi ntona kwulɛsɛ. O

gbɛɛ, <<Ongwongyulɔ, kyato.>>
15Nɛta inggisɛ ikwukwɔma si kyato sɔ nto wita ogbɔdzɛ, iYesu yilen nu

onɔn.
16Ama duu imio wo ma man a le tsɛ Imgbasho. A gbɛɛ, <<Oyegbɔ

okwukwo tɔmi idzidzɛmgbi eyi: Imgbasho ba owa ya emidan abɔ.>>
17Odzɛmgbi iYesu si gbɔfwɛ kpatsɛ iJudia bɛyi ɛsɛ angbeka ama nwo

otsee dɔma duu.
IYesu yi iJɔn okyɔ iBatisima

18 Engwafɔmgbi iJɔn nyan ungwɔ ama ngwi iYesu kyɔ duu, o kwu efa
ela,

19 o dɔma esɔ gbɛɛ nu ma kɛ ka byi Otsɛ iYesu gbɛɛ, <<Li abu li ongwu
iJɔn gbɔgbɛɛ o kyɛma le ba ma, naadi ni eyi gbe inɛ byi inggisɛ oka
idzidza?>>

20Mi onɔ ngwi emi esɔ ntona ba mbi iYesu nɛ, a gbɛɛ, <<IJɔn okyɔ
iBatisima dɔ eyi esɔmbi abu gbɛɛ ni eyi wa byita gbɛɛ: <Abu li ongwu
nkyɛ ka ba ma naadi ni eyi gbe inɛ byi inggisɛ oka?> >>

21Mi onɔ na iYesu ngyɛlu ibyi inggisɛ ootse idzidza-dzidza, bɛyi onodzi
ibwubwe, di nu ama nbinɛ dinɛ.

22O si nu emi esɔ ntona uka gbɛɛ, <<Yidɔ lu ka nya iJɔn ungwɔ ngwi ema
di diyɛ fwo: Ama nbinɛ yɛ le di, ama ngwu afɔ waawaa le kyikyɛ, ama ndɔ
otsoma, otsoma mgbi ama ngyɛ, ama nkyadɔ le fwo, ama nkwulu le kyato
mi ikwu, a le gbɔ Esɔ Osuse nya emi adzɛ.

23 Imgbasho ka kye mse dzɛ yi ali inggisɛ nfwa ani ba mi ungwɔ ama ani
kyɔmani.>>

24Onɔ ngwi emi esɔmgbi iJɔn lu nɛ, iYesu wita ogbɔdzɛ yi ibyi inggisɛmi
odzɛmgbi iJɔn gbɛɛ: <<Li alungwɔ ngwi ema kɛ okwɛsɛ le ka di? Li
atakwu ngwi awo le fan ntonaa?

25Ki no li ngha ba ma, li alungwɔ ngwi ema kɛ le ka di? Li ongyulɔ nwo
angwuto osusee? Ama nwo angwuto ofyunfyummya bɛyi ama ogye ɛsɛ a
li to udɛ utɔ.

26Wanɛ li alungwɔ ngwi ema tasɛ le ka di? Li oyegbɔɔ? Ɛɛn, ani le nya
ema, o ngha oyegbɔ.

27Nɛnɛ li ongwu a lɔ ungwɔ ikyen gbɛɛ:
<< <Dii, ani ka dɔ ongyesɔ

mgbi ani no teyi abu,
ongwu nka teyi ka mɛ abu ofɛmani.>
28Ani le nya ema, inggisɛ ngwu ongyaa mba ma duu, onyi kpaa dzɛma
nshewo ngha iJɔn ba; Nghaduu inggisɛ nli olɛlɛmi esutɔmgbi Imgbasho
shewo nghan.>>

29 (Ali inggisɛ bɛyi ama ogbɛ udza ifyɛɛ ngwu fwon duu, gbela Imgbasho,
lubana iJɔn tsekise kyɔma iBatisima.

30Kpaa emi iFarasi bɛyi ama oye ola fwa oweka mgbi Imgbasho mi ikye
mgbi ama, ikyesinɛ a fwa onu iJɔn kyɔma iBatisima.)

31 <<Ma li alungwɔ ngwi ani ka kye inggisɛ emi etɔ nɛmba yan? A to
sinɛ?

32A to dafi ɛngbɛ ama nto ifyidu le kwu ewoma ela gbɛɛ:
<<Eyi gbla ema ozuna,

kpaa ema shufwe ba,
Eyi shashi ibɔ,

kpaa ema tsukwu ba!
33 Lubana iJɔn okyɔ iBatisima ba, o li gye ungwogye ba, di li wa eneekwɔ
ba; ema gbɛɛ: <Esɛ dɔn ikye.>
34Ongwɛ Inggisɛ ba le gye diyɛ wa, kpaa ema li gbɛɛ: <Dii, o li inggisɛ okyɔ
nggwɔ yi inggisɛ ofya ɛbyɛ di li oka ama ogbɛ udza ifyɛɛ bɛyi emi ali
ibwubwe.>
35Nghaduu ozoyeye li tso otsitsi tɔmbi ama nkyɛdɔn mani.>>

Owagbai ongyaa kye engyie kyi
iYesu afɔ

36 Inggisɛ iFarasi oka bɔ iYesu ungwogye ongwi onɔdɛmi udɛmgban, o
ka sɔkɛ imbe ogye ungwogye.

37Onɔ ngwi ongyaa owagbai ngwu dzɛ igeli na, ka fwo dafi iYesu le gye
ungwogye mi ozu mgbi inggisɛ iFarasi nɛ, o kye ikpɔkpɔ alabasta mgbi
engyie ogbungbɛ,

38wa kwulɛsɛmi iyikpa iYesu le tsukwu kye etse kyin afɔ. Di kyi fwɔlu yi
otu mgban, o kye ondu le kwon afɔ diyɛ kye engyie ogbungbɛ yawon afɔ.

39Ngwi inggisɛ iFarasi ngwu bɔɔn ungwogye na di nghanɛ, o gbɔ yi
ewon gbɛɛ: <<Inggisɛ nɛ ki li oyegbɔ yɔ, o ki ye itɔ ongyaa nkye abɔ le gbon
ewo nɛ bɛyi iyi obube ngwi o dzɛyan nɛni.>>

40 Ta iYesu nyan gbɛɛ, <<iSaimɔn, ani dzɛ yi odzɛ ngwi n ka gbɔ yi abu.>>
O gbɛɛ, <<Gbɔka otsetse!>>

41 <<Inggisɛ onu mkpa oka dzɛ yi ama ngban mkpa nghi efa: Oka dzɛyan
isule ideli eda, oka ma li isule ngwusefa dɔn iwyo.

42Ama efa duu yagba okpaakpa ba, ta o dzɛma ta. Li emɛ ngwu inggisɛ
onu mkpa na ka nghao kpan itukwu?>>

43 ISaimɔn nun uka gbɛɛ, <<N tsɛwɛ gbɛɛ, li ongwu o dzanta yi mkpa
kwuba nani.>> IYesu gbɛɛ, <<O gbɔ ayin.>>

44O si kyata inɛ kɛmbi ongyaa na nya iSaimɔn gbɛɛ, <<Abu di ongyaa nɛ
wɛ? Ani ba udɛ abu kpaa abu nu ani eni osaafɔ ba, kpaa ongyaa nɛ nu ani
afɔ yɛɛ eneni yi etse, di kye fwɔlu yi otu mgban.

45Abu ta ani angba yi ondu okwo ani ataka ba, kpaa ongyaa nɛ kyɛ onɔ
ngwi ani ba mmɛnɛma jo, o tonya okye ondu kwo ani afɔ waba.

46Abu kye engyie kyi ani ikye ba, nghaduu ongwu yɔ kye engyie
ogbungbɛ kyi ani afɔ.

47Hininɛ ani le nya abu gbɛɛ a dzanta yi ali ibwubwe kwuba, ikyesinɛ o
tso okpitukwu kwuba. Kpaa inggisɛ ongwu a dzanta gwee, li tso
okpitukwu gwee ta.>>

48 Ta iYesu nya ongyaa na gbɛɛ, <<A dzita abu yi ali ibwubwe mgbi
abu.>>

49 Ingyoga angbeka ama nle gye ungwogye yi ama wita ogbɔ yi ewoma
gbɛɛ, <<Nɛnɛ li emɛ ngwu ali ibwubwe kpaa o li dzɛ inggisɛ ta yan?>>

50 IYesu nya ongyaa na gbɛɛ, <<Oyɛyɛ onuunu mgbi abu dulu abu watɔ,
lu mi iyu.>>

8
Engyaa ama nwafɔ yi iYesu

1Dafi egbe wa nyɛ gwee nɛ, iYesu le kyikyɛ nyɛ ifu igeli yi agwɔ
idzidza-dzidza le gbɔ Esɔ Osuse mgbi esutɔmgbi Imgbasho. Ama ogbikyon
kyɛ yan,

2 bɛyi engyaa angbeka ngwu a ngyɛlu ma ootse onodzi ibwubwe bɛyi
ootse ita idzidza-dzidza: li iMeri ngwu a li kwun di iMagidalin, ongwu a lɔ
onodzi emɛsɛ tɔmbon egyafa nani;

3 bɛyi iJoana, owa iKudza, nli ikye mgbi emi idɔmi opiikwɔmgbi
iHerude; bɛyi iSudzana, bɛyi engyaa angbeka kwuba ama nli kye ungwɔ
mgbi ama abuoma kye ya emi iYesu abɔmani.

Utsa mgbi inggisɛ ofwe etɔ
4Ngwi ibyi inggisɛ tole kwakye, angbeka dile ba mbi iYesu mi igeli

idzidza-dzidza nɛ, iYesu nya ma odzɛmi utsa gbɛɛ:
5 <<Inggisɛ ofwe etɔ tasɛ o ka fwe etɔ. Dafi o fwe nɛta, angbeka

yangwuta mi ofɛ a kye afɔ dzin, ingwunɔ emi esho ba wa kyi salu gye.
6Angbeka yangwuta mi akwutsɛ; dafi i lumbye nɛ, a ngwɔ dunto

ikyekyɛ a tu eni ba.
7 Etɔ angbeka yangwuta mi ifaato, ato she bɛyi ama nu ma gbufyo.
8Angbeka yangwuta mi ekyɛ osuse, a lumbye yɛ wa owawa akpe

ngwuseda ngha ongwi a kye kya mani.>>
IYesu si kwu ela gbɛɛ: <<Inggisɛ ndzɛ yi adɔ ofwoofwo yɔ, no fwo!>>

Itɔdzɛ mgbi utsa
9 Engwafɔ iYesu byun ita mi ungwɔ ngwi utsa nɛ tso mani.
10Nɛ o gbɛɛ, <<Ema yɔ, a nu ema ye ungwɔ ama odaada ongwi esutɔ

mgbi Imgbasho, kpaa angbeka yɔ, li mi utsa ta ngwi ani li gbɔdzɛ yi ama,
ikyegbɛɛ:
<< <Mi odiidi kpaa,

a ka di ba,
bɛyi ofwoofwo,

ni a fwo kpaa ka gbosa loma ba.>
11 <<Li ngha ngwi utsa nɛ dzɛ aani: Etɔ, li elodzɛ Imgbasho.
12 Etɔ ama n yangwuta mi ofɛ na, i tso gbɛɛ dzɛmi ikye ama nfwo kpaa

iSatan ba wa kye gbɛlu elodzɛ na mi itukwu mgbi ama, ikyegbɛɛ nu ma
dzɛ yi oyɛyɛ onuunu ni a dulu ma watɔ ba.

13 Etɔ ama n yangwuta mi akwutsɛma, a dzɛmi ikye inggisɛ ama nfwo
esɔ diyɛ kyi gbɛlu yi atsa, kpaa a yagba dzɛ yi akpa ba, a noyɛyɛmi onɔ
gwee ta, ngwi imbadi wa ba nɛ, a gbɛsɛ.

14 Etɔ ama n yangwuta mi ifaato ma, a dzɛmi ikye inggisɛ ama nfwo,
kpaa okakewo bɛyi aludu yi oshishe ofyunfya ongwi ɛsɛ nɛ loka wo ma
nɛta, a yɛ wa owawa wuba.

15 Etɔ ama n yangwuta mi ekyɛ osuse ma, a dzɛmi ikye inggisɛ ama
nfwo elodzɛmgbi Imgbasho, yilen sisɛmi itukwu mgbi ama osuse yi
osunu mani, a shitukwu nghataa yɛ wa owawa.

Utsa mgbi ipitila
16 <<Inggisɛ onyi dzɛma nka kye ipitila dɔ duuse yile mgboko tukwu ele

ba, naadi yilen dzɛkɛ ifagwudo ba, kpaa o ka kye dɔkɛmi ododa, ikyegbɛɛ
inggisɛ ama nle kaka nu ma di osa!

17 Lubana alungwɔ ndzɛmi odaada duu, a ka kye tɔmi ododa, bɛyi
ungwɔ ama ngwi a kye tukwu duu, a dika kye kwulu tɔmi ododa.

18Nghanɛ gbɛwɛbyi, mi ofwoofwo ngwi ema fwo nɛni, ikyekyɛ inggisɛ
ndzɛ yi ungwɔma, a ka mbwon mbwoombwo, kpaa inggisɛ ndzɛ yi ungwɔ
ba, ogyɛngyɛ ngwi o tsɛwɛ gbɛɛ ongwu dzɛyan ma kpaa, a ka kye gbɛlu
mbon.>>
Onɔ iYesu bɛyi emi ongwunɔn

19Onɔ iYesu bɛyi emi ongwunɔn ba mbon, kpaa a yagba to mbon gbɛ ba
ikye ibyi inggisɛ.

20 Inggisɛ oka nyan gbɛɛ, <<Onabu bɛyi emi ongwunabu kwulɛsɛ to esɛ,
a mina odi abu.>>

21 IYesu nya ma duu gbɛɛ, <<Ama nle fwo elodzɛ Imgbasho diyɛ kyɔmi
ele ma, li ama nli emi onani bɛyi emi ongwunani aali.>>

IYesu nu onikyɔ awo kwulu
22 Egbe oka nɛta, iYesu si kaka uwaa yi engwafɔɔn, o nya ma gbɛɛ, <<Eyi

ka foyombo utɔ.>> A si kyato olu.
23Ngwi a le lu nɛ, iYesu nauna. Nɛ onikyɔ awo ba wa fa mi utɔ, nghanɛ

uwaa le mweeni, ta a dzɛmi okakewo kpakpa.
24Man a ba mbon wa kyilen, a nyan gbɛɛ, <<Ongyukwo, Ongyukwo! Eyi

le dzili!>>
IYesu kyato fa awo yi akpeni ela: onikyɔ awo kwulu, man imbe yɛɛ tsiin.

25O nya engwafɔɔn gbɛɛ, <<Oyɛyɛ onuunu mgbi ema kɔ?>>
Kpaa dafi i kwulu ma ewo imio diyɛ wo ma nɛ, a gbɔ yi ewoma gbɛɛ,

<<Nɛnɛ li ali inggisɛ dɛn? O fa awo yi akpeni ela ta a fwon!>>

Inggisɛ iGeraseni ngwu
esɛ dɔn ikye

26 Emi iYesu si fooye ka kaka ogalu iGeraseni, nli oyombo utɔ iGalalia
nani.

27Ngwi iYesu fa dɔkɛ esɛ nɛta, o tsa yi inggisɛ oka mi igeli nani, ngwu
esɛ dɔn ikye. O nya yi angwuto owoowo onɔ kɛ, o di li la udɛ ba, li imbe
endzi ta ngwi o li la.

28Ngwi o di iYesu nɛ, o makwɔmi ela okwukwo, o lankɛ iyayi, yɛ kwu
ela mfyumfye gbɛɛ, <<Li ekyɛ wo abu yi ani, iYesu, Ongwɛ Imgbasho
nngha mi esho? N le tɛkyɛ nu abu, ka nu ani adzɛ ba!>>

29 IYesu plɛ woola gbɛɛ, ni onodzi ibwubwe na tasɛmbon. Lubana a li
bwan mi onɔ ibyibyi, kye ashi won tan itse, ikye ole ngyon, kpaa o li
gbɔdzɛ adi nani, onodzi ibwubwe li lɔn lu okwɛsɛ.

30 IYesu byun gbɛɛ, <<Iyi abu di emɛ?>> O nyan gbɛɛ: <<Ibyibyi>> bana
onodzi ibwubwe kaka mbon kwuba.

31Onodzi ibwubwe ntona tɛkyɛ nu iYesu gbɛɛ no ka lɔ ama onya ka
yaokɛ ikplishɛ na ba.

32Obyia ibyibyi kwuto le gye ungwɔmi ewunggwɔ. Onodzi ibwubwe
ntona si le tɛkyɛ yi iYesu gbɛɛ no nu ama ofɛ ni ama lu ka kaka obyia, man
o si nu ma ofɛ.

33 Ta onodzi ibwubwe ntona tasɛmbi inggisɛ na lu ka kaka mbi obyia
ntonani. Obyi obyia ntona nyɛ yi onya kye ikye byi ufɛ lu ka yaokɛ utɔ si
dzili mi eni.

34Ama ntole ngyo obyia ntona di ungwɔ nkyɔmani ta a si tsinya lu ka
kye odzɛ nɛ gbɔfwɛ nya ma mi igeli bɛyi ama nto okwɔmi agya na duu.

35Nɛ inggisɛ tasɛ le ka di ungwɔ nkyɔmani. A si ba mbi iYesu, wa tu
inggisɛ ongwu onodzi ibwubwe tɔmbon ma, sɔdzɛ iyayi mgbi iYesu, o wo
angwuto ewo di dzɛ yi ozoyeye saan; ta i kwulu ma ewo.

36Ama nteyi di ma nya angbeka dafi i kyɔ se inggisɛ ngwu onodzi
ibwubwe kaka mbon na yɛɛ saan mani.

37 Ta inggisɛ ama nto ɛsɛ iGeraseni duu nya iYesu gbɛɛ no lu, ikyekyɛ
imio wo ma. Man o si kaka uwaa lu.

38 Inggisɛ ongwu onodzi ibwubwe tɔmbon na tɛkyɛ yi iYesu gbɛɛ ni
ongwu lu yan. Kpaa iYesu nyan gbɛɛ,

39 <<Yɛ lu udɛ abu, ka gbɔ ungwɔ ngwi Imgbasho kyɔ yi abu nɛni.>>
Inggisɛ na yɛ lu le kyikyɛ kɛ igeli-igeli, le gbɔ ungwɔ ngwi iYesu kyɔ yan
mani.

Ongwɛ iJaru bɛyi ongyaa ndotse
40Ngwi iYesu yɛ luba nɛ, ibyi inggisɛ gban yi atsa, ikyekyɛ a tole fan.
41Nɛ inggisɛ oka ba, a li kwun di iJaru, o li ongyukwo mi ozu okwakye

mgbi emi iJuda, o kwɛsɛmi iyayi iYesu, si tɛkyɛ yan gbɛɛ no kɛ udɛ ongwu.
42 Ikyekyɛ ongwan ongwu ongyaa onyi kpokpo, ngwu mɛ onova

iwyodefa, le fyikwu.
Dafi iYesu le kɛ nɛ, ibyi inggisɛ tukwun kpakpa.
43Mi idzidzɛ inggisɛ ntona, ongyaa oka dzɛ le yeeyi mɛ onova iwyodefa.

O kye mbelu aludu mgban duu mbi ama obwotse, kpaa onyonyi yan abɔ
ba.

44O kaka ifu ibyi inggisɛ ntona wa kye abɔ gbo iYesu ondu angwuto mi
iyikpa, labɔlabɔmata eyi dzɛ lon.

45 IYesu gbɛɛ, <<Li emɛ kye abɔ gbo ani?>>
Ama duu le tangwɛ, iPyita gbɛɛ, <<Ongyukwo, ibyi inggisɛ ama

nkpakɛkɛ wo abu yɛmba yi abu nɛ abu le byita gbɛɛ: <Li emɛ kye abɔ gbo
ani ewoo?> >>

46Nghaduu iYesu gbɛɛ, <<Inggisɛ kye ewo gbo ani, bana n kwu ambɛ
dafi mfye tɔmbi ani mani.>>

47Ongyaa na di dafi ongwu dzɛmi odaada wuba nɛ, o ba yi ewo
otsaatsa wa kwɛsɛmi iyayi mbi iYesu. O gbɔmi inɛmgbi inggisɛ tsatsa
dafi i kyɔ se ongwu kye abɔ gbon ondu angwuto, ngwi ewo mgbi ongwu
kpa di gbosa mina mani.

48Nɛ iYesu nyan gbɛɛ, <<Ongwongyaa, oyɛyɛmgbi abu onuunu dulu abu
tɔ. Lu mi iyu.>>

49Onɔ ngwi iYesu le gbɔdzɛ nɛmata, inggisɛ oka mi udɛ iJaru, ongyukwo
mi ozu okwakye mgbi emi iJuda na ba, o gbɛɛ, <<Ongwabu ongwu ongyaa
na kwulu wa: Ka kaka Otsetse ewo wuba.>>

50Ngwi iYesu fwo nghanɛ, o nya iJaru gbɛɛ, <<Ka teeyi ba, dzɛ yi oyɛyɛ
onuunu, ta ootse mgban ka ngyɛ.>>

51Dafi iYesu ka kaka udɛ iJaru nɛ, o gbela onu inggisɛ onyi kpaa kaka
ozu yan ba, se li iPyita yi iJɔn bɛyi iJɛnsi yi otsɔ ongwongyaa na bɛyi onɔn
ta.

52Ali inggisɛ duu le tsukwu dile kyelela mi ikye ongwɛ nani. Nghaduu
iYesu gbɛɛ, <<Ka tsukwu ba na, lubana ongwɛ nɛ kwulu ba, o nanuna ta.>>

53Ama duu shan isha ikwangha, ikyekyɛ a ye gbɛɛ di o kwulu.
54Kpaa ngwi iYesu byin abɔ nɛ, o gbɛɛ, <<Ongwani, kyato!>>
55 Ta oshishe mgban yɛ, man o kyato plɛ. IYesu si nya ma gbɛɛ, nu ma

kye ungwogye non gye.

56 I kwulu ama o mban ma ewo, nghaduu iYesu wo ma ola gbɛɛ nu ma
ka nya inggisɛ onyi ungwɔ nkyɔ nɛ ba.

9
IYesu dɔ ama ogbikyon iwyodefa esɔ

1Onɔ ngwi iYesu kwu iwyodefa ntona kwakye nɛ, o kye mfye nu ma
ikye nu ma lɔ ali itɔ onodzi ibwubwe onya di ngyɛlu ootse,

2 o di dɔma esɔ gbɛɛ nu ma gbeesɔmgbi esutɔmgbi Imgbasho di ngyɛlu
ama ndotse ootse.

3O nya ma gbɛɛ: <<Ka kye unka byi mi okyɛɛ nɛ ba na, okwuta ba, igbe
ba, ungwogye ba, awuya ba, angwuto kpaa ba.

4Ali udɛ ngwi ema kaka efu duu, dzɛ ele nghataa imbisɔ ngwi ema ka
dzata igeli nani.

5Ni inggisɛ gbɛ ema bayɔ, dzata igeli na di kye gbolu ombulu mi afɔ
mgbi ema otso ambɛ adɔ okwookwo mboma.>>

6Ama okyɛ yi iYesu si lu kaka mi agwɔ udɛ yi agwɔ udɛ le gbɔ Esɔ Osuse
nɛni dile ngyɛlu ibyi inggisɛ ootse mi ali imbe duu.

Odzɛ kaka iHerude ewo
7Ngwi iHerude atɔtsɛ fwo odzɛ nle kiyayi nɛ, i si kakan ewo. Inggisɛ

angbeka tole gbɛɛ iJɔn okyɔ iBatisima yɛ kyɛɛmi ikwu.
8Angbeka tole gbɛɛ oyegbɔ Elaija yidɔ wa, hona onyi mi oyegbɔ emi

tugbe ntona diyɛ kyɛɛmi ikwu.
9Nghaduu iHerude gbɛɛ, <<Ani nu ma dzɛ iJɔn ikye! Ma li emɛ ngwu ani

le fwo odzan kpakpa ngha?>> I mina iHerude kpakpa otsa inɛ yi iYesu.

IYesu byi inggisɛ idubu eda enbwa
10Ama ogbikye iYesu si yidɔ wa nyan ungwɔ ngwi ama kyɔ duu. Man o

kye ma daada lu yan mi igeli mgbi iBɛtsaida,
11 nghaduu ibyi inggisɛ ka difwi imbe ngwi a lu nɛman a si lukwun. O

gbɛma di nya ma odzɛmgbi esutɔmgbi Imgbasho, di ngyɛlu ama i wo ma
gbɛɛ ni a ngyɛlu ma ootse duu.

12Ngwi onɔ le ka gbɛsɛ nɛ, emi iwyodefa ntona ba mbi iYesu wa gbɛɛ,
<<Nu ijiji inggisɛ ntonɛ ofɛ, nu ma lu igeli yi ayɛsɛmi agya nɛni. A mina
imbe ngwi a ka la di tu ungwogye, ikyekyɛ imbe ngwi eyi dzɛ nɛ li imbe
okplagada!>>

13 IYesu nu ma uka gbɛɛ, <<Nu ma ungwɔ nu ma gye na.>> Kpaa a gbɛɛ,
<<Eyi dzɛ yi ibredi nghi eda bɛyi mmbweni efa ta. Ni eyi ka byi inggisɛ
ntonɛ duu enbwa yɔ, sede eyi ka lu ka gyaagya ungwogye.>>

14 (A mɛ engyulɔ idubu eda sini.)
Nghaduu iYesu nya engwafɔɔn gbɛɛ, <<Nu ma sisɛ ibwi-ibwi mɛmmbwo

ngwusefa dɔn iwyo, ngwusefa dɔn iwyo hini.>>
15 Engwafɔɔn kyɔ ngha yɛyɛ, ali inggisɛ duu sisɛ.
16 IYesu kyi kyelu ibredi bɛkɛ yi mmbweni ntona man kyile inɛ kɛ esho,

o bibɔ di kye mwalu. Ta o kye nu ama okyɛ yan nu ma kye gha ma.
17Ama duu gye di tolo, ambulu nsisi ma a kye gbelu mbwo uya nghi

iwyodefa.

Ɛmɛ li iYesu
18 Egbe oka ngwi iYesu dzɛ yuon le bibɔ nɛ, ama okyɛ yan to biyan man

o byi ma gbɛɛ, <<Inggisɛ li gbɛɛ ani li emɛ?>>

19A nu uka gbɛɛ, <<Angbeka gbɛɛ abu li iJɔn okyɔ iBatisima; angbeka
gbɛɛ oyegbɔ Elaija; angbeka li gbɛɛ oyegbɔ oka tugbe yidɔ ba.>>

20Nghanɛ iYesu byi ma gbɛɛ, <<Ema ma ema gbɛɛ ani li emɛ?>>
IPyita nun uka gbɛɛ, <<Abu li iKrestu* mgbi Imgbasho.>>
21 IYesu kwo ma adɔ kpakpa gbɛɛ nu ma ka nya inggisɛ onyi odzɛ nɛ ba.

IYesu gbɔdzɛ mi adzɛ yi odzɛ
ikwongye mgban

22 IYesu si nya ama okyɛ yan gbɛɛ, <<Ongwɛ Inggisɛ ka gbiisɔmi ungwɔ
kwuba engyukwo yi ama ofifɛmgbi Imgbasho bɛyi ama otso ola mgbi
iMose, ka ngwɔn kyɛmɛ-kyɛmɛ. Nghaduu mi egbe ongwu ta ma Imgbasho
ka kyilen luba oshishe.>>

23Nɛ o nya ma duu gbɛɛ: <<Ali inggisɛ nmina okyɛdɔ ani yɔ, li kyɛmɛ
ngwi o ka tangwɛ ewon yɛ kyelu ekwatsi mgban kyɛdɔ ani alegbe-alegbe.

24 Ikyena ali inggisɛ nmina odulu oshishe mgban tɔ yɔ ka byulu lon,
kpaa inggisɛ ngwu oshishe mgban byulu mi ikye mgbi ani yɔ, ka dulun tɔ.

25 Li ali oyabɔ ngwi inggisɛ ka tu, ni otsungwɔn tu ɛsɛ duu kpaa oshishe
mgban dzili?

26Ni inggisɛ kwayiwi ani yi esɔmgbi ani, Ongwɛ Inggisɛ ka kwayiwi
inggisɛ nani mi onɔ ngwi o yɛmi okwɔkwɔmgban bɛyi okwɔkwɔmgbi
Otsɔn Imgbasho bɛyi engyesɔmgban ama osaan mani.

27N nya ema otsitsi, angbeka to mmɛnɛ nka di ikwongye inɛ ba nghataa
ngwi a ka di esutɔmgbi Imgbasho.>>

Okwɔkwɔ mgbi iYesu
28Ngwi iYesu gbɔdzɛ ntonɛ nyɛ egbe egyata nɛta, o kyi kyelu iPyita bɛyi

iJɔn yi iJɛnsi lu yan mi unggwɔ oka bibɔ.
29Ngwi o kale bibɔ nɛ, inɛmgban si kyata, angwuto mgban tundzɛ yɛ

kwɔ dafi mmbwo onaabɔmani.
30 Plɛ nɛta, engyulɔ efa: iMose yi Elaija, tɔ wita ogbɔdzɛ yi iYesu.
31A tɔmi okwɔkwɔ ongwi esho sile gbɔdzɛmgbi ikwu mgbi iYesu ndzɛ

kwɛkwɛ ombwumbwo mi iJerosalin mani.
32 IPyita yi angbeka si nuna lu byulu, onɔ ngwi a kyato nɛ, a di iYesu yi

okwɔkwɔmgban yi inggisɛ nghi efa toyan.
33Dafi iMose yi Elaija wita olu nɛ, iPyita nya iYesu gbɛɛ, <<Ongyukwo, i

tishi ni eyi ki to mmɛnɛni! Ni eyi klɛ afu eta, onyi ikye abu, onyi ikye
iMose, onyi ikye Elaija.>> (Nghaduu o ye odzɛ ngwi o le gbɔma ba.)

34Ngwi o kale gbɔdzɛ nɛ, akpa tɔ gbiiwulu tukwu ma; man ama okyɛ yi
iYesu wimio dafi akpa wa tukwu ma mani.

35 Ta ela tɔmi akpa na gbɛɛ, <<Nɛnɛ li Ongwani, ongwu ani dulu-dulu;
gadɔmbon na.>>

36Ngwi ela na dede mata, iYesu si dzɛmmana yuon. A kye ungwɔnɛ da,
di nya inggisɛ onyi kpaa ungwɔ ngwi ama di mi onɔ na ba.

IYesu lɔ onodzi ibwubwe tɔ
mbi ongwongyulɔ

37 Tegblifan, ngwi a tashulu mi unggwɔ nɛ ibyi inggisɛ wa tu iYesu.
38 Inggisɛmi ifu ibyi kwu ela gbɛɛ, <<Otsetse, ani gbabɔ nu abu kye inɛ

byi ongwani, o li onyi kpokpo.

* 9:20 9:20 Ongwu Imgbasho zondu gbɛɛ o ka wa dulu ɛsɛ watɔmani.

39Onodzi obube li dzɛsin non le teela; o li dzɛkwulu li tsuuvu ondu. Ni
kyɔn li fyumfye odzanta dile dzilin kpaa.

40Ani gbabɔ nu engwafɔmgbi abu gbɛɛ nu ma dulu onodzi na tɔ, kpaa a
yagba ba.>>

41 IYesu si gbɛɛ, <<Ema etɔ ndzɛ yi oyɛyɛ onuunu ba dile kpɛkpɛ nɛ! Ka
kye onɔ sinɛ ngwi ani ka dzɛ yi ema yi itukwu oshiishi?>> Man o nya
inggisɛ na gbɛɛ, <<Kye ongwabu ma ba mmɛnɛni.>>

42Ngwi a kyon ba nɛ, onodzi obube na di kyon zudɔwɛsɛ o di dzɛkwulu
fyumfye. IYesu fwa yi onodzi obube na, man o ngyɛlu ongwɛ na ootse di
yilen nu otsɔn.

43 I kwulu ali inggisɛ ewo mi ogbagbadzidzi mfye ngwi Imgbasho kyɔ
nani.
Ngwi i kale kwulu ali inggisɛ ewo mi ungwɔ ngwi iYesu kyɔ duu nɛ, o

nya ama okyɛ yan gbɛɛ,
44 <<Gadɔmi odzɛ ngwi ani le gbɔ nya ema nɛni: A ka kye Ongwɛ Inggisɛ

wo engyikyili mgban abɔ.>>
45Kpaa ama okyɛ yan kwu ambɛ odzɛ na ba. Itan da ma daada, nɛ a

yagba difwi ba, imio kpaa di wo ma obyin ita.
Li emɛ shewo ngha?

46Angwodzɛ tɔmi idzidzɛmgbi ama okyɛ yi iYesu gbɛɛ li emɛmboma
shewo ngha.

47 IYesu ye ungwɔ ngwi a le tsɛwɛ nɛta, o si kye ongbɛ kwulɛsɛ dzɛkɛ
agya mgban.

48O nya ma gbɛɛ, <<Inggisɛ ngbɛ itɔ ongwɛ nɛmi iyi mgbi ani gbɛ ani; o
di gbɛ inggisɛ ngwu ndɔ ani esɔmani. Ikyena ongwu nghao yɛyikpa mi
idzidzɛ ema duu ma nghao shewo.>>
Inggisɛ nfwa ema ba li mgbi ema

49 IJɔn gbɔ nya iYesu gbɛɛ, <<Ongyukwo, eyi di inggisɛ oka le dulu
onodzi emɛsɛmi iyi mgbi abu eyi fwa yan gbɛɛ non nya, ikyekyɛ o li onyi
mbi eyi ba.>>

50 IYesu nyan gbɛɛ, <<Ka yama non nya ba, lubana inggisɛ nfwa ema
bayɔ li mgbi ema.>>
Emi iBatlomi fwa iYesu

51Dafi onɔ wa dzɛ kwɛkwɛ ngwi a ka kye iYesu lu esho nɛ, o ngyɛlu odzɛ
mi itukwu mgban si byi ofɛ abɔ le lu iJerosalin.

52O dɔ emi esɔ angbeka teyin, lu mi agwɔ oka mi iSamaria oka mɛlu
alungwɔ duu le fan;

53 kpaa inggisɛ emi imbe na gban ba, ikyekyɛ o dzɛ yi oweka olu
iJerosalin.

54Onɔ ngwi iJɛnsi yi iJɔn di ungwɔnɛ nɛ, a gbɛɛ, <<Otsɛ, i mina abu gbɛɛ
ni eyi kwu ola ela mi esho ba esɛ wa kye ma gyee?>>

55Nghaduu iYesu kyata fwa yi ama,
56 ta a si lu agwɔ oka.

Itɔdzɛ okyɛdɔ iYesu
57Dafi emi iYesu le lu ofɛmgbi ama nɛ, ongyulɔ oka nya iYesu gbɛɛ, <<N

ka kyɛdɔ abu ali imbe ngwi abu le kɛ duu.>>
58 IYesu nyan gbɛɛ, <<Emi ogbalinya to yi ishɛ, ingwunɔ emi esho dzɛ yi

udɛ, kpaa Ongwɛ Inggisɛ dzɛ yi imbe okye ikye da ba.>>
59O di nya inggisɛ oka gbɛɛ, <<Kyɛdɔ ani.>>

Kpaa ongyulɔma gbɛɛ, <<Otsɛ, ababɔ nu ani ofɛ nin ka gbinɛbyi otsani
nghataa kyon ndzi se.>>

60 IYesu nyan gbɛɛ, <<Ni emi ikwukwɔ ndzi ewoma, kpaa abu lu ka
gbeesɔmgbi esutɔmgbi Imgbasho.>>

61 Inggisɛ oka di gbɛɛ, <<N ka kyɛdɔ abu, Otsɛ; kpaa nin ka nya emidani
gbɛɛ se egbe oka se.>>

62 IYesu si nyan gbɛɛ, <<Inggisɛ nkye abɔ byi ikwukwɔ oshookwɔ, wita
oshookwɔ diyɛ le ndinɛ kɛ iyikpa yɔ, o mɛ unkonyi mi esutɔmgbi
Imgbasho ba.>>

10
IYesu dɔ inggisɛ ngwuseta
dɔn iwyo diwyefa esɔ

1 Ta Otsɛ iYesu dulu inggisɛ ngwuseta dɔn iwyo diwyefa. Si dɔma esɔ
efefa, nu ma teyi ongwu kɛ ali igeli bɛyi imbe ngwi ongwu ka wa kɛ duu.

2O nya ma gbɛɛ, <<Etɔ oshɛ-shɛ le kwuba, kpaa emi idɔ le gwee ta. Ema
bibɔmbi Otsɛ Imgbasho mgbi etɔ oshɛ-shɛ, non dɔ emi idɔmgban esɔ nu
ma wa shɛ etɔ.

3 Lu na! Lubana ani le dɔ ema esɔ dafi engwɛmmala mi ifu emi
idukwlɛbɛmani.

4Ka kye ashiko naadi igbe okɛ agaba hona okpafɔ oka ba. Ka kwulɛsɛ
mi ofɛ tangba yi inggisɛ ba na.

5 <<Onɔ ngwi ema kaka udɛ inggisɛ yɔ, tsekise gbɔgbɛɛ, iyu mgbi
Imgbasho no dzɛ udɛ nɛni.

6Kini inggisɛ iyu dzɛ udɛ na yɔ, iyu mgbi Imgbasho ka kaka mbi
otsungwɔn, kpaa ki no dzɛma ba, iyu mgbi Imgbasho ka yɛ luba mbi ema.

7Ka kyikyɛmi udɛ-udɛ ba na. La mbonyi, le gye, diyɛ wa alungwɔ ngwi
a kye nu ema duu, lubana inggisɛ idɔ gyɔ ni a kpan.

8 <<Ni ema kaka igeli, nu ma kyɔ ema onɔ yɔ, gye alungwɔ ngwi a kye
nu ema duu.

9 Bwe ama ndotse to ele ma na, diyɛ nya ma gbɛɛ: <Esutɔmgbi
Imgbasho dzɛ kwɛkwɛ yi ema.>

10Nghaduu, igeli nfwa ogbɛ ema yɔ, tasɛ lu ingɔfɛ ka gbɛɛ,
11 <Ombulu ongwi ogalu mgbi ema nto eyi ka afɔ nɛ, eyi ka kye gbolu

dafi ambɛ adɔ okwookwo mbi ema. Di ye na gbɛɛ esutɔmgbi Imgbasho
dzɛ kwɛkwɛ.>

12N nya ema gbɛɛ, mi egbe na ka tatase lo ogalu mgbi iSodon ngha
ogalu nani.
Ogalu ama nnoyɛyɛ ba

13 <<Ahoo! Abu ogalu mgbi iKoradzin yi abu iBɛtsaida; ema ka gyadzɛ.
Ikyekyɛ ungwɔ okwulewo ongwi a kyɔmbi ema nɛ, ki li mi ogalu mgbi
iTiru yi iSidon yɔ, a ki kyatitukwu mi ali ibwubwe mgbi ama gbegbe, a ki
kye ishangli wo ewo yɛmyini mi utɔ.

14Nghaduu ka tatase mbi iTiru yi iSidon mi egbe ikwɔ ngha ema.
15Abu ogalu mgbi iKapenahun, a ka kyile abu esho wɛ? Ei, abu ka lu esɛ

mi imbe mgbi emi ikwukwɔ.>>
16 IYesu si nya ama okyɛ yan gbɛɛ, <<Inggisɛ nfwo ema fwo ani. Ongwu

nfwa ema fwa ani. Ongwu nfwa ani fwa Imgbasho ndɔ ani esɔ nani.>>
Oyɛɛyɛ mgbi emi ngwuseta
dɔn iwyo diwyefa

17 Emi ngwuseta dɔn iwyo-diwyo-efa ntona yidɔ yi atsa wa gbɛɛ, <<Otsɛ
iYesu, mi iyi mgbi abu emi onodzi emɛsɛ kpaa le sunu eyi.>>

18 IYesu nu ma uka gbɛɛ, <<N di iSatan gbɛsɛ kyɛ esho dafi mmbwo le
naabɔmani.

19Ani tsekise kye mfye nu ema okye afɔ dzi ifa bɛyi mnaa odi ngha mfye
mgbi ongyikyili mgbi ema, unkonyi kpaa ka kyɔ ema ba.

20Nghaduu ka tsatsa na gbɛɛ di emi onodzi ibwubwe sunu ema ba.
Kpaa, tsatsa ikyegbɛɛ a lɔ ema iyi mi esho.>>
IYesu tsatsa

21Mi onɔ na kpɔɔ iYesu mbwo yi atsa mi Onodzi Osaan, o gbɛɛ, <<Ani ta
abu angba Otsani, Otsɛmgbi esho yi esɛ, ikyekyɛ abu kye ungwɔ ntonɛ da
ama ntsɛwɛ gbɛɛ di ama kwiinɛ diyɛ yodzɛmani, kpaa abu kwulu iba nya
ɛngbɛ. Ɛɛn, Otsani, li ngha ngwi i kpaa abu gbɛɛ no dzɛ aali.

22 <<Otsani kye alungwɔ duu wo ani abɔ. Inggisɛ onyi ye ongwu nli
Ongwɛ ba li Otsɔn ta, inggisɛ onyi kpaa di ye Otsɔn ba li Ongwɛ ta bɛyi
ama ngwu Ongwɛ sadu okye Otsɔn tso ma mani.>>

23Man iYesu kyata mbi engwafɔɔn ntona gbɔ yi ama daada gbɛɛ, <<Mse
no bɛ ama ndi ungwɔ ema di nɛ ewo!

24N nya ema gbɛɛ i mina ibyi oyegbɔ yi ibyi utɔ gbɛɛ ama ki di ungwɔ
ngwi ema di nɛ, kpaa a di ba, odi fwo ungwɔ ngwi ema fwo nɛ, kpaa a
yagba fwo ba.>>

Utsa mgbi inggisɛ iSamaria osuse
ngwu ya inggisɛ oka abɔ

25Onɔɔlɔlɔma inggisɛ oye ola mgbi iMose saan kyatunto ombadi iYesu,
o gbɛɛ, <<Otsetse, li alungwɔ ngwi ani ka kyɔ se ngwi ani ka tu oshishe
igyegwu?>>

26 IYesu nyan gbɛɛ <<Ola mgbi iMose gbɔsinɛ? Abu li gbɔn sinɛ?>>
27O si nu uka gbɛɛ, <<Afɛ lɔ gbɛɛ: <Otsɛ Imgbasho no kpa abu itukwu yi

itukwu mgbi abu duu yi oshishe mgbi abu duu yi mfye mgbi abu duu yi
oyeeye mgbi abu duu>; di, <Inggisɛ nwatse dɔ abu kpa abu itukwu dafi
ewabu mani.> >>

28 IYesu nyan gbɛɛ, <<O gbɔ ayin; lu ka kyɔ ngha ta o ka dzɛ oshishe.>>
29Kpaa dafi o mina otso oye-ye mgban nɛ, o byi iYesu gbɛɛ <<Li emɛ li

inggisɛ owatse dɔ ani?>>
30 IYesu si nyan gbɛɛ: <<Inggisɛ iJuda oka kyɛmi iJerosalin le kɛ iJeriko,

o ka kaka abɔ emumyi ama ofofɛ. A gbon ibe di kyon angwuto mi ewo kye
dulu dzanta lakɛ ofɛ le fyikwu.

31 I wa yɛɛ gbɛɛ inggisɛ ofifɛmgbi Imgbasho oka wa le nyɛ ofɛ na kpɔɔ, o
di inggisɛ na ta, o nyɛ enggengga lu.

32 Inggisɛ iLevi nli kyidɔmi ozu okwakye mgbi emi iJuda kpaa kyɔ ngha,
ngwi o di inggisɛ na nɛ, ongwu kpaa nyɛ enggengga lu.

33Nghaduu inggisɛ iSamaria oka nli ingyoga le kɛ agaba, o wa to imbe
ngwi inggisɛ na ladzɛ, ngwi o din nɛ, elela kyɔn won kpakpa.

34O kɛ kwɛkwɛ yan, o san ifwa mi ewo kye otse yawon ele. O kyon dɔkɛ
itaklimyi mgban kyon lu ozu ingyoga ka gbeka byun saan.

35 Tegblifan nɛ, o dulu udza nmɛ okpa idɔ egbe efa sini kye nu inggisɛ
odi mi imbe ingyoga nani, o nyan gbɛɛ: <Bwen saan, ni ani yɛ, ungwɔ
ngwi abu mbe mi ikyon duu ni ngha ngha kpaa, n ka yilen kpaa abu.> >>

36 IYesu byita gbɛɛ, <<Mi idzidzɛ inggisɛ eta ntona li emɛ li inggisɛ
owatse dɔ inggisɛ ongwu nkaka abɔ emumyi na?>>

37 Inggisɛ oye ola na nun uka gbɛɛ, <<Li inggisɛ ongwu ndin elela nani.>>
IYesu nyan gbɛɛ, <<Lu ka kyɔ ngha.>>

IYesu kaka udɛ iMata yi iMeri
38Dafi iYesu yi engwafɔɔn kye ikye dɔ le lu iJerosalin nɛ, o wa kaka

agwɔ oka, ongyaa oka ngwu a li kwun di iMata gban kaka udɛmgban.
39O dzɛ yi ongwunɔn ongwu ongyaa, iyin di iMeri, ngwu ka sɔkɛ iyayi

Otsɛ iYesu le fwo elodzɛmgban.
40Kpaa i kaka iMata ewo kpakpa yi ungwɔ okyɔɔkyɔ nshewo ngwi

ongwu ka kyɔmani. O ba wa byi iYesu gbɛɛ, <<Otsɛ, i kpa abu dafi
ongwunani dzata idɔ duu tsaani abɔ nɛɛ? Ngyɛse nyan no wa tobyi ani.>>

41Otsɛ nun uka gbɛɛ, <<IMata, iMata, i kaka abu ewo, eka di kplɔkɔ lo
abu mi ungwɔ kwuba;

42 ungwɔ li onyi ta ndzɛ kyɛmɛ-kyɛmɛ. IMeri kye ayɛ ngwi nghao tishi,
ngwi a ka kye gbɛlu mbon ba mani.>>

11
IYesu tso ibɔ obɔɔbɔ

1 Egbe oka nɛ, iYesu le bibɔmi imbe oka. Mi onɔ ngwi o ngyɛlu ibɔ
obɔɔbɔ nɛ, ongwafɔmgban onyi ba mbon wa nyan gbɛɛ, <<Otsɛ, tso eyi
obibɔ dafi iJɔn tso engwafɔmgban nani.>>

2O nya ma gbɛɛ, <<Onɔ ngwi ema ka bibɔ yɔ, gbɛɛ:
<< <Otseyi,
nu ma nu mmwɛmi iyi mgbi abu.

Ni esutɔmgbi abu ba.
3Nu eyi ungwogye mgbi eyi

ongwi alegbe-alegbe.
4Dzɛ eyi ta yi ali ibwubwe mgbi eyi,

dafi eyi kpaa li dzata
ama nkyɔ eyi obube mani.

Dika kye eyi kaka igyila ba;
kpaa dulu eyi tɔmi obube.> >>

5 IYesu di nya ma gbɛɛ, <<Li emɛmbi ema ndzɛ yi uka, ka kɛmbon mi
idzidzɛ otu ka nyan gbɛɛ, <Okani, tobyi ani yi ibredi nghi eta;

6 ikyesinɛ okani oka dzagaba wa kaka mbi ani, ma n dzɛ yi unkonyi
ngwi n ka kye non gye ba.>

7 <<Ma o nu uka mi ozu dzidzɛ gbɛɛ, <Ka kaka ani ewo ba; onufozu
tukwu, ɛngbɛmgbi ani di lato yi ani mi akwulo. Nghanɛ n ka yagba kyato
ba wa nu abu unkonyi ba.>

8N nya ema, o ka kyato ba wa nun mi ikyegbɛɛ o li okan ba, kpaa mi
ikyegbɛɛ o bɔ kyɔ ewewa ba, li ikyengha o ka kyato wa nun dafi o mina
duu aali.

9 <<N di nya ema: Bɔ na ta a ka nu ema, di pita na, ta ema ka tu; tsaabɔ
na, ta a ka kwulu ema onufozu.

10 Lubana otsungwɔn nbɔ ka gbɛ. Ongwu npita ka tu. Ongwu ntsaabɔ, a
ka kwulun ofɛ.

11 <<Li emɛmbi ema etsɛngwɛ ngwu ongwan ka bɔn mmbweni, se o ka
nun ifa gbikye mmbweni?

12Naadi o bɔn akyogbi, ngwi o ka kye mnaa nun?
13Ni ema emi ali ibwubwe ye onu ɛngbɛmgbi ema umba osuse ma, ka

kyɔnɛse Otsema ongwi esho ka nghao nu ama nbɔn Onodzi Osaan ba.>>

IYesu yi utɔ mgbi emɛsɛ
14 Egbe oka nɛ, iYesu lɔ ikplima emɛsɛ onya. Onɔ ngwi emɛsɛ na tɔ nɛ,

inggisɛ ngwu onodzi emɛsɛ na non yɛɛ ikplima ma gbɔdzɛ, ta i kwulu ibyi
inggisɛ ntona ewo.

15Angbeka gbɛɛ, <<IYesu lɔ emɛsɛ onya yi mfye mgbi iBɛdzɛbu ongwu
nli ikye mgbi emɛsɛ nani.>>

16Angbeka le mbadin, a mina ambɛ ongwi esho mbon.
17 IYesu ye ewodzɛmgbi ama nɛ, o nya ma gbɛɛ: <<Ali esutɔ ngwi gbua

mi ikyili yɔ, a ka bulu, udɛ ngwi di gha yi ewon ka bulu.
18Ni iSatan kpaa gha yi ewon ma, ka kyɔsinɛse esutɔmgban ka kwudzɛ?

Lubana ema gbɛɛ ani lɔ emɛsɛ onya yi mfye mgbi iBɛdzɛbu.
19Kini ani lɔ emɛsɛ onya yi mfye mgbi iBɛdzɛbu ma, li mfye mgbi emɛ

ngwi ɛngbɛmgbi ema li lɔ emɛsɛ onya? Ngyɛse ɛngbɛmgbi ema ka gbɔ
ema ikwɔ.

20Kpaa ni li mi mfye mgbi Imgbasho ngwi ani lɔ emɛsɛ onya yɔ, esutɔ
mgbi Imgbasho ba mbi ema sewaani.

21 <<Ni inggisɛ ndzɛ yi mfye di dzɛ yi okyiika, ngyo udɛmgban yɔ,
alungwɔ ngwi o dzɛyan duu ka dzɛ kyoon.

22Nghaduu ni inggisɛ ndzɛ yi mfye nghan ba wa gblika yan yɔ, o ka
nghan diyɛ gbɛlun okyiika ngwi o le tsaabɔ igɛgɛ yan mani, o dika kyi
ghalu okwudɛmgban yi inggisɛ angbeka.

23 <<Inggisɛ ndzɛ yi ani bayɔ, kye afɔ twɛsɛ yi ani. Ongwu ngbe ngwikwo
yi ani bayɔ, le bulu-bulu.

24 <<Onɔ ngwi onodzi emɛsɛ tɔmbi inggisɛ, o li lu ivu le ka pita imbe
otonya. Ki non tu imbe bayɔ, o li gbɛɛ; <N ka yidɔ lu udɛ ani ogbugbe.>

25Non yɛ ba udan ogbugbe wa di a kyi mɛlu imbe ma dzɛkɛ saan yɔ.
26O li yɛ lu ka kwu emɛsɛ angbeka egyafa ama ntimbali nghan mani, a

ka ba wa kaka sisɛmi ele. Taman odzɛɛdzɛmgbi inggisɛ na ka timbi
nghaabɔ ogbugbe.>>

27Dafi iYesu le gbɔdzɛ le kɛ nɛ, ongyaa oka mi idzidzɛ ibyi inggisɛ ntona
si kyile ela esho gbɛɛ, <<Mse no dzɛ yi ifu ngwi mba abu, bɛyi abɛ ngwi
abu ngha nani.>>

28 IYesu nu uka gbɛɛ, <<Nghaduukpaa li inggisɛ nfwo elodzɛmgbi
Imgbasho di kyɔmi ele yɛyɛmani ka gbumse.>>

Ambɛ mgbi iJona
29Dafi ibyi inggisɛ shili kye iYesu wo idzidzɛ nɛ, o gbɛɛ, <<Nɛnɛ li etɔ

obube! O le mina ambɛ, kpaa o ka tu onyi ba sede ambɛmgbi iJona ta.
30Dafi iJona li ambɛmbi emi iNinive na, li ngha ngwi Ongwɛ Inggisɛ ka

li ambɛmbi etɔ nɛ aani.
31Apodza ongwi aca ka kye afɔ twɛsɛ yi inggisɛ emi etɔ nɛni mi egbe

ikwɔ dika nu ma obube, lubana o kyɛmbi ɛsɛ dondu owa fwo ozoyeye
mgbi utɔ iSolomu, dinaa, ongwu nshewo ngha iSolomu dzɛmmɛnɛni.

32 Inggisɛ emi iNinive kpaa ka kye afɔ twɛsɛ yi emi etɔ nɛni mi egbe ikwɔ
diyɛ nu ma obube; ikyena a kyatitukwu mi onɔ ngwi a fwo elodzɛ
ogbɔɔgbɔmgbi iJona nani, ma onɛnɛ ongwu nshewo ngha iJona dzɛ aani.

Osa mgbi ewo.
33 <<Inggisɛ onyi nka kye ola dɔ se ka kye da di kye mgboko tukwu ele

dzɛma ba. O ka kye fakɛ imbe ododa ngwi ali inggisɛ nkaka duu ka di osa
mani.

34 Inɛmgbi abu li ipitila mgbi ewo mgbi abu. Kini inɛmgbi abu tishi yɔ,
ewo mgbi abu duu ka mbwo yi osa. Kpaa kini inɛmgbi abu tishi bayɔ,
ewo mgbi abu kpaa dika mbwo yi iifu.

35 Ikyenghanɛ, di gbɛɛ, osa ndzɛmbi abu no ka li iifu ba.
36Nghanɛ, kini ewo mgbi abu duu mbwo yi osa yi alewo onyi kpaa yifu

bayɔ, ka mbwo yi osa dafi osa mgbi ipitila li nu abu osa nɛni.>>

IYesu tsaafɔ mi ungwɔ mgbi
emi iFarasi yi ama otso ola
mgbi iMose

37Ngwi iYesu ngyɛlu odzɛ ogbɔɔgbɔ nɛ, inggisɛ iFarasi wa bɔɔn gbɛɛ no
ba wa gye ungwogye mi udɛmgban; ta o ka sɔkɛ ogye ungwogye.

38Nghaduu inggisɛ iFarasi na, difwi gbɛɛ iYesu sabɔmi odzɛɛdzɛ aletɔ
mgbi ama ba ta, wita ogye ungwogye, nɛ i kwulun ewo.

39Otsɛ iYesu si nyan gbɛɛ, <<Onɛnɛ, ema emi iFarasi li sa ewo alubata yi
inunggaa, kpaa mi idzidzɛmgbi ema yɔ li mbwo yi nggwɔ yi imbali.

40 Ema ikwangha inggisɛ ntonɛ! Li ongwu nmɛ idzidzɛma, mɛ esɛ kpaa
baa?

41Nɛ nu emi adzɛ umba yi itukwu osaan na, ta alungwɔ duu ka dzɛ ema
saan.

42 <<Ahoo! Mi ikye ema emi iFarasi, ema li kye onyi mi ikye iwyo ongwi
okwɔmgbi ema duu mbwo yi ungwɔ dafi indzafɛ, atsubo, bɛyi ungwɔ
angbeka kye nu Imgbasho. Kpaa ema li kyɔ inggisɛ ogye, Imgbasho di
kpaa ema itukwu ba. Li ungwɔ ndzɛ imbisɔ ngwi ema ki tsekise kyɔ duuse
angbeka ntona aali.

43 <<Ahoo! Mi ikye ema emi iFarasi, li kpa ema osɔ imbe mmwɛmi ozu
okwakye mgbi emi iJuda di nu ma le ta ema angba yi mmwɛmi ifyidu.

44 <<Ahoo! Mi ikye ema ama olɔɔlɔ yi emi iFarasi, emi ikpala, ema dzɛ
dafi endzi ngwi ambɛmgban byulu, ngwi inggisɛ li kyikyɛ nyɛ ele kpaa a li
difwi ba mani.>>

45 Inggisɛ otso ola mgbi iMose oka nun uka gbɛɛ, <<Otsetse, dafi ngwi
abu gbɔ ungwɔ ntonɛ nɛ, eyi kpaa abu fya eyi ito.>>

46 IYesu gbɛɛ, <<Ahoo! Mi ikye ema ama otso ola mgbi iMose, ikyekyɛ
ema li gbe isɔ gwuba dɔ inggisɛ ikye kpaa ema li kye ongwufabɔ onyi gbo
ele ikye oya ma abɔ ba.

47 <<Ahoo! Mi ikye ema, ema mbɛ endzi mgbi ama ogbɛɛsɛ ngwu li emi
otsikyema ngwɔ tugbe mani.

48Nɛ ema tso gbɛɛ ungwɔ ngwi a kyɔ na li ayin; a ngwɔ ama ogbɛɛsɛ,
ema di mbɛma endzi.

49Mi ikyenghanɛ, Imgbasho mi ozoyeye mgban gbɛɛ, <Ani ka dɔ ama
ogbɛɛsɛ yi ama ogbikye ani esɔmboma, angbeka a ka ngwɔma diyɛ nu
angbeka adzɛ.>

50Nghanɛ, etɔ nɛni a ka kwo ma adɔmi ikwu mgbi ama ogbɛɛsɛ ngwu a
ngwɔmi owita-wita mgbi ɛsɛ nani.

51Wita mi ikwu mgbi Ebɛl lu ka kaka ikwu iDzakaria, ongwu ma ngwɔn
mi idzidzɛ ozu mgbi Imgbasho yi iwashi ofifɛ nani. N nya ema mi otsitsi, a
ka kwo etɔ nɛ adɔmi ungwɔ ntonɛ duu.

52 <<Ahoo! Mi ikye ema ama otso ola, lubana ema kyi kyelu ungwɔ
okwulu ofɛmgbi ozoyeye mgbi Imgbasho. Ema abuema kpaa kaka ba,
diyɛ noofɛ gbɛɛ ama nle kaka nu ma kaka ba.>>

53Ngwi iYesu ngyɛlu odzɛ ntonɛ ogbɔɔgbɔ nɛ, o dzata imbe nani, nɛ emi
iFarasi yi ama otso ola mgbi emi iJuda wita ole ban ibɛ di kyitingga gbɛɛ
no gbɔdzɛmi ungwɔ gwuba,

54 zukwu ni ama tu ofɛ di nun obube mi odzɛ ama ntɔmi ondu mbon nli
ayin ba mani.

12
Adɔ okwookwo bɛyi okwu
inggisɛ ɛwɛ wo

1Ngwi inggisɛ idubu ibyibyi wa kwutokɛmbonyi nɛ, a sile dzi ewoma
afɔ, man iYesu wita ogbɔdzɛ ababɔ nya engwafɔɔn gbɛɛ: <<Kyɔ dumɔɔ yi
otsootso mgbi emi iFarasi, ngwi li ɛwɛ nli gbɔfwɛ dafi okwuna mi ibredi
nani.

2Onɔ kyɛma ngwi alungwɔ ndzɛmi odaada duu ka dɔ ododa, ungwɔ
ngwi a di kye da duu a ka kye dɛɛsɛ.

3Ungwɔ ngwi abu gbɔmi iyifu a ka fwo mi osa, ungwɔ ngwi abu di gbɔn
mi adɔmi ifoozu idzidzɛ dika gbela tɔmi ikyendu.

4 <<N nya ema, emi okani, ka mio ama nka ngwɔ ikpewo ta ka kyɔ unka
gbɛ wuba na ba.

5Kpaa n ka tso ema ongwu ema ka mion mani: Mio ongwu, ki non kye
ngwɔlu ikpewo, o di dzɛ yi mfye okye abu wokɛ imbe adzɛ nani. Ɛɛn, ani
nya ema, mion na.

6A li kye ifyilo nghi eda gya mi anini efa baa? Nghaduu ifyilo onyi kpaa
Imgbasho gblimɔn ba.

7Nghanɛ, otu mi ikye mgbi ema duu Imgbasho ye mmbwon. Ka mio ba
na; ema ngha ifyilo ibyibyi.

8 <<Ani nya ema, inggisɛ ta nkyɔ obwɛndɛmgbi ani mi inɛ inggisɛ yɔ,
Ongwɛ Inggisɛ kpaa ka kyɔ obwɛndɛmgban mi inɛ engyesɔmgbi
Imgbasho.

9Nghaduu inggisɛ ntangwɛ ani mi inɛ inggisɛ yɔ, ongwu kpaa Ongwɛ
Inggisɛ ka tangwan mi inɛ engyesɔmgbi Imgbasho.

10Ali inggisɛ ngbɔdzɛ obube mi ikye Ongwɛ Inggisɛ, a ka dzanta yi
obube, kpaa ongwu nfya Onodzi Osaan ito yɔ, a ka dzanta ba.

11 <<Onɔ ngwi a kye ema ba inɛ ikwɔmi ozu okwakye mgbi emi iJuda
bɛyi inɛ emi atɔtsɛ bɛyi inɛmgbi emi ola ma, no ka kaka ema ewo dafi
ema ka na ewema naadi odzɛ ngwi ema ka gbɔ ba.

12 Ikyena Onodzi Osaan ka nya ema odzɛ ngwi ema ka gbɔmi onɔ na
mani.>>
Utsa mgbi ikwangha inggisɛ aludu

13 Inggisɛ oka mi ifu ibyi nya iYesu gbɛɛ, <<Otsetse, nya ongwunani no
kye ghalu okwudɛ ngwi otseyi dzanta nu eyi nɛ yi ani.>>

14 IYesu si nun uka gbɛɛ, <<Okani, li emɛ nu ani mfye ogbiikwɔ naadi
ogha ema okwudɛ?>>

15 Ta o nya ma gbɛɛ, <<Gbɛwɛbyi! Ngyo ewema mi ali ofɛmgbi nggwɔ
duu; oshishe mgbi inggisɛ dzɛmi aludu mgban ba.>>

16Man o nya ma utsa nɛ gbɛɛ: <<Ikpɛsɛmgbi inggisɛ udza oka tishi
ungwogye.

17O tsɛwɛmi itukwu mgban gbɛɛ, <Li ekyɛ ngwi ani ka kyɔ? Ani dzɛ yi
imbe ngwi ani ka gbe ungwogye mgbi ani to ba.>

18 <<Nɛ o gbɔgbɛɛ, <Li ungwɔ ani ka kyɔ aani. N ka kye bulu emi oba
mgbi ani yidɔmbɛ ama okwukwo, man ani ka gbe ungwogyowe yi okye
mgbi ani duu da mi efu.

19 Ta n ka nya ewen gbɛɛ, <<Abu dzɛ yi ungwɔ osuse kwuba to nka kye
onova ibyibyi. Yile itukwu bɛsɛ; gye, wa diyɛ dzɛ yi atsa.>> >

20 <<Kpaa Imgbasho nyan gbɛɛ, <Abu ikwangha nɛ! Mi otu inɛ nɛni n ka
mina oshishe mgbi abu mbi abu. Nɛ li emɛ ka kye gbelu ungwɔ ngwi abu
gbe to ikye ewabu nɛ?>

21 <<Li ngha nka dzɛ yi ali inggisɛ ngbe ungwɔ to ikye ewon kpaa li
aludu mbi Imgbasho ba aali.>>

No ka kaka ema ewo ba
22 Ta iYesu nya engwafɔɔn gbɛɛ: <<Nghanɛ ani nya ema, no ka kaka ema

ewo mi oshishe mgbi ema ba, ungwɔ ngwi ema ka gye, naadi mi ikye ewo
mgbi ema, ungwɔ ngwi ema ka wo.

23Oshishe ngha ungwogye, ewo di ngha angwuto.
24Di emi ajaglama: A li kya naadi shɛ ba, a dzɛ yi ozu hona oba okye

ungwɔ da ba, nghaduu Imgbasho li byi ma enbwa. Ema dzɛ yi oyabɔ ngha
ingwunɔ duu!

25 Li emɛmbi ema mi itukwu oshanyɛmgban ka yagba ombwo obyi
onyi mi oshishe mgban?

26Ma ni itukwu oshanyɛ ka yagba ngyɛlu ungwɔ ogyɛngyɛ ngha ba wali,
oyabɔ li ekyɛ onu ewema itukwu shanyɛmi ungwɔ angbeka?

27 <<Di dafi onggangga oshɛ li she mani. A li kyidɔ naadi gbo ewoma
angwuto ba. Nghaduu iSolomumi okwɔkwɔmgban nose wewo tishi dafi
onyi mbi onggangga ntonɛ ba.

28Ni li ngha ngwi Imgbasho li nu oshɛmi okwɔ ngwi dzɛ inɛ, ekeka a ka
kye toola sunse ma, ka kyɔsinɛse ngwi o ka nghao kye inɛ byi ema ba?
Ema ngwu oyɛyɛ onuunu mgbi ema shanyɛ ntonɛni!

29Nghanɛ, no ka kaka ema ewo mi ungwɔ ngwi ema ka gye naadi wa
ba; dika dzɛ yi angwodzɛmi itukwu kpaa ba.

30 Bana li ama n ye Imgbasho ba li kyɛdɔ ungwɔ ntonɛni, ma Otsema ye
dafi ema mina ungwɔ ntonɛmani.

31Nghaduu pita esutɔmgbi Imgbasho ababɔ, ta a ka gbe ungwɔ ntonɛ
duu mbwo ema kɛ ele.

32 <<Ka mio ba na, engwafɔ ama okpa ani itukwu, ikyena i mina Otsema
okye esutɔ nu ema.

33Gbelu ungwɔ ngwi ema dzɛyan duu gya kye udza gha emi adzɛ. Ema
ka tu ungwɔ ama osuse nka li gyegwu, aludu mi esho nka ngyɛ ba, imbe
ngwi emumyi ka ba kwɛkwɛ naadi ikwukwu ka kye gye ba mani.

34 Lubana imbe ngwi aludu mgbi ema dzɛma, li mmana ngwi itukwu
mgbi ema kpaa li dzɛ aali.

Ongyo le fɛ
35 <<Wewo okyidɔ di nu ipitila mgbi ema le gbɛ,
36 dafi engbidɔ tole fɛ oyɛɛyɛmgbi ongyukwo mgbi ama mi eba

okwokyiikwokyi, ikyegbɛɛ non yɛ wa tsaabɔ ta a ka kwulun ofɛ vla mani.
37Ka sunse mbi engbidɔ onɔ ngwi ongyukwo yɛ tu ma le ngyo mani. N

nya ema otsitsi, ongwu abuon ka wewo gbe ma sisɛ kye oga nu ma gye.
38Ka sunse mbi engbidɔ ama ngwu ongyukwo mgbi ama wa tu ma

wewo mani, yeba non ba mi idzidzɛ otu naadi mi ikyegbe kpaa.

39Kpaa difwi odzɛ nɛni: Ni otsungwɔ ozu ki ye onɔ ngwi emumyi ka ba
yɔ, o kika non gbobun ozu kaka ba.

40 Ema kpaa li kyɛmɛ ngwi ema ka wewo, ikyekyɛ Ongwɛ Inggisɛ ka ba
mi obyi ngwi ema gbinɛbyi ma ba.>>

41 IPyita byita gbɛɛ, <<Otsɛ, abu le gbɔ utsa nɛ nya eyi yueyi naadi li ali
inggisɛ duu?>>

42Otsɛ iYesu si gbɛɛ, <<Li emɛ li ongbidɔ oyɛyɛ di kwiinɛ? Li ongwu
ngbeka byi ungwɔ, ngwi ongyukwo kyon dzɛkɛ ikye ogbinɛbyi engbidɔ
mgban onu ma ungwogye mi onɔ nwogyɔmani.

43Ka tishi mbi ongbidɔ ngwu ongyukwo mgban wa tun le kyɔ ngha mi
onɔ ngwi o yɛmani.

44N nya ema otsitsi, o ka kyon dzɛkɛ ogbinɛbyi ungwɔmgban duu.
45Nghaduu ni ongbidɔ na nya ewon gbɛɛ, <Ongyukwo mgbi ani le kye

onɔ tunto oyɛɛyɛ,> man wita ogbo engyulɔ yi engyiidɔ ibe dile gye yɛ wa
fya yɔ.

46Ongyukwo mgbi ongbidɔ na ka yidɔmi egbe ngwi o kye inɛ byi ma ba
bɛyi obyi ngwi o ye ba. O ka non gyisɔ kpakpa di kyon dzɛkɛ imbe mgbi
ama onghaadɔ.

47 <<Ongbidɔ ongwu n ye ungwɔ ngwi ongyukwo mgban mina, kpaa
wewo ba di kyungwɔma bayɔ, a ka gbon onitse kwuba.

48Nghaduu ongwu n ye ba di kyungwɔ ngwi li oyɛyɛ ba, a ka gbon
onitse gwee. Mbi ali inggisɛ ngwu a nun kwuba a dika mina kwuba mbon;
ongwu a di nun dzii a dika pita mbon dzii.

IYesu ba yi ogbua-gbua
49 <<Ani ba ɛsɛ nɛ yi ola, ma dafi i dzɛ ani ma kile gbɛ kpaa wa!
50Kpaa ani dzɛ yi iBatisima mgbi isɔ ngwi ani ka wa kaka ele, ma n ka

gyisɔ ongwi itukwu nghataa se ka wa ngyɛ.
51 Ema tsɛwɛ gbɛɛ ani ba owa kye iyu ba ɛsɛɛ? Ei, n nya ema, li ogha

inggisɛ yi ewoma.
52 I wita onɛnɛ nghataa lu iyayi inggisɛ ka li eda mi etɔ onyi a ka gbua yi

ewema, eta ka kye afɔ twɛsɛ yi efa, efa dika kye afɔ twɛsɛ yi eta.
53A ka wa gha yi ewoma, otsɔngwɛ yi ongwan ongyulɔ, ongwongyulɔ yi

otsɔn, onɔngwɛ yi ongwan ongwu ongyaa, ongwongyaa yi onɔn,
onobongyaa yi owongwaan, owongwɛ yi onoban.>>

Odifwi onɔ
54Nɛ iYesu nya ibyi inggisɛ gbɛɛ, <<Onɔ ngwi ema di akpa tseto mi

onosa, mi onɔ nata ema li gbɛɛ, <Mmbwo ka wa kya,> man di li kya.
55Ma onɔ ngwi awo ongwi agwudu wa fa, ema li gbɛɛ, <Imbe ka wa

dziwu,> man di li dzɛ ngha.
56 Ema emi ikpala ntonɛ! Ema ye onu osa mi odzɛɛdzɛmgbi ɛsɛ bɛyi

akpa mi esho. Kyɔsinɛ ngwi ema ye onu osa mi odzɛɛdzɛ ongwi onɛnɛ
wuba?

57 <<Kyɔnɛ ngwi ema fwikwɔ abuema mi ungwɔ nli ayin wuba?
58Ni abu le kɛ opiikwɔ yi ongyikyili mgbi abu yɔ, fya kpakpa ni abu yile

ide gye yan mi ofɛ, ni abu kyɔ ngha ba, a ka kwo abu ba inɛ inggisɛ
ogbiikwɔ, ongwu nka kye abu wo obaka abɔ, ta a sika kye abu wokɛ obawi.

59N nya abu, o ka tasɛ ba nghataa imbisɔ ngwi abu ka kpa anini mgbi
abu ongwi olɛlɛ ngwi a wo abu mani.>>

13
Kyatitukwu hona dzili

1Mi onɔ nani, inggisɛ angbeka to imbe na nnya iYesu gbɛɛ di iPlatu
ngwɔ emi iGalalia angbeka ni eyi mgbi ama takye yi ifɛ ngwi a le fɛmani.

2 IYesu si nu uka gbɛɛ, <<Ema tsɛwɛ gbɛɛ emi iGalalia ngwu a ngwɔma
ngha na nghao li emi ali ibwubwe ngha emi iGalalia angbeka ntonaa?

3 Ei, li ngha ba! Kpaa n nya ema, ni ema kyata mi ali ibwubwe mgbi
ema bayɔ, ema ka kwulu dafi ama kpaa kwulu nani.

4 Inggisɛ iwyodegyata ama nkwulu onɔ ngwi ozu oshigbo mi iSilon
gbobu si ma na ma, ema tsɛwɛ gbɛɛ a kyɔ obube ngha angbeka ama nto
iJerosalin naa?

5 Ei, li ngha ba! Nghaduu n nya ema, ni ema kyata mi ali ibwubwe mgbi
ema bayɔ, ema kpaa ka wa dzili duu.>>
Utsa mgbi andundu ogyoma

6 Ta iYesu nya ma utsa nɛ gbɛɛ: <<Inggisɛ oka nose kye ekwɔ ngwi a li
kwun di andundu kye ye mi okwɔmgban. O li ka kpadi gbɛɛ, ni i wa
owawa yɔ, kpaa o li tu ba.

7Nɛ o nya inggisɛ nle ngyo okwɔ na gbɛɛ, <I mɛ onova eta ngwi ani le ba
wa kpadi ekwɔ nɛ gbɛɛ ni ani tu awawa mi ele, kpaa n tu ba. Kye dzɛ
ngwuta! Kyɔsinɛ ngwi o le tukwu imbe?>

8 <<Nghaduu inggisɛ ongyo okwɔ nu uka gbɛɛ, <Ongyukwo, di dzanta
onova onyi; n ka tishɛ nyɛ ewon gbe ibwa yawon.

9Ki non wa owawa onova nkyɛ nɛ, tishi! Ni li ngha bayɔ, kye dzɛ
ngwuta.> >>
IYesu kyile ongyaa ngbikye
mi egbe otonyidɔ

10 IYesu le tsungwɔmi egbe otonyidɔmi ozu okwakye mgbi emi iJuda
oka,

11man ongyaa oka dzɛ imbe na ngwu onodzi obube non dotse fulu mɛ
onova iwyodegyata, o kilɛ li yagba zunto kpaakpa gbɛ ba.

12Ngwi iYesu din nɛ, o kwun ela ba iyayi si nyan gbɛɛ, <<Ongyaa, a shɛ
abu adita mi ootse mgbi abu!>>

13O kye abɔ gbon, labɔlabɔ nɛta, o si kyato dzɛkunto kpaakpa man le tsɛ
Imgbasho.

14 Itingga kyɔ inggisɛ okye okwakye teyi gbɛɛ di iYesu ngyɛlu ootse mi
egbe otonyidɔ, o si nya inggisɛ ntona gbɛɛ, <<Ali ikyidu dzɛ yi egbe egyin
ngwi eyi ka kyidɔ, nghanɛ ba mi egbe ntonɛni, ni a ngyɛlu ema ootse, kpa
no ka li egbe otonyidɔ ba.>>

15Otsɛ iYesu nun uka gbɛɛ, <<Ema emi ikpala ntonɛ! Ali inggisɛmgbi
ema li kyi shɛlu mnda naadi itaklimyi mgban mi ifatoba kyen ka weni mi
egbe otonyidɔ baa?

16Nghanɛ ongyaa nɛ kyɛmi etɔmgbi Abrahan, kpaa iSatan bwan adi mɛ
onova iwyodegyata. Wanɛ i tishi gbɛɛ nu ma shan adi mi egbe otonyidɔ ba
naadi?>>

17Ngwi iYesu gbɔdzɛ nɛ nɛ, ayiwi kwu engyikyili mgban. Kpaa inggisɛ
ntona duu i kpa ma mi ungwɔ okwulewo ngwi o le kyɔ nani.
Utsa mgbi inɛnɛ nkwodzi bɛyi okwuna

18Nɛta iYesu byita gbɛɛ, <<Esutɔmgbi Imgbasho nɛ dzɛ sinɛ? Li ekyɛ
ngwi ani ka kye mba yan?

19Dzɛ dafi inɛnɛ nkwodzi, ngwi inggisɛ kye ka fwe mi okwɔmgban. I
she yɛɛ ekwɔ, ingwunɔ li ludɛmi abɔn.>>

20 IYesu di byita gbɛɛ, <<Li alungwɔ ngwi ani ka kye esutɔmgbi
Imgbasho mba yan?

21Dzɛ dafi ongyaa kye okwuna tablikyi yi ofumbu nshe mi ikpɔkpɔ di
bwuo ewon kpatsɛmani.>>

Onufɛ okpenge
22 Ta iYesu nyɛ igeli-igeli bɛyi agwɔ emi oshɛ le tsungwɔ ngwi o le lu

iJerosalin mani.
23 Inggisɛ oka byun gbɛɛ, <<Otsɛ, li inggisɛ gwee ta ka watɔɔ?>>
O nya ma gbɛɛ,
24 <<Fya mi ofyaafya mgbi ema ni ema kaka mi onufɛ okpenge nani,

ikyena inggisɛ kwuba ka fya gbɛɛ nu ma kaka esutɔmgbi Imgbasho
nghaduu a ka yagba ba.

25Otsungwɔ ozu ka kyato yile onufɛ tukwu, ema ka tila to esɛ le tsaabɔ
yɛ gbaabɔ gbɛɛ, <Kwulu eyi onufɛ, ongyukwo!>
<<Nghaduu o ka nu uka gbɛɛ, <Ani ye ema hona ye imbe ngwi ema

tɔkyɛ ba.>
26 <<Ta ema ka gbɛɛ, <Eyi gye diyɛ wa yi abu, abu di tso mi igeli mgbi eyi

kpaa!>
27 <<Nghaduu o dika gbɛɛ, <Ani ye ema naadi imbe ngwi ema tɔkyɛ ba.

Lu enggengga mbi ani na, ema emi ali ibwubwe ntonɛni!>
28 <<Akwɔ omaama bɛyi aba ogyeegye ka dzɛ imbe nani, onɔ ngwi ema

di Abrahan yi Adziki yi iJeko bɛyi ama ogbɛɛsɛ duu mi esutɔmgbi
Imgbasho kpaa ema abuema a ka kye ema ngwuta lu esɛmani!

29 Ibyi inggisɛ ka kyɛmi onosa yi onɔdɛ, bɛyi aca yi agwudu, dika wa sɔ
oga mi esutɔmgbi Imgbasho.

30Nghanɛ emi olɛlɛ ka yɛɛ emi ababɔ, emi ababɔ dika yɛɛ emi olɛlɛ.>>

IYesu tsukwu ikye iJerosalin
31Mi onɔ na emi iFarasi angbeka ba mbi iYesu wa nyan gbɛɛ, <<Dzata

imbe nɛ lu imbe oka. IHerude mina ongwɔ abu.>>
32 IYesu si nu ma uka gbɛɛ, <<Kɛ ka nya ogbalinya na gbɛɛ, <N ka dulu

emɛsɛ di ngyɛlu ibyi inggisɛ ootse inɛ yi ekeka mi egbe ongwu ta ma, n ka
ngyɛlu idɔmgbi ani.>

33Nghaduu n ka byi ofɛmgbi ani abɔ inɛ yi ekeka yi egbetanɛ, lubana i
tishi gbɛɛ nu ma ngwɔ oyegbɔmi imbe oka ba li mi iJerosalin ta.

34 <<Ekyi, iJerosalin, iJerosalin, abu nngwɔ ama ogbɛɛsɛ di tsɛ ama ngwu
a dɔma esɔmbi abu akwutsɛ, dafi ani gbili okye emi ongwabu kwakye yi
eka, dafi onogbi li kwulu engwaan wokɛ asha, kpaa ema nu ani ofɛ ba!

35Dika, a dzita udɛmgbi ema yɛɛ okwudɛ waana. N le nya ema, ema ka
di ani wuba nghataa sede ni ema wa gbɛɛ, <Ogbumse li ongwu nba mi iyi
mgbi Otsɛ Imgbasho se.> >>

14
IYesu kɛ udɛ inggisɛ iFarasi

1 Egbe otonyidɔ oka nɛ, iYesu kɛ le ka gye oga mi udɛmgbi inggisɛ
iFarasi imɔ oka, a si kye inɛ fyakwun.

2Nɛta inggisɛ oka ngwu afɔ yi abɔ weeni ba mbi iYesu.

3Nɛ iYesu byi ama otso ola mgbi iMose bɛyi emi iFarasi ita gbɛɛ, <<Ola
mgbi eyi noofɛ ongyɛlu ootse mi egbe otonyidɔ naadi i nu ba?>>

4Kpaa a dede shilididi. Ta iYesu byi inggisɛ na abɔ, man o ngyɛlun ootse
di dzanta non lu.

5 IYesu si byi emi iFarasi ntona gbɛɛ, <<Ni onyi mbi ema dzɛ yi ongwɛ
naadi mnda ngbɛsɛ wokɛ ibuga mi egbe otonyidɔma, o ka dulun tɔ plɛ
lo?>>

6Nghaduu a yagba nu uka ba.

IYesu gbɔdzɛ mgbi ewo oyile esɛ
7Ngwi iYesu difwi dafi ama nba oga ntonɛ le sadu imbe mmwɛ abuoma

nɛ, o nya ma utsa nɛ gbɛɛ:
8 <<Ni inggisɛ bɔ abu oga mgbi eba okwokyiikwokyi yɔ, ka sisɛmi imbe

mmwɛ ba. Ikyayina inggisɛ oka nshewo ngha abu kpaa a bɔɔn.
9Ni li ngha, inggisɛ nbɔ ema ma, ka ba wa nya abu gbɛɛ, <Ni abu kye

itse mgbi abu nu inggisɛ nɛni.> Ta abu ka tu ayiwi yɛ ka sɔkɛ imbe
okwushanyɛ.

10Nghaduu, nu ma bɔ abu oga yɔ, lu ka sɔkɛ imbe ngwi yɛ esɛ tsatsadu
mani, ni inggisɛ nbɔ abu wa nya abu gbɛɛ, <Kyato, okani, lu itse ntatase
nani.> Ta abu ka dzɛ yi mmwɛmi inɛmbi ama ngwu a bɔma ntonani.

11 Lubana ali inggisɛ nkyile ewon esho duu a ka yilen esɛ. Kpaa ongwu
n yile ewon esɛ, a ka kyilen esho.>>

12 Ta iYesu si nya inggisɛ nbɔɔn oga na gbɛɛ, <<Ni abu kyɔ oga mi onɔ
naadi onɔnɔdɛ, ka bɔ emi okaabu ba naadi emi ongwunabu naadi odo abu
hona emi aludu ama nwatse dɔ abu ba; ikyena a ka yidɔ bɔ abu ikye
oyilen kpaa abu mkpaa.

13Ni abu kyɔ oga yɔ, bɔ emi adzɛ, yi ama ngbikye tukwu esɛ, yi ama
ntummya, yi ama nbinɛ,

14 ta Imgbasho ka kye mse bɛ abu ewo. Ikyekyɛ a ka yagba kpa abu
mkpa gbɛ ba, Imgbasho ka yilen kpa abu mi egbe ngwi emi osaan ka
kyato mi ikwu mani.>>

Utsa mgbi andɛfɛ oga
15Onɔ ngwi inggisɛ onyi mbi ama nsɔto oga biyan fwo odzɛ nɛ nɛ, o nya

iYesu gbɛɛ, <<Inggisɛ nka sɔ oga mi esutɔmgbi Imgbasho ka gbumse.>>
16 IYesu nyan gbɛɛ: <<Inggisɛ oka nose le kyɔ andɛfɛ oga si bɔ inggisɛ

kwuba.
17Ngwi onɔ oga ma wa gyɔ nɛ, o dɔ ongye ogbɛsɔmgban gbɛɛ no kɛ ka

nya ama ngwu ongwu bɔma gbɛɛ, <Ba na, lubana alungwɔ duu ngyɛ le
fɛ-fɛ wa.>

18 <<Kpaa ama duu wita o nu itɔdzɛ idzidza-dzidza. Ongwu ababɔ nya
ongye ogbɛsɔ gbɛɛ, <Ani gya ikpɛsɛ, ma li kyɛmɛ ngwi ani ka ka kpadi. N
tɛkyɛ nu abu, nu ani ofɛ.>

19 <<Oka gbɛɛ, <Ani gya mnda efefa imbe eda, n kwa le ka mbadi ma
aani. Tsuutsu nu ani ofɛ.>

20 <<Oka di gbɛɛ, <Ani kwa kye ongyaa ofufɛ, nghanɛ n ka yagba kɛ ba.>
21 <<Ongye ogbɛsɔ nɛ yidɔ ka nya ongyukwo mgban odzɛ ntonɛ duu. Ta

otsungwudɛ nyɛ yi itingga kpakpa man wo ongye ogbɛsɔmgban ola gbɛɛ,
<Lu emi ingɔfɛ plɛ bɛyi emi abɔfɛmgbi igeli ka gbe emi adzɛ yi ama
ntummya yi ama nbinɛ yi ama ngbikye tukwu esɛ duu ba.>

22 <<Ongye ogbɛsɔ na gbɛɛ, <Ongyukwo, ola ngwi abu wo na ani kyɔmi
ele wa, kpaa imbe ka dzɛmi ikye inggisɛ angbeka.>

23 <<Nghanɛ ongyukwo nya ongye ogbɛsɔ gbɛɛ, <Tasɛ lu emi onɔɔfɛ bɛyi
ayɛ ofɛ ka bɔ ali inggisɛ ngwu abu di duu nu ma ba, zukwu ni udɛmgbi
ani mbwo.

24N nya ema, inggisɛ ama ngwu ani plɛ bɔma ntona onyi kpaa ka ta oga
mgbi ani kpanɛ ba!> >>

Itɔdzɛ onu abu li ongwafɔ mgbi iYesu
25 Ibyi inggisɛ wafɔ yi iYesu le kɛ, man o kyata nya ma gbɛɛ:
26 <<Inggisɛ ntangwɛ otsɔn yi onɔn, owan yi ɛngbɛmgban, emi

ongwunɔn engyulɔ yi engyaa naadi oshishe mgban bayɔ, o ka li ongwafɔ
mgbi ani ba.

27 Inggisɛ ndi kye ekwatsi mgban kyɛdɔ ani bayɔ, o ka li ongwafɔmgbi
ani ba.

28 <<Ni i dzɛ gbɛɛ onyi mbi ema mina o mbɛ ozu oshigbo yɔ, o ka plɛ sisɛ
kyɔmmbwo mi ungwɔ ngwi i ka kyen ombɛ ozu ma ngyɛ baa?

29 Bana ki non wo itozu kpaa di yagba ngyɛlu bayɔ, ali inggisɛ ndi duu
ka shan isha

30 gbɛɛ, <Amu nɛ kwaabɔ ombɛɛmbɛ kpaa yagba ngyɛlu ba.>
31 <<Naadi li ali utɔ nle ka gblika yi utɔ oka. Ka tsekise sisɛ tsɛwɛ ki non

ka yagba yi engyilika nghi idubu iwyo oka gblika yi utɔ ndzɛ yi engyilika
nghi idubu osu ba?

32Non ka yagba ba, o ka dɔ ama ogbɛsɔmgban nu ma ka yile ide gye
ngwu ma ka dzɛmbombo yi ama mani.

33Nghanɛ, inggisɛmgbi ema ta nkye alungwɔmgban duu nu ba, o ka li
ongwafɔmgbi ani ba.

34 <<Mmwaa tishi, kpaa ni mmwaa fyumfya wuba ma, a ka kyɔsinɛse
non di fyumfya dafi mmwaa?

35Dika tishi mi ikpɛsɛ naadi ogbagye ibwa wuba; a ka kye yangwuta.
<<Inggisɛ ndzɛ yi adɔ yɔ, otsungwɔn no fwo.>>

15
Utsa mgbi mmala nbyulu

1 Egbe oka nɛ, ama ogbɛ udza ifyɛɛ bɛyi emi ali ibwubwe wa kwakye
ikye ofwo iYesu.

2Nghaduu emi iFarasi bɛyi ama otso ola mgbi iMose wita okwondukwɔ
gbɛɛ, <<Inggisɛ nɛ gbela yi emi ali ibwubwe diyɛ le gye ungwogye yi ama
kpaa!>>

3Nɛ iYesu nya ma utsa sini:
4 <<Ni inggisɛ oka mbi ema dzɛ yi mmala nghi ideli onyi ma onyi byulu

mi efu, li ekyɛ ngwi o ka kyɔ? O ka dzata ngwusenɛ dɔn iwyo diwyegyanɛ
ntona mi imbe ododa lu ka pita onyi nbyulu na nghataa se non tuun baa?

5Onɔ ngwi o ka tuun ma, o ka tsatsa kye dɔkɛ olubɔ
6 le lu udɛ. Non wa to udɛ, o ka kwu emi okan bɛyi ama nwotsuudɛ dɔn

ela gbɛɛ, <Tsatsa yi ani na; ikyekyɛ ani ka tu mmala nbyulu ma wa.>
7N nya ema gbɛɛmi itɔ ofɛ nɛ kpɔɔ atsa ka dzɛ esho kwuba mi ikye

inggisɛ alobube onyi nkyata luba mbi Imgbasho ngha inggisɛ ama osaan
ngwusenɛ dɔn iwyo diwyegyanɛ ngwu mina okyata ba ntonani.

Utsa mgbi anini nbyulu

8 <<Naadi ni ongyaa dzɛ yi anini nghi iwyo onyi byulu mi ele ma o ka
kyɔsinɛ? O ka kye ipitila dɔ kyi waalu ozu di pita yi ɛwɛ ogbebyi nghataa
se non di baa?

9Onɔ ngwi o ka tu ma, o ka kwu emi okan bɛyi ama nwotsuudɛ dɔn ela
gbɛɛ, <Tsatsa yi ani na ikyekyɛ ani ka tu anini nbyulu ma wa.>

10Mi itɔ ofɛ nɛ kpɔɔ, n nya ema, atsa ka dzɛmi inɛ engyesɔmgbi
Imgbasho mi ikye inggisɛ alobube onyi nkyatitukwu mani.>>
Utsa mgbi ongwɛ nbyulu

11 IYesu di kiyayi gbɛɛ: <<Inggisɛ oka nose dzɛ yi engwengyulɔ nghi efa.
12Ongwu ongbungbɛ nya otsɔn gbɛɛ, <Otsani, kye okwudɛ ndzɛmi ikye

mgbi ani ma nu ani.> Nɛ otsɔn si kye ghalu okwudɛ nu engwaan efa
ntonani.

13 <<Egbe nyɛ gwee ta, ongwan ongwu ongbungbɛ si kye gbelu alungwɔ
mgban. O kyato lu ɛsɛmbombo mi imbe na ma, o kye mbelu awuya
mgban duu mi oshishe ayayi.

14Onɔ ngwi o kye mbelu alungwɔ duu nɛ, okɔtɔndzi enbwa kaka ɛsɛ na
duu, man o yɛɛ abubɔ yi unkonyi ogyeegye ba.

15Nɛ o kɛ oka kyɔ inggisɛ oka idɔmi ɛsɛ nani, inggisɛ na kyon dɛsɔ lu
okwɔmgban oka kye inɛ byun obyia.

16O mina gbɛɛ ongwu ki gye ungwogye ngwi obyia ntona le gye mani,
kpaa inggisɛ nun unkonyi non gye ba.

17 <<Mi onɔ ngwi o wa yile itukwu bɛsɛ nɛ, o gbɔ yi ewon gbɛɛ, <Mi udɛ,
ama okyɔ otsani idɔ kpaa a dzɛ yi ungwogye ogyeegye gyɔloma, ma
mmɛnɛ ani le kwulu enbwa!

18N ka yɛ lu udɛmbi otsani ka nyan gbɛɛ: Otsɛn, ani kyɔ Imgbasho
obube yi abu.

19Nghanɛ ani mɛ gyɔ ngwi a ka kwu ani gbɛɛ ongwabu wuba; nu ani yɛɛ
dafi emi idɔmgbi abu mani.>

20Man o kyato yɛ lu mbi otsɔn.
<<Nghaduu ngwi o ka kyɛmbombo mani, otsɔn din ta elela kyɔn won; o

tsinya ka tsɛkwulu ongwan, si kwokyi ondu yan.
21 <<Ongwan si nyan gbɛɛ, <Otsɛn, ani kyɔ Imgbasho obube yi abu,

nghanɛ ani mɛ ngwi a ka kwu ani di ongwabu wuba.>
22 <<Kpaa otsɔn kwu ongbidɔmgban ela gbɛɛ, <Vla! Ka kye angwuto

ntishi ngha mi ozu kye wa won. Kye ongwashi won ongwufabɔ yi okpafɔ
won afɔ.

23 Lu ka kye andɛfɛmnda ongyulɔ wa ngwɔlu ni eyi gye di tsatsa.
24 Ikyena ongwani nɛ kwulu kpaa onɛnɛ o dzɛ oshishe; o byulu kpaa

onɛnɛ a din.> Ta a wita oga.
25 <<Mi onɔ na, ongwan ongwu ongyukwo nose dzɛ okwɔ. Ngwi o yɛ wa

to ondu udɛ nɛ, o fwo ungwɔ ogboogbo yi ifwe.
26Nghanɛ o si kwu ongbidɔ oka ela byun gbɛɛ, <Li alungwɔ le kiyayi?>
27O nun uka gbɛɛ, <Ongwunabu yidɔ luba udɛ, otsabu kye ngwɔlu

andɛfɛmnda ikyekyɛ o yɛ ise.>
28 <<Ongwunɔn ongwu ongyukwo si kyitingga kpakpa gbɛɛ ongwu ka

kaka udɛ wuba. Otsɔn tasɛ wa tɛkyɛ nun gbɛɛ non kaka.
29Kpaa o nu otsɔn uka gbɛɛ, <Di! Onova ntonɛ duu ani kyɔ abu idɔ dafi

ofyɛɛmani, ma akponyi kpaa ani ngha abu adɔ ye ba. Nghaduu abu nu
ani ongwɛmndɔ kpaa gbɛɛ nin kyɔ oga yi emi okɛɛn ba!

30Kpaa onɔ ngwi ongwabu nɛ kye mbelu ungwɔmgbi abu duu yi
owagbai engyaa yɛ luba udɛ nɛ, abu ngwɔn andɛfɛmnda!>

31 <<Otsɔn si nun uka gbɛɛ, <Ongwani, abu dzɛ yi ani alonɔ duu, ma
alungwɔ ngwi ani dzɛyan duu li mgbi abu.

32Nghaduu dzɛmbisɔ ngwi eyi ka gye oga di tsatsa, ikyekyɛ ongwunabu
kwulu, kpaa onɛnɛ o dzɛ oshishe; o byulu kpaa onɛnɛ a din.> >>

16
Ongyukwo idɔ okwiinɛ

1 IYesu nya engwafɔɔn gbɛɛ: <<Inggisɛ udza oka nose dzɛ o dzɛ yi
ongyukwiidɔ ngwu kye inɛ le byun udza. Ta a kwu ongyukwiidɔ nɛ elikwɔ
mbi otsungwudɛmgban gbɛɛ o le gyon awuya.

2Nghanɛ, o kwun ela, nyan gbɛɛ, <Li ali odzɛ ngwi ani le fwo mi ikpewo
abu ngha? Lɔlu ungwɔmgbi ani ama nbyito abɔ abu tsatsadu wa nin,
ikyekyɛ abu mɛ okye inɛ byi ani ungwɔ wuba.>

3 <<Ongyukwo idɔ na yɛ gbɔ yi ewon mi itukwu gbɛɛ, <Ani ka kyɔsinɛ
onɛnɛ, ngwi otsungwudɛmgbi ani le nya yi ani idɔ nɛ? Ani dzɛ yi mfye mɛ
oshookwɔ ba, ayiwi li kwu ani obibɔ.

4Ani ye ungwɔ ngwi ani ka kyɔ wa, ikyegbɛɛ nu ma wa nya yi ani idɔ
mmɛnɛ kpaa, inggisɛ ka gbɛ ani mi udɛmgbi ama mani.>

5 <<Ta o kwu ama ngye mkpa mbi otsungwudɛmgban ela onyonyi, o byi
ongwu ababɔ gbɛɛ, <Abu gye mkpa mbi otsungwudɛmgbi ani mɛ sinɛ?>

6 <<O nyan gbɛɛ, <Li ikpɔkpɔ engyie olivi ideli egyata.>
<<Ongyukwo idɔ na nyan gbɛɛ, <Kye afɛmkpa mgbi abu na sisɛ vla, lɔ

ideli enɛ.>
7 <<O diyɛ byi ongwu fan gbɛɛ, <Abu ma, o gye mkpa sinɛ?>
<<O gbɛɛ, <Li oba alakama (ndzɛ dafi itsikapa nani) idubu onyi.>
<<Ongyukwo idɔ na nyan gbɛɛ, <Kye afɛmkpa mgbi abu, lɔ ideli egyata.>
8 <<Otsungwudɛ na tsɛ ongyukwiidɔ ndzɛ yi otsitsi ewo ba na ikyekyɛ o

kyungwɔmi inɛ okwuukwu. Bana inggisɛ emi ɛsɛ ongwi onɛnɛ nghao ye
ogbɛwɛbyi ungwɔmgbi ama ngha inggisɛ emi osa.>>

9 IYesu kiyayi gbɛɛ, <<N le nya ema, kye aludu ngwi abu dzɛyan kwu uka
yi inggisɛmi ɛsɛ nɛni, ikyegbɛɛ ni i wa dzɛma wuba kpaa, a ka gbɛ ema mi
udɛ ogyegwu.

10 <<Inggisɛ ongwu ndzɛ yi oyɛyɛmi ungwɔ ogyɛngyɛma, o ka dzɛ yi
oyɛyɛmi ungwɔ okwukwo kpaa, inggisɛ n yagba kye inɛ byi ungwɔ
ogyɛngyɛ saan ba, ungwɔ okwukwo kpaa o ka yagba kye inɛ byin saan ba.

11Nɛ kini ema di dzɛ yi oyɛyɛmi aludu ongwi ɛsɛ nɛ ba, li emɛ ka kye
awuya otsitsi ongwi nkyɛmbi Imgbasho wo ema abɔ?

12Ma ni ema di dzɛ yi oyɛyɛmi ungwɔmgbi inggisɛ oka ba ma, li emɛ ka
kye ungwɔmgban kye nu ema gbɛɛ no yɛɛmgbi ema?

13 <<Ongbidɔ onyi ka yagba kyɔ engyukwo efa idɔ ba. Lubana o ka di
onyi tanyi diyɛ di oka kpan itukwu, hona o ka gha yi onyi yɛ lu ka bɛkɛ yi
oka. Ema ka yagba kyɔ Imgbasho idɔ bɛyi udza ononyi gbɛ ba.>>

14Mi onɔ ngwi emi iFarasi, ama ngwu udza kpa ma kpakpa fwo odzɛ nɛ
duu mata, a wita onyan odzɛ agya.

15 IYesu nya ma gbɛɛ, <<Ema li ama nfwo ewema ikwɔ gbɛɛ di ema le
saan mi inɛ inggisɛ, nghaduu Imgbasho ye itukwu mgbi ema. Bana ungwɔ
ndzɛ yi mmwɛmbi inggisɛma li ungwɔ idza mi inɛ Imgbasho.

Otsootso mgbi iYesu angbeka

16 <<Ola mgbi iMose bɛyi ungwɔ ama ngwi ama ogbɛɛsɛ lɔma a gbɔn
nghataa ba onɔmgbi iJɔn okyɔ iBatisima. Wita mi onɔ na, a le gbɔ Esɔ
Osuse mgbi esutɔmgbi Imgbasho, ali inggisɛ duu le kaka ele mi mfyumfye.

17 Sunɔ ba onu esho yi esɛ byulu ngha onu ambɛ onyi byulu mi ola.
18 <<Ali inggisɛ ngwu gha yi owan yɛ lu ka kye ongyaa oka yɔ, li amah

ngwi o le kyɔ, inggisɛ nkye ongyaa ngwu gheeba yi oban le kyɔ amah.
Utsa mgbi inggisɛ udza bɛyi iLadzaru

19 <<Inggisɛ udza oka nose dzɛ nli wo angwuto omuma shinishini di
tishi ndlɛndlɛ, o di dzɛmi oshishe omyɛɛ-myɛɛ alegbe-alegbe.

20Mi onufoka mgban a li kye inggisɛ obibɔ ba wa lakɛ, o saasu ewo a li
kwun di iLadzaru,

21 o li mina ogye ambulu ungwogye ama nli ngwuta mi adinyatsɛ ogye
ungwogye mgbi inggisɛ udza nani. Obwe li ba wa kpanan ifwa.

22 <<Ta inggisɛ obibɔ na wa kwulu, engyesɔ emi esho kyon lu mi iyayi
Abrahan. Inggisɛ udza na kpaa wa kwulu, a kyon ndzi.

23O lu udola (ihade) ka dzɛmi isɔ kpakpa, o kyile inɛ esho si di Abrahan
mbombo, iLadzaru sɔdzɛ yan.

24O kwun ela kɛ gbɛɛ, <Abrahan Otsɛn, di ani elela dɔ iLadzaru esɔ no
kye ongwufabɔ bakɛ eni wa yulu ani idɛ, bana n dzɛmi isɔ okwulewo mi
ola nɛni!>

25 <<Nghaduu Abrahan nyan gbɛɛ, <Ongwani, wɛmi onɔ ngwi abu dzɛ
oshishe, abu tu ungwɔ ama osuse-osuse, nghaduu iLadzaru tu ungwɔ ama
obube, nghaduu onɛnɛ o sɔ kpan, kpaa abu yɔ dzɛmi isɔ kpaakpaa.

26Ongyɛɛngyɛmgbi ungwɔnɛ duu, ikplishɛ ladzɛmi idzidzɛmgbi eyi,
ongwi inggisɛ oka ka fa kɛmbi oka gbɛ ba.>

27 <<Ta inggisɛ udza na nu uka gbɛɛ, <N tɛkyɛ nu abu, Abrahan otsɛn, dɔ
iLadzaru esɔ kɛ udɛ otsani,

28 bana ani dzɛ yi engwunani mgbi ifu engyulɔ nghi eda toma. No kɛ ka
kwo ma adɔ ikye onu ma ka ba imbe isɔ owulewo nɛ ba.>

29 <<Abrahan nu uka gbɛɛ, <Emi engwunabu dzɛ yi ola mgbi iMose bɛyi
afɛmgbi ama ogbɛɛsɛ okwo ma adɔ, nu ma fwo ma.>

30 <<Inggisɛ udza na gbɛɛ, <Ei, otsani Abrahan, nana ta ka mɛ ba. Kpaa
ni inggisɛ oka kyato mbi emi ikwukwɔ yɛ kɛmboma ta a ka kyatitukwu mi
ali ibwubwe mgbi ama.>

31 <<Abrahan gbɔ yan gbɛɛ, <Kini a fwo ola mgbi iMose bɛyi afɛmgbi
ama ogbɛɛsɛ bayɔ, ni inggisɛ oka kyɛɛmbi emi ikwukwɔ kpaa a ka nu
itukwu mi ele ba.> >>

17
Obube, oyɛyɛ, idɔ

1 IYesu nya engwafɔɔn gbɛɛ: <<Ungwɔ ama nli nu inggisɛ kyɔ obube ma
li kyɛmɛ a ka ba, nghaduu ahoo mi ikye inggisɛ ngwu ungwɔ obube ntonɛ
nyɛmbon ba mani.

2 I tatase nu ma kye ikwɔɔ shaan onbukwɔ kyon ngwuta mi ekyoo
okwukwo ngha non nu onyi mi idzidzɛ ɛngbɛ ntonɛ kyungwɔ obube.

3Nghanɛ, gbɛwɛbyi ewema na.
<<Ni ongwunabu kyungwɔ obube, fwa yan, ki non kyatitukwu yɔ,

dzanta yi obube mgban.
4Ki non kyɔ abu ungwɔ obube akpe egyafa mi egbe onyi, diyɛ ba mbi

abu akpe egyafa gbɛɛ, <Ani kyatitukwu yɔ,> dzanta yi obube mgban.>>

5Ama ogbikye iYesu nyan gbɛɛ, <<Mbwo eyi oyɛyɛ onuunu!>>
6Otsɛ iYesu si gbɛɛ, <<Ni oyɛyɛmgbi ema le gyɛngyɛ dafi inɛnɛ nkwodzi

yɔ, ema ka nya ita ulɔ nɛ gbɛɛ, <Kwɔlu ewabu yi akpa, kye ewabu ka
kwokɛmi ekyoo okwukwo,> ta o ka fwo ema.

7 <<Kyi kye gbɛɛ onyi mbi ema dzɛ yi ongbidɔ nle shin okwɔ naadi le kye
inɛ byin ifyungwɔ. O ka nya ongbidɔ na mi onɔ ngwi o kyɛɛ okwɔma gbɛɛ,
<Ba i kɛ ka sisɛ gye ungwogye onɛnɛɛ>?

8Ungwɔ ka dzɛ ngha ba, o ka gbɛɛ, <Kyɔ ungwogye ngwi ani ka gye mi
otu nɛni, kye angwuto wo ewo, fɛ ni ani gye di wa ta, abu ka wa gye mgbi
abu olɛlɛ baa>?

9Ongyukwo na ka ta ongbidɔ na angba mi ikyegbɛɛ di o kyungwɔ ngwi
o nyan gbɛɛ non kyɔmaa?

10Mbi ema kpaa, li ngha ndzɛ aali, mi onɔ ngwi ema kyungwɔ ngwi a
wo ema duu ma, gbɔ na gbɛɛ, <Eyi li ɛngbɛ ama okyidɔ, eyi mɛ ogbɛ umba
ba, eyi kyidɔ ongwi i wo imbisɔ ngwi eyi ka kyɔmata.> >>

IYesu ngyɛlu inggisɛ iwyo otsoma
11Ngwi iYesu tɔ ofɛ le kɛ iJerosalin nɛ, o nyɛ otsee mgbi iSamaria bɛyi

iGalalia.
12Dafi o le kɛ oka kaka agwɔ oka nɛ, emi otsoma nghi iwyo si tun. A

kwulɛsɛmbombo
13 si kwun ela mi ela okwukwo gbɛɛ, <<iYesu, Ongyukwo, di eyi elela!>>
14Dafi iYesu di ma nɛta, o nya ma gbɛɛ, <<Lu na, ka kye ewema tso ama

ofifɛmgbi Imgbasho.>> Ngwi a tɔ ofɛ le kɛ nɛta, otsoma gbosa loma.
15Onyi mi idzidzɛmgbi ama di dafi otsoma gbosa lon nɛta, o yidɔ ba le

tsɛ Imgbasho mi ela okwukwo.
16O ba wa lakɛ esɛmi iyayi iYesu yɛ tan angba. O li inggisɛ iSamaria.
17 IYesu byita gbɛɛ, <<Li inggisɛ iwyo ngwu otsoma gbosa loma baa?

Inggisɛ egyanɛ ntona kɔ?
18 Inggisɛ onyi kpaa yidɔ o wa tsɛ Imgbasho ba se li ingyoga nɛ taa?>>
19Man o nyan gbɛɛ, <<Kyato lu, oyɛyɛ onuunu mgbi abu nu abu watɔ.>>

Obaaba mgbi esutɔ mgbi Imgbasho
20 Emi iFarasi angbeka byi iYesu ita onɔ ngwi esutɔmgbi Imgbasho ka

ba mani, o nu ma uka gbɛɛ, <<Esutɔmgbi Imgbasho ka ba dafi ema gbe inɛ
byi na ba,

21 naadi inggisɛ ka gbɛɛ, <O dzɛ na, hona o dzɛ aali ba,> bana esutɔmgbi
Imgbasho dzɛmi idzidzɛ ema.>>*

22Nghanɛ o nya engwafɔɔn gbɛɛ, <<Onɔ kyɛma ngwi ema ka mina odi
egbe onyi mi egbe mgbi Ongwɛ Inggisɛ, kpaa ema ka di ba.

23 Inggisɛ angbeka ka nya ema gbɛɛ, <O dzɛ aali!> Naadi <O dzɛ na!>
Nghaduu ka yama kyɛdɔma ba.

24Dafi mmbwo li naabɔ ni esho agya onyi gbosa nghataa ka tɔ agya oka
nɛ, li ngha ngwi egbe mgbi Ongwɛ Inggisɛ kpaa ka dzɛ aali.

25Kpaa ababɔ adzɛ ka kyɔn mi ungwɔ kwuba kyɛmɛ, etɔ emi onɛnɛ dika
fwan.

26 <<Dafi i dzɛmi egbe mgbi iNua nani, li ngha nka wa dzɛmi egbe ngwi
Ongwɛ Inggisɛ ka yɛma aali.

* 17:21 17:21 Naadi dzɛmi itukwu mgbi ema.

27Ali inggisɛ duu le gye yɛ wa, engyulɔ le kye engyaa, a kye engyaa le nu
eba nghataa ba mi egbe ngwi iNua kaka uwaa okwukwo nani. Ta eni ayɔ
ba wa dzili ma duu.

28 <<Di li ungwonyi dafi mi onɔmgbi iLoti mani. Ali inggisɛ tole gye yɛ
wa, a tole kyummya, le kya etɔ dile mbɛ ozu.

29Kpaa mi egbe ngwi iLoti tasɛmi ogalu iSodon ma, ola bɛyi enotse nli
nu ola gbɛmfyumfye kya mi esho ba esɛ wa dzili ma duu.

30 <<Li ngha nka dzɛmi egbe ngwi a ka kye Ongwɛ Inggisɛ tso ma aali.
31Mi egbe na, inggisɛ ndɔdzɛ ikyendu mgban no ka tashulu ba ikye owa

gbelu okye mgban mi ozu ba. Ka li ungwonyi yi inggisɛ ndzɛ okwɔ, no ka
yɛ ba udɛ owa kye unkonyi ba.

32Wɛ ungwɔ nkyɔ owa iLoti nani.
33Ali inggisɛ nmina odzɛ oshishe yɔ, oshishe mgban ka byulu, ongwu

ndzata oshishe mgban gbɛɛ no byulu yɔ, ka yɛ tun.
34N nya ema mi otu nani, inggisɛ efa ka lato akwulo onyi; a ka kyi kyelu

onyi dzata oka.
35 Engyaa efa ka tole kpinangwɔ yi ewoma mi ikwɔɔ; a ka kyelu onyi

dzata oka.>>
36 (Inggisɛ efa ka to okwɔ; a ka kyi kyelu onyi dzata oka.)†
37 Engwafɔmgbi iYesu si byun gbɛɛ, <<Li mi ole, Otsɛ?>>
O nu ma uka gbɛɛ, <<Li imbe ngwi ungwɔ ikwukwɔ la ma ngwi mpo li

kwakye aali.>>

18
Utsa mgbi owakwadɛ o biibɛ odzɛ

1Nɛ iYesu nya engwafɔɔn utsa otso ma gbɛɛ nu ma le bibɔ alonɔ, nu ma
ka ndɛ ba.

2O gbɛɛ: <<Mi ogalu oka ma inggisɛ ogbiikwɔ oka dzɛ nli mio Imgbasho
hona kye inggisɛ wuuta ba.

3Nɛ owakwadɛ oka dzɛmi ogalu na nli ba mbon le tɛkyɛmi ikye
emyɛmyɛmgban gbɛɛ, <Ya ani abɔmi ikye inggisɛ ngwu kwokyi odzɛ yi
ani nɛni.>

4 <<Onɔ she ngwi ongye ogbiikwɔ na fwa okyungwɔmi ele. Nghaduu mi
ongyɛɛngyɛ nɛ, o gbɔ yi ewon gbɛɛ, <Dafi ngwi ani li mio Imgbasho hona
kye inggisɛ wuuta ba nɛ kpaa,

5mi ikye okakewo ngwi owakwadɛ nɛ kale nu ani nɛ, n ka di mi ele
azukwu no tu emyɛmyɛmgban. Ni ani kyɔ ba, o ka nin ndɛngyɛ yi
okakewo mgban oba alonɔ nɛni!> >>

6Man Otsɛ iYesu gbɛɛ, <<Gadɔmi odzɛ ngwi ongye ogbiikwɔ ebɛbɛ na
gbɔmani.

7Nghanɛ Imgbasho ka yagba gbiikwɔ emyɛmyɛ wo emidan, ama nle
makwɔ yan otu yi onɔ le mina abɔ oyaaya nɛ baa? O ka kiyayi ofwɔma
ngwutaa?

8N nya ema, o ka di gbɛɛ a tu emyɛmyɛ plɛ jo. Nghaduu, onɔ ngwi
Ongwɛ Inggisɛ ka yɛma, o ka tu oyɛyɛ onuunu mi ɛsɛ nɛ joo?>>
Utsa mgbi inggisɛ iFarasi yi
inggisɛ ogbɛ udza ifyɛɛ

9 IYesu diyɛ gbɔ utsa nɛ nya ama ndzɛ yi abɔ otsigɛgɛ gbɛɛ ama le saan
yuoma, di kye angbeka wuuta ba ma gbɛɛ
† 17:36 17:36 Olɔɔlɔ kwuba dzɛ yi ambulu nɛ ba.

10 <<Inggisɛ efa kɛ ozu okwukwo osunu Imgbasho mi iJerosalin oka
bibɔ. Onyi li inggisɛ iFarasi, oka li inggisɛ ogbɛ udza ifyɛɛ.

11 Inggisɛ iFarasi na kwuzunto le bibɔmi ikye ewon gbɛɛ: <Imgbasho,
ani ta abu angba ikyegbɛɛ ani dzɛ dafi inggisɛ angbeka ba; dafi ama ofofɛ
yi emi ali ibwubwe yi emi amah hona dafi inggisɛ ogbɛ udza ifyɛɛ nɛ ba.

12Ani li tukwondu akpe efa mi ikyidu onyi, ani di li nu Imgbasho onyi
mi ikye iwyo mi alungwɔ ngwi ani tu duu.>

13 <<Kpaa inggisɛ ogbɛ udza ifyɛɛ na dzɛkɛ fyata, o yagba kyile inɛ esho
kpaa ba, o kye abɔmgban bɛkɛ igɛgɛ si gbɛɛ, <Imgbasho, di ani elela, ani li
inggisɛ alobube.>

14 <<N nya ema gbɛɛ inggisɛ nɛ lu udɛmgban yi emyɛmyɛmi inɛ
Imgbasho ngha inggisɛ oka nani. Bana ali inggisɛ ta nkyile ewon esho a ka
yilen esɛ, ongwu ndi yile ewon esɛ a ka kyilen esho.>>
IYesu yi ɛngbɛ ama oshilɛlɛ

15 Inggisɛ gbe ɛngbɛ ama oshilɛlɛ ba mbi iYesu ikye no wa kye abɔ gbo
ma. Ngwi engwafɔɔn di ngha nɛta, a kwɔma oba mbon.

16Kpaa iYesu kwu ɛngbɛ ntona ela ba mbon si gbɛɛ, <<Dzata ɛngbɛ ntonɛ
nu ma ba mbi ani, ka kwɔma ba, lubana esutɔmgbi Imgbasho dzɛ ikye itɔ
ntonɛni.

17N le nya ema otsitsi, ali inggisɛ ngbɛ esutɔmgbi Imgbasho dafi
ongwongbɛ ba ka kaka ele ba.>>
Inggisɛ aludu ogbe inggisɛ teyi

18Ongyukwo oka ogbe inggisɛ teyi byi iYesu ita gbɛɛ, <<Otsetse osuse, li
alungwɔ ngwi ani ka kyɔ kyɛmɛ se n ka tu oshishe igyegwu?>>

19 IYesu byun gbɛɛ, <<I kyɔsinɛse ngwi abu le kwu ani di osuse? Inggisɛ
onyi kpaa le saan ba se li Imgbasho yuon.

20Abu ye ola ntonɛni: <Ka ndaamah ba, ka ngwɔ inggisɛ ba, ka yimi ba,
ka kyɔ obwɛndɛ atsika ba, sunu otsabu yi onabu.> >>

21O gbɛɛ, <<Ani ngyo ola ntonɛ duu kyɛ onɔ ngwi ani li ongbɛma jo.>>
22Ngwi iYesu fwo ungwɔnɛ nɛ, o nyan gbɛɛ, <<Ungwɔ onyi kwoba mbi

abu kpɔɔ. Gbelu alungwɔ ngwi abu dzɛyan duu gbe gya kye udza nu emi
adzɛ, taman abu ka dzɛ yi aludu mi esho. Ta yɛ wa kyɛdɔ ani.>>

23Mi onɔ ngwi inggisɛ na fwo ungwɔnɛ nɛ, o buntse. Lubana o li inggisɛ
ndzɛ yi aludu kpakpa.

24 IYesu di dafi o shɛ ewo ta ba nɛ, o gbɛɛ, <<Ka fyumfye kpakpa ni
inggisɛ udza kaka esutɔmgbi Imgbasho!

25Mi otsitsi yɔ, ka sunɔ ba ni ilakwumyi nyɛ ifo edi ngha onu inggisɛ
udza kaka esutɔmgbi Imgbasho.>>

26Ama nfwo odzɛ nɛ byita gbɛɛ, <<Li emɛ tsatso ka watɔ?>>
27 IYesu gbɛɛ, <<Ungwɔ nli kyɛmɛ-kyɛmɛmbi inggisɛ ba li kyɛmɛ-kyɛmɛ

mbi Imgbasho.>>
28 IPyita nyan gbɛɛ, <<Dii! Eyi dzata alungwɔ ngwi eyi dzɛyan duu kyɛdɔ

abu.>>
29 IYesu nya ma gbɛɛ, <<N nya ema otsitsi, ali inggisɛ ngwu dzata udɛ

naadi owan hona emi ongwunɔn naadi ama omban hona emi ongwan mi
ikye esutɔmgbi Imgbasho yɔ,

30 a ka yilen nu ma kwuba mi onɔ ngwi eyi wele nɛni. A dika tu oshishe
igyegwu mi onɔ ongwi iyayi kpaa.>>
IYesu diyɛ gbɔdzɛ ikwu ewon
akpe ongwu ta

31 IYesu gbe ama ogbikyon iwyodefa ntona lu enggengga ka nya ma
gbɛɛ, <<Eyi le lu iJerosalin, ta alungwɔ ngwi oyegbɔ lɔmi ikye Ongwɛ
Inggisɛma duu ka mbwumbwo.

32A ka kyon wo Udzengye abɔ. A ka nyan odzɛ agya, fyan ito, kyanggwɔ
kyin, gbon onitse diyɛ ngwɔn.

33Mi egbe ongwu ta ma o ka kyato mi ikwu.>>
34Nghaduu engwafɔmgban yagba difwi ungwɔ ntonɛ onyi ba. Itan

daada loma, a di yagba ye ungwɔ ngwi iYesu le gbɔdzan ma ba.
IYesu kwulu obinɛ obibɔ inɛ

35Dafi iYesu le to kwɛkwɛmi iJeriko nɛ, inggisɛ obinɛ oka sɔdzɛmi
ondoofɛ, le bibɔ.

36Mi onɔ ngwi o fwo ibyi inggisɛ le nyɛ nɛ, o byita ungwɔ nle kiyayi
mani.

37A nyan gbɛɛ, <<Li iYesu ongwi iNadzareti le nyɛ.>>
38O kwu ela mi ela okwukwo gbɛɛ, <<IYesu, Ongwɛ iDevedi, di ani

elela!>>
39Ama nto iyayi mbon fan ela nyan gbɛɛ no tukwondu, kpaa o di kwu

ela okwukwo nghaangha, <<Ongwɛ iDevedi, di ani elela!>>
40Nɛ iYesu kwulɛsɛ woola gbɛɛ nu ma kye inggisɛ obinɛ na ba mbon.

Ngwi o ba kwɛkwɛ nɛta, iYesu byun gbɛɛ,
41 <<Li alungwɔ ngwi abu mina gbɛɛ ni ani kyɔ abu ele?>>
O gbɛɛ, <<Otsɛ, ani mina odinɛ.>>
42 IYesu si gbɔ yan gbɛɛ, <<Inɛ no kwulu lo abu; oyɛyɛmgbi abu nu abu

yɛɛ saan.>>
43 Labɔlabɔmata, o si dinɛ, kyɛdɔ iYesu, dile tsɛ Imgbasho. Ngwi inggisɛ

duu di ungwɔnɛ nɛ, ama kpaa tsɛ Imgbasho.

19
IYesu bɛyi iDzakyu

1 IYesu kaka iJeriko nyɛ-nyɛ le lu.
2Ongyulɔ dzɛ imbe na ngwu a li kwun di iDzakyu; o li ongyukwo mgbi

ama ogbɛ udza ifyɛɛ di dzɛ yi aludu.
3O mina odi itɔ inggisɛ ngwu iYesu dzɛmani, nghaduu ngwi o shigbo ba

nɛ, o yagba odin ba ikye ibyi inggisɛ.
4Nɛ o tsinya lu iyayi ka tɔkɛ ekwɔ andundu ni ongwu din, ikyesinɛ iYesu

kyɛ le nyɛ ofɛ nani.
5Ngwi iYesu to imbe na yɛyɛ nɛta, o ndinɛ kɛ esho si nyan gbɛɛ,

<<IDzakyu, tashulu vla-vla. Li kyɛmɛ-kyɛmɛ n ka kaka udɛ abu inɛ.>>
6Nɛ o tashulu vla si gban yi atsa.
7 Inggisɛ tsatsa di ungwɔnɛni man, a wita ondandu gbɛɛ, <<O le kɛ

ingyoga mi udɛ inggisɛ ali ibwubwe.>>*
8Nghaduu iDzakyu dzɛkunto gbɔ yi Otsɛ iYesu gbɛɛ, <<Dii, Otsɛ! Mmɛnɛ

jo n ka kye ayɛ ungwɔmgbi ani ngwi ani tulun kyi nu ema adzɛ, ki ani kyɔ
inggisɛ ogye, ni li ekyɛkyɛ kpaa, n ka kpa otsungwɔn mkpa akpe enɛ.>>

9 IYesu gbɔ yan gbɛɛ, <<Inɛ nɛ abu yi emidabu duu tu owatɔ-watɔ,
ikyesinɛ inggisɛ nɛ kpaa, li ongwɛ Abrahan.

10 Bana Ongwɛ Inggisɛ ba ikye owa pita yɛ dulu ungwɔ nbyulu ma
watɔ.>>
* 19:7 19:7 A kye ama ogbɛ udza ifyɛ gbɛɛ a li inggisɛ imɔ ba.

Utsa mgbi engbidɔ iwyo
11Dafi a le gadɔmi ungwɔnɛ nɛ, iYesu kiyayi onya ma utsa, ikyesinɛ o

dzɛ kwɛkwɛ yi iJerosalin, man inggisɛ tsɛwɛ gbɛɛ esutɔmgbi Imgbasho ka
byakpa ba akponyi.

12 IYesu gbɔgbɛɛ: <<Ongwɛ utɔ oka wewo okɛ anengye adzi nu ma ka
kye abɔ utɔ dɔn ikye di yidɔ.

13Nɛ o kwu engbidɔmgban nghi iwyo ela si nu ali inggisɛmgbi ama
awuya ngwi mɛ dafi awuya okpa idɔ ofyia eta sini. O gbɛɛ, <Kyelu awuya
nɛ fashi abɔ di tu ungwɔ ele na, duuse nin wa yidɔ.>

14 <<Nghaduu emi ɛsɛ udan dun tanyi man a dɔ inggisɛ angbeka esɔ
mbon oka gbɔgbɛɛ, <Eyi mina gbɛɛ inggisɛ nɛ no ka li utɔmgbi eyi ba.>

15 <<A gyon utɔman o yɛ luba udɛ. Ta o dɛsɔmbi engbidɔ ngwu ongwu
nu ma awuya ma, ikye oye eni owaawa ngwi a tu mi ele mani.

16 <<Inggisɛ ongwu ababɔ ba wa gbɔgbɛɛ, <Ongyukwo, awuya ngwi abu
kye nu ani ma yɛmbwumbwo nghi iwyo.>

17 <<Ongyukwo nu uka gbɛɛ, <N nu abu abɔ ongbidɔmgbi ani osuse.
Ikyegbɛɛ abu dzɛ yi oyɛyɛmi ungwɔ ogwee nɛ, kye inɛ byi igeli okwukwo
nghi iwyo.>

18 <<Ongwu fan ba wa gbɔgbɛɛ, <Ongyukwo, awuya mgbi abu yɛ
mbwumbwo nghi eda.>

19 <<Ongyukwo mgban si nu uka gbɛɛ, <Kye inɛ byi igeli okwukwo nghi
eda.>

20 <<Nɛ ongbidɔ oka di ba wa gbɔgbɛɛ, <Ongyukwo, awuya mgbi abu dzɛ
na; ani kye da mi ayangwuto.

21Ani tsimio abu, ikyesinɛ abu li inggisɛ ngwu fyumfye ali kpakpa. Abu
li dulu mi imbe ngwi abu kye da ba, di li shɛmi imbe ngwi abu kya ba.>

22 <<Ongyukwo mgban nun uka gbɛɛ, <N ka gbɔ abu ikwɔmi elodzɛ
mgbi abu, abu ongbidɔ imbali nɛni, abu ye gbɛɛ ani li inggisɛ ofyumfye ali,
n li dulu mi imbe ngwi ani kye da ba, di li shɛmi imbe ngwi ani kya ba.

23Kyɔsinɛse ngwi abu kye awuya mgbi ani ka wokɛmi ozu awuya ba?
Mi oyɛɛyɛmgbi ani, n kika tu eni owaawa mi efu.>

24 <<Ta o nya ama nkwudzɛ to yan ma gbɛɛ, <Gbɛlu awuya na mi abɔ
mgban kye nu inggisɛ ndzɛyan nghi iwyo nani.>

25 <<A gbɔgbɛɛ, ongyukwo, <Ongwu na tsekise dzɛ yi iwyo wa.>
26 <<O nu uka gbɛɛ, <N nya ema gbɛɛmbi ali inggisɛ ntulun ma a dika

mbwon ele kpɔɔ, kpaa ama ndzɛ yi unkonyi ba ma, ongwi o dzɛyan ma
kpaa a ka kyi gbɛlu.

27Kpaa emi ikyili mgbi ani ngwu mina gbɛɛ nin ka dzɛ utɔmi ikye ma
ba nɛ, gbe ma ba wa ngwɔma mi iyayi ani mmɛnɛni.> >>

Okakaakaka onghaangha mgbi iYesu
28Ngwi iYesu gbɔdzɛ nɛ ngyɛ nɛ, o kye ofɛ dikye olu iJerosalin.
29Dafi o wa to kwɛkwɛmi ongwɛ igeli ngwi a li kwun di iBɛtifege yi

iBetani mi undɔ ngwi a li kwun di unggwɔmgbi Olivi nɛ, o dɔ engwafɔɔn
efa esɔ nya ma gbɛɛ,

30 <<Lu mi ogalu ndzɛ ema iyayi nani, ni ema kaka ele yɔ, ema ka di
ongwɛ itaklimyi shadi mmanani, ngwi inggisɛ onyi kpaa tɔɔn ye waba. Kyi
shɛlu ba mmɛnɛni.

31Kini inggisɛ byi ema gbɛɛ, <Kyɔsinɛ ngwi ema le shan yɔ?> Nyan gbɛɛ,
<Odzɛ wo Otsɛ yan.> >>

32Ama ngwu iYesu dɔma esɔma si kɛ ka di itaklimyi dafi o tsekise nya
ma mani.

33Ngwi a le shan nɛta, emi otsungwɔn byi ma gbɛɛ, <<Kyɔsinɛ ngwi ema
le shɛ itaklimyi nɛ?>>

34A nu uka gbɛɛ, <<Odzɛ wo Otsɛ yan.>>
35A kyen ba wa nu iYesu, man kye angwuto mgbi ama kye tukwu

ongwɛ itaklimyi na ekpo di ya iYesu abɔ dɔkɛ ele.
36Dafi o tɔɔn le kɛ nɛ, ibyi inggisɛ gbe angwuto le tasɛmi ofɛ.
37Ngwi o ba kwɛkwɛmi imbe ngwi ofɛ nyɛ lu unggwɔ Olivi nɛ, engwafɔ

duu wita le tsatsa dile tsɛ Imgbasho mi ela okwukwo mi alungwɔ
okwulewo ngwi ama di nani.

38 Le gbɛɛ,
<<Mse no dzɛ yi utɔ ongwu nba

mi iyi mgbi Otsɛ Imgbasho nɛni!
Iyu mi esho bɛyi okwɔkwɔ

mi imbe Onghaangha duu!>>
39 Emi iFarasi angbeka mi idzidzɛ ibyi inggisɛ ntona gbɔ yi iYesu gbɛɛ,

<<Otsetse, fwa yi engwafɔ ntonɛni.>>
40 IYesu nu ma uka gbɛɛ, <<N nya ema, kini a dede kpaa, akwutsɛ ka

gbaakwɔ.>>
41Ngwi iYesu ba kwɛkwɛ wa di iJerosalin nɛ, o tsukwu mi ikye inggisɛ

emi igeli nani.
42O gbɔgbɛɛ, <<Ni abu, ki ye ungwɔ ama nka ba yi abu iyu inɛ kpaa ta.

Nghaduu onɛnɛ i daada mi inɛmgbi ema.
43 Egbe ka wa kwulu abu abɔ ngwi emi ikyili mgbi abu ka loka kye abu

wo idzidzɛ di fyi abu mi ali agya duu.
44A ka fyi abu bɛkɛ esɛ, abu yi inggisɛ ama nto yi abu duu. A ka dzata

ikwutsɛ onyi kpaa dɔ ikye oka ba, ikyesinɛ abu fwa o difwi onɔ ngwi
Imgbasho ba owa dulu abu watɔ.>>

IYesu mi ozu okwukwo osunu
Imgbasho mi iJerosalin

45 Ta iYesu kaka ozu okwukwo osunu Imgbasho mi iJerosalin man wita
olɔlu ama nle kyummya† tasɛ.

46O nya ma gbɛɛ, <<Afɛ lɔ gbɛɛ, <Ozu mgbi ani ka li ozu obibɔ; kpaa ema
kye yɛɛ imbe odaada mgbi emumyi.> >>

47Alegbe o le tso mi ozu okwukwo osunu Imgbasho mi iJerosalin nani.
Kpaa engyukwo ama ofifɛmgbi Imgbasho, etsetse mgbi ola mgbi iMose
bɛyi emi angbodzi inggisɛ le fya gbɛɛ ama ki ngwɔn.

48Nghaduu a tu ofɛ onyi ongwɔn ba, ikyesinɛ ali inggisɛ kye itukwu
shakɛmi elodzɛmgban.

20
A byi iYesu ita mi odzɛ mfye mgban

1 Egbe oka mi idzidzɛ egbe ntonɛ nɛ, iYesu le tso ibyi inggisɛmi ifoozu
okwukwo osunu Imgbasho mi iJerosalin dile gbɔ Esɔ Osuse, ta engyukwo
ama ofifɛmgbi Imgbasho bɛyi ama otso ola mgbi iMose bɛkɛ yi ama okye
ɛsɛ teyi, ba mbon.

† 19:45 19:45 A tole kye ungwɔ ama ofifɛ gyammala, ingyakpa, mndɔ yi engyie, eneekwɔ yi mmwaa.

2A gbɔ yan gbɛɛ, <<Nya eyi, li mi ali mfye ngwi abu le kyungwɔ ntonɛ, li
emɛ nu abu mfye nɛ?>>

3 IYesu nu ma uka gbɛɛ, <<Ani kpaa ka byi ema ita. Nya ani na,
4 iBatisima mgbi iJɔn nɛ, kyɛmbi Imgbasho mi esho naadi kyɛmbi

inggisɛ?>>
5A si tsɛwɛ yi ewoma gbɛɛ, <<Kini eyi gbɛɛ, <Kyɛmbi Imgbasho mi esho

yɔ,> o ka byita gbɛɛ, <Kyɔsinɛ ngwi ema nun oyɛyɛ ba?>
6Kpaa ni eyi gbɔgbɛɛ, <Kyɛmbi inggisɛ yɔ,> ali inggisɛ duu ka tsɛ eyi

akwutsɛ, ikyesinɛ a kye gbɛɛ iJɔn li oyegbɔ.>>
7Nɛ, a nu uka gbɛɛ, <<Eyi ye imbe ngwi i tɔkyɛ ba.>>
8 IYesu nu ma uka gbɛɛ, <<Ngyɛse ani kpaa ka nya ema itɔmfye ngwi

ani kye le kyungwɔ ntonɛ ba.>>

Utsa mgbi ama ngwu a kye okwɔ
dɔ ma ubɔ

9 IYesu si kiyayi o nya inggisɛ utsa nɛni gbɛɛ: <<Inggisɛ oka nose ye ekwɔ
ama onaana mi okwɔmgban man kye nu emi okwɔ angbeka mi ondu
odzɛɛdzɛ, si lu agaba onɔ kɛ.

10Ngwi onɔ oshɛ etɔ wa gyɔ nɛ, o si dɔ ongbidɔmgban esɔmbi ama
ngwu o kye okwɔ dɔma ubɔ ntonani, ikyegbɛɛ nu ma nun awawekwɔ nli
mgbi ongwu mi okwɔ nani. Nghaduu ama ngwu o kye okwɔ dɔma ubɔ
ntona gbon ibe lɔn onya lu abubɔ.

11O di dɔ ongbidɔ oka esɔ, ongwu na kpaa a di gbon nun ayiwi saan, lɔn
onya lu abubɔ.

12O di dɔ inggisɛ ongwu ta esɔ kpɔɔ, a gbon ibe tan mmya di lɔn onya
tasɛ lu.

13 <<Ta otsungwɔ okwɔ na gbɔgbɛɛ, <N ka kyɔsinɛ dɛn? Ani ka dɔ
ongwani esɔ, ongwu nkpɛn itukwu nɛni; i kyayina a ka nun mmwɛ.>

14 <<Nghaduu ngwi ama o kye okwɔ dɔma ubɔ ntona dun nɛ, a kye
ondu wɛɛsɛ yi ewoma gbɛɛ, <Nɛnɛ li ongwɛ ogye okwudan aani. Detse ni i
gbongwɔn, ni okwudɛ nɛ yɛɛmgbi eyi.>

15A si kwon tasɛmi okwɔman gbongwɔn.
<<Nghama li alungwɔ ngwi otsungwɔ okwɔ na ka kyɔ yi ama?
16O ka ba wa kye ama ngwu o kye okwɔ dɔma ubɔ ntona tsatsaduu kye

ngwɔlu di yile okwɔ na nu inggisɛ angbeka.>> Mi onɔ ngwi inggisɛ ntona
fwo ungwɔnɛ nɛ, a gbɔgbɛɛ, <<Ungwɔnɛ no ka dzɛ ngha ba!>>

17 IYesu kye inɛ byi ma yɛyɛ si byita gbɛɛ, <<Nghanɛ li alungwɔ ngwi
olɔɔlɔ nɛ tso dɛn:
<< <Ikwutsɛ ngwi ama

ombɛ ozu fwan mani
li ongwu yɛ kwulu ikye ozu.>

18Ali inggisɛ ngbɛsɛ gyɛkɛ ikwutsɛ na ka gbobu ambulu-ambulu, kpaa
inggisɛ ngwu i ka gyan ma o ka jiyɛ.>>

19 Etsetse mgbi ola bɛyi engyukwo ama ofifɛmgbi Imgbasho le pita ofɛ
ngwi ama ka bwan tsoli, ikyesinɛ a ye ta gbɛɛ o gbɔ utsa nɛ li mi ikye mgbi
ama. Nghaduu a le tsimio ibyi inggisɛ.

Okpaa udza ifyɛɛ mbi iSidza
20Nɛ a gbinɛbyin saan. A dɔ ama owodi esɔ, ama nkyɔ ɛwɛ gbɛɛ ama li

emi otsitsi mani. A weka obwa iYesu mi ungwɔ ngwi o gbɔ adzi nu ma
kyon nu mi abɔmfye mgbi iGɔna.

21Ama owodi ntona si byi iYesu gbɛɛ: <<Otsetse, eyi ye abu li gbɔdzɛ di
tsungwɔ nle yɛyɛ, abu di li kye idzidza dzɛ ba, kpaa li tso ofɛmgbi
Imgbasho yɛyɛ yi otsitsi.

22 Li ayin ni eyi kpa udza ifyɛɛ nu iSidza* naadi li ayin ba?>>
23O difwi ɛwɛmgbi ama nɛta o gbɔ yi ama gbɛɛ,
24 <<Kye udza ma tsen n di, li onodzi bɛyi olɔɔlɔmgbi emɛ dɔ efu dɛn?>>
A gbɛɛ, <<Li mgbi iSidza.>>
25O nya ma gbɛɛ, <<Kye ungwɔmgbi iSidza nu iSidza, mgbi Imgbasho

nu Imgbasho.>>
26A yagba bwan yi elodzɛ ondu mi elodzɛ ngwi o gbɔmmana mi ododa

na ba. Man i kwulu ma ewo mi uka nani, a si yɛɛ shilididi.
Okyɛɛ-kyɛɛ mi ikwu
bɛyi ongyaa okyeekye

27 Emi iSadusi angbeka, ama ngbɛɛ okyɛɛ-kyɛɛmi ikwu dzɛma ba ma, ba
mbi iYesu yi ita.

28A gbɛɛ, <<Otsetse, iMose lɔ afɛ nu eyi gbɛɛ kini ongwunɔ inggisɛ kwulu
dzata ongyaa, kpaa o dzɛ yi ɛngbɛ bayɔ, ongyulɔ na ka yile owakwadɛ na
kyɛmɛ-kyɛmɛ, ikye otu ɛngbɛmi ikye ongwunɔn nani.

29Nose emi ongwunɔ ifu nghi egyafa to. Ongwu ababɔ kye ongyaa ta
kwulu tu ongwɛ ba.

30Ongwu fan
31 bɛyi ongwu ta yilen owakwadɛ, li ungwonyi nghataa ongwu gyafa,

kpaa a tu ongwɛ ba man a kwulu duu.
32Ongyɛɛngyɛ duu ongyaa na kpaa wa kwulu.
33Nghanɛma, mi egbe olɛlɛ ngwi emi ikwukwɔ ka kyato ma, o ka li owa

emɛ, ngwi engyulɔ egyafa ntona duu kyon?>>
34 IYesu nu uka gbɛɛ, <<Inggisɛ emi egbe nɛ li le kye engyaa, a dile kye

engyaa nu engyulɔ.
35Kpaa ama ngwu a kye ma wuuta gbɛɛ di a mɛ owo atɛmi onɔ na bɛyi

mi okyɛɛ-kyɛɛmi ikwu a ka yama kye ongyaa hona bongyulɔ ba,
36 bana a ka kwulu wuba, a to dafi engyesɔ. A li emi ongwɛ Imgbasho,

ikyekyɛ a li ama ngwu a kyile ma mi ikwongye.
37Nghaduu mi utsa mgbi oshɛ okwoola, iMose kpaa tso gbɛɛ emi

ikwukwɔ kyato mi ikwu, bana o kwu Otsɛ Imgbasho gbɛɛ, Imgbasho mgbi
Abrahan, yi Adziki bɛyi iJeko.

38Ongwu li Imgbasho mgbi emi ikwukwɔ ba, kpaa mgbi emi oshishe,
bana mbon alungwɔ duu dzɛ oshishe.>>

39 Etsetse mgbi ola angbeka si gbɔgbɛɛ, <<O nu uka saan, Otsetse!>>
40Man a byun ita onyi wuba.

IKrestu ma li Ongwɛ emɛ?
41 Ta iYesu nya ma gbɛɛ, <<Kyɔnɛse ngwi a gbɛɛ iKrestu† li ongwɛ

iDevedi?
42 IDevedi abɔn gbɔmi afɛmgbi iPaslami gbɛɛ:

<< <Otsɛ Imgbasho gbɔ
yi Otsɛmgbi ani gbɛɛ:

<<Sɔkɛ abugye mgbi ani
43 nghataa nin nu engyikyili mgbi abu

* 20:22 20:22 iSidzaLi iyi utɔ mgbi emi iRoma. † 20:41 20:41iKrestuNgwu a li kwu di iMedzaya
Ongwu Otsɛ Imgbasho zondu gbɛɛ o ka wa dulu ɛsɛ watɔ.

yɛɛ itse mgbi abu ogbe afɔ dɔ efu.>> >
44 IDevedi kwun gbɛɛ Otsɛ. Nghanɛ o dika li ongwan sinɛ?>>

45Ngwi inggisɛ duu le fwon nɛ, iYesu nya engwafɔɔn gbɛɛ,
46 <<Gbɛwɛbyi etsetse mgbi ola, ama nli kpa ma okyikyɛ kpatsɛ yi

angwuto owulu-wulu di li kpa ma onu ma le ta ma angba mi ifyidu kyɛ, a
di li kye itse imɔmi ozu okwakye mgbi emi iJuda bɛyi imbe ama oshewo
mi oga.

47A di li kyɔ emi owakwadɛ ogye mi ungwɔ ngwi a ki kye kyɔ oyabɔmi
udɛmgbi ama di li kyile ewoma esho mi ibɔ obɔ tunto. Itɔ inggisɛ ntona a
ka nghao nu ma adzɛ timbi.>>

21
Umba onuunu mgbi owakwadɛ

1Dafi iYesu kyile inɛ esho nɛ, o di emi awuya kye umba mgbi ama le
wokɛmi okye ogbɛ umba mi ozu okwukwo osunu Imgbasho mi iJerosalin.

2O diyɛ di owakwadɛ ngwu dzɛ adzɛ kye anini nghi efa wa wokɛ okye
ogbɛ umba.

3 IYesu gbɛɛ, <<N nya ema otsitsi, owakwadɛ ndzɛ adzɛ nɛ nu ngha
angbeka ntona duu.

4 Lubana emi awuya ntonɛ duu fwɛ-fwɛmi aludu mgbi ama kye nu;
kpaa ongwu mi abubɔmgban kye ungwɔ ngwi o ka dzɛ oshishe mi ele
duu kye nu.>>
IYesu gbɔdzɛ ambɛ ongyɛɛngyɛ
mgbi ɛsɛ

5 Engwafɔɔn angbeka le gbɔdzɛmi mse bɛyi idabɔ ngwi a kyɔmi
akwutsɛ ongwi ozu okwukwo osunu Imgbasho mi iJerosalin bɛyi umba
ngwi a kye nu Imgbasho. Nghaduu iYesu gbɛɛ,

6 <<Ungwɔ ngwi ema di mmɛnɛ nɛ, onɔ kyɛma ngwi a ka dzata ikwutsɛ
onyi dɔ ikye oka ba; ama duu a ka kye bulu tukwu esɛ.>>

7Nɛ a byun gbɛɛ, <<Otsetse, li engga ngwi ungwɔ ntonɛ ka kyɔ? Naadi li
ali ambɛ ka tso gbɛɛ ungwɔ ntonɛ dzɛ kwɛkwɛ okyɔɔkyɔ?>>

8 IYesu nu ma uka gbɛɛ: <<Gbɛwɛbyi adzi nu ma ka kpagyama wo ba.
Ikyesinɛ inggisɛ kwuba ka ba mi iyi mgbi ani, le kye ewoma gbɛɛ, <Li ani
ongwu ma aani,> dika gbɛɛ, <Onɔma gyɔ wa.> Nghaduu ka kyɛdɔma ba.

9Onɔ ngwi ema fwo odzɛ ika bɛyi ablodzɛ, ka mio ba. Ungwɔ ntonɛ ka
kyɔ kyɛmɛ duuse, kpaa ongyɛɛngyɛmgbi ɛsɛ ka ba labɔlabɔma ba.>>

10 Ta iYesu nya ma gbɛɛ: <<Ɛsɛ oka ka kyɛɛ ika yi ɛsɛ oka, esutɔ oka dika
kyɛɛ ika yi esutɔ oka.

11 Ikpɛsɛ osuusu ka dzɛ kpakpa, onikyɔ enbwa omba enbwa bɛyi ootse
ibwubwe ka gbɔfwɛmi imbe idzidza-dzidza, yi ungwɔ ama okwulewo
bɛyi ambɛ ama okwukwo mi esho.

12 <<Kpaa duuse ni ungwɔ ntonɛ kyɔ, a ka gbe abɔ dɔ ema ewo dika nu
ema okɔtɔndzi adzɛ. A ka kye ema nu mi ozu okwakye mgbi emi iJuda
bɛyi obawi, dika kye ema ba mi inɛmgbi emi utɔ bɛyi emi iGɔna, tsatsadu
mi ikye iyi mgbi ani.

13Ungwɔnɛ ka nu ema ofɛ okyɔ obwɛndɛmgbi ani.
14Nghaduu bwa itukwu mgbi ema, no ka kaka ema ewo dafi ema ka na

ewema duuse ni egbe wa gyɔ ba.
15 Lubana ani ka nu ema elodzɛ bɛyi ozoyeye ngwi engyikyili mgbi ema

ka yagba onatsondu yi ema ba.

16Ama omba ema, engwunema, emi odo ema bɛyi emi oka ema, ka wa
kye ema gya, a dika ngwɔ ema angbeka.

17 Inggisɛ duu ka di ema tanyi mi ikye iyi mgbi ani.
18Nghaduu alotu mgbi ema onyi ka kwɔ ba.
19Mi okwulɛsɛmgbi ema kpɔklɔɔ ema ka tu oshishe.

IYesu gbɔ odzili-dzili mgbi
iJerosalin

20 <<Onɔ ngwi ema wa di emi oblakwutsɛ kpakɛkɛ wo iJerosalin ma, ye
na gbɛɛ odzili-dzili mgban dzɛ kwɛkwɛ.

21Nghanɛ ama nto iJudia nu ma tsinya lu unggwɔ, ama nto ogalu nu ma
tasɛ, ama ndi nto esisɛ nu ma ka yɛ kaka ogalu ba.

22 Lubana nɛnɛ li onɔ ngwi Imgbasho ka nu emi ogalu nɛ adzɛ kpakpa
ikye ombwumbwo ungwɔ ngwi a tsekise lɔmani.

23Ka kwulewo kpakpa mbi engyaa ama nto yi ifewo mi egbe ntona bɛyi
enengwɛ ama nto yi engwɛ abɔ! Okakewo ka dzɛ kpakpa mi ɛsɛ na bɛyi
itingga mgbi Imgbasho mi ikye inggisɛ ntonɛni.

24A ka ngwɔ angbeka yi okwusunkli dika kwu angbeka ofyɛɛ gbe ma lu
kpatsɛ ɛsɛ duu. Udzengye ka kye afɔ tɔdɔ iJerosalin nghataa onɔmgbi
Udzengye ka wa ngyɛ.
Obaaba mgbi Ongwɛ Inggisɛ

25 <<Ambɛ ka wa tɔmi onɔ yi ofyia bɛyi mcɛ. Mi ikpɛsɛ, ɛsɛ duu ka dzɛ
mi isɔ bɛyi okakewo mi owulu-wulu yi okadu-kadu mgbi ekyoo okwukwo.

26 Ibyi inggisɛ ka dzɛkwulu yi imio, mi odifwi-difwi mgbi ungwɔ ngwi
kyɛ le ba ɛsɛ nɛmani, lubana ali mfye ongwi esho duu ka suusu.

27Mi onɔ na a ka di Ongwɛ Inggisɛ kyɛ le ba mi akpa mi esho yi mfye
bɛyi okwɔkwɔ oshewo.

28Onɔ ngwi ungwɔ ntonɛ wita okyɔɔkyɔma, kyato dzɛkunto kyile ikye
mgbi ema esho, lubana owatɔ-watɔmgbi ema dzɛ kwɛkwɛ.>>
Ungwɔ okpayi-kpayi mi
ekwɔ andundu

29 Ta iYesu nya ma utsa nɛ gbɛɛ: <<Kyidi andundu bɛyi ekwɔ angbeka
duu na.

30Onɔ ngwi a wita okyinda ma, ema li di abuema di ye gbɛɛ akyonova
dzɛ kwɛkwɛ wa.

31Ngwi i dzɛ nghanɛ, ni ema di ungwɔ ntonɛ le kyɔ yɔ, ye na ta gbɛɛ
esutɔmgbi Imgbasho dzɛ kwɛkwɛ.

32 <<N nya ema otsitsi, etɔ nɛ ka nyɛ ba nghataa se ungwɔ ntonɛ ka kyɔ.
33 Esho yi esɛ ka wa nyɛ, kpaa elodzɛmgbi ani ka yama nyɛ ba.

Adɔ okwookwo
34 <<Gbɛwɛbyi na, ka kye itukwu mgbi ema dzɛmi ungwɔ ogyeegye yi

ungwɔ owa fya bɛyi itukwu oshanyɛmi oshishe ongwi ɛsɛ nɛ ba, ikye ni
egbe na ka fa tu ema bwabwa

35 dafi ukya ba mani. Lubana egbe na ka ba mbi ali inggisɛ ndzɛ ɛsɛ duu.
36 Lasisa le ngyo alonɔ na, di bibɔ gbɛɛ ni ema yagba watɔmi ungwɔ

ama nka wa kyɔ duu, adzi ni ema wa yagba kwudzɛmi inɛ Ongwɛ Inggisɛ
mani.>>

37Alegbe mi onɔ, iYesu li le tsungwɔmi ozu okwukwo osunu Imgbasho
mi iJerosalin, kpaa mi otu yɔ o li lu ka la undɔ ngwi a li kwun di unggwɔ
olivi nani.

38Ali ebgegbe inggisɛ kwuba li tɔ owa fwon mi ozu okwukwo osunu
Imgbasho mi iJerosalin.

22
IJuda gbela okye iYesu gya

1Oga owɛ owatɔ-watɔmgbi emi Israi mgbi ibredi ngwi a li kye okwuna
wele ba ma le gyɔ,

2 nɛta engyukwo ama ofifɛmgbi Imgbasho bɛyi etsetse mgbi ola le pita
ofɛ ngwi ama ka ngwɔ iYesu daada, bana a le mio ibyi inggisɛ.

3Nghanɛ iSatan kaka mbi iJuda ongwu a li kwun di Iskarɔti, nli onyi
mbi emi iwyodefa ntonani.

4O kɛmbi engyukwo ama ofifɛmgbi Imgbasho bɛyi ama nle ngyo mi
ozu okwukwo osunu Imgbasho mi iJerosalin nani, ka kye ondu wɛɛsɛ yi
ama dafi ongwu ka kye iYesu gya mani.

5 I kpaa ma nɛta a gbela onun awuya.
6O gbela, dile pita ofɛ ngwi ongwu ka kye iYesu gya yi ama onɔ ngwi

ibyi inggisɛ ka dzɛyan ba mani.
Ungwogye mgbi iYesu ongwi olɛlɛ

7 Egbe ibredi ngwi a kye okwuna wele ba ma gyɔ, ngwi a ka ngwɔ
ongwummala mgbi oga owɛ owatɔ-watɔmgbi emi Israi.

8 IYesu dɔ iPyita bɛyi iJɔn esɔ, gbɛɛ, <<Lu na ka wewo oga ongwi eyi ka
gye yi eweyi mani.>>

9A byita gbɛɛ, <<Li mi ole ngwi mina abu gbɛɛ ni eyi ka wewo oga?>>
10 IYesu nya ma gbɛɛ, <<Dafi ema kaka ogalu mata, inggisɛ nkye ishe eni

ka kpatsɛ ema. Kyɛdɔn ka kaka udɛ ngwi o ka kaka mani,
11 di nya otsungwudɛ na gbɛɛ, <Otsetse byita gbɛɛ: Ozu ingyoga kɔ, ngwi

ani ka wa gye oga owɛ owatɔ-watɔmgbi emi Israi bɛyi engwafɛɛn?>
12 Ta o ka tso ema ifoozu ogbada-gbada ongwi esho, bɛyi okye duu mi

ele. Kye mɛlu imbe mani.>>
13A si lu ka di alungwɔ duu yɛyɛ dafi iYesu teyi nya ma mani. Ta a

wewo oga owɛ owatɔ-watɔmgbi emi Israi mi ele.
14Ngwi obyi ma wa gyɔ nɛ, iYesu bɛyi ama ogbikyon sisɛ ogye oga.
15Man o nya ma gbɛɛ, <<N mina kpakpa ogye oga owɛ owatɔ-watɔmgbi

emi Israi nɛ yi ema duuse nin wa gyadzɛ.
16N le nya ema, ani ka gye oga nɛ wuba, nghataa sede ongwi a ka wa

gye mi esutɔmgbi Imgbasho mani.>>
17Onɔ ngwi o kyi kyelu ibwɛmgbi eneekwɔ nɛ, o ta Imgbasho angba si

gbɛɛ, <<Gbɛ wa yi ewema na.
18 Bana n nya ema, n ka yama wa eneekwɔmgbi ekwɔ onaana nɛ wuba

nghataa esutɔmgbi Imgbasho ka wa ba.>>
19 Ta o kyi kyelu ibredi di ta Imgbasho angba kye mwalu, yilen kye nu

ma, gbɛɛ, <<Nɛnɛ li ikpewo mgbi ani ngwi a kye nu ikye ema; kyungwɔnɛ
ikye ole wɛ ani na.>>

20Mi itɔ ofɛ na kpɔɔ, ngwi a gye ungwogye ngyɛ nɛ, o kyi kyelu ibwɛ,
gbɛɛ, <<Nɛnɛ li ibwɛmgbi ondu odzɛɛdzɛ ofufɛ yi eyi mgbi ani ngwi a kye
kyi ikye ema.

21Nghaduu abɔmgbi inggisɛ nle pita ani ikye ma, wo le gye ungwogye
mmɛnɛ yi ani.

22 Bana Ongwɛ Inggisɛ ka kwulu kyɛmɛ-kyɛmɛ dafi a lɔ ikyon mani, kpaa
ahoo mi ikye inggisɛ nkye Ongwɛ Inggisɛ gya mani.>>

23A wita obyi ewoma ita ongwu nka kyɔ itɔ ungwɔnɛmi idzidzɛmgbi
ama mani.

24Angwodzɛ di tɔmi idzidzɛmgbi ama gbɛɛ li emɛmbi ama shewo ngha.
25 IYesu si nya ma gbɛɛ, <<Utɔmgbi Udzengye mi ɛsɛ nɛ li si emidama;

man ama ogbe inggisɛ teyi ntona di li yɛ gbɛɛ ama li abuge mgbi ali inggisɛ
duu.

26Kpaa mbi ema no ka dzɛ ngha ba. Nghaduu ongwu nshewo ngha mi
idzidzɛ ema ma non yile ewon esɛ yɛɛ dafi ongbɛ ogyɛngyɛmani, ongwu
ngbe inggisɛ teyi ma no yɛɛ dafi ongbidɔ.

27 Bana li emɛ le kpɔngɔ ngha? Inggisɛ ngwu sɔɔsɔma naadi, ongwu nle
kyidɔma? Ongwu nsɔɔsɔ na ngha! Ani dzɛmi idzidzɛ ema dafi ongbidɔ
mani.

28 Ema li ama nfyi ani anya mi onɔ imbadi mgbi ani.
29N di kye esutɔ nu ema, dafi Otsani kye nu ani mani,
30 ikyegbɛɛ ni ema gye di wa mi imbe ungwogye mgbi ani mi esutɔmgbi

ani di sɔkɛ itsuutɔ, le gbɔ agwɔmgbi Israi iwyodefa ikwɔ.
31 <<ISaimɔn, iSaimɔn, iSatan pita ofɛ owa kye kwɔɔlu ema dafi a li kwɔɔ

ekwu mi okwuga nɛni.
32Kpaa ani bibɔmi ikye abu, iSaimɔn, gbɛɛ ni oyɛyɛ onuunu mgbi abu

ka yɛyikpa ba. Ma onɔ ngwi abu kyata yɛ luba yɔ, fyi emi engwunabu
mfye itukwu.>>

33Nghaduu iPyita nun uka gbɛɛ, <<Otsɛ, ani wewo okaka obawi diyɛ
kwulu yi abu.>>

34 IYesu nyan gbɛɛ, <<N nya abu, iPyita, inɛ nɛni ogbigbi ka teela waba ta
abu ka tangwɛ ani akpe eta.>>

35 IYesu di byi ma gbɛɛ, <<Onɔ ngwi ani dɔ ema esɔ yi ashiko ba, igbe
hona okpafɔ ba ma, ungwɔ kwo ema obaa?>>
A gbɛɛ, <<Nkonyi kwo eyi oba ba.>>
36O nya ma gbɛɛ, <<Nghaduu onɛnɛ ni ema dzɛ yi ashiko yɔ, kye, bɛyi

igbe kpaa; ma kini ema dzɛ yi okwusunkli bayɔ, kye angwuto mgbi ema
gya yɛ gya onyi na.

37Afɛ lɔ gbɛɛ: <A gbɔn mmbwo wokɛ yi ama ofoola>; n di nya ema gbɛɛ
ungwɔnɛ ka mbwumbwo mbi ani kyɛmɛ. Ɛɛn, ungwɔ ngwi a lɔmi ikpewo
ani na le kɛ ombwumbwo wa.>>

38 Engwafɔɔn si gbɛɛ, <<Di, Otsɛ, okwusunkli efa to mmɛnɛ na.>>
IYesu gbɛɛ, <<I gyɔ ngha.>>

IYesu bibɔ mi Unggwɔ Olivi
39 IYesu tasɛ dafi o li teyi kyɔmani lu mi Unggwɔ Olivi, nɛ engwafɔɔn

kyɛdɔn.
40Ngwi o ka kaka imbe na nɛ, o nya ma gbɛɛ, <<Bibɔ na adzi ni ema ka

gbɛsɛmi igyila ba.>>
41O gblekɛ gwee dzata ma, o gbe akwafɔ kwɛsɛ si bibɔ gbɛɛ,
42 <<Otsɛn, ni li oweka mgbi abu yɔ, kyi kyelu ibwɛ adzɛ nɛmbi ani;

nghaduu ka kyɔmi oweka mgbi ani ba, kpaa kyɔmi oweka mgbi abu.>>
43Man ongyesɔmi esho mblegba tun di fyonfye itukwu.
44Ngwi o kaka isɔ kpakpa nɛ, o bibɔmi itukwu onyi, man andzɛmgban

kyata yɛɛ dafi eyi mani le wulɔ kyikɛ esɛ.
45Onɔ ngwi o kyato mi ibɔ nɛ, o wa tu engwafɔɔn tole nuna ikyekyɛ a

kyelela ndɛngyɛ.

46O byi ma gbɛɛ, <<Kyɔsinɛ ngwi ema le nuna? Kyato bibɔ na ikyegbɛɛ
ni ema ka gbɛsɛmi igyila ba mani.>>
A bwa iYesu

47Ngwi iYesu kale gbɔdzɛ nɛ, ibyi inggisɛ wa kaka, ta inggisɛ ngwu a li
kwun di iJuda, nli onyi mbi emi iwyodefa, teyi ma. O ba kwɛkwɛ wa kye
ondu kwo iYesu ataka,

48 nghaduu iYesu byun gbɛɛ, <<IJuda, li mi ondu okwo ataka ngwi abu
ka kye Ongwɛ Inggisɛ gyaa?>>

49Ngwi ama nkyɛdɔ iYesu di dafi ungwɔ ka wa kyɔ nɛ, a gbɛɛ, <<Otsɛ, ni
eyi gblibe yi okwusunkli mgbi eyii?>>

50Onyi mi idzidzɛmgbi ama kyi kwɔdzɛ adɔ abugye mgbi ongbidɔmgbi
okwukwo inggisɛ ofifɛ.

51Kpaa iYesu gbɛɛ, <<I gyɔ ngha!>> Man o si yile inggisɛ na adɔ bɛkɛ.
52Nɛta iYesu nya engyukwo ama ofifɛmgbi Imgbasho bɛyi ama nle ngyo

mi ozu okwukwo osunu Imgbasho mi iJerosalin bɛyi engyukwo emi iJuda,
ama nba mbon na gbɛɛ, <<Kyɔsinɛse, ngwi ema ba mbi ani yi okwusunkli
bɛyi okwuta dafi ani li inggisɛ ofofɛ nghaa?

53Alegbe ani li dzɛ yi ema mi ozu okwukwo osunu Imgbasho mi
iJerosalin, kpaa ema bwa ani ba. Nghaduu nɛnɛ li onɔmgbi ema ngwi
iyifu sɔ utɔ aani.>>
IPyita tangwɛ iYesu

54Nghanɛ a bwa iYesu, a kyon lu udɛmgbi okwukwo inggisɛ ofifɛmgbi
Imgbasho. IPyita kyɛma iyikpa mbombo.

55A kye ola wo ifyɛ le wɛ, iPyita kpaa sɔ le wɛ yi ama.
56Ongwongyiidɔ din dafi o sɔdzɛ le wola nɛ, o din inɛ si gbɛɛ, <<Inggisɛ

nɛ kpaa dzɛ yi iYesu.>>
57Nghaduu o tangwɛ gbɛɛ, <<Ongyaa, ani yama yen ba.>>
58Ngwi onɔ kɛ gwee nɛ, inggisɛ oka di gbɛɛ, <<Abu kpaa li onyi

mboma.>>
IPyita gbɛɛ, <<Ongyulɔ, li ani ba.>>
59 I mɛ dafi obyi onyi sini ta inggisɛ oka biibɛ gbɛɛ, <<Otsitsi inggisɛ nɛ li

kyɛ yan, bana o li inggisɛ iGalalia.>>
60Nɛ iPyita gbɛɛ, <<Inggisɛ nɛ, ani yama ye ungwɔ ngwi abu le gbɔ na

ba!>> Labɔlabɔ ngwi o kale gbɔdzɛ nɛta, ogbigbi teela.
61Otsɛ iYesu si kyata inɛ byi iPyita yɛyɛ. Man iPyita wɛ odzɛ ngwi iYesu

gbɔ yan mani gbɛɛ: <<Duuse ni ogbigbi wa teela mi otu inɛ nɛni, abu ka
tangwɛ ani akpe eta.>>

62Man iPyita tasɛ lu esɛ ka tsukwu kpakpa.
63Ama nle ngyo iYesu ma wita onyan agya dile gbon ibe.
64A kye ungwɔ bwan inɛ di byita gbɛɛ, <<Yegbɔ ka! Li emɛ kye ungwɔ

gbo abu?>>
65A di gbɔ agya angbeka kwuba nyan.

A kye iYesu ba inai iPlatu
bɛyi iHerude

66Ngwi egbe wa fa nɛ, okwakye mgbi engyukwo emi iJuda, ngwi
engyukwo ama ofifɛmgbi Imgbasho yi etsetse mgbi ola ba wa kwakye nɛ,
a kye iYesu kɛmboma.

67A gbɛɛ, <<Ni abu li iKrestu* mayɔ, nya eyi.>>
* 22:67 22:67 Ongwu Imgbasho zondu gbɛɛ o ka wa dulu ɛsɛ watɔma mani.

IYesu nu ma uka gbɛɛ, <<Ni ani nya ema kpaa ema ka nu ani oyɛyɛ ba,
68ma ni ani byi ema ita kpaa ema ka yagba onu ani uka ba.
69Nghaduu i wita mi onɛnɛ lu iyayi, Ongwɛ Inggisɛ ka sɔmi abugye

mgbi Imgbasho Ongha yi mfye.>>
70Ama duu byun gbɛɛ, <<Li abu nɛ li Ongwɛ Imgbashoo?>>
O nya ma gbɛɛ, <<Ema gbɛɛ ani li ongwu.>>
71 Ta a di gbɛɛ, <<Kyɔnɛ ngwi eyi di mina obwɛndɛ angbeka? Bana eyi

abueyi fwo mi ondun.>>

23
A kye iYesu ba iyayi iPlatu

1 Ta ibyi inggisɛ ama nkwakye duu kyato kye iYesu kɛmbi iPlatu iGɔna
mgbi emi iRoma.

2A le mwonya odzɛ ban gbɛɛ, <<Eyi tu inggisɛ nɛ le nu emideyi boofɛ. O
di fwa gbɛɛ nu ma ka kpa udza ifyɛɛ nu iSidza ba. O di gbɛɛ ongwu li
iKrestu, Utɔ.>>

3Nɛ iPlatu byi iYesu gbɛɛ, <<Abu li utɔmgbi emi iJudaa?>>
IYesu nu uka gbɛɛ, <<Ɛɛn, li ngha dafi abu gbɔmani.>>
4 IPlatu si diyɛ nya engyukwo ama ofifɛmgbi Imgbasho bɛyi ibyi inggisɛ

gbɛɛ, <<N di inggisɛ nɛ yi obube ba.>>
5Kpaa a nghao biibɛ gbɛɛ, <<O le tsungwɔ di ba yi okakewo mi ali imbe

duu mi iJudia. O wita mi iGalalia ba wa kaka iJudia mmɛnɛni.>>
6Dafi iPlatu fwo odzɛ nɛ nɛ, o byita kini iYesu li inggisɛ iGalalia yɔ.
7Ngwi o ye gbɛɛ iYesu kyɛmi iGalalia imbe ngwi iHerude li utɔ nɛ, o

kyon dɛsɔ lu mbi iHerude, ongwu nose kpaa baaba dzɛ iJerosalin mi onɔ
nani.

8Ngwi iHerude di iYesu nɛ, i kpan kpakpa, bana onɔ kɛ ngwi o le mina
odin. Mi odzɛmgban ngwi o fwo ma, i minan odin no kyungwɔ okwulewo
ngwi o le kyɔmani.

9Nɛ iHerude byi iYesu ita kwuba, nghaduu o nun uka ba.
10Nɛta engyukwo ama ofifɛmgbi Imgbasho bɛyi ama otso ola mgbi

iMose kyatunto si mwonya odzɛ ban mi ali itɔ ali ibwubwe duu.
11 Ta iHerude bɛyi eblakwutsɛmgban nya iYesu odzɛ agya diyɛ shan isha

ikwangha. A kye angwuto utɔ okwɔkwɔ won ewo, yilen lu ka nu iPlatu.
12 Egbe na iHerude yi iPlatu yɛɛ uka, bana a tsekise dzɛmi ikyili yi

ewoma.
13 IPlatu si kwu engyukwo ama ofifɛmgbi Imgbasho yi ama ogbe inggisɛ

teyi bɛyi ibyi inggisɛ kwakye,
14 si nya ma gbɛɛ, <<Ema kye inggisɛ nɛ ba mbi ani gbɛɛ li ongwu le wɛ

ibyi inggisɛ odzɛ gbɛɛ nu ma kyɔ odzɛ oshiishi. Ani kya mi inɛmgbi ema
nghaduu, n din yi ungwɔ ngwi ema le dulu ongwufabɔmbon na ba.

15 IHerude kpa tun yi obube ba, bana o yilen dɛsɔ ba wa nu eyi; dafi
ema di nɛ, inggisɛ nɛ kyɔ unkonyi mɛ ngwi o ka kwulu ba.

16Nghanɛ, n ka nu ma gbon ibe ta dzanta.>>
17 (IPlatu gbɔ ngha ikyesinɛmi onɔ oga owɛ owatɔ-watɔmgbi emi Israi

ma, li wogyɔ gbɛɛ o ka dulu onyi mbi ama nwoto obawi ikye emi iJuda.)
18A si feela ondonyi gbɛɛ, <<Ngwɔlu inggisɛ nɛni! Dzata iBaraba nu

eyi!>>
19 (IBaraba wodzɛ obawi ikyegbɛɛ o kyɔ ablodzɛmi igeli di ngwɔ inggisɛ.)
20Dafi iPlatu mina odzata iYesu nɛ, o di gbɔdzɛ yi ama.

21Nghaduu a kiyayi yi ela ofaafa gbɛɛ, <<Gbokwon! Ngwɔlun!>>
22 IPlatu gbɔ yi ama akpe ongwu ta ma gbɛɛ: <<Mi ekyɛ? Li ali alobube

ngwi o kyɔ? Ani tun yi obube mɛ onon kwulu ba. Nghanɛ n ka nu ma
gbon ibe ta dzanta.>>

23Kpaa a kiyayi ofeela gbɛɛ nu ma ngwɔn, man ela mgbi ama nghan.
24Nɛ iPlatu yɛ gbela yi owitukwu mgbi ama.
25O dulu inggisɛ nwodzɛ obawi ikyegbɛɛ o kyɔ ablodzɛ di ngwɔ inggisɛ,

ongwu ibyi inggisɛ ntona mina mani, di dzata iYesu nu ma dafi a mina
mani.
A gbokwo iYesu

26Dafi ama oblakwutsɛ kye iYesu le lu nɛ, a bwa iSaimɔn inggisɛmi
iSirini, ongwu tɔkyɛmi okwɔ le kaka igeli nani, man a bwan kye ekwatsi
mgbi iYesu nun gbɛɛ no kye kyɛdɔn.

27 Ibyi inggisɛ kyɛma iyikpa, bɛyi engyaa ama nle kyelela dile tsukwu
won.

28Kpaa iYesu kyata inɛ di ma si gbɛɛ, <<Engwengyaa emi iJerosalin, ka
tsukwu ikye ani ba; tsukwu ikye ewema bɛyi ɛngbɛmgbi ema na.

29 Bana onɔ kyɛma ngwi ema ka gbɛɛ, <Mse dzɛ yi engyaa ama nli
ogyoma, ifu nmbongwɛ ba yi abɛ ngwi a nghaan ye waba mani!>

30 Ta
<< <A ka gbɔ yi unggwɔ ntonɛ gbɛɛ,

<<Yulu tukwu eyi!>>
Bɛyi undɔ ntonɛ gbɛɛ,

<<Gbobu tukwu eyi!>> >
31 Bana ni inggisɛ kyungwɔ ntonɛmi onɔ ngwi ekwɔ li eyuyu waali, ni
ekwɔ wa ngwɔma ka dzɛ sinɛ?>>

32Ama ofofɛ nghi efa angbeka kpaa a kye ma tɔ owa ngwɔ.
33Ngwi a ba imbe ngwi a li kwun di dingbo nɛ, a kyon gbokwo ekwatsi,

ama ofofɛ ntona kpaa a kye ma gbokwo ekwatsi, onyi mi abugye yi oka mi
abubɛmgban.

34Nɛ iYesu gbɛɛ, <<Otsani, dzamata, bana a ye ungwɔ ngwi a le kyɔ
ba.>> Man a kyen angwuto kye ghalu mi efa ogboogbo.

35 Inggisɛ ibyibyi kwuto le di; nghaduu ama ogbe inggisɛ teyi tole nyan
agya gbɛɛ, <<O li dulu angbeka watɔ; non dulu ewon tɔ ki non li iKrestu
mgbi Imgbasho, ongwu Imgbasho dulu gbɛɛ o ka wa dulu ɛsɛ watɔma
yɔ!>>

36Ama oblakwutsɛ kpaa ba wa fan ɛsɛ. A kye eneekwɔ omama kye nun
37 di gbɛɛ, <<Kini abu li utɔmgbi emi iJuda yɔ, dulu ewabu tɔ.>>
38A lɔ ambɛ bɛkɛ ekwatsi mi ikye mgban gbɛɛ: <<Nɛnɛ li Utɔmgbi emi

iJuda.>>
39Onyi mbi ama ofofɛ ngwu a gbokwo ma yan nyan agya gbɛɛ: <<Abu li

iKrestu ma baa? Dulu ewabu tɔ bɛyi eyi lɔ!>>
40Nghaduu oka na kyɔkyɔ yan gbɛɛ, <<Abu li mio Imgbasho lo, bana

abu kpaa dzɛmi odzili-dzili nɛni?
41 Eyi yɔ, eyi le gbiisɔ ayin, bana eyi tu ungwɔ nmɛmi ali ibwubwe ngwi

eyi kyɔ. Kpaa inggisɛ nɛ yama kyɔ unkonyi obube ba.>>
42 Ta o gbɛɛ, <<IYesu, wɛ ani mi onɔ ngwi abu kaka esutɔmgbi abu.>>
43 IYesu si nyan gbɛɛ, <<Otsitsi n nya abu, inɛ nɛ abu ka dzɛ yi ani mi

esutɔmgbi Imgbasho.>>
Ikwu iYesu



iLuku 23:44 139 iLuku 24:9

44 Ta ngwi onɔ dɔ idzidzɛ udɛ nɛ, ɛsɛ duu yifu nghataa obyi eta ongwi
onɔdɛ,

45 bana onɔ tsɛ wuba. Man angwuto ngwi a kye tsɛ onufɛ idzidzɛ ozu
osaan mi ozu okwukwo osunu Imgbasho mi iJerosalin na si gbua efa.

46 Ta iYesu makwɔmi ela okwukwo gbɛɛ, <<Otsani, n kye onodzi mgbi
ani wokɛ abɔmgbi abu.>> Ngwi o gbɔdzɛ nɛmata, o si yulu.

47Dafi ongyukwo mgbi ama oblakwutsɛmgbi iRoma di ungwɔ nkyɔ nɛ,
o tsɛ Imgbasho di gbɛɛ, <<Otsitsi inggisɛ nɛ le saan.>>

48Ngwi ibyi inggisɛ ama nkwakye odi ungwɔ nle kiyayi di ungwɔ nkyɔ
nɛ, eka kwowina loma ta a lu.

49Nghaduu emi odon duu, bɛyi engyaa ama nkyɛdɔn mi iGalalia
kwulɛsɛ fyata le di ungwɔ ntonɛni.

Ondziindzi mgbi iYesu
50Mi onɔ na inggisɛ oka dzɛ ngwu a li kwun di iJose, ongwu li onyi mbi

ama odi mi ola mgbi emi iJuda, o li inggisɛ osuse dile saan kpaa,
51 ongwu gbela yi owitukwu bɛyi okyɔɔkyɔmgbi emidan ama odi mi ola

mi ikye iYesu na ba. O li inggisɛmi ogalu Arimatia ayɛsɛmgbi iJudia o dile
fɛ obaaba mgbi esutɔmgbi Imgbasho.

52 Inggisɛ nɛ kɛmbi iPlatu ka bɔn ikwɔmgbi iYesu.
53 Ta o kye sulu ikwɔmgbi iYesu ba esɛ, o si kye angwuto onzundzɛ

ndiwon kyon ka ndzi mi endzi ngwi a cɛfo mi ikwutsɛ, ongwi a teyi kye
ikwɔ ndzi mi ele ye waba mani.

54Ungwɔnɛ kyɔ egbe idɔ eda mi onɔdɛ, ngwi a le wewo ikye egbe
otonyewo.

55 Engyaa ama nwafɔ yi iYesu mi iGalalia ntona kyɛdɔ iJose wa di endzi
di di dafi a kyon ka ndzi mi ele mani.

56Nɛ a yɛ lu ka mɛ ungwɔ ogbungbɛ yi engyie ngwi a ka kye gyuon ewo.
Nghaduu a tonya mi egbe otonyewo dafi ola mgbi ama gbɔmani.

24
Okyɛɛ-kyɛɛ mi ikwongye

1Mi egbe ongwi ababɔmi ikyidu*, mi egbegbe byibyiibyi, engyaa ntona
kye ungwɔ ogbungbɛ yi engyie ngwi a mɛma, kɛ endzi.

2A kɛ ka di a kyi mulu ikwutsɛma mi ondendzi,
3Ngwi a kaka ele nɛ, a tu ikwɔmgbi Otsɛ iYesu ba.
4Dafi a le tsɛwɛmi ele nɛ, vla nɛta engyulɔ nghi efa kwulɛsɛ kwɛkwɛ yi

ama, wo angwuto onzundzɛ dafi mmbwo onaabɔmani.
5 Imio wo engyaa ntona ta a si kye inɛ kwɛsɛ, engyulɔ ntona nya ma

gbɛɛ, <<Kyɔnɛ ngwi ema le pita inggisɛ oshishe mi imbe emi ikwukwɔ?
6O dzɛmmɛnɛ ba; o kyɛɛmi ikwu! Wɛ dafi o tsekise nya ema, ngwi o ka

dzɛ yi ema mi iGalalia mani gbɛɛ:
7 <A ka kye Ongwɛ Inggisɛ wo emi ali ibwubwe abɔ kyɛmɛ, a ka

gbokwon mi ekwatsi nghataa o ka kwulu, kpaa mi egbe ongwu ta ma o ka
kyɛɛmi ikwu.> >>

8 Ta engyaa ntona wɛ elodzɛmgban.
9Ngwi a yɛmi endzi luba nɛ, a kye ungwɔ ntonɛ duu kye nya ama

ogbikye iYesu iwyodonyi ntonani bɛyi angbeka duu.

* 24:1 24:1Egbe ongwi ababɔ mi ikyiduMbi emi iJuda yɔ, li egbe iLadi.

10 Li iMeri iMagidalin yi iJoana bɛyi iMeri onɔ iJɛnsi, bɛyi angbeka nto yi
ama, nya ama ogbikye iYesu odzɛ nɛni.

11Nghaduu ama ogbikye iYesu nu engyaa ntona oyɛyɛ ba, ikyekyɛ
elodzɛmgbi ama dzɛ dafi li odzɛ ikwangha mani.

12Nɛ iPyita kyato tsinya lu mi endzi. O ka klɛsɛ di mi idzidzɛ endzi man
di angwuto ngwi a kye ikwɔmgbi iYesu ndiwo ma lato yuoma, ta o si yɛ
lu, le tsɛwɛ yuon ungwɔ nkyɔ nani.

Mi ofɛ okɛ Emau
13Nɛmi egbe nata ama okyɛdɔ iYesu efa le kɛ agwɔ oka ngwi a li kwun

di Emau, ngwi mɛ dafi imai egyafa sini okyɛɛ kɛ iJerosalin.
14A le kponya yi ewoma mi ungwɔ ama nkyɔ duu.
15Dafi a le gbɔdzɛ dile kponya mi ungwɔ ntonɛ yi ewoma nɛ, iYesu

abuon ba wa wafɔ yi ama;
16 kpaa a tukwu ma inɛ odifwin.
17Nɛ iYesu byi ma gbɛɛ, <<Li ekyɛ ngwi ema le gbɔ le kɛ?>>
A kwulɛsɛ, a shɛ inɛ ta ba.
18Onyi mbi ama efa na, ongwu a li kwun di iKlopa, byun gbɛɛ, <<Li abu

ta li ingyoga mi iJerosalin ngwu ye ungwɔ ama nkyɔmi egbe ntonɛ ba
dɛɛn?>>

19Nghaduu iYesu byita gbɛɛ, <<Li alungwɔ?>>
A gbɛɛ, <<Li odzɛmgbi iYesu inggisɛ ongwi iNadzareti. O li oyegbɔ,

elodzɛmgban dzɛ yi mfye bɛyi okyɔɔkyɔmi inai Imgbasho yi inggisɛ duu.
20 Engyukwo ama ofifɛmgbi Imgbasho bɛyi ama ogbe eyi teyi kyon nu

ama ndzɛ yi mfye nu ma ngwɔn ikwɔ ikwongye, di kyon gbokwo mi
ekwatsi;

21Ma eyi gbekabyi gbɛɛ o li ongwu nkyɛ owa dulu emi Israi watɔmani.
Ma li ekyɛ oka, nghaduu li egbe ongwu ta inɛ ngwi ungwɔ ntonɛ kyɔ
waani.

22Nghanɛ, engyaa angbeka mi idzidzɛmgbi eyi kyungwɔ okwulu eyi
ewo. A kɛ endzi mi egbegbe ototu nɛni,

23 kpaa yama tu ikwɔmgban ba. A yɛ ba wa nya eyi gbɛɛ di ama di inɛ
odiidi mgbi engyesɔ, ngwu nya ma gbɛɛ o dzɛ oshishe.

24Nɛ emideyi angbeka kɛ endzi ka di dafi engyaa ntona tsekise gbɔ
mani, nghaduu ongwu yɔ a din ba.>>

25 Ta iYesu nya ma gbɛɛ, <<Kyɔnɛ ema li ikwangha ngha, di kyɔnɛ ngwi
ema kyɔ itukwu lɔɔ onoyɛyɛmi alungwɔ ngwi ama ogbɛɛsɛ gbɔ dzɛ esɛ
ngha?

26Dzɛmbisɔ ngwi iKrestu ma ka gbiisɔmi ungwɔ ntonɛ diyɛ kaka udɛ
mgban okwɔkwɔmi esho baa?>>

27O si nu ma osa mi ungwɔ ngwi Afɛ gbɔmi ikye ongwu, wita mbi
iMose bɛyi oyegbɔ angbeka duu.

28Dafi a dzɛ kwɛkwɛ okaka agwɔ ngwi a le kɛma nɛ, iYesu kyɔ dafi o ka
nyɛ lu iyayi mani.

29Nghaduu a tɛkyɛ yan kpakpa gbɛɛ, <<dzɛ yi eyi, bana onɔ dzɛ kwɛkwɛ
ogbɛsɛ egbe inɛ nɛ kpaa le ngyɛ wa.>> Man iYesu kaka ikye oka dzɛ yi ama.

30Ngwi o sɔkɛ ogye ungwogye yi ama nɛ, o kyi kyelu ibredi, kye mse bɛ
ele, kye mwalu si kye nu ma.

31 Ta inɛmgbi ama kwulu a si difwin, man o byulu wo ma inɛ.
32 Engwafɔ ntona byi ewoma gbɛɛ, <<Ngwi o le gbɔdzɛ yi eyi mi ofɛ le kɛ

dile nu eyi osa mi ungwɔ ngwi Afɛ gbɔma, itukwu gbɛɛgbɛ lo eyi baa?>>

33A si kyato akponyi yɛ luba iJerosalin. A wa tu iwyodonyi ntona bɛyi
angbeka kwakye to imbe nani

34 di gbɛɛ, <<Li otsitsi! Otsɛ iYesu kyɛɛmi ikwu, o di mblegba tu
iSaimɔn.>>

35 Ta ama okyɛdɔ iYesu efa ntona nya ma ungwɔ ngwi kyɔmi ofɛ, dafi
ama di difwi iYesu mi onɔ ngwi o kye mwalu ibredi mani.
IYesu mblegba tu engwafɔ mgban

36Mi onɔ ngwi a kale gbɔdzɛmi ikye ungwɔnɛ nɛ, iYesu abuon kwudzɛ
mi idzidzɛmgbi ama di gbɔ yi ama gbɛɛ, <<Iyu no dzɛ yi ema.>>

37Nɛ i kwulu ma ewo imio di wo ma kpakpa, a le tsɛwɛ gbɛɛ ama di
onodzi inggisɛ ikwukwɔ.

38 Ta iYesu nya ma gbɛɛ, <<Kyɔsinɛ ngwi i le kaka ema ewo, ngwi itukwu
di dzɛ ema efefa ngha?

39Di abɔ yi afɔmgbi ani na. Li ani abuen! Ema kye abɔ gbo ani di; bana
onodzi inggisɛ ikwukwɔ dzɛ yi ikpewo yi akpukpu dafi ema di ani dzɛyan
nɛ ba.>>

40Ngwi o gbɔdzɛ nɛmata, o kye abɔ yi afɔmgban tso ma.
41Dafi a kale noyɛyɛmi ele ba ikye gbɛɛ i kwulu ma ewo a di dzɛ yi atsa

nɛ, o byi ma gbɛɛ, <<Ema dzɛ yi ungwɔ ogyeegye mmɛnɛ wɛ?>>
42A si kye ambulu mmbweni oshaasha yi ikpɔkpewo nun,
43man o kye gye mi inai ma.
44O nya ma gbɛɛ, <<Nɛnɛ li ungwɔ ngwi ani nya ema onɔ ngwi ani ka

dzɛ yi ema mani: Alungwɔ ngwi a lɔmi ola mgbi iMose bɛyi olɔɔlɔmgbi
ama ogbɛɛsɛ yi iPaslami duu mbwumbwo kyɛmɛmi ikpewo ani.>>

45Nɛ o kwulu ma itukwu onu ma difwi Afɛmgbi Imgbasho,
46 o nya ma gbɛɛ, <<Nɛnɛ li ungwɔ ngwi a lɔma aani: iKrestu ma ka

gyadzɛ di kwulu di kyɛɛmi ikwu mi egbe ongwu ta,
47 nɛ a kale gbeesɔmgbi itukwu okyata-kyata bɛyi odzata inggisɛ yi ali

ibwubwe mi iyi mgban mi ɛsɛ duu, wita mi iJerosalin.
48 Ema li obwɛndɛmi ungwɔ ntonɛni.
49Ani ka kye ungwɔ ngwi Otsani Imgbasho zondu ma kye dɛsɔ nu ema;

kpaa tila to ogalu iJerosalin na nghataa ni Imgbasho wa kye mfye mi esho
nu ema se.>>
IYesu yɛ lu esho

50Onɔ ngwi iYesu gbe engwafɔɔn tasɛ lu iBetani nɛ, o kyile abɔ esho di
kye mse bɛma ewo.

51Ngwi o kye mse le bɛma ewo nɛ, o dzata ma ta a si kyon lu esho. 52 Ta
a sunun diyɛ luba iJerosalin yi atsa kpakpa.

53Nɛ a kiyayi otsɛ Imgbasho mi ozu okwukwo osunu Imgbasho mi
iJerosalin, alegbe-alegbe.

Esɔ Osuse mi abɔmgbi
iJɔn

Elodzɛ yɛɛ inggisɛ
1Mi owita-wita mgbi ɛsɛma Elodzɛ dzɛ, Elodzɛ na dzɛ yi Imgbasho,

Elodzɛ na di li Imgbasho.
2O dzɛ yi Imgbasho mi owita-wita mani.
3Alungwɔ ngwi Imgbasho ta duu nyɛmbon, ni li Ongwu bayɔ ungwɔ

ngwi Imgbasho ta duu o ki ta ba.
4 Li mbon ngwi oshishe dzɛ, ma oshishe na li osa mgbi inggisɛ.
5Osa na di gbosa mi iifu kpaa iifu difwin gbɛ ba.
6 Imgbasho kye inggisɛ oka dɛsɔ ba, iyin di iJɔn.
7O ba ikye owa nu obwɛndɛmgbi osa na, adzi ni inggisɛ duu noyɛyɛmi

osa nani.
8 Li ongwu abuon li osa ma ba, o ba ikye owa kyɔ osa na obwɛndɛ ta.
9Osa otsitsi nka nu ali inggisɛ odifwi-difwi ma ka kyɛma le ba ɛsɛ nɛni.*
10O teyi dzɛ ɛsɛ nɛni, dafi Imgbasho ta ɛsɛ nɛmbon nɛ kpaa, emi ɛsɛ

difwin ba.
11O ba mbi ama nli mgban kpaa a gbela gban ba.
12Nghaduukpaa ama ngban mani, mbi ama nnoyɛyɛmi iyi mgban ma, o

nu ma ofɛ oyɛɛ emi ongwɛ Imgbasho,
13 engwɛ ngwu a mba ma mi mmbwɛ yi eyi ba, hona mi ɛwɛ otsɛɛtsɛ

mgbi inggisɛ owamyɛ naadi mi owitukwu mgbi obongyaa ba, kpaa nli
ombaamba mgbi Imgbasho mi onodzi mani.

14 Ta Elodzɛ na yɛɛ inggisɛ wa dzɛ yi eyi. Eyi di okwɔkwɔmgban,
okwɔkwɔmgbi Ongwɛ Imgbasho Onyi kpokpo, ntɔkyɛmbi Otsɛ Imgbasho,
ngwu elela mgban mbwo le fɛ-fɛ bɛyi otsitsi nani.

15 IJɔn kyɔ obwɛndɛ ikyon. O di gbɔmi ela okwukwo gbɛɛ, <<Nɛnɛ li
ongwu ani gbɛɛ, <Ongwu nkyɛ ani iyikpa ma o ngha ani, ikyekyɛ o teyi ani
dzɛ.> >>

16 Elela mgban nle dzii ikye eyi nɛ, nu eyi duu gbumse idzidza-dzidza.
17 Bana a kye ola nu mi abɔmgbi iMose; elela bɛyi otsitsi ba mi abɔmgbi

iYesu iKrestu.†
18 Inggisɛ onyi di Imgbasho ye ba, sede li Ongwɛ onyi kpokpo ndi li

Imgbasho mi otsitsi di wodzɛ ifafɔ yi Otsɔn nani, li ongwu tso eyi dafi
Imgbasho dzɛ aali.
IJɔn okyɔ iBatisima tangwɛ gbɛɛ
ongwu li iKrestu ba

19Onɔ oka nɛ, engyukwo emi iJuda ama nto iJerosalin dɔ ama ofifɛmgbi
Imgbasho bɛyi emi iLevi esɔ nu ma ka byi iJɔn ita gbɛɛ, o li emɛ.

20O kye da ma ba, o gbɛɛ, <<Ani li iKrestu ma ba.>>
21A byun gbɛɛ, <<Nghama abu li emɛ? Abu li Elaijaa?>> O gbɛɛ, <<Ei li

ani ba.>>
<<Abu li oyegbɔmaa?>>
O gbɛɛ, <<Ei.>>

* 1:9 1:9 Naadi nɛnɛ li osa otsitsi nka nu odifwi-difwi mbi ali inggisɛ ngwu ba ɛsɛ nɛni. † 1:17
1:17 Ongwu Imgbasho zondu gbɛɛ o ka ba wa dulu ɛsɛ watɔma.

22Mi ongyɛɛngyɛ nɛ a si byun gbɛɛ, <<Abu li emɛ? Nu eyi elodzɛ ngwi eyi
ka yilen ka nya ama ndɔ eyi esɔ ntonani. Abu gbɔsinɛmi ikye ewabu?>>

23 IJɔn nu ma uka mi elodzɛmgbi oyegbɔ Adzaya gbɛɛ, <<Ani li ela mgbi
ongwu nle kwu mi okwɛsɛ gbɛɛ, <Mɛlu ofɛmgbi Otsɛ no byi yɛyɛ.> >>

24Ama ngwu a dɔma esɔma li emi iFarasi.
25A byun gbɛɛ, <<Ni abu li iKrestu, naadi Elaija, hona oyegbɔ kpaa ba

ma, i kyɔsinɛ ngwi abu le kyɔ inggisɛ iBatisima?>>
26 IJɔn nu uka gbɛɛ, <<Ani le kyɔ inggisɛ iBatisima yi eni, kpaa inggisɛ

oka kwudzɛ idzidzɛmgbi ema, ongwu ema yon ba.
27O kyɛ ani iyikpa, odi okpafɔmgban kpaa ani mɛ oshɛ ba.>>
28Ungwɔ ntonɛ duu kiyayi mi iBetani, mi oyombo ekyoo iJodan, imbe

ngwi iJɔn le kyɔ inggisɛ iBatisima mani.

Dii ongwummala mgbi Imgbasho
29 Tegblifan iJɔn di iYesu kyɛ le ba mbon nɛta o gbɛɛ, <<Dii ongwummala

mgbi Imgbasho, ongwu nkyi kyelu alobube mgbi ɛsɛmani!
30 Li ongwu ani nya ema odzɛmgban gbɛɛ, <Inggisɛ oka kyɛma ngwu

ngha ani, ikyekyɛ o teyi ani dzɛ.>
31Ani abuani kpaa nose yon ba, kpaa itɔdzɛ ngwi ani ba le kyɔ inggisɛ

iBatisima yi eni ma, li ikye okyon tso mbi emi Israi.>>
32 Ta iJɔn si nu ma obwɛndɛ nɛni: <<Ani di Onodzi Osaan tashulu mi

esho dafi anyama mani wa tila dɔnkɛ ewo.
33Ani kika yon ba, nghaduu Imgbasho ndɔ ani esɔ owa kyɔ inggisɛ

iBatisima yi eni ma nya ani gbɛɛ, <Ongyulɔ ngwu abu di Onodzi mgbi ani
tila dɔnkɛ ewo ma, li ongwu ka kyɔ inggisɛ iBatisima yi Onodzi Osaan
aali.>

34Ani di kyɔ obwɛndɛ gbɛɛ nɛnɛ li Ongwɛ Imgbasho.>>

Engwafɔ mgbi iYesu emi ababɔ
35 Tegblifan nɛ iJɔn diyɛ kwudzɛ yi engwafɔɔn nghi efa.
36Ngwi o dili iYesu nyɛ le lu nɛta o gbɛɛ, <<Dii, li OngwɛMmala mgbi

Imgbasho ma aani!>>
37Ngwi engwafɔmgban ntonɛ fwo odzɛ ngwi o gbɔ nɛta, a kyɛdɔ iYesu.
38Ngwi iYesu kyata di ma kyan iyikpa nɛ, o byita gbɛɛ, <<Li ekyɛ ngwi

ema mina?>>
A gbɛɛ, <<Otsetse, li mi ole ngwi abu dzɛ?>>
39O gbɛɛ, <<Ba ta ema ka di.>>
Man a kɛ ka di imbe ngwi o dzɛmani, diyɛ dzɛyan mi egbe na olɔlɔ duu.

Onɔ li obyi enɛ ongwi onɔdɛ sini.
40Andru, ongwunɔ iSaimɔn iPyita, li onyi mi idzidzɛ inggisɛ efa ama

nfwo odzɛ ngwi iJɔn gbɔ di kyɛdɔ iYesu mani.
41Ungwɔ ababɔ ngwi Andru kyɔ yɔ, o pita iSaimɔn ongwunɔn nyan gbɛɛ,

<<Eyi tu Onagbɛ ngwu Imgbasho zondu ma wa>> (ongwu nli iKrestu nani).
42Nɛ o si kyon luba mbi iYesu.
IYesu din inɛ si gbɛɛ, <<Abu li iSaimɔn ongwɛ iJɔn. A ka kwu abu di

iKefa>> (ngwi a li kwun di iPyita, ngwi itan li ikwutsɛ nani).

IYesu kwu iFyilipi bɛyi iNataniɛ ela
43 Tegblifan iYesu wewo le lu iGalalia. O wa tu iFyilipi si nyan gbɛɛ,

<<Kyɛdɔ ani.>>
44 IFyilipi li inggisɛmi iBɛtsaida imbe onyi yi Andru bɛyi iPyita.

45 IFyilipi tu iNataniɛ si nyan gbɛɛ, <<Eyi tu ongwu iMose lɔ odzɛmgban
mi afɛmgbi ola, ongwu ama ogbɛɛsɛ kpaa lɔ odzɛmgban nani, iYesu
ongwi iNadzareti, ongwɛ iJose.>>

46 Ta iNataniɛ byita gbɛɛ, <<Ungwɔ osuse ka yagba tɔmi iNadzaretii?>>
IFyilipi gbɛɛ, <<Ba wa di.>>
47Ngwi iYesu di iNataniɛ kyɛ le to kwɛkwɛ nɛ, o gbɔdzɛmi ikpewon

gbɛɛ, <<Nɛnɛ li inggisɛ Israi otsitsi, ongwu atsika onyi dzɛmbon ba.>>
48 INataniɛ byita gbɛɛ, <<Abu kyɔsinɛse ye ani?>>
IYesu nu uka gbɛɛ, <<Ani di abu ngwi abu ka dzɛ ita andundu duuse ni

iFyilipi wa kwu abu ela.>>
49Man iNataniɛ byakpa ghatɔ gbɛɛ, <<Otsetse, abu li Ongwɛ Imgbasho;

abu li Utɔmgbi Israi.>>
50 IYesu gbɛɛ, <<Abu noyɛyɛ ikyekyɛ ani nya abu gbɛɛ ani di abu mi ita

andundu. O ka wa di ungwɔ ama nshewo ngha ntona kpaa.>>
51O diyɛ kiyayi gbɛɛ, <<N nya ema otsitsi, ema ka di esho ka kwulu lakɛ

asisa, engyesɔmgbi Imgbasho kale kɛ esho yɛ ba esɛmbi Ongwɛ Inggisɛ.>>

2
IYesu kyata eni yɛɛ eneekwɔ

1Mi egbe ongwu ta ma eba okwokyiikwokyi dzɛ ogalu iKana mi ɛsɛ
iGalalia. Onɔ iYesu dzɛ ele,

2 nɛ iYesu yi engwafɔmgban kpaa a bɔma eba okwokyiikwokyi nani.
3Ngwi eneekwɔ wa ngyɛ nɛ, onɔ iYesu nyan gbɛɛ, <<A sulu eneekwɔ

wuba.>>
4 IYesu nyan gbɛɛ, <<Onɛn, li ekyɛ ngwi abu kye ani le wokɛ ele? Onɔ

mgbi ani gyɔ waba.>>
5Onɔn si nya engbidɔ ntona gbɛɛ, <<Kyɔ alungwɔ ngwi o nya ema duu.>>
6Atankpɛ akwutsɛmgbi eni nghi egyin to kwɛkwɛmi imbe nani, itɔ

ngwi emi iJuda li sa ewoma mi odzɛɛdzɛ aletɔmgbi ama mani, ali atankpɛ
li kye ikpɔkpɔ eni mɛ osu lu osudiwyo.

7 IYesu nya engbidɔ ntona gbɛɛ, <<Kweni mbwo atankpɛ ntonɛ na.>> A si
kweni mbwo ma kyɛɛ kyɛɛ.

8 Ta o nya ma gbɛɛ, <<Onɛnɛ yɔ, mwa ka nu ongyukwo mgbi oga nɛ
tsatso na.>>
A si kyɔ dafi o gbɔmani,
9man ongyukwo mgbi oga nɛmbadi eni ngwi o kyatan yɛɛ eneekwɔ

nani. O ye imbe ngwi eneekwɔ nɛ tɔkyɛ ba, kpaa engbidɔ ama nkweni ma
ye. O kwu obongyaa ofufɛ ela lu enggengga,

10 ka gbɛɛ, <<Ali inggisɛ li teyi kye eneekwɔ osuse tasɛ se wa kye obube
ba olɛlɛ onɔ ngwi ingyoga wa ungwɔ kpakpa mani, nghaduu abu kye
osuse da nghataa ba onɛnɛni.>>

11Nɛnɛ li ambɛ okwulewo ongwi ababɔ ngwi iYesu kyɔmi iKana mi
iGalalia. O kye okwɔkwɔmgban tso, nɛta engwafɔmgban si kye oyɛyɛ
onuunu mgbi ama byikɛmbon.
IYesu gbosa ozu okwukwo osunu
Imgbasho mi iJerosalin

12Ungwɔnɛ wa ngyɛman o lu iKapenahun yi onɔn yi emi ongwunɔn
bɛyi engwafɔmgban. A la imbe na egbe efa.

13Ngwi oga owɛ owatɔ-watɔmgbi emi iJuda na wa dzɛ kwɛkwɛ nɛ, iYesu
lu iJerosalin.

14O ka to ifoozu okwukwo osunu Imgbasho mi iJerosalin nani, o di
inggisɛ tole kye mnda, mmala yi anyama le gya, angbeka sɔto ewo
adinyatsɛ tole nyinɛ awuya.

15 Ta o shi onitse mi osha, si lɔma onya duu tasɛmi ifoozu okwukwo
osunu Imgbasho, bɛyi emi mmala yi mnda tsatsa; o kye ganya awuya mi
adinyatsɛmgbi ama onyinɛ awuya di kyi kyata adinyatsɛma tukwu esɛ.

16Ama nkye anyama le gya ma o nya ma gbɛɛ, <<Gbelu ungwɔ ntonɛ
tasɛmmɛnɛ na! Kyɔnɛ ngwi ema kyata ozu mgbi Otsani yɛɛ idu!>>

17 Engwafɔ wɛ dafi a lɔ gbɛɛ, <<Okpitukwu mgbi ani mi ikye ozu mgbi
abu le gbɛmi itukwu mgbi ani dafi ola mani.>>

18 Emi iJuda byita gbɛɛ, <<Li ali ambɛ okwulewo ngwi abu ka yagba tso
eyi zukwu ni eyi difwi mfye ngwi abu sulun se kyɔ itɔ ungwɔ ntonɛnɛ?>>

19 IYesu nu ma uka gbɛɛ, <<Gbobu ozu okwukwo osunu Imgbasho nɛni,
ta ani ka yilen mbɛmi egbe eta.>>

20 Emi iJuda byun gbɛɛ, <<I kye onova ngwusefa dɔn egyin ombɛ ozu
nɛni, nghanɛ abu ka yilen mbɛmi egbe eta taa?>>

21Nghaduu ozu okwukwo osunu Imgbasho ngwi o le gbɔdzan na li ewo
mgban.

22Mi onɔ ngwi a wa kyilon mi ikwongye ma se engwafɔɔn wa ka wɛ
odzɛ ngwi o teyi gbɔ nani. Man a si noyɛyɛmi afɛ bɛyi elodzɛ ngwi iYesu
teyi gbɔ.

23Dafi o ka dzɛ iJerosalin mi oga owɛ owatɔ-watɔmgbi emi Israi nɛ,
inggisɛ kwuba di ambɛ okwulewo ama ngwi o le kyɔ nɛta, a noyɛyɛmi iyi
mgban.

24Nghaduu iYesu gbela kye ewon nu ma ba, bana o ye ngyɛ ali inggisɛ
duu.

25O mina obwɛndɛmgbi inggisɛ ikye inggisɛ ba, ikyekyɛ o teyi ye ungwɔ
nwodzɛmbi inggisɛmani.

3
INikodemu kɛ mbi iYesu

1 Inggisɛ iFarasi oka nose dzɛ iyin di iNikodemu, o li onyi mi idzidzɛ
mgbi ama o gbe emi iJuda teyi.

2O ba mbi iYesu mi otu wa nyan gbɛɛ, <<Otsetse, eyi ye abu li otsetse
nkyɛmbi Imgbasho. Bana inggisɛ onyi ka yagba kyɔ ambɛ okwulewo ama
ngwi abu le kyɔ nɛ ba ni Imgbasho dzɛyan bayɔ.>>

3 IYesu nu uka gbɛɛ, <<N le nya abu otsitsi, inggisɛ onyi ka yagba di esutɔ
mgbi Imgbasho gbɛ ba se ni a yilen mba akpe efa.>>

4 INikodemu byita gbɛɛ, <<A ka kyɔsinɛse yile inggisɛmba ngwi o yɛɛ
omyinɛ nɛ? O ka yagba yɛ kaka ifu mbi onɔn akpe ongwu fan ni a yilon
mba gbɛɛ?>>

5 IYesu gbɛɛ, <<N le nya abu otsitsi, inggisɛ onyi ka kaka esutɔmgbi
Imgbasho ba se a ka mban mi eni bɛyi Onodzi.

6Mmbwɛ yi eyi li mba mmbwɛ yi eyi, Onodzi li mba onodzi.
7No ka kwulu abu ewo mi odzɛ ngwi ani gbɔgbɛɛ, <Se a ka yile abu mba

na ba.>
8Awo li fa lu imbe ngwi i mina. Abu ka fwo owulu-wulu mgban kpaa

abu ka ye imbe ngwi i tɔkyɛ hona imbe ngwi i le kɛ ba. Li ngha ndzɛ yi ali
inggisɛ ngwu a mban mi Onodzi aali.>>

9Nɛ iNikodemu byita gbɛɛ, <<Ka kyɔsinɛse ungwɔnɛ ka dzɛ ngha gbɛ?>>

10 IYesu gbɛɛ, <<Ngwi abu li otsetse mgbi emi Israi nɛ kpaa, abu yagba
difwi ungwɔ ntonɛ lo?>>

11N le nya abu otsitsi, eyi ye ungwɔ ngwi eyi le gbɔ, eyi dile nu obwɛndɛ
mi ungwɔ ngwi eyi di, nghaduu ema gbela yi obwɛndɛmgbi eyi ba.

12Ani gbɔdzɛ yi abu mi ungwɔ ongwi ɛsɛ nɛ kpaa abu noyɛyɛ ba; ma ka
kyɔsinɛse ngwi abu ka noyɛyɛ kini Ani gbɔdzɛ yi abu mi ungwɔ ongwi
esho?

13 Inggisɛ onyi kpaa kɛ esho ye ba se li Ongwɛ Inggisɛ nkyɛ esho nɛni.
14Dafi iMose nose byi ifa kyilen esho mi okwɛsɛ na li ngha a ka wa kyile

Ongwɛ Inggisɛ esho kyɛmɛ aali,
15 adzi inggisɛ ngwu noyɛyɛmbon yɔ no ka dzili ba, kpaa no tu oshishe

gyegwu.
16 <<Lubana Imgbasho di ɛsɛ nɛ kpan itukwu jo o kye Ongwan onyi

kpokpo nu, gbɛɛ ali inggisɛ nnun oyɛyɛ ta no ka dzili ba, kpaa no tu
oshishe igyegwu.

17 Bana Imgbasho dɔ Ongwan esɔ ba ɛsɛ ikye owa fwo ɛsɛ ikwɔ nun
obube ba, kpaa li ikye ni ɛsɛ watɔ ikpewon.

18Ali inggisɛ nnun oyɛyɛ yɔ o ka dzili ba, kpaa ali inggisɛ nnun oyɛyɛ
bayɔ teyi dzili wa ikyekyɛ o noyɛyɛmi iyi mgbi Ongwɛ Imgbasho onyi
kpokpo na ba.

19Nɛnɛ li ikwɔma aani: Osa ba ɛsɛ nɛni, kpaa inggisɛ nghao mina iifu
ngha osa ikyekyɛ okyɔɔkyɔmgbi ama li ibwubwe.

20Ali inggisɛ nkyungwɔ ibwubwe yɔ, o di osa lanyi nghanɛ o ka gbela ba
imbe ngwi osa dzɛ ba di ali ibwubwe mgban wa dɔ ododa.

21Nghaduu inggisɛ nkye otsitsi teyi yɔ, o ka ba imbe ngwi osa dzɛ zukwu
nu ma difwi saan gbɛɛ ungwɔ ngwi ongwu kyɔ nɛ kyɛmbi Imgbasho.>>

Obwɛndɛ mgbi iJɔn ikye iYesu
22Ngwi ungwɔnɛ wa nyɛ nɛta iYesu yi engwafɔɔn tasɛ lu ikpɛsɛ iJudia,

ka kye egbe gwee yi ama le kyɔma iBatisima.
23Onɔ na iJɔn kpaa le kyɔ iBatisima mi Ayenɔ kwɛkwɛ yi iSalin, ikyekyɛ

eni kwoba ba, inggisɛ dile ba tonya ba gbɛɛ ni iJɔn kyɔma iBatisima.
24 (Ungwɔnɛ li onɔ ngwi a kye iJɔn wo obawi waba mani.)
25Angwodzɛ tɔmi idzidzɛmgbi engwafɔ iJɔn angbeka bɛyi inggisɛ iJuda

oka mi odzɛ ewo ofwɔɔfwɔ.
26A ba mbi iJɔn wa gbɔ yan gbɛɛ, <<Otsetse, inggisɛ ndzɛ yi abu nose mi

oyombo iJodan ongwu abu kyɔ obwɛndɛ saan mi ikyon na, o le kyɔ
iBatisima, ma ali inggisɛ duu le lu mbon.>>

27 IJɔn nu uka mi odzɛ nɛ gbɛɛ, <<Inggisɛ ka yagba kyungwɔ ba sede ni
Imgbasho ongwi esho kye nun yɔ.

28 Ema abuema ka kyɔ obwɛndɛ gbɛɛ ani teyi nya ema gbɛɛ, <Ani li
iKrestu ma ba a dɔɔdɔ ani esɔ teyun ta.>

29Ongyaa ofufɛ li mgbi obongyaa ofufɛ. Uka mgbi obongyaa li fwoofwo
yi obongyaa, o di li mbwo yi atsa onɔ ngwi o fwo ela mgbi obongyaa mani.
Atsa na li mgbi ani, di li ngha ngwi atsa mgbi ani li mbwumbwo aali.

30 IYesu ka sheeshe lu iyayi, ani ka yɛɛyɛ esɛ.
31 <<Ongwu nkyɛ esho ba ma ngha duu, ongwu ntɔkyɛ ɛsɛma li mgbi

ɛsɛ, o li gbɔdzɛ dafi inggisɛ nkyɛ ɛsɛ. Ongwu nkyɛ esho ma ngha duu.
32O kyɔ obwɛndɛmi ungwɔ ama ngwi o fwo diyɛ di, kpaa inggisɛ onyi

gbela yi obwɛndɛmgban ba.
33 Inggisɛ ngbela yan gbela gbɛɛ Imgbasho li otsitsi.

34 Lubana ongwu Imgbasho dɔn esɔma gbɔ elodzɛmgbi Imgbasho,
Imgbasho nun mfye mgbi Onodzi odondu ba.

35O kpa Otsɔn itukwu o di kye alungwɔ duu dɔn ubɔ.
36Ali inggisɛ ngwu nu Ongwɛ oyɛyɛ yɔ dzɛ yi oshishe ogyegwu, ali

inggisɛ nfwa Ongwɛ yɔ ka di oshishe ba, lubana itingga mgbi Imgbasho ka
dzɛyan gyegwu.>>

4
IYesu gbɔdzɛ yi ongyaa iSamaria

1 Emi iFarasi fwo gbɛɛ iYesu nghao le tu ama okyɛdɔn dile kyɔma
iBatisima ngha iJɔn,

2 yama li iYesu abɔn le kyɔ iBatisima ba, kpaa li engwafɔɔn le kyɔ.
3 IYesu wa ye nghanɛman, o dzata ayɛsɛmgbi iJudia yidɔ lu iGalalia.
4 I wogyɔ ngwi o ka nyɛ ongwi iSamaria.
5Nɛ o wa to igeli mgbi iSamaria oka ngwi a li kwun di iSika, kwɛkwɛ yi

ongwɛ imbe ngwi iJeko kye nu iJose ongwan nani.
6 Ibuga mgbi iJeko dzɛ imbe nani, dafi indɛmgbi agaba kwu iYesu nɛ, o

sisɛmi ewo ibuga ngwi onɔ dɔ idzidzɛ udɛ sini.
7Onɔ ngwi ongyaa iSamaria ba owa kweni nɛ, iYesu byun gbɛɛ, <<O ka

nu ani eni owawa wɛ?>>
8 (Engwafɔmgban lu ifu igeli oka gya ungwogye.)
9Ongyaa iSamaria na nyan gbɛɛ, <<Abu li inggisɛ iJuda, ani li ongyaa

iBatlomi. Kyɔsinɛse ngwi abu le bɔ ani eni owawa?>> (Bana emi iJuda li
kwokyi yi emi iBatlomi ba.)

10 IYesu gbɛɛ, <<Ni abu ki ye umba mgbi Imgbasho ndzɛmi ikye mgbi
abu bɛyi inggisɛ nle bɔ abu eni owawa nɛ yɔ, abu kika bɔ ta, o kika nu abu
eni mgbi oshishe.>>

11Ongyaa na gbɛɛ, <<Ongyukwo, abu dzɛ yi odi okweni ba, ibu nɛ kɛma
abu ka tu eni mgbi oshishe nɛmi ole?

12Abu shewo ngha otseyi iJeko nkye ibuga nɛ nu eyi di weni mi ele
abuon, ngwi ɛngbɛmgban kpaa wa bɛyi ifyungwɔmgban naa?>>

13 IYesu nyan gbɛɛ, <<Ali inggisɛ nweni nɛ yɔ ekweni ka yɛ kwun,
14 kpaa ali inggisɛ nweni ngwi Ani kye nun yɔ ekweni ka kwun wuba.

Mi otsitsi, eni ngwi Ani kye nun na ka yaan uteeni di kale fɛ nghataa kaka
oshishe gyegwu.>>

15Ongyaa na nyan gbɛɛ, <<Ongyukwo, nu ani eni nani adzi ni ekweni ka
kwin wuba, nin di nya yi eni owa kwɔɔkwɔ.>>

16 IYesu nyan gbɛɛ, <<Ka kwu obabu ela no ba.>>
17O gbɛɛ, <<Ani dzɛ yi ongyulɔ ba.>>
IYesu gbɛɛ, <<O gbɔ ayin dafi abu gbɛɛ abu dzɛ yi ongyulɔ ba nani.
18Otsitsi, abu teyi sulu engyulɔ nghi eda, ongwu abu dzɛyan onɛnɛ nɛ

kpaa li obabu ba. Odzɛ ngwi abu kwa gbɔ nɛ li otsitsi.>>
19Ongyaa na gbɛɛ, <<Ongyukwo, dzɛ ani dafi abu li oyegbɔmani.
20 Emi otseyi teyi li sunu Imgbasho mi unggwɔ nɛni, nghaduu ema emi

iJuda yɔ li gbɛɛ li mi iJerosalin kyɛmɛ ngwi eyi ka sunu Imgbasho.>>
21 IYesu ghatɔ gbɛɛ, <<Ongyaa, nu ani oyɛyɛ, onɔ kyɛma ngwi ema ka wa

sunu Otsɛ Imgbasho mi unggwɔ nɛ hona mi iJerosalin kpaa wuba.
22 Ema emi iBatlomi le sunu ungwɔ ngwi ema yon ba; eyi emi iJuda yɔ,

eyi le sunu ungwɔ ngwi eyi yon, bana owatɔ-watɔ kyɛmbi emi iJuda.

23 Lubana onɔ kyɛma di li onɔma aani, ngwi ali inggisɛ osunu mi otsitsi
ka sunu Otsɔn Imgbasho mi onodzi bɛyi otsitsi kyɛmɛ, lubana li itɔ ama
osunu ngwu Otsɔ Imgbasho le pita ma aali.

24 Imgbasho li Onodzi, ama osunun nu ma sunun mi onodzi bɛyi otsitsi
kyɛmɛ.>>

25Ongyaa na gbɛɛ, <<Ani ye Onagbɛ (ongwu a kwun di iKrestu ma)
kyɛma. Onɔ ngwi o wa ba yɔ, o ka nu eyi osa mi alungwɔ duu.>>

26Man iYesu ghatɔ gbɛɛ, <<Li ani ma jo le gbɔdzɛ yi abu aani.>>

Engwafɔ iYesu yɛ wa tun
27Mi onɔ na mata engwafɔmgban yɛman i kwulu ma ewo dafi iYesu le

gbɔdzɛ yi ongyaa mani. Nghaduu inggisɛ onyi byita gbɛɛ, <<Li ekyɛ ngwi
abu mina naadi kyɔnɛ ngwi abu le kponya yi ongyaa baa?>>

28 Ta ongyaa na dzata ishe eni mgban, yɛ lu igeli ka nya ali inggisɛ duu
gbɛɛ,

29 <<Ba na, wa di inggisɛ ngwu nya ani alungwɔ ngwi ani plɛ kyɔ tsatsa
nɛni. Li iKrestu ma dɛn hoo?>>

30A tasɛmi ogalu kpatsɛ ofɛ le lu mbon.
31Duuse nu ma ba yɔ, engwafɔɔn tɛkyɛ yan gbɛɛ, <<Otsetse, gye

ungwogye.>>
32Nghaduu iYesu nya ma gbɛɛ, <<Ani sulu ungwogye ongwi ema ye ba

mani.>>
33Nɛman engwafɔɔn tole gbɔ yi ewoma gbɛɛ, <<Naadi inggisɛ oka kye

ungwogye wa nun?>>
34 IYesu gbɛɛ, <<Ungwogye mgbi ani, li okyɔ itukwu mgbi Ongwu ndɔ

ani esɔ di ngyɛlu idɔmgban ngwi o wo ani mani.
35 Ema li gbɛɛ, <I sisi ofyia enɛ duuse onɔ oshɛ etɔ ka gyɔ baa>? Nin nya

ema, kwulu inɛ di okwɔ na! A myɛ gyɔ oshɛ-shɛ.
36Onɛnɛ kpaa a le kpa inggisɛ oshɛ etɔmi idɔmgban, o dile shɛ etɔmgbi

oshishe ogyegwu na onɛnɛni, ikye ni inggisɛ ofwe etɔ bɛyi inggisɛ oshɛ etɔ
wa dzɛ yi atsa yi ewoma.

37Nghanɛ elodzɛ ngbɛɛ, <Inggisɛ oka fwe-fwe etɔ oka di shɛ-shɛ na li
otsitsi.>

38N dɔ ema esɔ le ka shɛ etɔ ngwi li ema kya ba. Angbeka teyi kyɔlu idɔ
nsunɔmani ta ema tu mgbede mi idɔmgbi ama.>>

Emi iBatlomi kwuba noyɛyɛ
39 Emi iSamaria kwuba mi igeli na nu iYesu oyɛyɛmi ikye obwɛndɛmgbi

ongyaa nani, ngwi o gbɛɛ, <<O nya ani alungwɔ ngwi ani teyi kyɔ
tsatsadu.>>

40Nghanɛ ngwi emi iSamaria ba mbon nɛ, a tɛkyɛ nun gbɛɛ no dzɛ yi
ama, man o si lela yi ama egbe efa.

41 Elodzɛmgban ogbɔɔgbɔ nu inggisɛ kwuba yɛɛ ama onoyɛyɛ.
42A nya ongyaa na gbɛɛ, <<Eyi noyɛyɛmi elodzɛ ngwi abu nya eyi na ta

ba, onɛnɛ eyi fwo mi adɔ ibeyi, eyi di ye gbɛɛ ongyulɔ nɛ otsitsi-otsitsi o li
Onagbɛmgbi ɛsɛ nɛni.>>

IYesu ngyɛlu ongwɛ ongyukwiidɔ
oka ootse

43Ngwi egbe efa na nyɛ nɛta iYesu lu iGalalia.
44 (Bana ongwu abuon teyi gbɛɛ oyegbɔ sulu mmwɛmi ɛsɛ udan ba.)

45Ngwi o kaka iGalalia nɛman emi iGalalia kyɔn onɔ. A di ungwɔ ama
ngwi o kyɔmi iJerosalin tsatsa mi oga owɛ owatɔ-watɔmgbi emi Israi
nani, ikyekyɛ ama kpaa kɛ ele.

46O diyɛ kɛ igeli iKana mi ayɛsɛmgbi iGalalia imbe ngwi o kyata eni yɛɛ
eneekwɔ nani. Ongbodzi inggisɛ idɔmgbi utɔ oka ongwan la ootse mi ɛsɛ
iKapenahun.

47Ngwi inggisɛ nɛ fwo gbɛɛ iYesu dzata iJudia luba iGalalia nɛ, o si kɛ
mbon ka tɛkyɛ nun gbɛɛ no ba wa bwe ongwan ongwu ndotse kaka
ikwongye nani.

48Nɛ iYesu nyan gbɛɛ, <<Se ni ema di ambɛ yi ungwɔ okwulewo bayɔ
ema ka noyɛyɛ ba.>>

49Ongbodzi inggisɛ idɔmgbi utɔ na gbɛɛ, <<Ongyukwo, ba vla duuse ni
ongwani wa kwulu.>>

50 IYesu gbɛɛ, <<O ka yagba lu, unka ka kyɔ ongwabu ba.>> Inggisɛ na
gbela yi odzɛ ngwi iYesu gbɔ nɛ taman o si lu.

51Ngwi o kale kɛ ofɛmani engbidɔmgban wa nyan gbɛɛ ewo gbosa lo
ongwan.

52O byi ma onɔ ngwi ewo gbosa lon mani, a gbɛɛ, <<Li obyi onyi mi onɔ
ngwi awo dzanta.>>

53Man otsɔn difwi dafi li onɔ na yɛyɛ ngwi iYesu gbɛɛ, <<Ongwabu ka
dzɛ oshishe.>> Nɛta ongwu yi etɔmgban duu noyɛyɛ.

54 Li ambɛ okwulewo ongwu fan ngwi iYesu kyɔmi onɔ ngwi o dzata
iJudia luba iGalalia aani.

5
IYesu ngyɛlu inggisɛ ootse mi ondu ibu

1Onɔ oka nɛ, iYesu di yidɔ kɛ iJerosalin mi oga mgbi emi iJuda.
2 Ibu mmala dzɛ ogalu iJerosalin ngwi a li kwun di Onufɛ Ogalu Mmala

ngwi dzɛ yi iwulu opo nghi eda, iyin mi ondu iHibru li iBɛtesda.
3 Ibyi inggisɛ ama ndotse lato opo ntonani, ama obinɛ, ama ogbikye

tukwu esɛ, bɛyi ama ngwu alewo kwulu. [
4Ongyesɔ li kyɛ esho wa kaka eni nani, di kyɔ akpeni: inggisɛ ongwu

ababɔ nkaka mi onɔ ngwi akpeni le gbo na yɔ, ali ootse mgban duu li
ngyɛ.]

5 Inggisɛ oka nose ladzɛmmanani ngwu dotse onova osudiwyo
diwyegyata.

6Onɔ ngwi iYesu din ladzɛmmana di difwi gbɛɛ o dzɛmi ootse na onɔ kɛ
nɛ, o byun gbɛɛ, <<I mina abu gbɛɛ ni ootse mgbi abu ngyɛɛ?>>

7 Inggisɛ ootse na si nu uka gbɛɛ, <<Ongyukwo, ani dzɛ yi inggisɛ onyi
nka ya ani abɔ kye ani kaka ibu onɔ ngwi a kyɔ akpeni ba. Ni ani le fya
gbɛɛ nin kaka ta inggisɛ oka li teyi ani.>>

8Nɛ iYesu nyan gbɛɛ, <<Kyato! Kyi kyelu obutu mgbi abu, kyikyɛ.>>
9 Labɔlabɔmata ootse mgban ngyɛ; o kyi kyelu obutu mgban si kyikyɛ.
Mi egbe ngwi ungwɔnɛ kyɔma li egbe otonyewo,
10 nɛta emi iJuda ntona nya inggisɛ ngwu a ngyɛlun ootse na gbɛɛ, <<Li

egbe otonyewo; ola fwa gbɛɛ ni abu ka kye obutu mgbi abu ba.>>
11Nghaduu o nu uka gbɛɛ, <<Inggisɛ ongwu ngyɛlu ani ootse na nya ani

gbɛɛ, <Kyi kyelu obutu mgbi abu kyikyɛ.> >>
12Nɛ a byun gbɛɛ, <<Li ali inggisɛ nya abu gbɛɛ ni abu kyelu obutu mgbi

abu kyikyɛ?>>

13 Inggisɛ ngwu a ngyɛlun ootse na ye inggisɛma ba, ikyekyɛ iYesu lu
dzanta kaka ifu ibyi inggisɛ.

14Onɔ gwee nɛ iYesu wa din mi ozu okwukwo osunu Imgbasho mi
iJerosalin si nyan gbɛɛ, <<Dika, abu yɛɛ saan onɛnɛni. Ka kyɔ alobube
wuba di ungwɔ ntimbi nghaabɔ nɛ wa kyɔ abu.>>

15 Inggisɛ na yɛ lu ka nya emi iJuda ntona gbɛɛ li iYesu dzikan ngyɛlu
ongwu ootse.
Oshishe ikpewo Ongwɛ

16Nghanɛ emi iJuda ntona wita opita iYesu mgbɛkyɛ ngwi o ngyɛlu
inggisɛ ootse mi egbe otonyewo.

17 IYesu si nya ma gbɛɛ, <<Otsani le kyidɔmgban alonɔ duu, li ngha ngwi
ani kpaa le kyɔ aani.>>

18Mi ikye odzɛ nɛ emi iJuda ntonɛ fya mi oglijo mgbi ama duu ongwɔn;
ikyegbɛɛ o le mbe ola mgbi egbe otonyewo ta ba, kpaa o dile kwu
Imgbasho gbɛɛ Otsongwu, okye ewon yɛɛ ungwonyi yi Imgbasho.
Mfye mgbi Ongwɛ

19 IYesu nu ma uka sini: <<N nya ema otsitsi, Ongwɛ ka yagba kyɔ
unkonyi abuon ba; o ka kyungwɔ ngwi o di Otsɔn le kyɔma kyoon ta,
bana alungwɔ ngwi Otsɔn kyɔma Ongwɛ kpaa li kyɔ ngha yɛyɛ.

20 Ikyesinɛ Otsɔngwɛ di Ongwɛ kpan itukwu di tson alungwɔ ngwi
Ongwu li kyɔ duu. Ɛɛn, ikyegbɛɛ no kwulu ema ewo yɔ, ungwɔ ama nngha
ongyɛlu inggisɛ nɛ ootse kpaa, Otsɔn ka kye tson.

21Dafi Otsɔn li kyile inggisɛ ikwukwɔ di li kye oshishe nu ma nɛ, li ngha
ngwi Ongwɛ kpaa li kye nu ama ngwu ongwu mina okye nu aali.

22Nghaduukpaa Otsani li gbɔ inggisɛ onyi ikwɔ ba, o yile ikwɔ ogbɔɔgbɔ
duu wo Ongwɛ abɔ,

23 ikyegbɛɛ nu ma kye mmwɛ nu Ongwɛ dafi a li kye nu Otsɔn kpaa yɛyɛ
mani. Inggisɛ nkye mmwɛ nu Ongwɛ ba Otsɔn ndɔn esɔma kpaa o nun
mmwɛ ba.

24 <<N nya ema otsitsi, inggisɛ nfwo elodzɛmgbi ani di nu ongwu ndɔ
ani esɔma oyɛyɛ yɔ, o dzɛ yi oshishe ogyegwu. O dika dzili ba; o fa mi
ikwongye luba oshishe.

25N nya ema otsitsi, onɔ kyɛma, i di ba kpaa wa ngwi emi ikwukwɔ ka
fwo ela mgbi Ongwɛ Imgbasho, ama nfwo ma ka dzɛ oshishe.

26Dafi Otsɔngwɛ dzɛ yi oshishe abuon nɛ, li ngha ngwi o nu Ongwɛ kpaa
dzɛ yi oshishe abuon aali.

27Nghanɛ o di nun mfye ogbiikwɔ ikyekyɛ o li Ongwɛ Inggisɛ.
28 <<No ka kwulu ema ewo mi ungwɔnɛ ba, ikyena onɔ kyɛma ngwi ama

nlato endzi duu ka fwo ela mgban
29 di tasɛmi endzi. Ama nkyɔ osuse ka kyato dzɛ oshishe, ama nkyɔ

obube ka kyato kaka odzili-dzili.
30Ani abuen ka yagba kyɔ unkonyi ba; ani li gbiikwɔ dafi ani fwo ma

kyoon, ma ikwɔmgbi ani li otsitsi, ikyesinɛ ani mina okyungwɔ ongwi
itukwu ani ba, kpaa itukwu mgbi ongwu ndɔ ani esɔmani.
Obwɛndɛ mi odzɛ mgbi iYesu

31 <<Ni ani kyɔ obwɛndɛmi odzɛmgbi ani abuani yɔ, obwɛndɛ na wuuta
ba.

32 Inggisɛ oka dzɛma nli kyɔ obwɛndɛmi odzɛmgbi ani, ma ani ye
obwɛndɛmgban li otsitsi.

33 <<Abu dɛsɔ kɛmbi iJɔn, o di kyɔ obwɛndɛmi ikye otsitsi.

34 Li ogbɛɛ Ani mina obwɛndɛmgbi inggisɛ owamyɛ ba; kpaa Ani gbɔ
ntonɛ ikyegbɛɛ ni ema watɔ.

35 IJɔn nose dzɛ dafi ipitila nle gbɛ dile gbosa mani, ema dzɛ yi atsa mi
ongwonɔ gwee ikye ogbɛ osa mgban.

36 <<Ani dzɛ yi obwɛndɛ nsundo ngha mgbi iJɔn nani. Mi ikye idɔ ngwi
Otsani kye nu ani gbɛɛ ni ani ngyɛlu nɛni, ngwi ani le kyɔ nɛ, i tso
obwɛndɛ gbɛɛ Otsani dɔ ani esɔ.

37Otsani ndɔ ani esɔ abuon teyi kyɔ obwɛndɛmi odzɛmgbi ani. Ema
fwo ela mgban hona di odzɛɛdzɛmgban ye ba,

38 elodzɛmgban kpaa wodzɛmbi ema ba, ikyena ema nu ongwu o dɔn
esɔ nɛ oyɛyɛ ba.

39 Ema kpayi elodzɛ Imgbasho nɛ saan ikyekyɛ ema tsɛwɛ gbɛɛ li mi ele
ngwi ema tu oshishe gyegwu. Ma li elodzɛ Imgbasho ntonɛ kyɔ obwɛndɛ
mi ikye odzɛmgbi ani,

40 nghaduu ema fwa oba mbi ani wa tu oshishe.
41 <<Ani mina mmwɛmgbi inggisɛ owamyɛ ba,
42 kpaa ani ye ema. Ani ye dafi ema dzɛ yi okpitukwu mgbi Imgbasho

mi itukwu mgbi ema ba mani.
43Ani ba mi iyi mgbi Otsani, nghaduu ema gbɛ ani ba; kpaa ni inggisɛ

oka ba mi iyi mgbi ewon yɔ, ema ka gban.
44 Ema ka noyɛyɛ sinɛ, ngwi ema le mina mmwɛmbi ewema, kpaa le

pita mmwɛ nkyɛmbi Imgbasho yuon ta ba?
45 <<Nghaduu ka tsɛwɛ gbɛɛ li Ani ka gbe odzɛ wo ema ewo mbi Otsani

ba. Li iMose ngwu ema kye itukwu mgbi ema byi mbon na ka gbe odzɛ wo
ema ewo aali.

46Ni ema ki nu iMose oyɛyɛ yɔ, ema kika nu ani kpaa oyɛyɛ, ikyesinɛ o lɔ
ungwɔmi odzɛmgbi ani.

47Kpaa ngwi ema noyɛyɛmi ungwɔ ngwi o lɔ ba nɛ, ema ka noyɛyɛmi
odzɛ ngwi ani gbɔ sinɛ?>>

6
IYesu byi inggisɛ idubu eda enbwa

1Ngwi ungwɔnɛ wa nyɛ nɛ, iYesu fooye lu byulu mi agya Ekyoo
Okwukwo mgbi iGalalia (ngwi a di li kwun di ekyoo iTiberia kpaa nani),

2 nɛ ibyi inggisɛ kpakpa kyɛdɔn ikyekyɛ a di ambɛ okwulewo ngwi o kyɔ
mbi emi ootse mani.

3Man iYesu tɔ lu unggwɔ ka sisɛ yi emi ongwafɔɔn.
4Oga owɛ owatɔ-watɔmgbi emi iJuda dzɛ kwɛkwɛmi onɔmani.
5Ngwi iYesu kyile inɛ esho di ibyi inggisɛ kpakpa kyɛ le ba mbi ongwu

nɛ, o si byi iFyilipi gbɛɛ, <<Li mi ole ngwi eyi ka gya ibredi nu inggisɛ
ntonɛ gye?>>

6 IYesu byita nɛ ikye ombadun ta, ikyesinɛ o teyi ye mi itukwu mgban
ungwɔ ngwi ongwu ka kyɔ.

7 IFyilipi nun uka gbɛɛ, <<Udza okpa idɔmgbi ofyia egyata kpaa ka mɛ
ogya ibredi nu ma tsan aba kpatsɛ ba!>>

8Ongwafɔmgbi iYesu oka, Andru, ongwunɔ iSaimɔn iPyita si gbɛɛ,
9 <<Ongwongyulɔ dzɛmmɛnɛni ngwu dzɛ yi ibredi ngwi a kyɔmi ibale

nghi eda bɛyi ongwɛ abatsa efa, ntonɛ ka to ole mbi ibyi inggisɛ ntonɛ?>>
10 IYesu si gbɛɛ, <<Ni inggisɛ ntonɛ sisɛ.>> Oshɛ kyinda mi imbe na

kpakpa man inggisɛ ntona sisɛmi ele, engyulɔmɛ dafi idubu eda sini.

11 IYesu si kyelu ibredi kye angba nu Imgbasho man kye nu engwafɔ
mgban nu ma kye gha inggisɛ ntonani, o di kyɔ ngha yi mmbweni yɛyɛ,
ama duu gye dafi a mina mani.

12Ngwi inggisɛ duu tu gye gyɔlo ma nɛ, o si nya engwafɔɔn gbɛɛ, <<Kyi
salu ambulu nsisi ma kwakye mbonyi ni unkonyi ka nyanya ba na.>>

13A si kye salu ambulu ibredi ibale nghi eda ngwi a gye sisi ma mbwo
uya nghi iwyodefa.

14Dafi inggisɛ ntona di ambɛ okwulewo ngwi iYesu kyɔ nɛ, a gbɛɛ, <<Mi
otsitsi yɔ, nɛnɛ li oyegbɔ nwogyɔ gbɛɛ o ka ba ɛsɛmani.>>

15Ngwi iYesu di gbɛɛ, a wewo ogye ongwu utɔmi abumfye nɛ, o wulɛ lu
unggwɔ ka dzɛ yuon.
IYesu kyikyɛ mi ikye eni

16Mi onɔdɛ nani, engwafɔɔn kɛ utɔ,
17 a kaka uwaa le fooye lu iKapenahun dafi imbe yifu wa, kpaa iYesu ba

wa tu ma waba.
18Awo wa le fa fyumfye, dile gbe akpeni.
19Dafi a fa uwaa kɛmɛ imai eta naadi eta dɔ itsitsi nɛ, a di iYesu kyikyɛ

mi ikye eni le ba kwɛkwɛ yi ama, ta imio wo ma.
20Nghaduu o nya ma gbɛɛ, <<Li Ani, ka mio ba na.>>
21Nɛ a mina okyon kaka uwaa, ntunto nɛta uwaa to ondu esɛmi imbe

ngwi a le kɛmani.
22 Tegblifan ibyi inggisɛ ama nto oye utɔ agya oka nɛ difwi gbɛɛ li uwaa

onyi ta bɛdzɛmmana edɛdɛma iYesu edɛdɛ kaka yi engwafɔɔn ba, a lu
yuoma.

23Nɛ uwaa angbeka kyɛ iTiberia wa bɛsɛ kwɛkwɛ yi imbe ngwi inggisɛ
ntona gye ibredi mi onɔ ngwi Otsɛ iYesu nose kye angba nu Imgbasho
nani.

24Ngwi ibyi inggisɛ ntona di gbɛɛ, iYesu naadi engwafɔmgban to
mmana wuba nɛ, a kaka uwaa ntona lu oyombo iKapenahun oka pitan.
IYesu ungwogye mgbi oshishe

25Ngwi a tun mi oyombo utɔ nɛ, a byun gbɛɛ, <<Otsetse, li alonɔ ngwi
abu to mmɛnɛ?>>

26 IYesu nu ma uka gbɛɛ, <<N nya ema otsitsi, ema le pita ani ikyegbɛɛ di
ema di ambɛ okwulewo ba, kpaa li ikyegbɛɛ ema gye ungwogye kpakpa
tolo.

27Ka kyidɔmi ikye ungwogye nli mbe ba, kpaa mi ikye ungwogye nka
dzɛ ba oshishe igyegwu ngwi Ongwɛ Inggisɛ ka kye nu ema mani, ikyesinɛ
Imgbasho Otsɔn teyi kye ambɛmgbi ogbela ungwɔ nun.>>

28Nɛ a byi iYesu gbɛɛ, <<Li alungwɔ ngwi eyi ka kyɔ kyɛmɛ ikye okyidɔ
ama ngwi Imgbasho mina?>>

29 IYesu si nu uka gbɛɛ, <<Idɔmgbi Imgbasho ma li ongwu aani: li
onoyɛyɛmbi ongwu Imgbasho dɔn esɔ nɛni.>>

30Nghanɛ a byun gbɛɛ, <<Li ali ambɛ okwulewo ngwi abu ka kyɔ ikye ni
eyi diyɛ nu abu oyɛyɛ? Li alungwɔ ngwi abu ka kyɔ?

31 Emi otsikyeyi nose gye imana nkyɛ esho kyɛ, mi okwɛsɛ dafi ngwi a
tsekise lɔ gbɛɛ: <O kye ungwogye kyɛ esho nu ma gye mani.> >>

32 IYesu nya ma gbɛɛ, <<N nya ema otsitsi, li iMose kye ungwogye nkyɛ
esho na nu ema ba, kpaa li Otsani kye ungwogye otsitsi nkyɛ esho na nu
ema.

33 Ikyekyɛ ungwogye mgbi Imgbasho li ongwu nkyɛ esho ba esɛ wa kye
oshishe nu ɛsɛ nɛni.>>

34A gbɛɛ, <<Ongyukwo, le nu eyi ungwogye na alegbe-alegbe.>>
35Nɛ iYesu nya ma gbɛɛ, <<Li ani li ungwogye mgbi oshishe, inggisɛ nba

mbi ani yɔ enbwa ka dɔn wuba, inggisɛ ndi nu ani oyɛyɛ yɔ ekweni ka
kwun wuba.

36Kpaa dafi Ani nya ema ma, ema di ani wa, nghaduu ema noyɛyɛ ba.
37Ama ngwu Otsani kye ma nu ani duu a ka ba mbi ani, ali inggisɛ ndi

ba mbi Ani duu n ka lɔn onya ba.
38 Ikyena Ani kyɛ esho ba esɛ owa kyɔ owitukwu mgbi ani ba, kpaa okyɔ

owitukwu mgbi ongwu ndɔ ani esɔmani.
39Ma nɛnɛ li owitukwu mgbi ongwu ndɔ ani esɔma aani: gbɛɛ ama

ngwu ongwu gbe nu ani duu onyi kpaa no ka byulu mi ele ba, kpaa ni Ani
kyile ma esho mi egbe ongwi olɛlɛ.

40 Lubana owitukwu mgbi Otsani li ogbɛɛ, ali inggisɛ ndi Ongwɛ di nun
oyɛyɛ ka tu oshishe gyegwu, Ani dika kyilen mi ikwu mi egbe ongwi olɛlɛ
mani.>>

41Mi ungwɔnɛ emi iJuda wita ondandu mi ikye odzɛmgbi iYesu ikyekyɛ
o gbɛɛ, <<Ani li ungwogye nkyɛ esho ba esɛ.>>

42A gbɛɛ, <<Nɛnɛ li iYesu lo, ongwɛ iJose, ongwu eyi ye otsɔn yi onɔn nɛ
baa? Kyɔsinɛ ngwi o ka gbɔ onɛnɛ gbɛɛ, Ani kyɛ esho ba esɛ?>>

43 IYesu nya ma gbɛɛ, <<Nya ondandu yi ewema na.>>
44 <<Inggisɛ onyi kpaa ka ba mbi ani ba se Otsani ndɔ ani esɔma kwon

ba mbi ani, ani dika kyilen mi ikwu mi egbe ongwi olɛlɛmani.
45A teyi lɔmi afɛmgbi ama ogbɛɛsɛ gbɛɛ: <Imgbasho ka tso ma tsatsa.>

Ali inggisɛ ngaadɔmbi Otsani di kpayi mbon yɔ ka ba mbi ani.
46 Inggisɛ onyi kpaa di Otsani ye ba, li ongwu nkyɛmbi Imgbasho nɛ ta,

li ongwu yuon di Otsɔn aali.
47N nya ema otsitsi, inggisɛ nnoyɛyɛ dzɛ yi oshishe gyegwu.
48Ani li ungwogye mgbi oshishe.
49 Emi otsikyema gye imana mi imbe okplagada ungwogye nkye esho ba

esɛ nani, nghaduu kpaa a kwulu.
50Kpaa ungwogye nkyɛ esho ba esɛ dzɛmmɛnɛni, ngwi inggisɛ ka gye di

kwulu wuba.
51Ani li ungwogye mgbi oshishe nkyɛ esho ba esɛ. Inggisɛ ta ngye

ungwogye nɛ o ka dzɛ oshishe gyegwu, ungwogye nɛ li ikpewo mgbi ani
ongwu ani ka kye nu mi ikye oshishe mgbi ɛsɛ.>>

52Nɛ emi iJuda ntona wita otangwɛ yi ewoma mi itɔdzɛ ngwi iYesu gbɔ
nani, gbɛɛ, <<Kyɔsinɛ ngwi inggisɛ nɛ ka kye ikpewo mgban nu eyi gye?>>

53 IYesu nya ma gbɛɛ, <<N nya ema otsitsi se ni ema gye ikpewo mgbi
Ongwɛ Inggisɛ di wa eyi mgban bayɔ, ema dzɛ yi oshishe mbi ema ba.

54Ali inggisɛ ngye ikpewo mgbi ani diyɛ wa eyi mgbi ani dzɛ yi oshishe
igyegwu, ani dika kyilen mi ikwu mi egbe ongwi olɛlɛ.

55 Ikyesinɛ, ikpewo mgbi ani li ungwogye otsitsi, eyi mgbi ani di li
ungwɔ owawa otsitsi.

56 Inggisɛ ta ngye ikpewo mgbi ani di wa eyi mgbi ani wodzɛmbi ani,
ani kpaa wodzɛmbon.

57 Yɛyɛ dafi Otsani ndzɛ oshishe dɔ ani esɔmani, ani di dzɛ oshishe li
ikye Otsani nani, nghanɛ inggisɛ ngye di wa mbi ani yɔ, ka dzɛ oshishe
ikye ani.

58Nɛnɛ li ungwogye nkyɛ esho ba esɛmani, emi otsikyema gye imana
nghaduu a kwulu, kpaa inggisɛ nbyi ewon enbwa yi ungwogye ngwi ani
kye nu nɛ, ka dzɛ oshishe gyegwu.>>

59 IYesu gbɔdzɛ nɛmi onɔ ngwi o le tsungwɔmi ozu okwakye mgbi emi
iJuda mi iKapenahun mani.

Engwafɔ mgbi iYesu kwuba dzatan
60Ngwi a fwo odzɛ nɛ nghanɛ, engwafɔmgbi iYesu kwuba gbɛɛ,

<<Otsootso nɛ fyumfye, li emɛ ka gbelan?>>
61 IYesu ye dafi engwafɔɔn tole ndandu mi odzɛ nɛni, o si byi ma gbɛɛ,

<<Odzɛ nɛ nu ema ka dzani taa?
62Kini ema di Ongwɛ Inggisɛ yɛ lu esho mi imbe ngwi o teyi dzɛma ema

ka gbɔsinɛ?
63Onodzi mgbi Imgbasho li nu oshishe; mfye mgbi inggisɛ owamyɛ dzɛ

yi oyabɔ ba duudu. Elodzɛ ngwi ani gbɔ nya ema ntonɛ li onodzi, a di li
oshishe kpaa.

64Nghaduu ema angbeka to ma ngwu noyɛyɛ ba.>> Ikyesinɛ iYesu teyi
ye mi owita-wita ama ngwu noyɛyɛ ba mi idzidzɛ ema, yi ongwu nka wa
kyen gya mani.

65O kiyayi gbɛɛ, <<Li ungwɔ ngwi ani nya ema gbɛɛ inggisɛ onyi kpaa ka
ba mbi ani ba se Otsani nun ofɛma aani.>>

66Wita mi onɔ na emi ongwafɔɔn kwuba kyata iyikpa di kyɛdɔn wuba.
67Nghanɛ iYesu byi engwafɔmgban iwyodefa ntona gbɛɛ, <<Ema kpaa i

mina ema odzata anii?>>
68 ISaimɔn iPyita nu uka gbɛɛ, <<Otsɛ li mbi emɛ eyi ka kɛ? Abu dzɛ yi

elodzɛmgbi oshishe ogyegwu.
69 Eyi noyɛyɛ di ye gbɛɛ abu li iKrestu, ongwɛ Imgbasho oshishe.>>
70Nɛ iYesu gbɛɛ, <<Ani sadu ema nghi iwyodefa baa? Nghaduu onyi mbi

ema li olodu!>>
71 (O gbɔdzɛmgbi iJuda ongwɛ Iskarɔti, ikyesinɛ ngwi o li onyi mbi

engwafɔɔn nɛ kpaa, o ka wa kye ongwu gya.)

7
Emi ongwunɔ iYesu nun oyɛyɛ ba

1Ngwi ungwɔnɛ wa nyɛ nɛ, iYesu kaka iJudia ba kpaa lu le kyikyɛmi
iGalalia, ikyekyɛ ama ogbe emi iJuda teyi le pita ofɛ okyelun oshishe.

2Nghaduu ngwi oga iTabenako mgbi emi iJuda wa dzɛ kwɛkwɛ nɛ,
3 emi ongwunɔ iYesu nyan gbɛɛ, <<I wogyɔ ngwi abu ka dzata imbe nɛ lu

iJudia adzi ni emi ongwafɔ abu nu ma di ungwɔ ama okwulewo ngwi abu
li kyɔ ntonɛni.

4 Inggisɛ nmina gbɛɛ ni inggisɛ yon, li kyungwɔmi odaada ba. Ngwi abu
le kyungwɔ ntonɛ wa nɛ, kye ewabu tso ni ɛsɛ di.>>

5 Lubana emi ongwunɔn kpaa nun oyɛyɛ ba.
6 Ikyenghanɛ iYesu nya ma gbɛɛ, <<Onɔmgbi ani yɛyɛma gyɔ waba; mbi

ema yɔ alonɔ duu le yɛyɛ.
7 Ɛsɛ ka di ema tanyi ba, kpaa ani yɔ i din tanyi, ikyekyɛ ani kyɔ

obwɛndɛ gbɛɛ ungwɔ ngwi o le kyɔ li ibwubwe.
8 Ema kɛ oga na. Ani le kɛ oga nɛ waba ikyekyɛ onɔmgbi ani yɛyɛma

gyɔ waba.>>
9Ngwi iYesu gbɔdzɛ nɛ nɛ, o tila dzɛ iGalalia.
10Nghaduukpaa, ngwi emi ongwunɔn lu oga nɛman, ongwu kpaa wa kɛ.

O kɛmi ododa ba, kpaa mi odaada.
11Mi oga na ma, emi iJuda tole ndinan dile byita gbɛɛ, <<O kɔ?>>

12 Ibyi inggisɛ ntona tole ndandu kpatsɛmi ikye mgbi iYesu, angbeka
gbɛɛ, <<O li inggisɛ osuse.>> Angbeka nu uka gbɛɛ, <<Ei o le kpagya inggisɛ
wo.>>

13Nghaduu inggisɛ gbɔdzɛmgban mi ododa ba ikyekyɛ a le mio emi
iJuda.

IYesu tsungwɔ mi oga
14Onɔ ngwi oga to idzidzɛma se, iYesu wa kɛ ozu okwukwo osunu

Imgbasho mi iJerosalin ka wita ungwɔ otsootso.
15 I kwulu emi iJuda ntona ewo man a byita gbɛɛ, <<Kyɔsinɛ ngwi

inggisɛ nɛ ye ungwɔ kpakpa, ma ngwi inggisɛ onyi kpaa tson ba?>>
16 IYesu nu uka gbɛɛ, <<Otsootso nɛ li mgbi ani ba. Kyɛmbi Ongwu ndɔ

ani esɔmani.
17Ali inggisɛ ngwu i minan okyɔ itukwu mgbi Imgbasho ka fya oye kana

otsootso nɛ kyɛmbi Imgbasho naadi li mgbi ikyibani.
18 Inggisɛ nli gbɔdzɛmgbi ibɔn li kyɔ ngha ikye otu mmwɛmgbi ewon,

kpaa inggisɛ nkyidɔmi ikye mmwɛmgbi ongwu ndɔn esɔma yɔ li inggisɛ
oyɛyɛ; atsika onyi dzɛmi odzɛmgban ba.

19 IMose nose kye ola nu ema baa? Nghaduu inggisɛmgbi ema onyonyi
kpaa kyɔmi ele ba. Kyɔnɛ ngwi ema le fya ongwɔ ani?>>

20 Inggisɛ ntona gbɛɛ, <<Esɛ dɔ abu ikye. Li emɛ le fya ongwɔ abu?>>
21 IYesu nya ma gbɛɛ, <<Ani kyungwɔ okwulewo onyi kpata, man i

kwulu ema duu ewo.
22Nghaduu, iMose nu ema ola okyiikyɛ (kpaa li mbi iMose ngwi ola na

tɔ ba, li mbi emi otsikyema), ema li kyɛ ongwɛ ikyɛmi egbe otonyewo.
23Kini a ka kyɛ ongwɛ ikyɛmi egbe otonyewo ikye ofoola mgbi iMose ba

waali, kyɔsinɛ ngwi ema le kyitingga yi ani gbɛɛ di ani ngyɛlu inggisɛ olɔlɔ
ootse mi egbe otonyewo?

24Ka gbiikwɔmi ungwɔ ngwi ema di ma kyoon ba, gbiikwɔmi ungwɔ
nli emyɛmyɛmani.>>

Li iKrestu ma dɛɛn?
25Mi onɔ na ma inggisɛ angbeka mi iJerosalin wita obyi ewoma gbɛɛ,

<<Nɛnɛ li ongyulɔ ngwu a le fya ongwɔn ma lo?
26O dzɛmmɛnɛ, le gbɔdzɛmi ododa ma a le kwondu won ba, ama ogbe

eyi teyi difwi gbɛɛ o li iKrestu ma waa?
27Kpaa eyi ye imbe ngwi inggisɛ nɛ tɔkyɛ; onɔ ngwi iKrestu ma wa ba

yɔ, inggisɛ onyi ka ye imbe ngwi o tɔkyɛ ba.>>
28 Ta ngwi iYesu kale tso mi ozu okwukwo osunu Imgbasho nɛ, o gbɔmi

ela okwukwo gbɛɛ, <<Ɛɛn, ema ye ani, ema di ye imbe ngwi ani kyɛmani.
Ani dzɛmmɛnɛ ikyibani ba, ongwu ndɔ ani esɔma li otsitsi. Ema yon ba,

29 nghaduu ani yon ikyekyɛ ani kyɛmbon o di dɔ ani esɔ.>>
30Nɛ a fya obwan, kpaa inggisɛ onyi yagba okye abɔ gbon ba ikyekyɛ

onɔmgban gyɔ waba.
31 Inggisɛ kwuba mi ifu ibyi kye oyɛyɛ onuunu mgbi ama byi mbon kpɔɔ.

A gbɛɛ, <<Ni iKrestu ma wa ba yɔ, o ka kyɔ ambɛ ama nghao kwulewo
ngha inggisɛ nɛɛ?>>

32Dafi emi iFarasi fwo ibyi inggisɛ tole ndandu mi ungwɔ ntonɛmi
ikpewo iYesu nɛ, engyukwo ama ofifɛ bɛyi emi iFarasi dɔ ama ongyo ozu
okwukwo osunu Imgbasho mi iJerosalin gbɛɛ nu ma ka bwa iYesu.

33 IYesu gbɛɛ, <<Ani ka dzɛ yi ema ongwonɔ gwee ta, man N ka yɛ lu mbi
Ongwu ndɔ ani esɔmani.

34 Ema ka pita ani, kpaa ema ka tu ani ba; imbe ngwi ani dzɛ kpaa ema
ka kɛ gbɛ ba.>>

35 Emi iJuda ntona gbɔ yi ewoma gbɛɛ, <<Li mi ole ngwi inggisɛ nɛ weka
olu ngwi eyi ka din ba? O ka lu imbe ngwi emideyi ganya to mi idzidzɛ
emi iGriki ma, dika tso emi iGrikii?

36Oweka mgban sinɛ ngwi o gbɛɛ, <Ema ka pita ani, kpaa ema ka tu ani
ba, ma imbe ngwi ani dzɛ ema dika ba gbɛ ba>?>>

37Mi egbe ongwi olɛlɛ bɛyi egbe ingblimɔmi oga na ma iYesu dzɛkunto,
di gbɔmi ela okwukwo gbɛɛ, <<Ni ekweni kwu inggisɛ yɔ, non ba wa wa
mbi ani.

38Ali inggisɛ nnu ani oyɛyɛ dafi Afɛ gbɔma, ifogbe mgbi eni oshishe ka
fɛ tɔmbon.>>

39Mi odzɛ nɛ iYesu kye inɛ byi Onodzi Osaan ngwi ama nnu ongwu
oyɛyɛ ka wa gbɛmani. Nghataa ba onɔ na a kye Onodzi ma nu waba,
ikyekyɛ iYesu kaka okwɔkwɔ oshewo mgban ma waba.

40Onɔ ngwi ibyi inggisɛ ntona fwo odzɛ ngwi o gbɔ nɛ angbeka gbɛɛ,
<<Otsitsi-otsitsi, inggisɛ nɛ li Oyegbɔmani.>>

41Angbeka gbɛɛ, <<O li iKrestu mani.>>
Angbeka di byita gbɛɛ, <<IKrestu ka tɔmi iGalalia sinɛ?
42Afɛ gbɛɛ iKrestu ka tɔmi etɔmgbi iDevedi mi iBɛtlɛhɛn, ogalu ngwi

iDevedi dzɛ bawɛ?>>
43 Itɔdzɛ nɛta inggisɛ ntonɛ si gha ikye iYesu.
44Angbeka mina obwan, nghaduu inggisɛ onyi kye abɔ gbon ewo ba.

Oyɛyɛ onuunu ba mgbi engyukwo
emi iJuda

45Ongyɛɛngyɛ yɔ ama ongyo ozu okwukwo osunu Imgbasho mi
iJerosalin yidɔ kɛmbi engyukwo ama ofifɛ yi emi iFarasi, a byi ama
ongyoongyo ntona gbɛɛ, <<Kyɔnɛ ngwi ema kye iYesu ba mmɛnɛ ba?>>

46Ama ongyoongyo ntona nu uka gbɛɛ, <<Inggisɛ onyonyi yama gbɔdzɛ
dafi ngwi inggisɛ nɛ gbɔ ye ba.>>

47 Emi iFarasi byi ma gbɛɛ, <<Ema tso gbɛɛ, ema kpaa o kpagya ema
woo?>>

48 <<Ama ogbe inggisɛ teyi hona emi iFarasi onyi nun oyɛyɛ yee?
49 Ei! Kpaa ibyi inggisɛ ama n ye unkonyi mi ola mgbi iMose ba ntonɛ,

ikamba dzɛ ikye ma.>>
50 INikodemu, nteyi kɛmbi iYesu, di li onyi mboma ma byita gbɛɛ,
51 <<Ola mgbi eyi noofɛ gbɛɛ ni eyi fwo mbi inggisɛ ba ta ngwɔn

ikwɔɔ?>>
52A si nun uka gbɛɛ, <<Abu kpaa kyɛ iGalaliaa? Tsɛwɛmi ele, ta abu ka

difwi gbɛɛ oyegbɔ li tɔmi iGalalia ba.>>
[
53 Ta ali inggisɛ duu lu udɛmgban.]

8
Ongyaa ngwu a bwan mi amah
[ 1 Ta iYesu lu Unggwɔ Olivi.
2 Tegblifan mi egbegbe ototu nɛ, o diyɛ lu ozu okwukwo osunu Imgbasho

mi iJerosalin nani, inggisɛ duu kwakye kpaklili won, man o si sisɛ otso ma.
3 Etsetse mgbi ola mgbi iMose bɛyi emi iFarasi kye ongyaa ngwu a bwan

mi amah ba. A non dzɛkunto mi inɛ ibyi ntona

4 si nya iYesu gbɛɛ, <<Otsetse, a bwa ongyaa nɛ le kyɔ amah.
5Mi ola ma iMose nu eyi ofɛ otsɛngwɔ itɔ ongyaa nɛmi akwutsɛ, ma abu

gbɔ dikyɛ?>>
6A tole byun ita nɛ ikye okyan ukya di tu itɔdzɛ okye abɔ byi ele.
Kpaa iYesu klɛsɛ wita olɔ ungwɔmi esɛmi ongwufabɔmgban.
7Dafi a kiyayi obyun ita nɛ, o kyile ikye esho si nya ma gbɛɛ, <<Ni

inggisɛ onyi mi idzidzɛ ema kyungwɔ obube ye bayɔ, otsungwɔ no li ababɔ
otsan ikwutsɛ.>>

8O diyɛ klɛsɛ wita olɔ ungwɔmi esɛ.
9Mi odzɛ nɛ, ama nfwo ma wita olu onyonyi, ama nli engyukwo ma teyi,

nghataa wa sisi iYesu yi ongyaa na ka kwuzunto mi imbe nani.
10 IYesu kyile ikye esho byi ongyaa na gbɛɛ, <<Ongyaa, a kɔ? Inggisɛ onyi

kpaa sisi onu abu obube wulo?>>
11O gbɛɛ, <<Onyi kpaa ba, ongyukwo.>>
IYesu si gbɛɛ, <<Ngyɛse, ani kpaa nu abu obube ba. Lu kpaa ka kyɔ

alobube wuba.>>*]
IYesu li osa mgbi ɛsɛ

12 IYesu di gbɔdzɛ yi inggisɛ ntonɛni, o gbɛɛ, <<Ani li osa mgbi ɛsɛ. Ali
inggisɛ nkyɛdɔ ani yɔ o ka yama kyikyɛmi iifu ba, kpaa o ka dzɛ yi osa
mgbi oshishe.>>

13 Emi iFarasi si kwun shanyɛ gbɛɛ, <<Abu kwudzɛmmɛnɛ le kyɔ ewabu
obwɛndɛ; obwɛndɛmgbi abu wuuta ba.>>

14 IYesu si nya ma gbɛɛ, <<Ni Ani kyɔ ewani obwɛndɛ kpaa, obwɛndɛ
mgbi Ani wuuta, ikyekyɛ Ani ye imbe ngwi Ani tɔkyɛ bɛyi imbe ngwi Ani
le kɛmani. Nghaduu ema dzɛ yi ozoyeye mi imbe ngwi Ani tɔkyɛ hona le
kɛ ba.

15 Ema li fwikwɔmi odzɛɛdzɛmgbi inggisɛ owamyɛ; kpaa Ani li fwo
inggisɛ onyi ikwɔ ba.

16Ma ni ani gbiikwɔ yɔ, ikwɔ ogbɔɔgbɔmgbi ani ka li ayin, ikyesinɛ ani
dzɛ yuen ba. Ani dzɛ yi Otsani, ongwu ndɔ ani esɔmani.

17Mi ola mgbi ema ma a lɔ gbɛɛ obwɛndɛmgbi inggisɛ efa li wuuta.
18Ani li ongwu nkyɔ ewani obwɛndɛ; obwɛndɛmgbi ani oka li Otsani,

ongwu ndɔ ani esɔmani.>>
19A si byi iYesu gbɛɛ, <<Otsabu kɔ?>>
IYesu nu ma uka gbɛɛ, <<Ema ye ani hona Otsani ba. Ema ki ye ani yɔ, i

kika ye Otsani kpaa.>>
20 IYesu gbɔdzɛ ntonɛmi onɔ ngwi o le tsungwɔmi akangga ozu

okwukwo osunu Imgbasho mi iJerosalin kwɛkwɛ yi imbe ngwi a li kye
umba wokɛ nani. Nghaduu inggisɛ onyi bwan ba, ikyekyɛ onɔmgban gyɔ
waba.

21Akpe oka nɛ, iYesu di nya ma gbɛɛ, <<Ani le lu, ma ema ka pita ani, i
dika kwulu mi alobube mgbi ema. Imbe ngwi ani le lu ma, ema ka yagba
kɛ ba.>>

22Odzɛ nɛ nu emi iJuda ntona byita gbɛɛ, <<O ka ngwɔ ewoon? Li ungwɔ
ma ngwi o gbɛɛ, <Imbe ngwi ani le lu ma ema ka ba gbɛ ba daa>?>>

23Nghaduu iYesu kiyayi gbɛɛ, <<Ema kyɛmi esɛ; ani kyɛmi esho. Ema li
emi ɛsɛ nɛni; ani li emi ɛsɛ nɛ ba.

24Ani teyi nya ema gbɛɛ ema ka kwulu mi ali ibwubwe mgbi ema; kini
ema noyɛyɛ gbɛɛ ani li ongwu ani gbɛɛ ani dzɛma bayɔ, ema ka kwulu
otsitsi mi ali ibwubwe mgbi ema.>>
* 8:11 8:11 Olɔɔlɔ emi tugbe angbeka sulu ambulu nɛ ba: 7:53--8:11.

25A byun gbɛɛ, <<Abu li emɛ?>>
IYesu nu uka gbɛɛ, <<Ani li itɔ inggisɛ ngwu ani teyi nya ema gbɛɛ ani

dzɛmani.
26Ani dzɛ yi odzɛ kpakpa ofwo ema ikwɔmi ele. Kpaa ongwu ndɔ ani

esɔma li otsitsi, odzɛ ngwi ani fwo mbon ma n li kye nya ɛsɛ.>>
27A yagba difwi gbɛɛ o le nya ma odzɛmgbi Otsɔn ba.
28Nghanɛ iYesu nya ma gbɛɛ, <<Onɔ ngwi ema kyile Ongwɛ Inggisɛ

desho mata, ema ka ye gbɛɛ Ani li inggisɛ ngwu ani tso gbɛɛ di Ani dzɛ
mani. Ani dika kyɔ unkonyi mgbi ikyibani ba kpaa Ani li gbɔ ungwɔ ngwi
Otsani tso Ani ma yɛyɛ.

29Ongwu ndɔ ani esɔma dzɛ yi ani; o dzata ani yuen ba, ikyesinɛ Ani li
kyungwɔ nli kpan alonɔ duu.>>

30Ngwi o gbɔ elodzɛ ntonɛnɛ, inggisɛ kwuba nun oyɛyɛ.
Otsitsi ka shɛ abu adi ta

31Mbi emi iJuda ama nnun oyɛyɛma, iYesu gbɛɛ, <<Ni ema kwudzɛmi
otsootso mgbi ani yɔ, ema li ama okyɛdɔ ani yɛyɛ.

32 Ema ka ye otsitsi, ta otsitsi ka shɛ ema adi ta.>>
33A nun uka gbɛɛ, <<Eyi li etɔmgbi Abrahan, eyi li ofyɛɛmgbi inggisɛ

onyi ye ba. Kyɔsinɛ ngwi abu dika gbɛɛ a ka shɛ eyi adi ta?>>
34 IYesu gbɛɛ, <<N nya ema otsitsi, inggisɛ nle kyɔ alobube tayɔ li ofyɛɛ

mgbi alobube.
35Ofyɛɛ dzɛ yi imbe igyegwu mi etɔ ba, kpaa ongwɛ li mgbi etɔ gyegwu.
36Nghanɛ ni ongwɛ shɛ ema adi ta yɔ, ema ka shɛta otsitsi.
37Ani ye ema li etɔmgbi Abrahan. Nghaduu ema wewo ongwɔ ani,

ikyekyɛ elodzɛmgbi ani wodzɛ itukwu mbi ema ba.
38Ani le nya ema ungwɔ ngwi ani di mi inai Otsani, ema di li kyungwɔ

ngwi ema fwo mbi otsema mani.>>
39A nyan gbɛɛ, <<Abrahan li otseyi.>>
IYesu gbɛɛ, <<Ni ema ki li emi ongwɛ Abrahan yɔ, ema kile kyungwɔ

ngwi Abrahan kyɔmani.
40Ngwi i dzɛ nɛ, ema weka ongwɔ ani, ikyegbɛɛ ani nya ema otsitsi ngwi

ani fwo mbi Imgbasho mani. Abrahan kyɔ itɔ ungwɔ ntonɛ ba.
41 Ema le kyungwɔ ama ngwi otsema teyi kyɔn mani.>>
A gbɛɛ, <<Eyi li ofyɛɛ ba. Otsɔ ngwi eyi dzɛyan li Imgbasho abuon.>>

Emi ongwɛ Owapɛ olodu
42 IYesu nya ma gbɛɛ, <<Ni Imgbasho ki li Otsema yɔ, ani kika kpema

itukwu, ikyesinɛ ani kyɛmbi Imgbasho badzɛmmɛnɛ onɛnɛ aani. Ani ba
mgbi ikyibani ba; kpaa li ongwu dɔ ani esɔ.

43Kyɔsinɛ ngwi ema le difwi odzɛ ngwi ani le gbɔ ba? Li ikyegbɛɛ ema le
gbela odzɛ ngwi ani le gbɔ ba mani.

44 Ema li mgbi otsema, Olodu, di mina ema okyɔ oweka mgbi otsema. O
li inggisɛ ogbɔngwɔ inggisɛmi owita-wita ma jo, o kwudzɛmi otsitsi ba,
bana otsitsi dzɛmbon ma ba. Mi onɔ ngwi o mwonya ma, o li gbɔdzɛmi
odzɛɛdzɛmgban, bana o li inggisɛ omwonya di li otsɛmgbi onya
omwaamwa.

45Nghaduu ikyegbɛɛ ani nya ema otsitsi nɛ, ema nu ani oyɛyɛ ba!
46 Inggisɛmgbi ema onyi ka yagba tso abɔmi obube mgbi ani wɛ? Ni ani

le nya ema otsitsi ma, i kyɔsinɛ ngwi ema nu ani oyɛyɛ ba?
47Ongwu nli mgbi Imgbasho li fwon. Itɔdzɛ ngwi ema li fwo ba ma li

ikyegbɛɛ ema li mgbi Imgbasho ba.>>

IYesu yi Abrahan
48A byi iYesu gbɛɛ, <<Eyi gbɔ ayin mi ogbɛɛ abu li inggisɛ iSamaria esɛ di

dɔ abu ikye ba naadi?>>
49 IYesu gbɛɛ, <<Esɛ dɔ ani ikye ba, kpaa Ani nu Otsani mmwɛ nghaduu

ema nu ani mmwɛ ba.
50Ani le pita okwɔkwɔmi ikye ewen ba; kpaa inggisɛ dzɛma ngwu

pitan, di li ongwu li ongye ogbiikwɔ aali.
51N nya ema otsitsi, kini inggisɛ ngyo elodzɛmgbi ani yɔ, o ka di

ikwongye inɛ ba.>>
52Mi ikye odzɛ nɛ emi iJuda ntonɛ kwulu ela gbɛɛ, <<Onɛnɛ eyi ye gbɛɛ

esɛ dɔ abu ikye otsitsi! Abrahan kwulu, li ngha ngwi ama ogbɛɛsɛ kpaa
kwulu aali, nghaduu abu gbɛɛ ni inggisɛ ngyo elodzɛmgbi abu yɔ, o ka di
ikwongye inɛ ba.

53Abu shewo ngha otseyi Abrahan? O kwulu, li ngha ngwi ama ogbɛɛsɛ
kpaa kwulu aali. Abu tsɛwɛ di abu li emɛ?>>

54 IYesu nu uka gbɛɛ, <<Ni Ani nu ewani okwɔkwɔ yɔ, okwɔkwɔmgbi ani
na wuuta ba. Otsani, ongwu ema li gbɛɛ o li Imgbasho mgbi ema na, li
ongwu nu ani okwɔkwɔ aali.

55 Ema yen ba, kpaa Ani yen. Kini Ani gbɛɛ di Ani yen bayɔ, n ka li
inggisɛ omwonya dafi ema mani, nghaduu Ani yen di ngyo elodzɛmgban.

56Otsema Abrahan dzɛ yi atsa mi ɛwɛ otsɛɛtsɛ odi egbe obaaba mgbi ani;
o di egbe na diyɛ dzɛ yi atsa.>>

57 Emi iJuda ntona nyan gbɛɛ, <<Abu mɛ onova ngwusefa dɔn iwyo kpaa
waba, ta abu di Abrahan ye!>>

58 IYesu si gbɛɛ, <<Duuse nu ma mba Abrahan yɔ, ani plɛ dzɛ!>>
59Mi itɔdzɛ nɛ, a sa akwutsɛ gbɛɛ a ka tsan, kpaa iYesu kye ewon da,

wulɛ tasɛ dzata ikpɛsɛmgbi ozu okwukwo osunu Imgbasho mi iJerosalin
nani.

9
IYesu kwulu inggisɛ nbinɛ kyɛ ifu inɛ

1Dafi iYesu kyikyɛ le kɛ nɛta, o di ongyulɔ ongwu nbinɛ kyɛ ifu.
2 Engwafɔɔn byun gbɛɛ, <<Otsetse, li emɛ kyɔ obube, inggisɛ nɛ naadi

ama omban, ngwi a mban binɛ kyɛ ifu?>>
3Nɛ iYesu gbɛɛ, <<Li inggisɛ nɛ naadi ama omban kyɔ obube ba, kpaa

ungwɔnɛ kyɔ ikyegbɛɛ idɔmgbi Imgbasho no tso ambɛmi oshishe mgban.
4Dafi onɔ ka desho nɛ, li kyɛmɛ ngwi eyi ka kyidɔmgbi Ongwu ndɔ ani

esɔ nani. Otu kyɛma, ngwi inggisɛ onyi ka kyidɔ wuba.
5Ngwi Ani ka dzɛ ɛsɛ nɛ nɛ, Ani li osa mgbi ɛsɛ.>>
6Ngwi o gbɔdzɛ nɛ ngha nɛ, o kyanggwɔ tokɛsɛ, o bwili ekyɛmi anggwɔ

si kye gyuwo ongyulɔ na inɛ. 7O nyan gbɛɛ, <<Lu, ka ngwunɛmi uta mgbi
iSilon>> (ita iyi nɛ gbɛɛ deesɔ). Nɛta ongyulɔ na lu ka ngwunɛ, si yɛ luba
udɛ le dinɛ.

8Ama nwatse udɛ dɔn bɛyi ama nteyi li din le bibɔma byita gbɛɛ,
<<Nɛnɛ li ongyulɔ nli teyi sɔ le bibɔ nɛ lo?>>

9Angbeka gbɔgbɛɛ, li ongwu.
Angbeka gbɛɛ, <<Ei, o lun luulu ta.>>
Nghaduu ongwu abuon le kali-kali gbɛɛ, <<Li ani ma aani.>>
10Nɛ a byita gbɛɛ, <<Kyɔsinɛse inɛmgbi abu kwulu?>>

11O nya ma gbɛɛ, <<Ongyulɔ ngwu a kwun di iYesu na bwili ekyɛ kye
gyuwo ani inɛ. O nya ani gbɛɛ ni ani lu iSilon ka ngwunɛ. Dafi ani lu ka
ngwunɛ nɛtaman, ani si dinɛ.>>

12A byun gbɛɛ, <<Inggisɛma kɔ?>>
O gbɛɛ, <<Ani ye ba.>>

Emi iFarasi kya mi odzɛ inɛ
okwulu-kwulu nani

13A kye ongyulɔ nbinɛ na ba mbi emi iFarasi.
14 Egbe ngwi iYesu bwili ekyɛ kwulu ongyulɔ na inɛma, li egbe

otonyewo.
15Nghanɛ emi iFarasi kpaa di byun ita dafi i kyɔ se ngwi inɛmgban

kwulu mani. Inggisɛ na nu uka gbɛɛ, <<O bwili ekyɛ kye gyuwo ani inɛ,
ani ka ngwunɛ taman n sile di aani.>>

16 Emi iFarasi angbeka gbɛɛ, <<Inggisɛ nɛ kyɛmbi Imgbasho ba, bana o
wɛ egbe otonyewo ba.>>
Nghaduu angbeka byita gbɛɛ, <<Kyɔnɛse inggisɛ alobube ka kyɔ ambɛ

okwulewo ngha?>> Ikyenghanɛ a si gheefa.
17Mi ongyɛɛngyɛma a diyɛ kyata byi inggisɛ obinɛ na gbɛɛ, <<Abu ma, o

gbɔsinɛ ikpewon? Li inɛmgbi abu ngwi o kwulu.>>
Inggisɛ na nu uka gbɛɛ, <<O li oyegbɔ.>>
18 Emi iJuda noyɛyɛ gbɛɛ di inggisɛ na teyi binɛ se inɛ wa kwulu lon ba,

mbise ngwi a dɛsɔmbi ama omban.
19A byita gbɛɛ, <<Nɛnɛ li ongwɛ emaa? Li ongwu ema gbɛɛ di a mban

binɛ kyɛ ifu ma dɛɛn? Kyɔnɛse ngwi o le di onɛnɛ?>>
20Ama omban nu uka gbɛɛ, <<Eyi ye o li ongwɛ eyi, eyi di ye o binɛ kyɛ

ifu.
21Nghaduu eyi ye dafi i kyɔ se o le dinɛ onɛnɛ ba, naadi eyi ye inggisɛ

nkwulun inɛ ba. Byun na. O li ongbɛ wuba; o ka gbɔdzɛ ikye ewon.>>
22Ama omban gbɔdzɛ nɛ ikyekyɛ a le mio emi iJuda, bana emi iJuda teyi

bwalu ondu gbɛɛ inggisɛ ta nnoyɛyɛ gbɛɛ iYesu li iKrestu yɔ, a ka dulun tɔ
mi ozu okwakye mgbi emi iJuda.

23 Li ikyengha ngwi ama omban gbɔgbɛɛ, <<O li ongbɛ wuba; byun na
aali.>>

24Akpe ongwu fan, a kwu inggisɛ nteyi binɛ kyɛ ifu na ela. A gbɛɛ,
<<Kye oshewo nu Imgbasho, eyi ye inggisɛ nɛ li inggisɛ alobube.>>

25O si nu uka gbɛɛ, <<Kini o li inggisɛ alobube hona o li inggisɛ alobube
ba kpaa, ani ye ba. Ungwɔ onyi ngwi ani ye yɔ. Ani teyi binɛ, kpaa onɛnɛ
ani le di!>>

26Nghanɛ a byun gbɛɛ, <<O kyɔsinɛ yi abu? O kwulu abu inɛ sinɛ?>>
27O gbɛɛ, <<Ani teyi nya ema kpaa ema gadɔ ba. Li alungwɔmina ema

odi fwo? Ema mina oyɛɛ engwafɔɔn naadi?>>
28 Ta a wulun ito di gbɛɛ, <<Abu li ongwafɔmgbi inggisɛ nɛni! Eyi yɔ, eyi

li engwafɔmgbi iMose!
29 Eyi ye gbɛɛ Imgbasho gbɔdzɛ yi iMose, kpaa inggisɛ nɛ yɔ, eyi yama ye

imbe ngwi o tɔkyɛ kpaa ba.>>
30Ongyulɔ na nu uka gbɛɛ, <<Ungwɔnɛ li ungwɔ okwulewo! Dafi ema ye

imbe ngwi o tɔkyɛ ba, kpaa o kwulu ani inɛ nɛni.
31 Eyi ye dafi Imgbasho li fwo odzɛmgbi emi ali ibwubwe ba mani. O li

fwo odzɛmgbi inggisɛ oyɛyɛ ongwu nle kyɔ oweka mgban.
32Kyɛ onɔ ngwi a ta ɛsɛ nghataa ba onɛnɛni, inggisɛ onyi kpaa fwo gbɛɛ

a kwulu inggisɛ ongwu nbinɛ kyɛ ifu inɛ ye ba.

33Ongyulɔ nɛ ki kyɛmbi Imgbasho bayɔ, o ki kyɔ unkonyi gbɛ ba.>>
34Mi elodzɛ nɛ a nu uka gbɛɛ, <<A mba abu yi alobube kyɛ ifu; kyɔnɛse

ngwi abu le tso eyi!>> Man a tsamun tasɛ.

Inɛ obu mi onodzi
35 IYesu si fwo dafi a tsamun tasɛmani, ngwi o wa tun nɛ, o gbɛɛ, <<Abu

noyɛyɛmbi Ongwɛ Inggisɛ joo?>>
36Ongyulɔ na byita gbɛɛ, <<O li emɛ, ongyukwo? Nya ani zukwu ni ani

wa nun oyɛyɛ.>>
37 IYesu si gbɛɛ, <<Onɛnɛ abu din; mi otsitsi, li ongwu nle gbɔdzɛ yi abu

nɛni.>>
38Ongyulɔ na gbɔgbɛɛ, <<Otsɛ, ani noyɛyɛ,>> man o sunun.
39 IYesu gbɛɛ, <<Ani ba ɛsɛ nɛ ikye ikwɔ ogbɔɔgbɔ, ikyegbɛɛ obinɛ non di,

ama ntole di ma nu ma yɛɛ obinɛ.>>
40 Emi iFarasi angbeka nto yan ma fwon le gbɔ ngha nɛta, a byun gbɛɛ,

<<Ekyɛgbɔɔ? Eyi kpaa binɛɛ?>>
41Nɛ iYesu gbɛɛ, <<Kini ema li obinɛ yɔ, ema ki gye obube mi alobube

ba; kpaa onɛnɛ ngwi ema le tso gbɛɛ ema le dinɛ nɛ, alobube mgbi ema ka
dzɛ yi ema.

10
Inggisɛ ongyo mmala osuse

1 <<Mi otsitsi-otsitsi yɔ, n le nya ema, inggisɛ ongwu nkaka mi onufoka
mgbi ifatoba mmala ba, kpaa ka tɔ kaka mi ofɛ angbeka yɔ, o li emumyi
bɛyi inggisɛ ofofɛ.

2Nghaduu inggisɛ nkaka mi onufɛ li inggisɛ ongyo mmala.
3 Inggisɛ ongyoongyo li kwulu onufoka, mmala li fwo ela mgban. O li

kwu mmala mgban ela mi iyi, di li gbe ma tasɛ.
4Mi onɔ ngwi o gbe ama nli mgban tsatsa tasɛma, o li teyi ofɛ, man

mmala mgban di li kyɛdɔn, ikyekyɛ a ye ela mgban.
5Kpaa a ka yama kyɛdɔ ingyoga ba; otsitsi, a ka tsinyan ikyesinɛ a yagba

difwi ela mgbi ingyoga ba.>>
6 IYesu gbɔ itaodzɛ nɛni, kpaa ungwɔ ngwi o le nya ma gbosa lo ma ba.
7Nghanɛ iYesu diyɛ gbɔgbɛɛ, <<N le nya ema otsitsi, ani li onufoka mgbi

mmala.
8Ama nteyi ani ba duu li emumyi bɛyi ama ofofɛ, nghaduu mmala fwo

ma ba.
9Ani li onufɛ; ali inggisɛ nkaka nyɛmbi ani yɔ, o ka watɔ. O ka kaka

tasɛ, di tu ungwogye.
10 Emumyi li ba ikye owa yi di ngwɔ diyɛ dzili; ani ba gbɛɛ nu ma tu

oshishe, di tuun dzii.
11 <<Ani li inggisɛ ongyo mmala osuse mani. Inggisɛ ongyo mmala osuse

li kye oshishe mgban lasɛ ikye mmala mgban.
12 Inggisɛ ngwu a kyon idɔ ongyo mmala yɔ, mmala li mgban ba.

Nghanɛ onɔ ngwi o di idukwlɛbɛ kyɛ le ba ma, o li dzata mmala ntona
tsinya lu. Ta idukwlɛbɛ li ba wa kwu mmala di ganya ma.

13 Inggisɛ na tsinya ikyekyɛ o li inggisɛ ngwu a kyen kyeekye idɔ ta
unkonyi won yi mmala ntona ba.

14 <<Ani li inggisɛ ongyo ifyungwɔ osuse; ani ye mmala mgbi ani, mmala
mgbi ani kpaa ye ani.

15Dafi Otsani ye Ani, Ani kpaa di ye Otsani mani, Ani di kye oshishe
mgbi Ani nu mi ikye mmala.

16Ani dzɛ yi mmala angbeka ama nwoto ifatoba yi ama ntonɛ ba. Ama
kpaa li kyɛmɛ ngwi ani ka gbe ma ba. Ama kpaa ka fwo ela mgbi ani dika
yɛɛ obyi ifyungwɔ onyi yi inggisɛ ongyo ifyungwɔ onyi.

17 Itɔdzɛ ngwi Ani kpa Otsani itukwu yɔ, li ikyegbɛɛ Ani kye oshishe
mgbi Ani nu, ikye odi yidɔ kyi kyelu.

18 Inggisɛ onyi kpaa ka yagba gbɛ Ani oshishe ba, Ani ka kye nu abuani.
Ani dzɛ yi mfye okye nu di dzɛ yi mfye okyi kyelu. Ola nɛ Ani gbɛmbi
Otsani.>>

19Mi ikye elodzɛ ntonɛ, emi iJuda di dzɛ yi ogbua-gbua yi ewoma.
20Ama kwuba gbɛɛ, <<Esɛ dɔn ikye o dile wede. Kyɔnɛ ngwi eyi le gadɔ

mbon?>>
21Nghaduu angbeka gbɛɛ, <<Elodzɛ ntonɛ li mgbi inggisɛ ngwu esɛ dɔn

ikye ba. Emɛsɛ ka yagba kwulu obinɛ inɛ gbɛɛ?>>

Emi iJuda fwa iYesu
22 Li onɔ oga owɛ-wɛmgbi okye ozu okwukwo osunu Imgbasho mi

iJerosalin dubɔ Imgbasho. Li mi onɔ ofu,
23 nɛ iYesu le kyikyɛmi akangga ozu okwukwo osunu Imgbasho mi

iJerosalin, mi iwulu onufozu mgbi iSolomu nani.
24 Emi iJuda kwakye kpakɛkɛ won, le gbɛɛ, <<Ka kye onɔ sinɛ ngwi abu

kale tsili-tsili eyi ngha? Kini abu li iKrestu ma yɔ, nya eyi mi ododa.>>
25 IYesu gbɛɛ, <<Ani nya ema, kpaa ema noyɛyɛ ba. Ungwɔ ama

okwulewo ngwi Ani kyɔmi iyi mgbi Otsani nɛ, gbɔ odzɛɛdzɛmgbi ani,
26 nghaduu ema noyɛyɛ ba ikyekyɛ ema li mmala mgbi ani ba.
27Mmala mgbi ani li fwo ela mgbi ani; ani ye ma, a di li kyɛdɔ ani.
28Ani nu ma oshishe gyegwu, a dika dzili wuba; inggisɛ onyi kpaa dika

lafwa ma mi abɔmgbi ani ba.
29Otsani, nkye ma dɔ ani ubɔma, shewo ngha ali inggisɛ duu; inggisɛ

onyi kpaa ka lafwa ma mi abɔmgbi Otsani ba.
30Ani yi Otsani eyi li onyi.>>
31 Emi iJuda di kye akwutsɛ gbɛɛ a ka tsan,
32 nghaduu iYesu gbɛɛ, <<Ani tso ema ungwɔ okwulewo ama nshewo

kwuba mbi Otsani. Li ikye ole mi efu ngwi ema ka tsɛ ani akwutsɛ?>>
33 Emi iJuda gbɛɛ, <<Eyi le tsɛ abu akwutsɛmi ikye ungwɔ ntonɛ onyi

kpaa ba, li mi ikye ito ofya Imgbasho, ikyesinɛ abu nli inggisɛ owamyɛ nɛ,
le tso gbɛɛ abu li Imgbasho.>>

34 IYesu si nya ma gbɛɛ, <<A lɔmi ola mgbi ema gbɛɛ, <Ani gbɛɛ ema li
emi imgbasho baa>?

35Ki non kwu ma di emi imgbasho ma, li mbi ele ngwi elodzɛ Imgbasho
ba, ngwi Afɛ ka yagba nyinɛ ba.

36Ongwu Otsɔn dulu-dulu dafi li mgban abuon di kye dɛsɔ ba ɛsɛ nɛ
mayɛ? Kyɔsinɛ ngwi ema dulu ongwufabɔmbi Ani gbɛɛ Ani le fyito
ikyekyɛ ani gbɛɛ, <Ani li Ongwɛ Imgbasho>?

37Ni Ani le kyidɔmgbi Otsani bayɔ, ka nu ani oyɛyɛ ba na.
38Kpaa ni ani le kyɔ yɔ, ni ema nu ani oyɛyɛ ba kpaa, nu idɔ okwulewo

ntona oyɛyɛ na, ikye ni ema ye diyɛ difwi dafi Otsani dzɛmbi ani, ani kpaa
di dzɛmbi Otsani mani.>>

39A di fya obwan, nghaduu o dzidzɛ tɔmi abɔma lu.

40 Ta iYesu yidɔ foyombo iJodan lu imbe ngwi iJɔn teyi le kyɔ iBatisima
ababɔmani. O ka dzɛkɛ ele.

41 Inggisɛ di ba mbon kpakpa. A gbɛɛ, <<iJɔn kyɔ ambɛ okwulewo onyi
ba, kpaa alungwɔ ngwi iJɔn gbɔmi ikye ongyulɔ nɛ duu li otsitsi.>>

42 Inggisɛ kwuba si nu iYesu oyɛyɛmi imbe nani.

11
Ikwu iLadzaru

1Onɛnɛ inggisɛ ngwu a li kwun di iLadzaru dotse. O kyɛmi iBetani, mi
agwɔmgbi iMeri bɛyi ongwunɔn iMata.

2 IMeri nɛ, li ongwu ongwunɔn iLadzaru onɛnɛ ladzɛ esɛmi ootse aani,
di li ongwu kpɔɔ ka wa kye engyie ogbungbɛ kyi iYesu afɔ di kye fɔlu mi
otu mgban.

3Nghanɛ emi ongwunɔn engyaa deesɔmbi iYesu gbɛɛ, <<Otsɛ, ongwu
nkpaabu itukwu na dotse.>>

4Mi onɔ ngwi iYesu fwo ungwɔnɛmata, o gbɔgbɛɛ, <<Ootse nɛ ka ngyɛ
mi ikwongye ba. Ei, li mi ikye okwɔkwɔmgbi Imgbasho adzi ni Ongwɛ
Imgbasho tu okwɔkwɔmi ele.>>

5 IYesu di iMata yi ongwunɔn ongwu ongyaa bɛyi iLadzaru kpan itukwu.
6Nghaduu, ngwi o fwo gbɛɛ iLadzaru dotse nɛ, o diyɛ dzɛ imbe ngwi o

dzɛ na egbe efa kpɔɔ.
7 Ta o nya engwafɔɔn gbɛɛ, <<Yidɔ kɛ iJudia na.>>
8A gbɛɛ, <<Otsetse, li enggeengga ngwi emi iJuda fya otsɛ abu akwutsɛ,

nghanɛ abu diyɛ le kɛ imbe naa?>>
9 IYesu gbɛɛ, <<Obyi li iwyodefa mi egbe baa? Inggisɛ nkyikyɛmi onɔ ka

tsiishi ba, ikyekyɛ o li di osa ongwi ɛsɛ nɛni.
10 Li mi onɔ ngwi o kyikyɛmi otu mata ngwi o li tsiishi, ikyekyɛ osa dzɛ

ba.>>
11Ngwi o gbɔdzɛ nɛ nyɛ nɛ, o kiyayi onya ma gbɛɛ, <<Okeyi iLadzaru

nuna, kpaa n le kɛ ele oka kyilen una.>>
12 Engwafɔɔn nu uka gbɛɛ, <<Otsɛ, ki non nuna yɔ, o ka tu iyu.>>
13 IYesu le gbɔdzɛ ikwu mgbi iLadzaru, kpaa engwafɔɔn tsɛwɛ gbɛɛ o le

gbɔdzɛ una onana mgbi atta nɛni.
14Nɛta o si nya ma mi ododa gbɛɛ, <<ILadzaru kwulu,
15ma mi ikye mgbi ema yɔ, ani dzɛ yi atsa dafi ngwi ani dzɛ ele ba mani,

ikyegbɛɛ ni ema noyɛyɛ. Nghaduu i kɛ ka din na.>>
16Nɛ iTɔmɔsu (ngwu a li kwun gbɛɛ ongwɛ efa na), nya engwafɔmgbi

iYesu angbeka ntona gbɛɛ, <<Ba ni eyi kpaa kɛ na, adzi ni eyi ka kwulu
biyan.>>
IYesu gyila emi ongwunɔn engyaa

17 IYesu ka kaka, dafi a kye iLadzaru ndzi mɛ egbe enɛ wa.
18Okyɛɛmi iJerosalin ba iBetani sisi gwee omɛ imai efa,
19 emi iJuda kwuba di ba mbi iMata yi iMeri owa gyila ma mi ikwu

ongwunɔma.
20Ngwi iMata fwo dafi iYesu kyɛ nɛta, o tasɛ oka kpatsan, nghaduu

iMeri tila dzɛ udɛ.
21 IMata nya iYesu gbɛɛ, <<Otsɛ, ni abu ki dzɛmmɛnɛ yɔ, ongwunani ki

kwulu ba.
22Nghaduu ani ye gbɛɛmi onɛnɛ kpaa Imgbasho ka kyɔ abu alungwɔ

ngwi abu bɔ duu.>>

23 IYesu si nyan gbɛɛ, <<Ongwunabu ka yɛ kyɛɛ.>>
24 IMata gbɛɛ, <<Ani ye o ka yɛ kyɛɛmi okyɛɛ-kyɛɛmi ikwu mi egbe

ongwi olɛlɛmani.>>
25 IYesu gbɛɛ, <<Ani li okyɛɛ-kyɛɛmi ikwu bɛyi oshishe. Inggisɛ nnu ani

oyɛyɛ yɔ, o ka dzɛ oshishe, yeba non kwulu kpaa;
26ma inggisɛ ta ndzɛ oshishe di nu ani oyɛyɛ ka kwulu ba. Abu noyɛyɛ

mi odzɛ nɛ wɛ?>>
27 IMata nyan gbɛɛ, <<Ɛɛn, Otsɛ, ani noyɛyɛ gbɛɛ abu li iMedzaya, Ongwɛ

Imgbasho, ongwu nka ba ɛsɛ nɛmani.>>
28Ngwi o gbɔdzɛ nɛ nyɛmata, o yidɔ kwu ongwunɔn iMeri ela kɛ

enggengga gbɛɛ, <<Otsetse dzɛmmɛnɛni, o le pita abu.>>
29Ngwi iMeri fwo ungwɔnɛ nɛ, o kyato vla kɛmbi iYesu.
30Mi onɔ na iYesu kaka ogalu na waba, kpaa o ka dzɛ imbe ngwi iMata

ka tun nani.
31Ngwi emi iJuda ama nbato yi iMeri mi udɛ, le gyilan na, di dafi o

kyato vla tasɛ nɛta, a si kyɛdɔn, tsɛwɛ gbɛɛ o le lu endzi ka tsukwu mi ele.
32Ngwi iMeri ka to imbe ngwi iYesu dzɛ di din mata, o gbɛsɛ lankɛ iyayi

di gbɛɛ, <<Otsɛ, ni abu ki dzɛmmɛnɛ yɔ, ongwunani ki kwulu ba.>>
33Ngwi iYesu din le tsukwu, yi emi iJuda ama nbato yan ntona kpaa tole

tsukwu nɛ, itukwu mu lon mi onodzi i di kakan ewo.
34O byita gbɛɛ, <<Ema kyon da mi ole?>>
A gbɛɛ, <<Ba wa di, Otsɛ.>>
35 IYesu tsukwu.
36 Ta emi iJuda gbɔgbɛɛ, <<Di dafi o kpan itukwu maa!>>
37Nghaduu angbeka mi efu gbɛɛ, <<Ongwu nkwulu obinɛ inɛ nɛ kyɔnɛ

ngwi o kyi ndɛlu ikwu inggisɛ nɛ wuba?>>

IYesu kyile iLadzaru mi ikwu
38Dafi itukwu nghao fu-fu lo iYesu nɛ, o kɛ endzi. Li endzi olo ngwi a di

kye ikwutsɛ tukwu ondufan.
39O gbɛɛ, <<Mulu ikwutsɛ nɛni.>>
IMata, ongwu ongwunɔn kwulu na gbɛɛ, <<Kpaa, Otsɛ, mi onɛnɛ o ka li

odikyi, lubana o la endzi egbe enɛ waani.>>
40Nɛta iYesu gbɛɛ, <<Ani teyi nya abu gbɛɛ kini abu noyɛyɛ yɔ, abu ka di

okwɔkwɔmgbi Imgbasho baa?>>
41 Ta a kyi mulu ikwutsɛ nani. Nɛ iYesu kyile inɛ esho, si gbɛɛ, <<Otsani,

Ani ta abu angba dafi abu fwo (ibɔmgbi) ani wa mani.
42Ani ye dafi abu li fwo (ibɔmgbi) Ani alonɔmani, kpaa n le gbɔdzɛ nɛ

mi ikye abɔ oyaaya mgbi inggisɛ ama nkwudzɛ to mmɛnɛ nɛni, ikye nu ma
noyɛyɛ gbɛɛ di abu dɔ ani esɔ.>>

43Ngwi o gbɔdzɛ nɛmata, iYesu kwu ela okwukwo gbɛɛ, <<ILadzaru,
tasɛ!>>

44 Inggisɛ ikwukwɔ na si tasɛ, yi ayangwuto ngwi a kye ndiwon afɔ yi
abɔ, yi ongwi a kye bwan inɛmani.
Man iYesu nya ma gbɛɛ, <<Shɛlun angwuto ikwɔ na non lu.>>

A wibu ongwɔ iYesu
45Nɛ emi iJuda ibyibyi ama nba angba ikwu mbi iMeri, di ungwɔ ngwi

iYesu kyɔ nɛtaman, a nun oyɛyɛ.
46Nghaduu angbeka mi efu lu mbi emi iFarasi ka dakwɔ ungwɔ ngwi

iYesu kyɔmani.

47Nɛ okwukwo inggisɛ ama ofifɛ bɛyi emi iFarasi kwu ela okwakye mgbi
osɔɔsɔmgbi ama ogbiikwɔ.
A byita gbɛɛ, <<Li alungwɔ ngwi eyi ka kyɔ? Inggisɛ nɛ le kyɔ ambɛ ama

okwulewo kwuba.
48Kini eyi dzatan le kiyayi ngha yɔ, ali inggisɛ duu ka wa nun oyɛyɛ,

nghanɛ emi iRoma ka ba wa kyi gbɛlu imbe mgbi eyi bɛyi ɛsɛmgbi eyi
kpaa.>>

49 Ta onyi mi ifu ma, iyin di iKayafa, ongwu li okwukwo inggisɛ ofifɛmi
onova nani, nya ma gbɛɛ, <<Ema ye unkonyi ba duu!

50 Ema yama difwi gbɛɛ i tatase ni inggisɛ onyi kwulu mi ikye ibyi
inggisɛ ngha ogbɛɛ ni ɛsɛmgbi eyi duu dzili ba.>>

51 Li mi owitukwu mgban ngwi o gbɔdzɛ nɛ ba, kpaa li dafi o li
okwukwo inggisɛ ofifɛmi onova na mani, o gbɔ ela oyegbɔ gbɛɛ iYesu ka
kwulu mi ikye ɛsɛmgbi iJuda duu,

52 dika li ikye mgbi ɛsɛ na ta ba kpaa ka li mi ikye engwɛmgbi Imgbasho
ama nganya ntona mi oyile ma luba mbonyi di nu ma yɛɛ onyi.

53Nɛ i wita mi egbe na lu iyayi, a wibu ongwɔ iYesu.
54Nghanɛ iYesu di kyikyɛmi ododa mi idzidzɛ emi iJuda wuba. Kpaa o

lu ayɛsɛ ndzɛ kwɛkwɛ yi okwɛsɛ, mi agwɔ ngwi a li kwun di iFrɛn nani, ka
dzɛ efu yi engwafɔɔn.

55Ngwi onɔ oga owɛ owatɔ-watɔmgbi emi iJuda dzɛ kwɛkwɛ nɛ, inggisɛ
kwuba le lu iJerosalin ikye oka fwɔ ewo duuse ni oga owɛ owatɔ-watɔ wa
gyɔ.

56A kale pita iYesu, dafi a kwudzɛ to mi akangga ozu okwukwo osunu
Imgbasho mi iJerosalin nɛ, a le byi ewoma gbɛɛ, <<Ema le tsɛwɛ sinɛ? O ka
ba Oga nɛ ba naadi?>>

57Nghaduu engyukwo ama ofifɛ bɛyi emi iFarasi teyi noola gbɛɛ kini
inggisɛ ye imbe ngwi iYesu dzɛ yɔ, non gbɔ adzi nu ma ka bwan.

12
A kye engyie kyi iYesu mi iBetani

1Ngwi oga owɛ owatɔ-watɔmgbi emi iJuda sisi egbe egyin nɛ, iYesu si
kaka iBetani, imbe ngwi iLadzaru ongwu iYesu kyilon mi ikwu dzɛ nani.

2A kyɔ oga ongwi onɔdɛ ikye mmwɛmgbi iYesu mi imbe nani. IMata
gbe oga nu, iLadzaru kpaa sɔdzɛ adinyatsɛ ogye ungwogye yi iYesu.

3Nɛ iMeri kyi kyelu ikpen engyie olɔlɔ ongwi fyunfyummya saan kye
tulu kyi iYesu afɔ. Di kyi fɔlu yi otu mgban, man mmgbɛmgbi engyie na
kyi gbɛlu ozu sɔ.

4Kpaa engwafɔmgbi iYesu onyi, iJuda Iskarɔti ongwu nka wa kyon gya
ma byita gbɛɛ,

5 <<Kyɔsinɛ ngwi a kye engyie nɛ gya kye awuya na gha emi adzɛ ba? I
mɛ udza okpa idɔ onova olɔlɔ.>>

6O gbɔdzɛ nɛ ikyegbɛɛ di o kye emi adzɛ wuuta ba, kpaa li ikyegbɛɛ o li
emumyi; ngwi o li inggisɛ okye ashiko da nɛ, o li ya ewon abɔmi ungwɔ
ngwi a kye wokɛ ele mani.

7 IYesu gbɛɛ, <<Dzanta kɛ. O kye engyie nɛ dzɛkɛmi ikye egbe owa ndzi
ani.

8 Ema ka dzɛ yi emi adzɛmi idzidzɛ ema alonɔ duu, kpaa ema ka dzɛ yi
ani alonɔ ba.>>

9 Ibyi inggisɛ emi iJuda difwi gbɛɛ iYesu dzɛ imbe nani man a ba, mi
ikyon ta ba kpaa owa di iLadzaru, ongwu iYesu kyilon mi ikwongye nani.

10Nɛ engyukwo ama ofifɛmgbi Imgbasho dzɛ yi oweka okyi ngwɔlu
iLadzaru kpaa,

11 lubana mi ikye mgbi iLadzaru emi iJuda kwuba le dzata engyukwo
mgbi ama yɛ nu iYesu oyɛyɛ.

IYesu kaka mi oglijo
12 Tegblifan ibyi inggisɛ kpakpa ama nba oga owɛ owatɔ-watɔmgbi emi

iJuda fwo gbɛɛ iYesu kye ofɛ dikye le ba iJerosalin nɛ,
13 a gbe abaade tasɛ oka tun, le gbaakwɔ gbɛɛ,

<<Osana!
Mse no bɛ Inggisɛ ngwu ba
mi iyi mgbi Otsɛ ewo!

Mse no bɛ Utɔmgbi emi Israi ewo!>>
14 IYesu tu ongwɛ itaklimyi dɔkɛ ele, dafi a teyi lɔmi afɛ gbɛɛ,

15 <<Ka mio ba na, engwengwengyaa mgbi iDzayɔn;
dii, utɔmgbi abu kyɛ aali,

o dɔdzɛ ongwɛ itaklimyi.>>
16Mi ababɔma engwafɔmgban difwi ungwɔ ntonɛ ba. Li onɔ ngwi a nu

iYesu okwɔkwɔ nyɛma se, a kuma difwi gbɛɛ ungwɔ ngwi a kyɔn ntonɛ,
Afɛ plɛ lɔ dzɛ esɛ ikyon.

17 Ikyenghanɛ ibyi inggisɛ ama nto yan mi onɔ ngwi o kwu iLadzaru ela
tasɛmi endzi di kyilon mi ikwu ma, kiyayi okye elodzɛ na gbɔfwɛ.

18 Ikyegbɛɛ inggisɛ kwuba fwo ambɛ okwulewo ngwi o kyɔ nɛ, a tasɛ oka
tun.

19Nɛ emi iFarasi gbɔ yi ewoma gbɛɛ, <<Dii, ungwɔnɛ le kye eyi kɛmbeka
ba. Di dafi ɛsɛ duu kyɛdɔn mani!>>

IYesu gbɔdzɛ ikwu ewon
20 Emi iGriki angbeka kɛ oka sunu mi oga owɛ owatɔ-watɔmgbi emi

iJuda nani.
21A ba mbi iFyilipi, ongwu kyɛmi iBɛtsaida mi iGalalia na, yi imina. A

gbɛɛ, <<Ongyukwo, i mina eyi odi iYesu.>>
22 IFyilipi si kɛ ka nya Andru; Andru yi iFyilipi diyɛ lu ka nya iYesu.
23 IYesu nu uka gbɛɛ, <<Obyi ngwi Ongwɛ Inggisɛ ka gbɛ okwɔkwɔma

gyɔ wa.
24N nya ema otsitsi, ni inɛnekwu ngwuta lakɛ esɛma ni i bwa bayɔ, ka li

inɛnɛ onyi kpɔɔ; kpaa non bwa yɔ, ka mba kwuba.
25 Inggisɛ ndi oshishe mgban kpan itukwu yɔ, oshishe na ka nyanya lon,

kpaa ongwu ndi oshishe mgban tan anyi mi ɛsɛ nɛ yɔ, ka kyon kaka
oshishe ogyegwu.

26Ali inggisɛ nkyɔ ani idɔ ka kyɛdɔ ani kyɛmɛ; imbe ngwi ani dzɛma,
ongbidɔmgbi ani kpaa ka dzɛ ele. Otsani ka nu ongwu nli kyɔ ani idɔma
mmwɛ.

27 <<Onɛnɛ itukwu mgbi Ani dzɛmi okakewo, ma li alungwɔ ngwi ani ka
gbɔ? Nin gbɛɛ, <Otsani, dulu Ani tɔmi obyi nɛɛ>? Ei, li mi itɔdzɛ nɛ yɛyɛ
ngwi Ani kaka obyi nɛ aani.

28Otsani, kye okwɔkwɔ nu iyi mgbi abu!>>
Ta ela tɔmi esho gbɛɛ, <<N kye okwɔkwɔ nu mi ele wa, ma n dika nun
okwɔkwɔ kpɔɔ.>>
29 Ibyi inggisɛ ama nto mmana ma fwo ungwɔ na di gbɛɛ akpala gbo;
angbeka gbɛɛ ongyesɔ gbɔdzɛ yan.

30 IYesu gbɛɛ, <<Ela nɛ ba mi ikye mgbi ani ba, kpaa li mi ikye oyabɔ
mgbi ema.

31Onɛnɛ li onɔ ngwi a ka gbɔ ɛsɛ nɛ ikwɔ, li onɛnɛ ngwi a ka lɔ ongwuutɔ
ongwu ɛsɛ nɛ onya tɔ.

32Nghaduu Ani, onɔ ngwi a wa kyile Ani esho mi ɛsɛ nɛ yɔ, N ka kwo
inggisɛ duu ba mbi ani.>>

33O gbɔ ungwɔnɛ ikye otso itɔ ikwu ngwi ongwu ka wa kwu mani.
34 Ibyi inggisɛ gbɛɛ, <<Eyi fwo mi Afɛ gbɛɛ iMedzaya ma ka dzɛ gyegwu,

ma kyɔnɛ ngwi abu ka gbɛɛ, <A ka kye Ongwɛ Inggisɛ lu esho kyɛmɛ>? Li
emɛ li Ongwɛ Inggisɛ nɛ?>>

35 IYesu si nya ma gbɛɛ, <<Ema ka wa tu osa mi ongwonɔmi iyayi.
Kyikyɛmi onɔ ngwi ema ka dzɛ yi osa nɛni, duuse ni otu wa to tu ema.
Inggisɛ nli kyikyɛmi iyifu li ye imbe ngwi o le kɛ ba.

36 Ema noyɛyɛmi osa ngwi ema ka dzɛyan nɛni, ikye ni ema wa yɛɛ emi
ongwɛ osa.>> Ngwi o ngyɛlu odzɛ ogbɔɔgbɔmata, o si lu ka da.
Emi iJuda fwa onu iYesu oyɛyɛ

37Ambɛ ama okwulewo ngwi iYesu kyɔmi inai ma nɛ kpaa, a nun oyɛyɛ
ba.

38Ungwɔnɛ kyɔ ikye ombwumbwo elodzɛmgbi oyegbɔ Adzaya ngbɛɛ:
<<Otsɛ, li emɛ noyɛyɛmi esɔmgbi eyi,

di li emɛ ngwu mfye mgbi Otsɛ
tso tɔ ododa mbon?>>

39 Li mi itɔdzɛ nɛ ngwi a yagba noyɛyɛ ba aali, ikyena, dafi Adzaya kpaa
gbɔmbeka ma gbɛɛ:
40 <<O tukwu ma inɛ di nu itukwu mgbi ama tiishu,

nghanɛ a ka di mi inɛmgbi ama wuba,
naadi difwi mi itukwu mgbi ama ba,

hona kyatitukwu ni ani bwe ma ba.>>
41Adzaya gbɔdzɛ nɛ ikyekyɛ o di okwɔkwɔmgbi iYesu di gbɔdzɛmi efu.
42Nghaduu mi onɔ na kpɔɔ angbeka kwuba mi idzidzɛ ama ogbe inggisɛ

teyi nun oyɛyɛ. Kpaa mi ikye mgbi emi iFarasi a yama gbɔ oyɛyɛ onuunu
mgbi ama tasɛ esɛ ba, ikyesinɛ a le mio gbɛɛ a wa dulu ma tɔmi ozu
okwakye mgbi emi iJuda.

43 Lubana a mina otsɛɛtsɛmgbi inggisɛ ngha otsɛɛtsɛmgbi Imgbasho.
44 IYesu gbɔmi ela okwukwo gbɛɛ, <<Ni inggisɛ nu ani oyɛyɛ yɔ, li ani ta

ngwi o noyɛyɛ ba, kpaa o nu ongwu ndɔ ani esɔma oyɛyɛ.
45 Inggisɛ ndi ani yɔ, o di ongwu ndɔ ani esɔmani.
46Ani ba ɛsɛ nɛ dafi osa, ikyegbɛɛ ali inggisɛ ongwu nu ani oyɛyɛ yɔ non

ka dzɛmi iifu ba.
47 <<Mbi inggisɛ ongwu nfwo elodzɛmgbi ani kpaa ngyo ma bayɔ, ani

gbɔn ikwɔ ba. Bana ani ba owa gbɔ ɛsɛ ikwɔ ba, kpaa owa dulun tɔ.
48 Ikwɔ dzɛmi ikye mgbi ongwu nfwa ani diyɛ gbɛ elodzɛmgbi ani ba

mani; elodzɛ ngwi ani gbɔ na kpɔɔ ka ngwɔn ikwɔmi egbe ongwi olɛlɛ.
49 Bana ani le gbɔdzɛmgbi ikyibani ba, kpaa li Otsani ndɔ ani esɔma wo

ani ola mi ungwɔ ngwi ani ka gbɔ yi itɔ ofɛ ngwi ani dika gbɔn mani.
50Ani ye gbɛɛ ola mgban li nu oshishe gyegwu. Nghanɛ alungwɔ ngwi

ani gbɔ yɔ le yɛyɛ yi ungwɔ ngwi Otsani nya ani gbɛɛ ni ani gbɔmani.>>

13
IYesu sa engwafɔɔn afɔ

1Duuse nu ma wa gye oga owɛ owatɔ-watɔmgbi emi iJuda. IYesu ye dafi
onɔmgban ngyɛ owa dzata ɛsɛ nɛ yɛ lu mbi Otsɔn. Ngwi ama nli mgban
kpan itukwu ka to ɛsɛ nɛ nɛ, o si tso ma okpitukwu mgban ngyɛ klɛklɛ.

2Dafi a sɔ ungwogye ongwi onɔdɛ nɛman, Olodu tu iJuda Iskarɔti ongwɛ
iSaimɔn wo, owa kye iYesu gya.

3 IYesu ye dafi Otsɔn nun mfye mi alungwɔ duu mani, di ye dafi ongwu
kyɛmbi Imgbasho dile yɛ lu mbi Imgbasho mani.

4Nɛ o kyato mi ita ungwogye fwadulu angwuto ongwi esɛ kye oshata to
oshi.

5O kyi mwalu eni wokɛ okye wita le sa emi ongwafɔɔn afɔ, yile oshata
na fwɔma afɔ.

6O wa to mbi iSaimɔn iPyita, ongwu nbyun gbɛɛ, <<Otsɛ, abu ka sa ani
afɔɔ?>>

7 IYesu nu uka gbɛɛ, <<Onɛnɛ ema yama ye ungwɔ ngwi ani le kyɔ nɛ
waba, kpaa ema ka wa ye mi iyayi.>>

8 IPyita gbɛɛ, <<Ei, o ka yama sa ani afɔ ba.>>
IYesu gbɛɛ, <<Kini ani sa abu afɔ bayɔ, abu wo atɛ yi ani ba.>>
9 ISaimɔn iPyita si gbɛɛ, <<Ngyɛse, Otsɛ, no ka li afɔ ta ba, sa ani abɔ yi

ikye kpaa!>>
10 IYesu nu uka gbɛɛ, <<Inggisɛ nteyi shuwo yɔ i wogyɔ ngwi o ka saafɔ

ta; ikyekyɛ ewo mgban duu teyi le saan wa. Ema le saan, kpaa li ema duu
ba.>>

11 Bana iYesu ye otsungwɔn nka wa kye ongwu gya mani, li ngha ngwi o
gbɛɛ li ema duu le saan ba aali.

12Dafi o sa ma afɔ ngyɛ nɛ, o yile angwuto wo yɛ luba imbe mgban. O si
byi ma gbɛɛ, <<Ema difwi ungwɔ ngwi ani kyɔ yi ema nɛ wɛ?>>

13 <<Ema li kwu ani gbɛɛ, <Otsetse> yi <Otsɛ> li ayin yɛyɛ, li ungwɔ ngwi
ani dzɛ aali.

14Onɛnɛ ngwi ani, Otsɛ yi Otsetse mgbi ema, sa ema afɔ nɛ, ema kpaa ka
yɛ sa ewema afɔ ngha.

15N tso ema ambɛ ngha ikye ni ema kyɔ dafi ani kyɔ yi ema nɛni.
16N nya ema otsitsi ongbidɔ yama dzɛ yi oshewo ngha ongyukwo

mgban ba, naadi ongyesɔ ngha ongwu ndɔn esɔma ba.
17Ngwi ema ye ungwɔ ntonɛ onɛnɛ nɛ, ema ka tu mse kini ema kyɔma

yɔ.
IYesu plɛ gbɔ dafi a ka wa kye ongwu
gya mani

18 <<N yama le gbɔ yi ema duu ba; n ye ama ani sadu mani. Nghaduu
nɛnɛ li ikye ni ungwɔ ngwi a lɔ dzɛ Afɛ gbɛɛ: Ongwu nkye abɔ wo uga yi
ani nɛ ka yile iga fyi yɛn na no mbwumbwo.

19 <<N le nya ema onɛnɛ duuse no wa kyɔ, ikyegbɛɛ no wa kyɔ yɔ ema ka
noyɛyɛmi itɔ inggisɛ ngwu Ani dzɛmani.

20N nya ema otsitsi, ali inggisɛ ngbɛ inggisɛ ngwu ani dɔn esɔ tayɔ gbɛ
ani; ma inggisɛ ta ongwu gbɛ Ani yɔ gbɛ ongwu ndɔ ani esɔmani.>>

21 IYesu gbɔdzɛ nɛ ngyɛman i kakan ewo mi onodzi ta o kyɔ obwɛndɛ
gbɛɛ, <<N nya ema otsitsi, onyi mbi ema ka wa kye ani gya.>>

22 Engwafɔɔn ndinɛ di ewoma, ikye ni ama difwi inggisɛ ngwu o le
gbɔdzɛ na ikyen mani.

23Oka mi idzidzɛma, ongwafɔ nkpa iYesu itukwu, sɔ dɔn.
24 ISaimɔn iPyita kyɔ ongwu nkpa iYesu itukwu na abɔ gbɛɛ, <<Byun li

emɛ ngwi o le gbɔdzɛ na yan.>>

25O kye ewo ge iYesu kɛ, si byun gbɛɛ, <<Otsɛ li emɛni lo?>>
26 IYesu nu uka gbɛɛ, <<Li ongwu ani ka kye anggayɛ ibredi nɛ ba kye

nun mani.>> Nɛ, o kye anggayɛ ibredi na ba, kye nu iJuda Iskarɔti, ongwɛ
iSaimɔn nani.

27Ntunto ngwi iJuda kye gbɛlu ibredi nɛman, iSatan si kaka mbon.
IYesu nyan gbɛɛ, <<Ungwɔ nwo abu owa kyɔma, kyɔn plɛ-plɛ tsatso!>>
28Nghaduu inggisɛ onyi mi ita ungwogye difwi ungwɔ nkyɔ se ngwi

iYesu gbɔdzɛ nɛ yan ma ba.
29Dafi iJuda li utɔ igbe nɛ, angbeka tsɛwɛ gbɛɛ iYesu le nyan gbɛɛ no ka

gya ungwɔ ngwi ama ka wa kyɔ aboyaaya ele mi oga owɛ owatɔ-watɔ
mgbi emi iJuda, hona kye ungwɔ nu emi adzɛ.

30 Labɔlabɔ ngwi iJuda kyi gbɛlu ibredi nɛta, o tɔ lu esɛ. Ma li mi otu.
IYesu gbɔ dafi iPyita ka wa tangwɛ
ongwu mani

31Ngwi iJuda tɔ lu nɛ, iYesu gbɔgbɛɛ, <<Onɛnɛ Ongwɛ Inggisɛ tu
okwɔkwɔ wa, Imgbasho kpaa tu okwɔkwɔmbon.

32Kini Imgbasho tu okwɔkwɔmbon yɔ, Imgbasho ka nu Ongwɛ
okwɔkwɔmbi ewon, dika nu okwɔkwɔma akponyi.

33 <<Ɛngbɛmgbi ani, ani ka dzɛ yi ema onɔ gblɔgɔdɔ wuba. Ema ka pita
ani, dafi n nya emi iJuda ma n dile nya ema onɛnɛ ngha yɛyɛ: Imbe ngwi
ani le kɛma, ema ka ba gbɛ ba.

34 <<Ani le wo ema ola ofufɛ: Kpa ewema itukwu na. Dafi ema kpa ani
itukwu nɛ, li ngha ema kpaa ka kpa ewema itukwu aali.

35Ni ema le kyɔ ngha yɔ inggisɛ duu ka ye gbɛɛ ema li engwafɔmgbi
ani.>>

36 ISaimɔn iPyita byun gbɛɛ, <<Otsɛ, li mi ole ngwi abu le kɛ?>>
IYesu gbɛɛ, <<Imbe ngwi ani le kɛma, ema ka kyɛdɔ onɛnɛ gbɛ ba,

nghaduu ema ka wa kyɛdɔmi onɔ ongwi iyayi.>>
37 IPyita byita gbɛɛ, <<Otsɛ, kyɔsinɛ ngwi ani ka yagba kyɛdɔ abu onɛnɛ

gbɛ ba? Ani ka kye oshishe mgbi ani nu mi ikye abu.>>
38 IYesu si gbɛɛ, <<Mi odzimɔ abu ka kye oshishe mgbi abu nu mi ikye

anii? N nya abu otsitsi, ogbigbi ka teela waba ta, abu ka tangwɛ ani akpe
eta!

14
IYesu kwu engwafɔɔn ɛwɛ wo

1 <<Ka nu itukwu kaka ema ewo ba. Nu Imgbasho oyɛyɛ; di nu ani kpaa
oyɛyɛ na;

2Mi udɛ Otsɛn ozu kwuto; ki li ngha bayɔ, n ki nya ema. Ani le lu ele oka
yile imbe mɛ ikye ema.

3Ni Ani ka yile imbe mɛ ikye ema yɔ, n ka yɛ wa gbe ema ka dzɛ yi Ani
adzi imbe ngwi Ani dzɛma ema kpaa ka dzɛ.

4 Ema ye ofɛ okɛ imbe ngwi ani le lu mani.>>
IYesu li ofɛ okɛ mbi Otsɔn

5 ITɔmɔsu nyan gbɛɛ, <<Otsɛ, eyi ye imbe ngwi abu le kɛ ba, ma ka
kyɔsinɛse eyi ka ye ofɛ?>>

6 IYesu nu uka gbɛɛ, <<Ani li ofɛ yi otsitsi bɛyi oshishe. Inggisɛ onyi ka
yagba kɛmbi Otsani ba se o ka nyɛmbi ani.

7 Ema ki ye ani saan yɔ, ema kika ye Otsani kpaa. Wita onɛnɛ lu iyayi,
ema yon di din waani.>>

8 IFyilipi gbɛɛ, <<Otsɛ, tso eyi Otsabu mani ta sika gyɔlo eyi.>>
9 IYesu nyan gbɛɛ, <<iFyilipi, ngwi Ani dzɛ yi ema onɔ gblɔgɔdɔ nɛ kpaa

abu ye ani lo? Ali inggisɛ ndi ani yɔ li Otsani ma ngwi o di. Kyɔsinɛ ngwi
abu gbɛɛ, <Tso eyi Otsani ma>

10Abu noyɛyɛ dafi Ani dzɛmbi Otsani, Otsani kpaa di dzɛmbi ani baa?
Elodzɛ ngwi Ani le nya ema nɛ li mgbi ani abuen ta ba. Kpaa li Otsani
ndzɛmbi ani ma, le kyidɔmgban aani.

11Nu Ani oyɛyɛ dafi Ani gbɛɛ Ani dzɛmbi Otsani, Otsani kpaa di dzɛmbi
ani nɛni; hona ni i ndɛ sinɛ-sinɛ kpaa ema noyɛyɛmi ambɛmgbi ungwɔ
okwulewo ntonɛni.

12N nya ema otsitsi, ali inggisɛ ndzɛ yi oyɛyɛ onuunu mbi ani ka
kyungwɔ ama ngwi Ani teyi le kyɔ ntonɛni. O ka kyungwɔ ama nngha
ntonɛ kpaa, ikyekyɛ n le lu mbi Otsani.

13N ka kyɔ alungwɔ ngwi ema bɔmi iyi mgbi ani duu, adzi ni Ongwɛ
kye okwɔkwɔ nu Otsɔn.

14 Ema ka yagba bɔ alungwɔ duu mi iyi mgbi ani, n dika kyɔ ema ele.

IYesu zondu Onodzi Osaan
15 <<Kini ani kpa ema itukwu yɔ, ema ka ngyo ola ngwi Ani wo ema

mani.
16N dika bɔ Otsani, ta o ka nu ema Ongye okwu ema ɛwɛ wo oka, ongwu

nka dzɛ yi ema gyegwu mani,
17Onodzi mgbi otsitsi nani. Ɛsɛ ka gban ba, ikyekyɛ o yon hona din kpaa

ba. Nghaduu ema yon, lubana o dzɛ yi ema dika wo mbi ema kpaa.
18N ka dzata ema dafi ongwokwu ba; n ka yɛ ba mbi ema.
19Mi ongwonɔ gwee ɛsɛ ka di ani wuba, kpaa ema yɔ ka di ani. Ikyesinɛ

Ani dzɛ oshishe, ema kpaa ka dzɛ oshishe.
20Mi egbe na ema ka wa difwi dafi ani dzɛmbi Otsani, ema wo mbi ani,

ani di wo mbi ema mani.
21Ali inggisɛ ndzɛ yi ola mgbi ani di li ngyo ma yɔ, li ongwu ani kpan

itukwu. Inggisɛ ani kpan itukwu yɔ o ka kpa Otsani itukwu, ani kpaa o
dika kpa ani itukwu, n dika kye ewani tson.>>

22 Ta iJuda (li mgbi Iskarɔti na ba) gbɛɛ, <<Otsɛ, kyɔsinɛse ngwi abu
witukwu okye ewabu tso ɛsɛ ba ngwi li eyi ta?>>

23 IYesu nu uka gbɛɛ, <<Kini ani kpa inggisɛ itukwu yɔ, o ka kyɛdɔ
otsootso mgbi ani. O dika kpa Otsani itukwu, eyi dika ba mbon wa dzɛyan.

24 Inggisɛ ngwu ani kpan itukwu bayɔ, o ka kyɛdɔ otsootso mgbi ani ba.
Elodzɛ ngwi ema li fwo ntonɛ li mgbi ani ba; a li mgbi Otsani ndɔ ani esɔ
mani.

25 <<Ani le nya ema ungwɔ ntonɛ duu ngwi ani ka dzɛ yi ema nɛni.
26Kpaa Ongye okwɛwɛwo, Onodzi Osaan, ngwu Otsani ka kye dɛsɔmi

iyi mgbi ani na, ka tso ema ungwɔ duu diyɛ wɛ ema alungwɔ ama ngwi
ani teyi gbɔ nya ema duu.

27N dzata iyu yi ema; n kye iyu mgbi ani nu ema. N kye nu ema dafi ɛsɛ
li nu ma ba. Ka nu itukwu sha ema anyɛ ba dika tsimio ba na.

28 <<Ema fwo dafi ani gbɛɛ, <N le lu mbeka n dika yɛ ba mbi ema mani.>
Ni ani kpa ema itukwu yɔ, ema ka tsatsa gbɛɛ Ani le lu mbi Otsani, lubana
Otsani shewo ngha Ani.

29N nya ema onɛnɛ duuse no wa kyɔ, ikyegbɛɛ no wa kyɔ yɔ, ni ema
noyɛyɛmani.

30N ka gbɔdzɛ yi ema gblɔgɔdɔ wuba, lubana ongwuutɔ ongwi ɛsɛ nɛ
kyɛma. O dzɛ yi mfye mbi ani ba,

31 kpaa ɛsɛ no ye kyɛmɛ gbɛɛ Otsani kpa ani itukwu, ani di li kyungwɔ
ngwi Otsani wo ani ola ma yɛyɛ.
<<Kyato; ni eyi lu dzata imbe nɛ na.

15
Ekwɔ eneekwɔ yi abɔn

1 <<IYesu nya engwafɔɔn gbɛɛ: Ani li ekwɔ eneekwɔ otsitsi, Otsɛn li
inggisɛ ogbinɛbyi ekwɔ.

2O li kyi dzɛlu ali abɔ ndzɛmbi ani wa owawa ba ma ngwuta, kpaa o li
kye gbɔmbɔ akyikyen mi abɔ ngwi wa owawa mani, ikye no kiyayi owa
awawa kwuba.

3 Ema teyi le saan mi ikye elodzɛ ngwi Ani plɛ gbɔ nya ema nani.
4Kwudzɛmbi ani na, ta Ani kpaa ka kwudzɛmbi ema. Abɔ ka yagba wa

owawa ikyibɔn ba, sede o ka kwokyi mi iteekwɔ kyɛmɛ. Ema kpaa ka
yagba wa owawa ba sede ni ema kwudzɛmbi ani.

5Ani li ekwɔ eneekwɔ ema li abɔ. Kini inggisɛ kwudzɛmbi ani yɔ, ani
kpaa ka kwudzɛmbon, o ka wa awawa nghaabɔ ogbugbe; ni li Ani bayɔ
ema ka kyɔ unkonyi gbɛ ba.

6Ali inggisɛ nkwudzɛmbi ani bayɔ, o dzɛ dafi abekwɔ ngwi a kyi fwɛlu
ngwuta non ngwɔmani; itɔ abekwɔ ntona a li sa ma wokɛ ola nu ma gyola.

7Kini ema kwudzɛmbi ani elodzɛmgbi ani kpaa di dzɛmbi ema yɔ,
ema ka bɔ alungwɔ ngwi ema mina duu a ka kye nu ema.

8Ungwɔnɛ li ikye onu Otsani okwɔkwɔ, ogbɛɛ ni ema wa awawa
nghaabɔ ogbugbe, nu ma di difwi gbɛɛ ema li engwafɔ ani.

9Dafi Ani kpa Otsani itukwu nɛ, li ngha ngwi ema kpa ani itukwu aali,
onɛnɛ kwudzɛmi okpitukwu mgbi ani na.

10Kini ema ngyo ola mgbɛn yɔ, ema ka kwudzɛmi okpitukwu mgbɛn,
dafi ani kpaa ngyo ola mgbi Otsɛn di kwudzɛmi okpitukwu mgban nɛni.

11Ani nya ema ungwɔnɛ ikye ni atsa mgbi ani dzɛmbi ema, adzi ni atsa
mgbi ema mbwumbwo.

12Ola mgbi Ani ma li ongwu aani: Di ewema kpa eka itukwu dafi ema
kpa Ani itukwu nɛni.

13 Inggisɛ onyi dzɛ yi okpitukwu ngwi she ngha ongwunɛ ba, ogbɛɛ
inggisɛ kye oshishe mgban lasɛmi ikye mgbi emi okaan.

14 Ema li emi okani kini ema ngyo ola ngwi ani wo ema yɔ.
15Ani kwu ema gbɛɛ engbidɔ wuba, ikyesinɛ ongbidɔ ye ungwɔ ngwi

ongyukwo mgban li kyɔ ba. Nghanɛ, n kwu ema gbɛɛ emi okani, bana
alungwɔ ngwi ani kpayi mbi Otsani duu ani nu ema ye.

16 Li ema dulu Ani ba, kpaa Ani dulu ema di wo ema idɔ gbɛɛ ni ema lu
ka wa owawa nka li gyegwu. Ta Otsani ka nu ema alungwɔ ngwi ema pita
mi iyi mgbi ani duu.

17Nɛnɛ li ola ngwi ani wo ema: Di eka kpa eka itukwu na.

Ɛsɛ di engwafɔ tanyi
18 <<Kini ɛsɛ di ema tanyi yɔ, wɛ gbɛɛ i tsekise di ani tanyi.
19Kini ema li mgbi ɛsɛ yɔ, ema kika kpan dafi ema li mgban mani. Dafi i

dzɛ nghanɛ, ema li mgbi ɛsɛ nɛ ba, kpaa ani dulu ema tɔmi ɛsɛ. Li
ikyengha ngwi ɛsɛ di ema tanyi aali.

20Wɛ odzɛ ngwi ani tsekise gbɔ yi ema gbɛɛ: <Ongbidɔ onyi shewo ngha
ongyukwo mgban ba nani.> Kini a gbɔ ani odzɛ ewo yɔ, a dika gbɔ ema

kpaa ngha. Kini a sunu otsootso mgbi ani, a ka sunu otsootso mgbi ema
kpaa.

21A ka kyɔ yi ema mi itɔ ofɛ nɛmi ikye iyi mgbi ani, ikyesinɛ a ye
Ongwu ndɔ ani esɔma ba.

22Ni ani ki teyi ba wa gbɔdzɛ yi ama bayɔ, a kika dzɛ yi obube mi
alobube mgbi ama ba. Nghaduu onɛnɛ nɛ ema ka yagba natsondu mi
obube mgbi ema wuba.

23 Inggisɛ ongwu ndi ani kyili di Otsani kpaa kyili.
24Ni ani ki kyɔmi idzidzɛmgbi ama ungwɔ ngwi inggisɛ oka teyi kyɔmi

idzidzɛmgbi ama ye bayɔ, a kika dzɛ yi obube mi alobube mgbi ama ba.
Kpaa onɛnɛ a di ungwɔ ama okwulewo ntonɛ duu, nghaduu kpaa a di ani
kyili yi Otsani duu.

25Nghaduu nɛnɛ li ombwumbwo ungwɔ ngwi a lɔmi Ola mgbi ama
gbɛɛ: <A di ani kyili mi itɔdzɛ ba nani.>

26 <<Ni ongye Okwɛwɛwo, Onodzi mgbi otsitsi ntɔkyɛmbi Otsani ongwu
ani ka wa dɔn esɔmbi ema ma, wa ba yɔ, o ka kyɔ obwɛndɛmi ikye ani.

27 Li kyɛmɛ ema kpaa ka kyɔ obwɛndɛ, ikyesinɛ ema dzɛ yi ani kyɛmi
owita-wita.

16
1 <<Ungwɔ ntonɛ duu Ani tsekise nya ema ikyegbɛɛ ni ema ka boofɛ ba.
2A ka wa dulu ema tɔmi ozu okwakye mgbi emi iJuda; mi otsitsi, onɔ

kyɛma ngwi ali inggisɛ ngwu ngwɔ ema duu ka tsɛwɛ gbɛɛ ongwu le kyɔ
Imgbasho idɔ.

3A ka kyɔ itɔ ungwɔ ntonɛni ikyesinɛ, a ye Otsani hona ani ba.
4Ani tsekise nya ema ungwɔ ntonɛni, ikyegbɛɛ ni onɔma wa gyɔ ema ka

wɛ gbɛɛ ani tsekise kwo ema adɔ. Ani nya ema ungwɔnɛmi ababɔma ba,
ikyekyɛ ani ka dzɛ yi ema.

Idɔ mgbi Onodzi Osaan
5 <<Onɛnɛ Ani le lu mbi ongwu ndɔ ani esɔmani, nghaduu onyi mbi

ema kpaa byi ani ita gbɛɛ, <Li mi ole ngwi abu le lu baa?>
6 Ikyegbɛɛ Ani nya ema ungwɔ ntonɛ nɛ, ema yɛɛ elela.
7Nghaduu Ani le nya ema otsitsi: Li mi abɔ oyaaya mgbi ema ngwi Ani

le lu dzɛ ema ta aani. Sede Ani ka lu dzɛ ema ta bayɔ, Ongye okwɛwɛwo
na ka ba mbi ema ba; Kpaa kini Ani lu, Ani ka dɔnsɔmbi ema.

8Non wa ba yɔ, o ka fwo ɛsɛ ikwɔmi ikye alobube yi osaan:
9mi ayɛmgbi obube yɔ, li ikyegbɛɛ a nu ani oyɛyɛ ba;
10mi ayɛmgbi osaan yɔ, li mi ikyegbɛɛ Ani le lu mbi Otsani, mi imbe

ngwi ema ka di ani alonɔ-alonɔ wuba;
11mi ayɛmgbi ikwɔ ogbɔɔgbɔ yɔ, li ikyegbɛɛ ongwuutɔmgbi ɛsɛ nɛ, a

tsekise gbɔn ikwɔ.
12 <<Ani ka dzɛ yi odzɛ kpakpa ogbɔ yi ema, nghaduu i mbwo nyɛsɛ

ngwi ema ka difwi ngyɛ onɛnɛni.
13Kpaa onɔ ngwi ongwu, Onodzi mgbi otsitsi, wa ba yɔ, o ka ngyo ema

kaka ali otsitsi duu. O ka gbɔdzɛmgbi ikyibɔn ba; o ka gbɔdzɛ ngwi o fwo
ma kyoon ta, o dika nya ema ungwɔ nka kyɛ iyayi mani.

14O ka kye okwɔkwɔ ba mbi ani ikyekyɛ o ka kye odzɛ ngwi Ani gbɔ
yilen nya ema.

15Alungwɔ nli mgbi Otsani li mgbi ani. Li ikyengha ngwi ani gbɛɛ
Onodzi ka todulu mi ungwɔ nli ngwi ani kye nu di nu ema yon aali.

16 <<Mi ongwonɔ gwee ema ka wa di ani wuba, dika tunto bata ema
dika wa di ani.>>

Okakewo mgbi engwafɔ iYesu ka
yɛɛ atsa

17 Engwafɔmgbi iYesu angbeka gbɔ yi ewoma gbɛɛ, <<O kye inɛ byi sinɛ
ngwi o gbɛɛ, <Mi ongwonɔ gwee ema ka di ani wuba, dika tunto bata ema
dika wa di ani,> <Ikyekyɛ ani le lu mbi Otsani>? >>

18A kiyayi obyita gbɛɛ, <<Ongwonɔ gwee nɛma, <tso sinɛ>? Eyi difwi
odzɛ ngwi o le gbɔ nɛ ba.>>

19Ngwi iYesu di gbɛɛ i mina ma obyi ongwu ita mi odzɛ nɛ nɛ, o nya ma
gbɛɛ, <<Ema le byi ewema ita mi odzɛ ngwi Ani gbɛɛ, <Mi ongwonɔ gwee
ema ka wa di ani wuba, dika tunto bata ema dika wa di ani nɛɛ>?

20Ani nya ema otsitsi, ema ka wa tsukwu di kyelela nghaduu ɛsɛ ka dzɛ
yi atsa kwuba. Ema ka wa dzɛmi okakewo, kpaa okakewo mgbi ema ka
wa yɛɛ atsa.

21Ongyaa nle gblimba li dzɛ yi owulu-wulu kpakpa ikyekyɛ onɔ imba
mgban gyɔ; kpaa mi onɔ ngwi o mbongwɛ yɔ, o li gblimɔ yi owulu-wulu
nani ikyesinɛ atsa mgban li ogbɛɛ ongwu mbimba mi ɛsɛ nɛni.

22 Li ngha ndzɛ yi ema aani: Onɛnɛ li onɔ okakewo mgbi ema, kpaa Ani
dika yɛ di ema ta ema ka dzɛ yi atsa, ma inggisɛ onyi kpaa ka gbɛlu ema
atsa na ba.

23Mi egbe na ema ka byi ani ita ungwɔ onyi kpaa wuba. N nya ema
otsitsi, Otsani ka kye alungwɔ ngwi ema bɔmi iyi mgbi ani duu nu ema.

24Nghataa ba onɛnɛ kpaa ema bɔ unkonyi mi iyi mgbi ani waba. Bɔ na
ta ema ka gbɛ, man ema ka dzɛ yi atsa kpakpa.

25 <<Nghaduu ani teyi le gbɔdzɛ yi ema mi itaodzɛ, onɔ kyɛma ngwi ani
ka wa gbɔ itɔ ondudzɛ nɛ yi ema wuba, kpaa n ka wa nya ema odzɛmgbi
Otsani mi ododa.

26Mi egbe na ema ka bɔmi iyi mgbi ani. Ani le gbɛɛ n ka bɔ Otsani mi
ikye ema ba.

27 Ei, Otsani abuon di ema kpan itukwu ikyesinɛ Ani kpa ema itukwu
ema di noyɛyɛ gbɛɛ Ani kyɛmbi Imgbasho.

28Ani kyɛmbi Otsani di wa kaka ɛsɛ nɛni; onɛnɛ ani le dzata ɛsɛ nɛ diyɛ
lu mbi Otsani.>>

29 Ta engwafɔ iYesu gbɛɛ, <<Onɛnɛ abu le gbɔdzɛ yi eyi gbosa di li mi
itaodzɛ wuba.

30Onɛnɛ eyi di gbɛɛ abu yengyɛ alungwɔ duu di mina gbɛɛ ni inggisɛ
onyi kpaa no ka byi abu ita angbeka wuba. Ungwɔnɛ nu eyi noyɛyɛ gbɛɛ
abu kyɛmbi Imgbasho.>>

31 IYesu nu ma uka gbɛɛ, <<Ema noyɛyɛ onɛnɛɛ?
32Nghaduu onɔ kyɛma, di li onɔma joani, onɔ ngwi a ka ganya ema, ali

inggisɛ ka lu udɛmgban. Ema ka dzata ani yuen. Kpaa Ani dzɛ yuen ba,
lubana Otsani dzɛ yi ani.

33 <<Ani teyi nya ema ungwɔ ntonɛ, ikyegbɛɛ ni ema tu iyu ikpewo ani.
Mi ɛsɛ nɛ ema ka dzɛ yi okakewo. Nghaduu bwalu itukwu na! Ani ngha
ɛsɛ wa.>>

17
IYesu bibɔ mi ikye ewon

1Dafi iYesu gbɔdzɛ nɛ ngyɛ nɛ, o kyile inɛ esho si bibɔ gbɛɛ:



iJɔn 17:2 174 iJɔn 17:23

<<Otsani, onɔma gyɔ wa. Kye Okwɔkwɔ nu ongwabu, adzi ni
Ongwabu kpaa kye okwɔkwɔ nu abu.

2 Bana abu teyi kye mfye nun mi ikye mgbi ali inggisɛ duu gbɛɛ no kye
oshishe gyegwu nu ama abu kye nun duu.

3Ma li oshishe gyegwu aani: li onu ma ye abu, Imgbasho otsitsi yuon,
bɛyi iYesu iKrestu, ongwu abu dɔn esɔ nɛni.

4Ani kye okwɔkwɔ nu abu mi ɛsɛmi ongyɛlu idɔ ngwi abu kye nu ani
gbɛɛ ni ani kyɔmani.

5 Ikyenghanɛ, Otsani, nu ani okwɔkwɔmi inai abu okwɔkwɔ ngwi ani
teyi dzɛyan yi abu duuse ɛsɛ wa wita nani.>>

IYesu bibɔ mi ikye engwafɔɔn
6 <<Ani kye abu tso mbi ama abu kye nu ani mi ɛsɛ nɛni. A teyi li mgbi

abu; abu kye ma nu ani a di ngyo elodzɛmgbi abu.
7Onɛnɛ a ye gbɛɛ ungwɔ ngwi Ani dzɛyan duu kyɛmbi abu.
8 Lubana ani kye elodzɛ ngwi abu kye nu ani ma nu ma a di kyi gbɛlu.

A ye saan gbɛɛ ani kyɛmbi abu, a di noyɛyɛ gbɛɛ abu dɔ ani esɔ.
9Ani bibɔmi ikye ma. Ani le bibɔmi ikye mgbi ɛsɛ ba, kpaa li mi ikye

mgbi ama ngwu abu teyi gbe ma nu ani, ikyesinɛ a li mgbi abu.
10Alungwɔ ani dzɛyan duu li mgbi abu, alungwɔ abu di dzɛyan duu li

mgbi ani. Ani di tu okwɔkwɔ ikpewo ma.
11Ani ka dzɛ ɛsɛ nɛ wuba, kpaa ama ka to ɛsɛ nɛni, ani kyɛma le lu

mbi abu. Otsani Osaan, ngyo ma mi mfye mgbi iyi mgbi abu, iyi ngwi abu
kye nu ani ikye nu ma yɛɛ onyi dafi eyi kpaa li onyi nɛni.

12Mi onɔ ngwi ani ka dzɛ yi ama ma, ani ngyo ma di kye ma dzɛ saan
mi iyi ngwi abu kye nu ani. Onyi kpaa byulu ba sede li onyi ongwu dzɛmi
ikye odzili-dzili, ikyegbɛɛ ni elodzɛmgbi Afɛmbwumbwo nani.>>

13 <<Ani kyɛma le ba mbi abu onɛnɛni, nghaduu ani gbɔ ungwɔ ntonɛ
ngwi ani ka dzɛ ɛsɛ nɛni, ikyegbɛɛ nu ma tu atsa kpakpa dafi ani kpaa tu
nɛni.

14Ani teyi kye elodzɛmgbi abu nu ma wa, kpaa ɛsɛ di ma kyili,
ikyekyɛ a li mgbi ɛsɛ nɛ wuba dafi ani kpaa li mgbi ɛsɛ nɛ ba nɛni.

15 Ibɔmgbi ani li ikyegbɛɛ ni abu kye gbelu ma mi ɛsɛ nɛ ba, kpaa li
ikyegbɛɛ ni abu ngyo ma mi abɔ emi obube.

16A li mgbi ɛsɛ nɛ ba, dafi ani kpaa li mgbi ɛsɛ nɛ ba nɛni.
17Kye ma kyi salu mi otsitsi mgbi abu; elodzɛmgbi abu li otsitsi.
18Dafi abu dɔ ani esɔ ba ɛsɛ nɛ nɛ, ani kpaa dɔma esɔmi ɛsɛ.
19Mi ikye mgbi ama ani kye ewani kyi salu, adzi ni a kyi salu ma

saan.>>

IYesu bibɔ ikye ama onoyɛyɛ duu
20 <<Ibɔmgbi ani li ikye ma yuoma ba. Ani bibɔ ikye ama nka wa

noyɛyɛmbi ani mi esɔmgbi ama ogbɔɔgbɔ kpaa,
21 gbɛɛ ama duu nu ma wa yɛɛ onyi, Otsani, dafi abu dzɛmbi ani ngwi

ani kpaa dzɛmbi abu nɛni. Ni ama kpaa dzɛmbi eyi ikye ni ɛsɛ noyɛyɛ
gbɛɛ abu dɔ ani esɔ.

22Ani kye okwɔkwɔ ngwi abu kye nu ani ma nu ma wa, ikyegbɛɛ nu
ma li onyi, dafi eyi kpaa li onyi nɛni:

23Ani wo mboma abu di wo mbi ani. Ni a gbe ma duu kwakye yɛɛ
ondonyi onu ɛsɛ ye gbɛɛ abu dɔ ani esɔ, a di kpa abu itukwu yɛyɛ dafi ani
kpa abu itukwu nɛni.>>

24 <<Otsani, ani mina gbɛɛ ama ngwu abu kye nu ani ma nu ma dzɛ yi
ani mi imbe ngwi ani dzɛmani, odi di okwɔkwɔmgbi ani, okwɔkwɔ
ngwi abu kye nu ani ikyesinɛ ani kpa abu itukwu duuse ni abu ta ɛsɛ
nani.>>

25 <<Otsani Osaan, dafi ɛsɛ ye abu ba nɛ kpaa, ani ye abu, ma engwafɔ
ntonɛ ye dafi abu dɔ ani esɔ.

26Ani teyi kye abu tso ma, dika kiyayi ole kye abu tso ikyegbɛɛ
okpitukwu mgbi abu mbi ani no dzɛmboma ani abuen kpaa dika dzɛ
mboma.>>

18
A bwa iYesu

1Onɔ ngwi iYesu bibɔ ngyɛ nɛ, ongwu yi engwafɔɔn fa ufɛmgbi iKidrɔn.
Mi oyombo na okwɔ ekwɔ dzɛ, a si kaka efu.

2 IJuda, nkyon gya na, ye imbe nani, ikyesinɛ iYesu li teyi kwakye mi
imbe na alonɔ yi engwafɔɔn.

3 IJuda si ba okwɔ ekwɔ nani, o gbe obyi oblakwutsɛmgbi emi iRoma
bɛyi ama ongyo ozu okwukwo osunu Imgbasho angbeka nkyɛmbi
engyukwo ama ofifɛ bɛyi emi iFarasi teyi. A gbe ola byi yi okyiika.

4Ngwi iYesu teyi ye alungwɔ nka wa kyɔn nɛ, o tasɛ ka byi ma gbɛɛ, <<Li
emɛ ngwi ema le pitan?>>

5A nu uka gbɛɛ, <<IYesu ongwi iNadzareti.>>
IYesu gbɛɛ, <<Li ani ma aani.>> (iJuda ongwu nkyon gya na, kwudzɛ

mmana yi ama.)
6Onɔ ngwi iYesu gbɛɛ, <<Li ani ma aani,>> nɛta a yɛyikpa zudɔwokɛ esɛ.
7O diyɛ byi ma gbɛɛ, <<Li emɛ ngwi ema le pitan?>>
A di gbɛɛ, <<IYesu ongwi iNadzareti.>>
8 IYesu gbɛɛ, <<N teyi nya ema gbɛɛ li ani ma aani. Kini ema le pita ani

yɔ, ni inggisɛ ntonɛ lu na.>>
9Ungwɔnɛ kyɔ ikyegbɛɛ elodzɛ ngwi o teyi gbɔma no mbwumbwo:

<<Ani nu onyi kpaa byulu mi ama ngwu abu gbe nu ani ntonɛ ba.>>
10Nɛ iSaimɔn iPyita, ongwu ndzɛ yi okwusunkli na, kye ngwalu kye

kwɔdzɛ adɔ abugye mgbi ongbidɔmgbi okwukwo inggisɛ ofifɛ. (Ongbidɔ
na iyin di iMalku.)

11Nghaduu iYesu wo iPyita ola gbɛɛ, <<Yile okwusunkli mgbi abu wokɛ
ifwɛ. Nin ka wa ibwɛ ngwi Otsani kye nu ani nɛ baa?>>

A kye iYesu kɛ mbi Anna
12Obyi oblakwutsɛ yi ongyukwo mgbi ama bɛyi ama ongyo ozu

okwukwo osunu Imgbasho bwalu iYesu. A bwan adi,
13 si kyon kɛmbi Anna ababɔ, ongwu li otsowa iKayafa, nli okwukwo

inggisɛ ofifɛmi onova na mani.
14 IKayafa li ongwu teyi wɛ emi iJuda ɛwɛ gbɛɛ i tatase gbɛɛ ni inggisɛ

onyi kwulu mi ikye ibyi inggisɛmani.

IPyita tangwɛ iYesu akpe ongwi ababɔ
15 ISaimɔn iPyita yi ongwafɔ oka kyɛdɔ iYesu. Ikyekyɛ ongwafɔ nɛ

okwukwo inggisɛ ofifɛ na yon, nghanɛ o kaka yi iYesu mi idzidzɛ udɛmgbi
okwukwo inggisɛ ofifɛ nani,



iJɔn 18:16 176 iJɔn 18:33

16 kpaa iPyita yɔ kwudzɛ onufoka mi esɛ. Ta ongwafɔ oka, ngwu
okwukwo inggisɛ ofifɛ yon na, yɛ wa gbɔdzɛ yi ongwongyaa ndzɛ ondu idɔ
mi onufoka, man o kye iPyita kaka idzidzɛ.

17Ongwongyaa mi onufɛ na byi iPyita gbɛɛ, <<Abu kpaa li onyi mi
engwafɔmgban lɔ?>>
O gbɛɛ, <<Li Ani ba.>>
18Onɔma ofu le yi, nɛ engbidɔ bɛyi ama ongyoongyo kwudzɛ kpakɛkɛ

wo ola ngwi a kye wo le wɛmani. IPyita kpaa kwudzɛ le wola yi ama.
Okwukwo inggisɛ ofifɛ byi iYesu ita

19Nghanɛ, okwukwo inggisɛ ofifɛ na byi iYesu ita mi odzɛmgbi
engwafɔɔn bɛyi otsootso mgban.

20 IYesu nu uka gbɛɛ, <<Ani gbɔdzɛ nya ɛsɛmi ododa, n li tso alonɔmi
ozu okwakye mgbi emi iJuda hona mi ozu okwukwo osunu Imgbasho mi
iJerosalin, imbe ngwi emi iJuda duu li kwakye nani. N gbɔdzɛ onyi mi
odaada ba.

21Kyɔsinɛse ngwi abu le byi ani ita? Byi ama nfwo ani mani. Otsitsi a ye
ungwɔ ngwi ani gbɔ.>>

22Mi onɔ ngwi iYesu gbɔdzɛ nɛma, onyi mbi ama ongyoongyo ndzɛ
kwɛkwɛ yan ma tan afɛmi inɛ. O byita gbɛɛ, <<Li ngha ngwi a li nu
okwukwo inggisɛ ofifɛ uka daa?>>

23 IYesu gbɛɛ, <<Kini ani gbɔ ungwɔ nli ayin bayɔ, tso ani obwɛndɛmi
ungwɔ nli obube mani. Kpaa kini ani gbɔ otsitsi ma, kyɔnɛ ngwi abu ta ani
afɛ?>>

24Nɛta Anna si kyon dɛsɔ, yi adi mi abɔ, lu mbi iKayafa, okwukwo
inggisɛ ofifɛ nani.
IPyita tangwɛ iYesu akpe ongwu fan
yi ongwu ta

25Dafi iSaimɔn iPyita ka kwudzɛ le wola nɛ, a di byun gbɛɛ, <<Abu li
onyi mi engwafɔɔn wɛ?>>
O tangwɛ gbɛɛ, <<Li ani ba.>>
26Nghaduu onyi mbi ama ongyoongyo mgbi okwukwo inggisɛ ofifɛ na,

ongwu nli odo yi ongyulɔ ngwu iPyita teyi dzan adɔ na, fwa ikwangha yi
iPyita gbɛɛ, <<Ani di abu yi iYesu mi okwɔ baa?>>

27 IPyita di tangwɛ, labɔlabɔ nɛta ogbigbi wita oteela.
IPlatu fwo iYesu ikwɔ

28 Ta emi iJuda kyelu iYesu mbi iKayafa lu opiikwɔmgbi iGɔna inggisɛ
iRoma. Onɔ na li egbegbe ototu, mi ikye ofwa idza owa ndɛlu ma oga owɛ
owatɔ-watɔmgbi emi iJuda nɛ, emi iJuda fwa okaka udɛ iGɔna.

29 IPlatu tasɛ kɛmboma ka byita gbɛɛ, <<Li ali itɔdzɛ ngwi ema kye le ba
mi ikpewo ongyulɔ nɛ?>>

30A nu uka gbɛɛ, <<Inggisɛ nɛ ki kyungwɔ obube bayɔ, eyi ki kyon ba
mbi abu ba.>>

31 IPlatu gbɔgbɛɛ, <<Nghanɛ kyon abuema ka gbɔn ikwɔmi ola mgbi
ema na.>>
Emi iJuda fwa gbɛɛ, <<Ola nu eyi ofɛ ongwɔ inggisɛ ba.>>
32Ungwɔnɛ kyɔ ikyegbɛɛ odzɛ ngwi iYesu teyi gbɔmi itɔ ikwu ngwi

ongwu ka wa kwu ma no mbwumbwo.
33 IPlatu si yɛ kaka ifoozu, kwu iYesu ela ba di byun gbɛɛ, <<Abu li utɔ

mgbi emi iJudaa?>>

34 IYesu byun gbɛɛ, <<Li ɛwɛ otsɛɛtsɛmgbi abu naadi inggisɛ angbeka
nya abu odzɛmi ikye ani?>>

35 IPlatu gbɛɛ, <<Ani li emi iJudaa? Li emidabu yi engyukwo ama ofifɛ
mgbi abu kye abu ba mbi ani aani. Li alungwɔ abu kyɔ?>>

36 IYesu gbɛɛ, <<Esutɔmgbi ani li ongwi ɛsɛ nɛ ba. Ki li ongwi ɛsɛ nɛ yɔ,
engbidɔmgbɛn kika gblika ikye otukwu ofɛ onu emi iJuda bwa ani.
Nghaduu esutɔmgbi ani dzɛmbeka.>>

37 IPlatu gbɛɛ, <<Ngyɛse, abu li utɔ!>>
IYesu nu uka gbɛɛ, <<O gbɔ ayin ogbɛɛ di ani li utɔ. Mi otsitsi yɔ, li itɔdzɛ

nɛ ngwi a mba ani, di li itɔdzɛ nɛ ngwi ani ba ɛsɛ nɛni, ikye okyɔ obwɛndɛ
mi otsitsi nani. Ali inggisɛ ndzɛmi agya mgbi otsitsi yɔ li fwo ani.>>

38 IPlatu byita gbɛɛ, <<Li alungwɔ li otsitsi?>> Mi odzɛ nɛ o di tasɛ kɛmbi
emi iJuda ka gbɔgbɛɛ, <<N tun yi obube ba.

39 Ema dzɛ yi aletɔmgbi ema onu ani dulu inggisɛ onyi mi obawi mi onɔ
oga owɛ owatɔ-watɔmgbi emi iJuda nu ema. Ema mina gbɛɛ ni ani dulu
utɔmgbi emi iJudaa?>>

40Nghaduu a wulu ela gbɛɛ, <<Ei, no ka li ongwu ba! Kye iBaraba nu
eyi!>> Onɔ na iBaraba wo abɔmi ablodzɛ.

19
A ngwɔ iYesu ikwɔ owa gbokwon

1 Ta iPlatu woola nu ma gbo iYesu onitse.
2Ama oblakwutsɛ ndi akata ato kye tukwun ikye. A kye awulu omuma

shinishini kye won
3 diyɛ kɛmbon dudɔ-dudɔ, gbɛɛ, <<Eyi ta abu angba, utɔmgbi emi

iJuda!>> A dile tukwun afɛmi inɛ.
4 IPlatu di tasɛ ba esɛ wa gbɔ yi emi iJuda gbɛɛ, <<Dii, ani kyon le ba esɛ

mbi ema ni ema ye gbɛɛ ani tun yi obube mi elikwɔ ngwi ema kwun nɛ
ba.>>

5Ngwi iYesu tasɛ ba esɛ yi akata ato mi ikye bɛyi awulu omuma
shinishini mi ewo nɛ, iPlatu nya ma gbɛɛ, <<Ongyulɔma dzɛ na!>>

6 Plɛ ngwi engyukwo ama ofifɛ bɛyi ama ongyoongyo mgbi ama din nɛ, a
wulu gbɛɛ, <<Gbokwon mi ekwatsi! Gbokwon mi ekwatsi!>>
Nghaduu iPlatu gbɛɛ, <<Ema kyon ka gbokwo mi ekwatsi abuema na.

Mbi ani yɔ, ani tu itɔdzɛmi elikwɔmgban ba.>>
7 Emi iJuda biibɛ gbɛɛ, <<Eyi dzɛ yi ola, ma mi ola mgbi eyi mayɔ, o ka

kwulu kyɛmɛ, ikyena o kye ewon gbɛɛ ongwu li Ongwɛ Imgbasho.>>
8Ngwi iPlatu fwo ungwɔnɛ nɛ, i nghao kwulun ewo,
9 ta o diyɛ kaka ifyudɛ. O byi iYesu gbɛɛ, <<Abu kyɛmi ole?>> Nghaduu

iYesu kwondu won ba.
10 IPlatu gbɛɛ, <<Abu fwa ogbɔdzɛ yi anii? Abu difwi gbɛɛ ani dzɛ yi

mfye odzata abu hona gbokwo abu mi ekwatsi baa?>>
11 IYesu gbɛɛ, <<Abu kika dzɛ yi mfye mi ikye ani ba, ni a ki kye nu abu

kyɛ esho bayɔ. Nghaduukpaa ongwu nkye ani nu mi abɔmgbi ema na,
nghao kyɔ obube duu.>>

12Wita mi onɔ na lu iyayi, iPlatu fya odzata iYesu, kpaa emi iJuda kiyayi
owulu gbɛɛ, <<Kini abu dzata ongyulɔ nɛ lu yɔ, abu li oka iSidza wuba. Ali
inggisɛ nkye ewon gbɛɛ ongwu li utɔ duu kye iga le fyɛsɛ yi iSidza.>>

13Ngwi iPlatu fwo odzɛ nɛ nɛ, o ka kye iYesu luba esɛman sɔkɛ itse
ogbiikwɔmi imbe ngwi a li kwun di Ikwutsɛ (ngwi a li kwun mi ondudzɛ
Aramai gbɛɛ iGabata nani).

14 Li mi egbe owewo mgbi oga owɛ owatɔ-watɔmgbi emi iJuda, di li mi
onɔ idzizudɛ.
Nɛ iPlatu nya emi iJuda gbɛɛ, <<Utɔmgbi ema dzana.>>
15Nghaduu a wulu gbɛɛ, <<Kyon lu mmɛnɛni! Kyon lu mmɛnɛni!

Gbokwon ngwɔn!>>
Ta iPlatu byita gbɛɛ, <<Nin gbokwo utɔmgbi ema mi ekwatsii?>>
Engyukwo ama ofifɛ gbɛɛ, <<Eyi dzɛ yi utɔ oka ba li iSidza yuon.>>
16Mi ongyɛɛngyɛ duu iPlatu kyon nu ma gbɛɛ nu ma ka gbokwon mi

ekwatsi.
A gbokwo iYesu
Man ama oblakwutsɛ kye iYesu lu.
17Ngwi o kye ekwatsi mgban nɛ, o lu imbe idingbo (ngwi a li kwun mi

ondudzɛ Aramai di iGogota nani).
18Mi imbe nɛ a gbokwon yi inggisɛ efa, oka mi abugye yi oka mi abubɛ,

iYesu wo idzidzɛ.
19 IPlatu nu ma lɔ ungwɔ kye bɛkɛmi ekwatsi. I gbɔgbɛɛ: IYESU ONGWI

INADZARETI, UTƆ MGBI EMI IJUDA.
20 Emi iJuda kwuba gbɔ ambɛ nɛni, bana imbe ngwi a gbokwo iYesu ma

dzɛ kwɛkwɛ yi igeli okwukwo, ambɛ na a lɔn mi ondu Aramai, iLatin yi
iGriki.

21 Engyukwo ama ofifɛmgbi emi iJuda fwa yi iPlatu gbɛɛ, <<Ka lɔ gbɛɛ,
<Utɔmgbi emi iJuda ba,> kpaa gbɛɛ ongyulɔ nɛ li kye ewon gbɛɛ ongwu li
utɔmgbi emi iJuda.>>

22 IPlatu gbɛɛ, <<Ungwɔ ngwi ani lɔ yɔ, ani lɔ setawaali.>>
23Onɔ ngwi ama oblakwutsɛ gbokwo iYesu mi ekwatsi ngyɛ nɛ, a kyi

gbelu angwuto mgban, kyi ghalu imbe enɛ, onyi mi ikye mgbi ali inggisɛ
mgbi ama, i sisi awulu mgban. Angwuto nɛ dzɛ yi okwokyiikwokyi ba, li
ungwonyi kyɛ esho lu esɛ.

24Ama oblakwutsɛ ntona gbɔ yi ewoma gbɛɛ, <<Eyi ka fawa angwuto nɛ
ba, eyi ka gbo efa mi ele ni eyi ye inggisɛ nka li mgban.>>
Ungwɔnɛ kyɔ ikye ombwumbwo ungwɔ ntsekise dzɛmi Afɛ gbɛɛ,

<<A kye ghalu angwuto
mgbi ani nu ewoma
di gbo efa mi abu mgbi ani.>>

Li ungwɔ ngwi ama oblakwutsɛ kyɔ aani.
25Onɔ iYesu kwudzɛ kwɛkwɛ yi ekwatsi mgbi iYesu yi oshanɔn, yi iMeri

owa iKlopa, bɛyi iMeri iMagidalin.
26Dafi iYesu di onɔn mi imbe na, yi ongwafɔɔn ngwu kpan itukwu

kwudzɛ yan nɛ, iYesu nya onɔn gbɛɛ, <<Ongyaa ongwabu dzana,>>
27 o diyɛ gbɔ yi ongwafɔɔn na gbɛɛ, <<Onabu dzana.>> Wita mi onɔ na

nghataa lu iyayi, ongwafɔɔn na kye iMeri lu udɛmgban.

Ikwu iYesu
28Onɔ gwee nɛ, iYesu ye dafi alungwɔ duu ngyɛ, ma ikyegbɛɛ ni ungwɔ

ndzɛmi Afɛmbwumbwo yɔ, O gbɛɛ, <<ekweni kwin.>>
29Mi imbe na atankpɛ eneekwɔ ofyunfyummya ba dzɛ ele, nghanɛ a kye

isoso tswokɛ ele, kye fakɛ anggekwɔ ihiso, kyilen bɛ iYesu kɛ ikpondu.
30Ngwi iYesu wa duu nɛ, o gbɛɛ, <<I ngyɛ wa.>> Ta, o kye onbukwɔ

ngwuta si yulu.

31Ungwɔnɛ kyɔmi obwi, tegblifan li egbe otonyewo mgbi emi iJuda.
Ikyegbɛɛ emi iJuda mina gbɛɛ ni ikwɔ ntona fato ekwatsi mi egbe
otonyewo ba nɛ, a ka bɔ iPlatu ofɛ gbɛɛ nu ma gbikye ma afɔ di tashulu
ikwɔ ntonani.

32Ama oblakwutsɛ ba wa gbikye afɔ efa mgbi inggisɛ ongwu ababɔ
ngwu a kyon gbokwo mi ekwatsi yi iYesu dika gbikye mgbi oka nani.

33Nghaduu ngwi a ba mbi iYesu ma, a difwi dafi o teyi kwulu wa nɛ, a
gbikyen afɔ wuba.

34Nɛta, inggisɛ oblakwutsɛ oka kye okpa kwo iYesu mi esa, ta eyi yi eni
fɛ lon mi esa.

35 Inggisɛ ndi ma kyɔ obwɛndɛ, obwɛndɛmgban li otsitsi. O ye gbɛɛ
ongwu gbɔ otsitsi, di kyɔ obwɛndɛ ikyegbɛɛ ni ema kpaa ki noyɛyɛ.

36Ungwɔ ntonɛ kyɔ adzi ni ondu odzɛɛdzɛ ngwi Afɛ dzɛ gbɛɛ <<Akpukpu
mgban onyi kpaa a ka gbikyen ba,>> na no mbwumbwo.

37Dafi Afɛ oka di gbɛɛ, <<A ka di ongwu a kwon okpa nani.>>
A ndzi iYesu

38Onɔ gwee nɛ, iJose ongwi Arimatia wa bɔ iPlatu ikwɔmgbi iYesu.
IJose kpaa li ongwafɔmgbi iYesu, o wa bɔmi odaada ikyekyɛ o le mio emi
iJuda. Dafi iPlatu nun ofɛ nɛ, o wa kyi kyelu ikwɔmgbi iYesu lu.

39O kyɛ bɛyi iNikodemu, ongyulɔ nteyi kɛmbi iYesu mi otu nani.
INikodemu ba yi ungwɔ ama ogbungbɛ kwuba ngwi a kye bwuo yi ewoma
mɛmlo dafi ngwuseta dɔn iwyo diwyeda sini.

40Ngwi a kyi kyelu ikwɔmgbi iYesu nɛ, ama efa kye ikwɔ na ndi wokɛ
angwuto yi ungwɔ ama ogbungbɛ ntonani. A kyungwɔnɛ dafi emi iJuda li
ndzi inggisɛmi aletɔmgbi ama mani.

41 Imbe ngwi a gbokwo iYesu mi ekwatsi na, li mi okwɔ, di li mi okwɔ na
ngwi endzi ofufɛ dzɛ ele, ongwi a ndzi inggisɛmi ele ye waba.

42 Ikyegbɛɛ li egbe owewo mgbi emi iJuda mi ikye egbe otonyewo, endzi
di dzɛ kwɛkwɛ nɛ, a kye iYesu ndzi mi ele.

20
Endzi nla ayayi

1 Egbe Iladi mi egbegbe ototu nɛ, iMeri iMagidalin kɛ endzi ka di dafi
ikwutsɛ ngwi a kye tukwu ondendzi na a kye mulu. 2Nɛ o nyɛ yi onya kɛ
mbi iSaimɔn iPyita bɛyi ongwafɔ oka, ongwu nkpa iYesu itukwu nani, ka
gbɛɛ, <<A kyi dulu Otsɛ iYesu mi endzi, ma eyi ye imbe ngwi a kyon ka
lakɛ ba.>>

3 Ta iPyita yi ongwafɔ na kyato olu imbe ngwi endzi dzɛmani.
4Ama efa le lu onyonya, kpaa ongwafɔ oka na tsinya ngha iPyita teyi ka

to itendzi ababɔ.
5O klɛsɛ winɛmi ifun kpaa li angwuto ngwi a kye ndi wo iYesu mata

ladzɛ ele, nghaduu o kaka ifun ba.
6Nɛ iSaimɔn iPyita, ngwu kyan iyikpa ma, wa to si kaka lu ifendzi. O di

angwuto ikwɔ ntona lato ifun,
7 bɛyi ayangwuto ngwi a kye bwa iYesu ikye nani. Angwuto na fulu

ewon, i lakɛ idzidza yi ongwi a ndzin mi ele mani.
8Ongyɛɛngyɛ yɔ, ongwafɔ oka ongwu nteyi kaka itendzi ababɔ na kpaa,

kaka ifun ka di si noyɛyɛ.
9 (Nghaduukpaa i gbosa lo ma mi odzɛ ngwi Afɛ gbɛɛ iYesu ka kyɛɛmi

ikwu na ba.)

IYesu mblegba tu iMeri iMagidalin
10 Ta engwafɔ ntona yidɔ lu udɛmgbi ama,
11 kpaa iMeri yɔ tila dzɛ itendzi le tsukwu. Dafi o le tsukwu nɛ, o klɛsɛ le

winɛmi ifendzi
12man di engyesɔ nghi efa wo angwuto onzundzɛ, a sɔto imbe ngwi a

teyi kye ikwɔmgbi iYesu la mani, onyi mi ikye oka mi atafɔ.
13A byun gbɛɛ, <<Ongyaa, li ekyɛ ngwi abu le tsukwu?>>
O gbɛɛ, <<A kyi kyelu ikwɔmgbi Otsɛ iYesu mgbi ani lu, ma ani ye imbe

ngwi a kyon ka lakɛ ba.>>
14Ngwi o gbɔdzɛ nɛmata, o ndinɛ kpatsɛman o di iYesu kwudzɛ imbe

nani, nghaduu o difwi gbɛɛ li iYesu ba.
15 IYesu gbɛɛ, <<Ongyaa, li ekyɛ ngwi abu le tsukwu? Li emɛ ngwu abu le

ndinan?>> Ongyaa na tsɛwɛ gbɛɛ o li otsungwɔ okwɔ, o gbɛɛ, <<Ongyukwo,
kini abu kyon lu yɔ, nya ani imbe ngwi abu kyon lakɛmani nin nka kyi
kye.>>

16 IYesu gbɛɛ, <<IMeri!>>
O kyata inɛ byun man kwu ela okwukwo mi ondu Aramai gbɛɛ,

<<IRaboni!>> (Ngwi itan gbɛɛ otsetse).
17 IYesu gbɛɛ, <<Ka tsɛkwulin ba, ikyesinɛ N yidɔ lu mbi Otsɛn waba.

Nghaduukpaa lu ka nya emi ongwunani gbɛɛ, <Ani le yidɔ lu mbi Otsani
bɛyi Otsema, mbi Imgbasho mgbi Ani yi Imgbasho mgbi ema.> >>

18 IMeri iMagidalin kye esɔ nɛ lu mbi engwafɔɔn gbɛɛ, <<Ani di Otsɛ
iYesu!>> O di nya ma gbɛɛ o nya ongwu ungwɔ ntonɛni.
IYesu mblegba tu engwafɔɔn

19Mi onɔdɛmi egbe iLadi na, ngwi engwafɔɔn kwakye yi eka nɛ, a kye
ofɛ tukwu bana a le mio emi iJuda, iYesu ba wa kwudzɛkɛ idzidzɛmgbi
ama si gbɛɛ, <<Iyu no dzɛ yi ema!>>

20Ngwi o gbɔ ungwɔnɛ nyɛ nɛ, o gbe abɔ tso ma bɛyi esa. Engwafɔɔn
tsatsa kwuba mi onɔ ngwi a di Otsɛ iYesu mani.

21 IYesu di gbɛɛ, <<Iyu non dzɛ yi ema! Dafi Otsani dɔ ani esɔ nɛ, ani
kpaa le dɔ ema ngha.>>

22 Yi odzɛ na ta, o tufu ma wo si gbɛɛ, <<Gbɛ Onodzi Osaan na.
23Kini ema dzata inggisɛ yi ali ibwubwe mgban yɔ, a dzanta yan, kini

ema dzatan bayɔ, a dzanta ba sewaali.>>
IYesu mblegba tu iTɔmɔsu

24Nghaduu iTɔmɔsu (ongwu a li kwun di ongwefa nani), onyi mbi emi
iwyodefa ntona dzɛ yi ama mi onɔ ngwi iYesu ba ma ba.

25Nghanɛ engwafɔ angbeka ntona nyan gbɛɛ, <<Eyi di Otsɛ iYesu!>>
Kpaa o nya ma gbɛɛ, <<Li kyɛmɛ ngwi ani ka di emi ambɛmgbi ikusa mi

abɔmgban di kye ongwufabɔ kɛ imbe a gbokwon ikusa ntona, di kye abɔ
mgbi ani kaan esa bayɔ, n ka noyɛyɛ ba.>>

26Ngwi i wa nyɛ egbe egyata nɛ, engwafɔmgban di woto yi eka,
iTɔmɔsu kpaa wodzɛ yi ama. Dafi onufozu tukwu nɛ kpaa, iYesu wa
kwudzɛkɛ idzidzɛma di gbɛɛ, <<Iyu no dzɛ yi ema!>>

27 Ta o nya iTɔmɔsu gbɛɛ, <<Kye ongwufabɔmgbi abu bɛkɛmmɛnɛni, di
atabɔmgbi ani. Na abɔmgbi abu ba esa mgbi ani, ka tangwɛ wuba kpaa
noyɛyɛ.>>

28 ITɔmɔsu si kwun gbɛɛ, <<Otsɛmgbi ani yi Imgbasho mgbi ani!>>
29 IYesu nyan gbɛɛ, <<Ikyegbɛɛ abu di ani nɛ, abu nu ani oyɛyɛ, mse no

dzɛ yi inggisɛ ama ndi ani ba kpaa noyɛyɛmani.>>

30 IYesu kyɔ ambɛ ungwɔ angbeka okwulewo gwuba mi inai engwafɔɔn,
ngwi a lɔma wo afɛ nɛ ba.

31Kpaa ntonɛ a lɔma ikyegbɛɛ ni ema noyɛyɛ gbɛɛ iYesu li iMedzaya,
Ongwɛ Imgbasho, di li ikyegbɛɛ ni ema noyɛyɛmi iyi mgban ta ema ka tu
oshishe.

21
IYesu tsetu engwafɔ egyafa.

1Ngwi ungwɔnɛ wa nyɛ nɛ, iYesu di tsetu emi ongwafɔɔn, mi ekyoo
okwukwo mgbi iTiberia. Li itɔ ofɛ ngwi i kyɔ joani:

2 iSaimɔn iPyita, iTɔmɔsu (ngwi a li kwun di ongwefa nani) iNataniɛ
ongwi iKana mi ɛsɛ iGalalia, emi ongwɛ iDzebedi, bɛyi engwafɔmgbi iYesu
angbeka efa kpaa to mbonyi.

3 ISaimɔn iPyita nya ma gbɛɛ, <<Ani le lu mtsɛ ota-ta,>> a gbɛɛ, <<Eyi
kpaa ka kɛ yi abu.>> Ta a si tasɛ ka kaka uwaa, kpaa mi otu na duu a kwu
unkonyi ba.

4Mi egbegbe ototu nɛ iYesu wa kwudzɛkɛmi agobo, kpaa emi
engwafɔɔn yagba difwi gbɛɛ li iYesu ba.

5O kwu ma ela kɛ gbɛɛ, <<Emi okani, ema kwu nka wa lo?>>
A nun uka gbɛɛ, <<Ei.>>
6O nya ma gbɛɛ, <<Ngwi Ibriji mgbi ema mi abugye mgbi uwaa ta ema

ka kwu ungwɔ.>> Ngwi a kyɔ ngha nɛta, a yagba okwo ukɛ kaka uwaa ba,
ikye mmbweni kwuba ngwi a kwu mani.

7 Ta ongwafɔ nkpa iYesu itukwu na nya iPyita gbɛɛ, <<Li Otsɛ iYesu!>>
Ngwi iSaimɔn iPyita fwo gbɛɛ, <<Li Otsɛ nɛ,>> o kye angwuto mgban
ongwi esɛ tukwu (lubana o teyi kye kwulu mi ewo) man ngwa gyɛkɛ eni.

8 Engwafɔ angbeka ntona kyɛdɔmi uwaa, a kwo ukɛ yi mmbwɛ ngwi
mbweele ma luba agobo, ikyesinɛ i tunto yi agobo ba, i mɛ dafi akwubɔ
ideli onyi hini.

9Ngwi a tɔ lu agobo nɛ, a di ibredi ladzɛ, angola le gbɛmmbweni di
dɔdzɛ ele.

10 IYesu nya ma gbɛɛ, <<Dulu mmbwɛ ngwi ema kwa kwu nɛ ba na.>>
11 ISaimɔn iPyita tɔdɔkɛ uwaa di kye kwolu ukɛ dɔkɛ esɛ. Mmbweni

okwukwo mbweele, duu li ideli onyi yi ngwusefa dɔn iwyo diwyeta, ma
dafi mmbwɛ ntona le kwuba nɛ kpaa ukɛ fawa ba.

12 IYesu nya ma gbɛɛ, <<Ba wa tiikyɛ na.>> Onyi mi ifu ma kpaa
shitukwu byun ita gbɛɛ, <<Abu li emɛ ba>> A ye dafi li Otsɛ iYesu mani.

13 IYesu wa kyelu ibredi ma kye nu ma, di kyɔ ngha yɛyɛ yi mmbweni
ma kpaa

14Nɛnɛ li akpe ongwu ta ngwi iYesu mblegba tu emi ongwafɔɔn mi onɔ
ngwi o kyɛmi ikwu aani.

IYesu yile iPyita dzɛ ofɛ
15Onɔ ngwi a gye ungwogye ngyɛ nɛ, iYesu byi iSaimɔn iPyita ita gbɛɛ,

<<iSaimɔn ongwɛ iJɔn, otsitsi-otsitsi ani kpa abu itukwu ngha ungwɔ
ntonɛɛ?>>
O gbɛɛ, <<Ɛɛn, Otsɛ, abu ye dafi abu kpa ani itukwu mani.>>
IYesu nyan gbɛɛ, <<Byi mmala mgbi ani enbwa.>>
16 IYesu di byun gbɛɛ, <<ISaimɔn ongwɛ iJɔn, ani kpa abu itukwu

otsitsii?>>

O nu uka gbɛɛ, <<Ɛɛn, Otsɛ iYesu, abu ye dafi abu kpa ani itukwu
mani.>>
IYesu nyan gbɛɛ, <<Gbɛwɛbyi mmala mgbi ani.>>
17Akpe ongwu ta o byin gbɛɛ, <<iSaimɔn ongwɛ iJɔn, ani kpa abu

itukwuu?>>
IPyita wulu itukwu ikyesinɛ iYesu byun akpe ongwu ta gbɛɛ, <<Ani kpa

abu itukwuu?>> O gbɛɛ, <<Otsɛ, abu ye alungwɔ duu; abu ye gbɛɛ abu kpa
ani itukwu.>>
IYesu nyan gbɛɛ, <<Byi mmala mgbi ani enbwa.
18N nya abu otsitsi, onɔ ngwi abu li mmafa ma, o li gbe angwuto wo

ewo di kɛ imbe ngwi abu mina duu, kpaa onɔ ngwi abu yɛɛ ishongye abu
ka na abɔmgbi abu efa, inggisɛ oka ka gbe angwuto wo abu di kye abu kɛ
imbe nmina abu okɛɛkɛ ba mani.>>

19 IYesu gbɔ ungwɔnɛ ikye otso itɔ ikwu mgbi iPyita ngwi o ka wa kwu
kye okwɔkwɔ nu Imgbasho mani. Ta o nyan gbɛɛ, <<Kyɛdɔ ani!>>

20 IPyita kyata inɛman di ongwafɔ nkpa iYesu itukwu na kyɛma iyikpa.
(Li ongwu nsɔ kye ewo ge iYesu mi onɔ ngwi a le gye ungwogye ongwi
olɛlɛ di li ongwu teyi byi iYesu gbɛɛ, <<Otsɛ, li emɛ ka kye abu gya?>>)

21Onɔ ngwi iPyita din nɛ, o byi iYesu gbɛɛ, <<Otsɛ, li ekyɛ ngwi inggisɛ nɛ
ka kyɔ?>>

22 IYesu nu uka gbɛɛ, <<kini ani mina gbɛɛ no dzɛ oshishe nghataa ni ani
wa yɛ ba ma, li ekyɛmgbi ema mi ele? Abu yɔ kyɛdɔ ani.>>

23Mi ikye odzɛ nɛ, ayayi odzɛ gbɔfwɛmbi emi ongwunɔn gbɛɛ ongwafɔ
nɛ ka kwulu ba. Nghaduu iYesu gbɛɛ o ka kwulu ba ba, o gbɔɔgbɔ ta gbɛɛ,
<<Kini ani mina gbɛɛ non dzɛ oshishe nghataa ni ani wa yɛma, li ekyɛ
mgbi ema mi ele?>>

24Nɛnɛ li ongwafɔ nkyɔ obwɛndɛmi ungwɔ ntonɛ duu di lɔma tokɛ esɛ.
Eyi ye dafi obwɛndɛmgban li otsitsi mani.

25 IYesu kyungwɔ angbeka kpaa kwuba. Ni a ki lɔ alungwɔ duu tokɛ esɛ
yɔ, n tsɛwɛ gbɛɛ ɛsɛ duu kpaa imbe kika dzɛ ogbe afɛ ntona tokɛ ba.

Okyɔɔkyɔ
mgbi ama ogbikye iYesu

A kye iYesu lu esho
1Otsungwudɛ iTiofyilɔ, mi olɔɔlɔmgbi ani ongwi ababɔma, n lɔ

alungwɔ ngwi iYesu wita okyɔɔkyɔ diyɛ tso
2 nghataa ba egbe ngwi a kyon lu esho, ngwi o wo ama ngwu o sadu ma

li ama Ogbikyon ola mi mfye mgbi Onodzi Osaan ngyɛmani.
3Ngwi o gbiisɔ nyɛ nɛ, o kye ewon tso mbi inggisɛ ntonɛ di nu ma

obwɛndɛ kwuba saan gbɛɛ ongwu dzɛ oshishe. O kye ewon tso ma mɛ
egbe ngwusefa di gbɔdzɛ esutɔmgbi Imgbasho nya ma.

4Onoka ngwi o kwakye yi ama, le gye ungwogye yi ama nɛ, o nya ma
gbɛɛ: <<Ka tasɛ dzata iJerosalin ba na, kpaa fɛ umba ngwi Otsani zondu,
ngwi ema tsekise fwo ani gbɔdzɛ efu nani.

5 Bana iJɔn okyɔ iBatisima kyɔ iBatisima yi eni ta, nghaduu egbe sisi
gwee ta a ka kyɔ ema iBatisima yi Onodzi Osaan.>>

6Ngwi a ka to yi ewoma nɛ, a byun gbɛɛ, <<Otsɛ, li mi onɔnɛ ngwi abu ka
yile esutɔmgbi emi Israi nu maa?>>

7Nɛ iYesu nya ma gbɛɛ: <<I wogyɔ ngwi ema ka ye egbe yi onɔ ngwi
Otsani kye dzɛmi mfye mgban ba.

8Kpaa ema ka gbɛmfye mi onɔ ngwi Onodzi Osaan ba mbi ema mani, ta
ema ka yɛɛ emi obwɛndɛmgbi ani mi iJerosalin yi iJudia yi iSamaria
nghataa kpatsɛ ɛsɛ duu.>>

9Ngwi iYesu gbɔ ungwɔnɛ ngyɛ nɛta, a kyon mi inai ma lu esho, man
akpa tukwu ma inɛ odin.

10A si kye inɛ fyakwu esho dafi o le lu mani, vla nɛta engyulɔ nghi efa
wo angwuto onzundzɛ kwudzɛkɛ kwɛkwɛ yi ama.

11 Engyulɔ ntona gbɛɛ, <<Emi iGalalia, li ekyɛ ngwi ema to mmɛnɛ kye
inɛ byi esho nghaa? iYesu ngwu a kyon inai ema lu esho nɛ, di li itɔ ofɛ nɛ
kpɔɔ ngwi o dika yɛ ba ɛsɛ nɛni.>>

A dulu iMataya gbikye iJuda
12 Ta ama ogbikye iYesu si yidɔmi iJerosalin mi Unggwɔ Olivi nani, ngwi

mɛ dafi itsitsi imai okyɛɛmi ele ba ogalu iJerosalin.
13Ngwi a wa kaka iJerosalin nɛ, a lu ozeesho mi imbe ngwi a lato mani.

Ama nto ma li iPyita, iJɔn, iJɛnsi, Andru, iFyilipi, iTɔmɔsu, iBatlomi,
iMatiu, iJɛnsi ongwɛ Alfeɔ yi iSaimɔn ogbodami na bɛyi iJuda ongwɛ iJɛnsi.

14Ama duu kwakye mbonyi le bibɔ alonɔ duu, angbeka nto bɛyi ama li
engyaa yi iMeri onɔ iYesu bɛyi emi ongwunɔn.

15Mi egbe ntona iPyita kyato nto mi idzidzɛmgbi ama onoyɛyɛ ntona
(okwakye nmɛmmbwo dafi ideli onyi dɔn osu sini)

16 si gbɛɛ, <<Emi ongwunani, i wogyɔ ngwi Afɛ ka mbwumbwo mi
ungwɔ ngwi Onodzi Osaan tsekise gbɔ tɔmi ondu iDevedi mi ikpewo
iJuda, ongwu nmɛ ofɛ nu ma bwa iYesu nani.

17Ongwu nose li onyi mi atɛmgbi eyi di kyidɔ nɛ yi eyi kpaa.>>
18 (Udza ngwi iJuda tu mi alobube mgban ma, o kye gya ikpɛsɛ, ngwi

non kye ewon widɔkwɔ. Ikwɔmgban mwɛ gbobu ɛfwɛɛ yangwuta.

19Ali inggisɛmi iJerosalin fwo ungwɔnɛni, nɛ a kwu imbe na mi
ondudzɛmgbi ama di Akedama, ngwi itan gbɛɛ, ikpɛsɛ eyi.)

20 IPyita kiyayi gbɛɛ, <<Bana, a lɔmi Afɛmgbi iPaslami gbɛɛ,
<< <Ni imbe mgban na la ayayi;

ni inggisɛ onyi kpaa ka dzɛ ele ba,>
<< <Ni inggisɛ oka di kyi kyelu

imbe idɔmgban nani.>
21Nghanɛ li kyɛmɛ-kyɛmɛ ngwi eyi ka dulu inggisɛ onyi mbi engyulɔ ama
ntonɛ, ongwu nteyi le kyɛ yi eyi alonɔ duu ngwi Otsɛ iYesu ka dzɛ yi eyi
mani,
22 eyi mina inggisɛ onyi nka kyɔ obwɛndɛmgbi iYesu nɛ yi eyi. Ma dika li
inggisɛ ndzɛ yi eyi wita mi onɔ ngwi iJɔn kyɔ iYesu iBatisima nghataa ba
onɔ ngwi a kyi kyelu iYesu mbi eyi lu esho nani.>>

23Nɛ a si dulu engyulɔ efa ba iyayi: Onyi ma a li kwun di iJɔstusu ngwu
iyin oka li iBasaba (iyin oka di li iTɔmɔsu) iyi oka ma li iMataya.

24A si bibɔ gbɛɛ, <<Otsɛ Imgbasho, abu ye itukwu ali inggisɛ duu. Tso
eyi inggisɛ ongwu abu sadu mi idzidzɛ inggisɛ efa ntonɛ

25 ongwu nka kyelu imbe idɔmgbi ama ogbikye iYesu nɛ, ngwi iJuda
dzanta lu imbe ndzɛmi ikyon mani.>>

26 Ta a gbeefa, efa si kwu iMataya; man a kyon mbwokɛ yi iwyodonyi
ntonani.

2
Obaaba mgbi Onodzi Osaan

1Ngwi egbe iPɛntikɔsu* wa gyɔ nɛ, ama duu kwakye mbonyi.
2 Vla nɛta adu kyɛ esho dafi onikyawo wa yaokɛ ozu ngwi a sɔto mani.
3A di ungwɔ ndzɛ dafi amoola ganya wa dɔkɛ ikye mgbi ama duu.
4Ama duu si mbwo yi Onodzi Osaan man wita le gbɔ ondudzɛ angbeka

dafi Onodzi kye ma teyi mani.
5Mi onɔ na, emi iJuda ama ndzɛ yi imio mgbi Imgbasho kyɛmi ayɛsɛ

duu wa kwakye mi iJerosalin.
6Onɔ ngwi a fwo adu nɛ nɛ, ibyi inggisɛ kwakye. Nghaduu i kwulu ma

ewo, ikyekyɛ ali inggisɛ fwo ma le gbɔ ondudzɛmgbi ongwu.
7 I kwulu ma ewo kpakpa, a si byita gbɛɛ, <<Inggisɛ ama nle gbɔdzɛ

ntonɛ duu li emi iGalalia baa?
8Ma i kyɔsinɛse ngwi eyi fwo ama duu le gbɔ ondudzɛmgbi eyi?
9 Emi iPatia, iMede yi Elami; iMesopotamia, iJudia bɛyi iKapadosia,

iPontu yi Asia,
10 iFrijia yi iPamfyilia, Igyibiti bɛyi ayɛmgbi iLibyia kwɛkwɛ yi iSereni,

ingyoga mgbi iRoma
11 (yi emi iJuda bɛyi ama ngwu kyatitukwu yɛ le sunu Imgbasho mgbi

emi iJuda duu), emi iKrete bɛyi emi Arabia, eyi fwo ma le gbɔ ungwɔ
okwulewo mgbi Imgbasho mi ondudzɛmgbi eyi!>>

12 I kwulu ma ewo a di wɛndɛ, a si byi ewoma gbɛɛ, <<Ungwɔnɛ tso
sinɛ?>>

13Angbeka gbɔ ibwa nya ama onoyɛyɛ ntona gbɛɛ, <<A wa ɛbyɛ le fya.>>
IPyita gbɔdzɛ yi ibyi inggisɛ

* 2:1 2:1 iPɛntikɔsu Li oga ngwi emi Israi li kyɔn mi onɔ ngwi oga owɛ owatɔ-watɔmgbi emi Israi
nyɛ egbe ngwusefa dɔn iwyo mani.

14Nɛ iPyita kyato dzɛkunto yi iwyodonyi ntonani, kyile ela mgban
gbɔdzɛ yi ibyi inggisɛ ntona gbɛɛ: <<Emidani emi iJuda bɛyi ema ama nto
iJerosalin duu, detse nin gbɔfwɛ odzɛ nɛ nya ema; gadɔ saan mi odzɛ ngwi
ani le nya ema nɛni.

15 Inggisɛ ntonɛ le fya ɛbyɛ, dafi ema tsɛwɛ na ba. Kwa li obyi egyanɛmi
egbegbe ta aani!

16 Ei, ungwɔnɛ li ungwɔ ngwi oyegbɔ iJowɛ tsekise gbɔn dzɛ esɛ gbɛɛ:
17 << <Imgbasho gbɛɛ, mi egbe ongwi olɛlɛ,

ani ka kye Onodzi mgbi ani yaokɛmbi ali inggisɛ duu.
Engwɛ ema engyulɔ yi engyaa kale yegbɔ,

ɛngbɛmmafa mgbi ema kale di inɛ odiidi,
engyukwo mgbi ema kale woowo elela.
18Mbi engbidɔmgbi ani kpaa,

engyulɔ yi engyaa duu,
n ka kye Onodzi mgbi ani yaokɛ

mboma mi egbe ntonani,
man a ka yegbɔ.
19N ka kyɔ ambɛ okwulewo mi esho

mbyoo bɛyi ungwɔ ama okwulewo mi iteesɛ,
otso gbɛɛ di ani dzɛ yi mfye.

N ka tiika mi ɛsɛ adzi ni inggisɛ ngwɔ ewoma,
ola dika gbimbe sɔ yi iwu.
20A ka kyata onɔ yɛɛ iyifu,

di kyata ofyia yɛɛ eyi duuse ni egbe oshewo
bɛyi okwɔkwɔmgbi Otsɛ no ba.
21Nghanɛ ali inggisɛ nkwu mi iyi mgbi Otsɛ

duu ka tu owatɔ.>
22 <<Emi Israi, gadɔmi odzɛ nɛ na; iYesu ongwi iNadzareti nose li inggisɛ

ngwu Imgbasho gbela yan di kyɔ ambɛ okwulewo mbi ema nyɛmbon, dafi
ema abuema ye mani.

23 Inggisɛ nɛ a kyon wo ema abɔmi owitukwu mgbi Imgbasho bɛyi
oye-ye mgban; ma ema noofɛ ni emi imbali, gbokwon ngwɔn mi ekwatsi.

24Nghaduu Imgbasho kyilon mi ikwu, dulun tɔmi owulewo mgbi
ikwongye, lubana li kyɛmɛ-kyɛmɛ ni ikwongye bwan adi ba.

25 IDevedi gbɔdzɛmgban gbɛɛ:
<< <Ani di Otsɛ dzɛ yi ani alonɔ duu.

Ikyegbɛɛ o dzɛ abugye mgbi ani nɛ,
ani ka teeyi ba.
26Nghanɛ itukwu mgbi ani shɛta

idɛmgbi ani di dzɛ yi atsa;
ikpewo mgbi ani kpaa ka dzɛmi ɛwɛ ogbebyi,
27 lubana abu ka dzita ani mi endzi ba,

hona abu ka dzita
Ongwabu Osaan no bwa ba.

28Abu nu ani ye ofɛ oshishe;
abu ka mbwo ani yi atsa mi
ifafɔmgbi abu.>

29 <<Emi ongwunani, ani ka nya ema yi abɔ otsigɛgɛ gbɛɛ iDevedi nli
ikye mgbi ema na kwulu a kyon ndzi, ma endzi mgban dzɛmmɛnɛ
nghataa ba inɛ.

30Kpaa ongwu nose li oyegbɔ di ye dafi Imgbasho zondu yan kpɔklɔɔ
gbɛɛ ongwu ka wa kye ongwiba mgban oka sɔkɛ itsuutɔmgban mani.

31Ngwi iDevedi di ungwɔ ndzɛ iyayi nɛ, o gbɔdzɛ okyɛɛ-kyɛɛmi ikwu
mgbi iMedzaya nani, gbɛɛ a dzanta mi endzi ba, naadi ikwɔmgban bwa
ba.

32 Imgbasho teyi kyile iYesu nɛ luba oshishe, ma eyi duu li obwɛndɛ
mgbi otsitsi nɛni.

33A kyilon esho sɔkɛ abugye mgbi Imgbasho, o gbɛ Onodzi Osaan ngwi
Otsɔn zondu mani di kye ungwɔ ngwi ema le di diyɛ fwo onɛnɛ nɛ yaokɛ.

34 Lubana li iDevedi nose lu esho ba, nghaduu o gbɛɛ,
<< <Otsɛ Imgbasho gbɔ yi Otsɛmgbi ani gbɛɛ:

<<Sɔkɛ abugye mgbi ani
35 nghatakata ni Ani nu engyikyili mgbi abu yɛɛ

itse mgbi abu ogbe afɔ dɔ ele.>> >
36 <<Ikyenghanɛ emi Israi duu nu ma ye ungwɔnɛni: Imgbasho nu iYesu,

ngwu ema gbokwon mi ekwatsi nɛ, yɛɛ Otsɛ bɛyi iKrestu.>>
37Ngwi inggisɛ ntonɛ fwo odzɛ nɛ nɛ, eka dzɛ loma ta a byi iPyita bɛyi

ama ogbikye iYesu angbeka ntona gbɛɛ, <<Emi ongwuneyi, eyi ka
kyɔsinɛ?>>

38 IPyita nu uka gbɛɛ, <<Kyatitukwu nu ma kyɔ ema iBatisima, mi iyi
mgbi iYesu iKrestu mi ikye odzita ema yi ali ibwubwe. Ta ema ka gbɛ
umba mgbi Onodzi Osaan.

39Ondu odzɛɛdzɛ nɛ dzɛ ikye ema yi emi ongwɛ ema bɛyi ama nto
mbombo ikye ama ngwu Otsɛ Imgbasho mgbi eyi ka kwu ma ela duu
mani.>>

40O di kwo ma adɔ yi elodzɛ angbeka kwuba; di tɛkyɛ nu ma gbɛɛ,
<<Dulu ewema tasɛmi ungwɔ nka wa kyɔ etɔ obube nɛni.>>

41Ama ngbɛ esɔmgban ma a kyɔma iBatisima, i mɛ inggisɛ idubu eta
mbwokɛmbwo mgbi ama mi egbe nani.

Okwakye mgbi ama onoyɛyɛ
42A kye ewoma tswokɛmi otsootso mgbi ama ogbikye iYesu bɛyi

okwakye, ungwogye ogyeegye yi ewoma, ibredi oghaagha bɛyi ibɔ obɔɔbɔ.
43 I kwulu ali inggisɛ duu ewo, ama ogbikye iYesu ntona di kyɔ ambɛ

ama okwulewo gwuba.
44Ama onoyɛyɛ duu to yi eka di li kyɔ alungwɔ duu ungwonyi.
45A kye ungwɔ ngwi ama dzɛyan bɛyi okye duu gya, di gha nu ali

inggisɛ duu dafi okakewo mgbi otsungwɔn dzɛmani.
46Alegbe a li kiyayi okwakye yi ewoma mi ifyudɛ ozu okwukwo osunu

Imgbasho mi iJerosalin. A li gha ibredi mi udɛmgbi ama di li gye yi
ewoma mi atsa yi itukwu onyi,

47 le tsɛ Imgbasho dile tu mgbede mbi inggisɛ duu. Nɛ Otsɛ Imgbasho
sile mbwo ama ngwu o dulu ma watɔma mmbwo alegbe-alegbe.

3
IPyita kyile inggisɛ ngbikye tukwu esɛ
le bibɔ

1 Egbe oka nɛ iPyita bɛyi iJɔn le kɛ ozu okwukwo osunu Imgbasho mi
iJerosalin mi onɔ ibɔmi obyi eta ngwi onɔ tashulu akpa.

2Onɔ na inggisɛ oka ngwu gbikye tukwu esɛ kyɛ ifu, a li kyon ka sɔkɛ
onufozu ozu okwukwo osunu Imgbasho mi iJerosalin ngwi a li kwun di
osunse nani, le bɔ inggisɛ ama nle kaka ozu ungwɔ alegbe-alegbe.

3Onɔ ngwi o di iPyita yi iJɔn le kaka nɛ, o bɔma awuya.



Okyɔɔkyɔ 3:4 187 Okyɔɔkyɔ 3:23

4 IPyita yi iJɔn kye inɛ byun yɛyɛ. IPyita si gbɛɛ <<Kye inɛ byi eyi!>>
5 Inggisɛ na si kye itukwu byikɛmboma, le tsɛwɛ gbɛɛ ongwu ka tu

ungwɔmboma.
6Man iPyita gbɛɛ, <<N dzɛ yi iyudza onzundzɛ yi Abashi ba, kpaa ungwɔ

ngwi ani dzɛyan ma, n ka kye nu abu. Mi iyi mgbi iYesu iKrestu ongwi
iNadzareti kyato kyikyɛ.>>

7Ngwi o byin mi abugye nɛ, o yan abɔ non kyato, labɔlabɔ nɛta afɔmgbi
inggisɛ na si fyumfye.

8O ta yile afɔ dzɛkɛ esɛman wita okyikyɛ. Nɛ o si lu yi ama mi ifyudɛ
ozu okwukwo osunu Imgbasho mi iJerosalin, le kyikyɛ tablika dile tsɛ
Imgbasho.

9Ngwi inggisɛ duu din le kyikyɛ dile tsɛ Imgbasho nɛ,
10 a difwin dafi ka li inggisɛ nli sɔ le bibɔmi onufozu ozu okwukwo

osunu Imgbasho mi iJerosalin ngwi a li kwun di osunse nani, ta i kwulu
ma ewo kpakpa mi ungwɔ nkyɔ yan mani.

IPyita gbɔdzɛ yi ama ntongwinɛ tole
di mani

11Ngwi inggisɛ obɔ ungwɔ yɛ wa bɛkɛ yi iPyita yi iJɔn nɛ i kwulu inggisɛ
ntona duu ewo ta a ba onyonya wa tu ma mi imbe ngwi a li kwun di
iwulu onufɛmgbi iSolomu nani.

12Ngwi iPyita di nghanɛ, o nya ma gbɛɛ: <<Emi Israi, kyɔsinɛ ngwi
ungwɔnɛ le kwulu ema ewo? Kyɔsinɛ ngwi ema le di eyi inɛ dafi li mfye
naadi osaan mgbi eyi ngwi eyi nu inggisɛ nɛ kyikyɛ?

13 Imgbasho mgbi Abrahan, Adziki bɛyi iJeko; Imgbasho mgbi emi
otseyi, kye okwɔkwɔ nu ongbidɔmgban iYesu. Ema kyon nu gbɛɛ nu ma
ngwɔn, di tangwan mi inai iPlatu, bana o mina odzanta non lu.

14 Ema tangwɛ Ongwu nle Saan dile Nyaan nani, di mina gbɛɛ a ki dulu
inggisɛ ongwɔ inggisɛ nu ema.

15 Ema ngwɔ otsungwɔ oshishe, nghaduu Imgbasho kyilon mi ikwu. Eyi
li obwɛndɛmi ungwɔnɛni.

16 Li oyɛyɛ onuunu mi iyi mgbi iYesu ngwi inggisɛ ema di, di yon nɛ yɛɛ
saan aani. Li iyi mgbi iYesu bɛyi oyɛyɛ onuunu nkyɛmbon ma nu ootse
ngyɛ lo inggisɛ nɛ saan, ngwi ema di nɛni.

17 <<Onɛnɛ, emi ongwunani, ani ye ta gbɛɛ ema kyungwɔnɛmi inɛ
obuubu, dafi ama okye ema teyi kpaa tsekise kyɔmani.

18Nghaduu li itɔ ofɛ ngwi Imgbasho mbwumbwo ungwɔ ngwi ongwu
tsekise gbɔn nyɛmbi ama ogbɛɛsɛ aali, gbɛɛ iMedzaya mgbi ongwu ka wa
gyadzɛ.

19Kyatitukwu yidɔ luba mbi Imgbasho na, adzi ni Otsɛ dzɛ ema ta yi ali
ibwubwe mgbi ema, onɔ onya otooto ka kyɛmbi Otsɛ,

20 onɔ di kyɛma ngwi Otsɛ ka nu ema mfye ofufɛ. O ka kye iYesu dɛsɔ nu
ema, iMedzaya mgban ngwu o dulu-dulu nani.

21 Li kyɛmɛ ngwi o ka tila dzɛ esho nghataa ngwi onɔ ka gyɔ ngwi
Imgbasho ka yile alungwɔ duu sisɛ, dafi o zondu gbegbe nyɛmbi oyegbɔ
mgban ama osaan mani.

22 Ikyesinɛ iMose gbɛɛ, <Otsɛ Imgbasho mgbi ema ka dulu oyegbɔ dafi
ani mi idzidzɛ ema nu ema; li kyɛmɛ ema ka gadɔmi alungwɔ ngwi o nya
ema duu.

23Ali inggisɛ ngwu gadɔ fwon ba duu a ka dulun mbi engwɛ Imgbasho
dzɛkɛ enggengga.>

24 <<Mi otsitsi ama ogbɛɛsɛ wita mbi iSamue lu mbi angbeka duu, teyi
gbɔdzɛ ungwɔ ama ntole kyɔmi ɛsɛ ongwi onɛnɛ nɛni.

25Nghanɛ ema li ama gyokwudɛmgbi ama ogbɛɛsɛ bɛyi ondu odzɛɛdzɛ
ngwi Imgbasho dzɛ yi otsema mani. O nya Abrahan gbɛɛ, <Ikpewo etɔ
mgbi abu inggisɛmi ɛsɛ duu ka tu mse.>

26Onɔ ngwi Imgbasho dulu ongbidɔmgban ma, o kyon dɛsɔmbi ema
ababɔ ikye okye mse bɛ ema ewo mi okyata ema mi imbali mgbi ema.>>

4
A kye iPyita yi iJɔn ba inɛ okwakye
mgbi emi iJuda

1Ama ofifɛmgbi Imgbasho yi inggisɛ ogbe obaka ama ongyo ozu
okwukwo osunu Imgbasho mi iJerosalin teyi bɛyi emi iSadusi ba mbi
iPyita yi iJɔn mi onɔ ngwi a kale gbɔdzɛ yi inggisɛ ntona mani.

2 I kaka ma ewo kpakpa ikyekyɛ ama ogbikye iYesu le tso inggisɛ ntona
dile gbɔ okyɛɛ-kyɛɛmi ikwu mgbi iYesu kpaa.

3A bwa iPyita yi iJɔn, ma ikyegbɛɛ onɔ gbɛsɛ nɛ, a kye ma wokɛ obawi
nghataa egbe fa.

4Nghaduu ibyi inggisɛ ama nfwo esɔ na duu noyɛyɛ, nɛmmbwo mgbi
ama okyɛdɔ iYesu si she mɛ dafi idubu eda sini.

5 Tegblifan nɛ, ama ogbe inggisɛ teyi, engyukwo bɛyi etsetse mgbi ola
mgbi iMose kwakye mi iJerosalin.

6Anna okwukwo inggisɛ ofifɛ na dzɛmmanani, yi iKayafa, iJɔn,
Alekidzanda bɛyi inggisɛ angbeka mi etɔmgbi okwukwo inggisɛ ofifɛ nani.

7A nu ma kye iPyita bɛyi iJɔn ba inai ma, si wita obyi ma gbɛɛ: <<Li mi
ali mfye naadi ali iyi ngwi ema le kyungwɔnɛ?>>

8Nɛ iPyita, ngwu Onodzi Osaan shewo mbon na, nya ma gbɛɛ: <<Ema
ama oteyi bɛyi engyukwo mgbi inggisɛ ntonɛnɛ!

9 Yeba ni a kwu eyi ela gbɛɛ ni eyi nu uka mi ikye ali osuse ngwi eyi kyɔ
yi inggisɛ ngwu gbikye tukwu esɛ nɛ, di byita dafi a kyilon yɔ,

10 ngyɛse ye odzɛ nɛ na, ema yi emi Israi duu: Li mi iyi mgbi iYesu
iKrestu ongwi iNadzareti, ongwu ema kyon gbokwo ekwatsi kpaa ngwu
Imgbasho kyilon mi ikwu na, ngwi ootse mgbi inggisɛ nɛ ngyɛ ngwi o
kwuzunto mi inai ema aani.

11O li
<< <Ikwutsɛ ngwi ema ama ombɛ ozu fwan,

ngwi i wa yɛɛ ikwutsɛ okwulu ikye ozu mani.>
12Owatɔ dzɛmbi inggisɛ oka ba, ikyesinɛ iyi oka dzɛma mi ɛsɛ nɛ ngwi a
kye nu gbɛɛ inggisɛ ka watɔ kyɛmɛ ba.>>

13Ngwi okwakye di abɔ otsigɛgɛmgbi iPyita bɛyi iJɔn di difwi gbɛɛ a
kpayi afɛ ba, a li inggisɛ ama n ye unka ba nɛ, i kwulu ma ewo man a
kwambɛ gbɛɛ inggisɛ ntonɛ nose dzɛ yi iYesu.

14Nghaduu ngwi a di inggisɛ ongwu a ngyɛlun ootse na kwudzɛ yi ama
nɛ, odzɛ onyi kpaa dzɛma ngwi a ka gbɔ ba.

15Nghanɛ a nya ma gbɛɛ nu ma dzata okwakye, ta a si wita okponya yi
ewoma.

16A byita gbɛɛ, <<Li alungwɔ ngwi eyi ka kyɔ yi engyulɔ ntonɛ?>>
<<Bana ali inggisɛ ndzɛ iJerosalin duu ye gbɛɛ a kyungwɔ okwulewo
okwukwo, ma eyi ka tangwan gbɛ ba.

17Kpaa onu ungwɔnɛ kwulɛsɛmi ogbɔfwɛ kiyayi mi idzidzɛ inggisɛ yɔ,
eyi ka wo inggisɛ ntonɛ ola kyɛmɛ gbɛɛ, nu ma ka gbɔdzɛ yi inggisɛ onyi
kpaa mi iyi nɛ wuba.>>

18Nɛ a di kwu ma ela ba ifun si wo ma ola gbɛɛ, nu ma ka gbɔdzɛ hona
tsungwɔmi iyi mgbi iYesu wuba du.

19Nghaduu iPyita yi iJɔn nu uka gbɛɛ, <<Tsɛwɛ abuema na ni i tishi mi
inɛ Imgbasho gbɛɛ ni eyi fwo ema dzata Imgbasho yɔ.

20 Lubana eyi ka yagba sɔ shili mi ungwɔ ngwi eyi di diyɛ fwo gbɛ ba.>>
21Ngwi a di wo ma ola yɛɛyɛ nɛ, a nu ma lu. A yagba ye dafi ama ka kwo

ma adɔ ba, ikyekyɛ ali inggisɛ duu le tsɛ Imgbasho mi ungwɔ nkyɔ nyɛ
nani.

22 Ikyesinɛ inggisɛ ngwu a ngyɛlun ootse kwulewo na, ngha onova
ngwusefa wa.

Ibɔ mgbi ama onoyɛyɛ
23Ngwi a dzɛma ta ma; iPyita yi iJɔn yidɔ lu mbi emidama ka nya ma

alungwɔ ngwi engyukwo ama ofifɛ yi emi obɔtsɛ gbɔ yi ama mani.
24Onɔ ngwi a fwo odzɛ nɛ nɛ, a kyile ela mgbi ama esho yi eka mi ibɔ

mbi Imgbasho. A gbɛɛ <<Otsɛ Imgbasho onghaangha, abu ta esho yi esɛ yi
ekyoo okwukwo, yi alungwɔ nto efu duu.

25Abu gbɔdzɛmi Onodzi Osaan nyɛ ondu mgbi ongbidɔmgbi abu, otseyi
iDevedi gbɛɛ:
<< <Kyɔnɛ ngwi Udzengye le kyitingga

ngwi inggisɛ dile tsɛwodzɛ ikwangha?
26Utɔ ongwi ɛsɛ nɛ li tsɛwɛ ika

man ama ogbe inggisɛ teyi li kwakye yi eka
kye afɔ twɛsɛ yi Otsɛ Imgbasho

bɛyi iMedzaya mgban kpaa.>
27Mi otsitsi yɔ, iHerude yi iPontu iPlatu kye ewoma kwakye yi Udzengye
bɛyi emi Israi mi ogalu nɛni ikye okye afɔ twɛsɛ yi ongbidɔmgbi abu
osaan iYesu, ongwu abu kye engyie kyun ikye nani.
28A kyungwɔ ngwi mfye yi oweka mgbi abu teyi kye bwalu dzɛ esɛ gbɛɛ
ka kyɔmani.
29Ngwi i dzɛ nghanɛ Otsɛ Imgbasho, di mi ega odzɛɛdzɛmgbi ama di tobyi
engbidɔmgbi abu nu ma gbeesɔmgbi abu yi abɔ otsigɛgɛ.
30Na abɔmgbi abu ikye ongyɛlu ootse di kyɔ ambɛ ama okwulewo yi
ungwɔ okwulewo mi iyi mgbi ongbidɔmgbi abu osaan iYesu.>>

31Ngwi a bibɔ ngyɛ nɛ, imbe ngwi a kwakye ma suusu. Ta ama duu a
mbwo ma yi Onodzi Osaan man a si gbeesɔ Imgbasho yi abɔ otsigɛgɛ.

Ama onoyɛyɛ gha ungwɔ ngwi
ama dzɛyan

32Ama onoyɛyɛ ntona duu dzɛ yi itukwu onyi. Onyi mboma kpaa li tso
gbɛɛ ungwɔ ngwi ongwu dzɛyan li mgbi ongwu ba, kpaa a li kye ghalu
alungwɔ ngwi a dzɛyan duu.

33 Yi mfye okwulewo ama ogbikye iYesu ntona kiyayi okyɔ obwɛndɛmi
okyɛɛ-kyɛɛmgbi Otsɛ iYesu mi ikwu, elela mgbi Imgbasho di dzɛ yi ama
kpakpa.

34Ungwɔ kwo inggisɛ onyi kpaa oba mi idzidzɛma ba. Ikyesinɛ alonɔ
duu ama ndzɛ yi ikpɛsɛ naadi ozu li kye gya, kye awuya ngwi a kye gya
ma ba

35wa nu ama ogbikye iYesu, ta a li gha nu ali inggisɛ dafi imina mgbi
otsungwɔn dzɛmani.

36 IJose, inggisɛ iLevi kyɛmi iSapru, ongwu ama ogbikye iYesu kwun di
iBanabasi (ngwi itan gbɛɛ ongwɛ onu itukwu ofyumfye-fyumfye),

37 kye ikpɛsɛmgban gya kyelu awuya ma ba wa lakiyayi ama ogbikye
iYesu.

5
Anania yi iSafira

1Nɛ inggisɛ ngwu iyin di Anania, bɛyi owan iSafira, kpaa kye ikpɛsɛ gya.
2 Yi oye-ye mgbi owan saan o kye mwalu awuya na da ikye ewon, man

kye ongwi nsisi ma ba wa lakiyayi mgbi ama ogbikye iYesu.
3 IPyita si gbɛɛ, <<Anania, kyɔsinɛ ngwi iSatan gbɛ abu itukwu sɔ nghaa,

ngwi abu mwonya nya Onodzi Osaan di kye mwalu awuya ngwi abu kye
ikpɛsɛ gya kye dzɛ ewabu kɛ?

4 I plɛ li mgbi abu duuse abu kye gya lo? Ma ngwi abu kye gya ma,
awuya ma li mgbi abu baa? Li alungwɔ nu abu tsɛwɛ okyɔ itɔ ungwɔnɛ?
Li inggisɛ ngwu abu mwonya nya ba, kpaa li Imgbasho.>>

5Ngwi Anania fwo odzɛ nɛmata, o si gbɛsɛ kwulu. Nɛ imio wo ali
inggisɛ nfwo ungwɔ nkyɔ na duu.

6Nɛta ɛngbɛmmafa tɔ ba wa kye ikwɔmgban ndi wokɛ angwuto, kyon
lu ka ndzi.

7 I nyɛ obyi eta man owan wa kaka, o ye ungwɔ nkyɔ waba.
8 IPyita byun gbɛɛ, <<Nya ani, li mmya ngwi abu yi Anania tu mi ikpɛsɛ

na dɛɛn?>> O gbɛɛ, <<Ɛɛn, li mmya ma aani.>>
9 IPyita nyan gbɛɛ, <<Kyɔsinɛse ngwi ema bwondu ombadi Onodzi mgbi

Otsɛ Imgbasho? Di! Atafɔmgbi inggisɛ ama nkye obabu ndzi to onufɛ aali,
ma a dika kye abu kpaa tasɛ.>>

10Mi onɔ na mata o gbɛsɛ lakiyayi mgbi iPyita si kwulu. Nɛ ɛngbɛ
mmafa ntona kaka ifun, ngwi a di gbɛɛ o kwulu nɛ, a kyon tasɛ lu ka ndzi
mi ewo endzi mgbi oban.

11 Imio wo emi iKrestu kpakpa bɛyi ama nfwo ungwɔ nkyɔ na duu.
Ama ogbikye iYesu ngyɛlu ibyi
inggisɛ ootse

12Ama ogbikye iYesu kyɔ ambɛ ama okwulewo ibyibyi yi ungwɔ ama
okwulewo mi idzidzɛ inggisɛ ntonani. Ma ama onoyɛyɛ ntona duu li
kwakye yi ewoma mi iwulu onufɛmgbi iSolomu.

13Dafi inggisɛ kye ma wuuta kpakpa nɛ kpaa, inggisɛ onyi li boofɛ ka
kwakye yi ama ba.

14Nghaduu, engyulɔ yi engyaa kwuba noyɛyɛmbi Otsɛ di mbwo ma
mmbwo.

15 Ikyenghanɛ, inggisɛ kye ama ndotse ba ondoofɛ wa lakɛ akwulo yi
obutu gbɛɛ ni i ndɛndɛ kpaa onodzi mgbi iPyita no gbo tukwu angbeka mi
ele mi onɔ ngwi o le nyɛmani.

16A gbe ibyi inggisɛ kyɛ igeli ama nto kwɛkwɛ wa kwakye mi iJerosalin,
ama ndotse yi ama ngwu onodzi ibwubwe ngwunu ma, a si ngyɛlu ama
duu ootse.
A nu ama ogbikye iYesu isɔ

17Nɛ okwukwo inggisɛ ofifɛ bɛyi ama okyɛdɔn duu, ama nto mi ayɛ
mgbi iSadusi ma, yɛɛ okyɔ ama ogbikye iYesu uwaba.

18A bwa ama ogbikye iYesu ntona gbe ma wokɛ obawi ndzɛ ikye ali
inggisɛ duu mani.

19Nghaduu, mi otu ma ongyesɔmgbi Otsɛ kyi kwulu onufɛ obawi gbe
ma tasɛ.

20O gbɛɛ, <<Lu na, ka kwudzɛkɛmi ifyudɛ ozu okwukwo osunu
Imgbasho mi iJerosalin, di nya inggisɛ ntona esɔmgbi oshishe ofufɛ nɛ
yɛɛyɛ.>>

21Ngwi egbe fa nɛ, a kaka imbe okwakye mi ozu okwukwo osunu
Imgbasho mi iJerosalin, dafi a plɛ nya ma mani, si wita otso inggisɛ
ntonani.
Onɔ ngwi okwukwo inggisɛ ofifɛ yi ama okyɛdɔn wa to nɛ, a kwu

ewoma ela okwakye bɛyi engyukwo emi Israi duu. Ta a dɛsɔ kɛ obawi
gbɛɛ nu ma kye ama ogbikye iYesu ntona wa nu ma.

22Nghaduu ngwi a ka to obawi nɛ, emi idɔ ntona di ma mmana ba. Nɛ a
yidɔ ka nya ma gbɛɛ,

23 <<Eyi kɛ ka di obawi tukwu saan, yi ama ongyoongyo kwudzɛ to
onufɛ; kpaa ngwi eyi kwulu onufɛ nɛ, eyi di inggisɛ onyi mi ifun ba.>>

24Ngwi ongyukwo obaka mi ozu okwukwo osunu Imgbasho mi
iJerosalin bɛyi engyukwo ama ofifɛ fwo esɔ nɛma i wo ma ɛndɛ, a le tsɛwɛ
ungwɔ nkiyayi mani.

25Nɛ inggisɛ oka si ba wa gbɛɛ, <<Dika! Engyulɔ ngwu ema gbe ma wo
obawi ntona, to ifyudɛ ozu okwukwo osunu Imgbasho mi iJerosalin le
tsungwɔma.>>

26Mi odzɛ na na, inggisɛ ogbe ama ongyo obawi teyi kɛ yi emi idɔ
mgban ka kye ama ogbikye iYesu ntona luba. A kyɔmi mfye ba, ikyekyɛ a
mio gbɛɛ inggisɛ ntona wa tsɛ ama akwutsɛ.

27Ngwi a kye ama ogbikye iYesu ba nɛ, a nu ma ba inai okwakye adzi
nii okwukwo inggisɛ ofifɛ byi ma ita.

28O gbɛɛ, <<Eyi wo ema ola kpɔklɔɔ gbɛɛ ni ema ka tsungwɔmi iyi nɛ ba.
Nghaduu ema gbɔfwɛ otsootso mgbi ema mi iJerosalin wa, di mina onu
eyi gye obube mi eyi mgbi inggisɛ nɛni.>>

29 IPyita yi ama ogbikye iYesu angbeka ntona nu uka gbɛɛ: <<Li
Imgbasho ngwu eyi ka kyɔ ola mgban kyɛmɛ aali li inggisɛ ba!

30 Imgbasho mgbi emi otseyi kyile iYesu mi ikwu, ongwu ema ngwɔn mi
okyon gbokwo ekwatsi nani.

31 Imgbasho kyilon esho kyon dzɛkɛ abugye mgbi ongwu dafi Ongwuutɔ
yi Onagbɛmani, adzi non nu okyatitukwu bɛyi odzita inggisɛ yi ali
ibwubwe mbi emi Israi.

32 Eyi li obwɛndɛmgbi ungwɔ ntonɛni, bɛyi Onodzi Osaan ongwu
Imgbasho kye nu ama osunun na kpaa.>>

33Onɔ ngwi emi okwakye ntonɛ fwo odzɛ nɛma, itukwu fu loma kpakpa
a di mina okye ngwɔlu ma.

34Nghaduu inggisɛ iFarasi ngwu a li kwun gbɛɛ iGamalie, otsetse mgbi
ola mgbi iMose, ongwu inggisɛ ntona tsatsadu nun mmwɛ, kyato mi
okwakye noola gbɛɛ ni a kye ama ogbikye iYesu ntona tokɛ esɛmi onɔ
gwee se.

35Nɛ o si gbɔdzɛ yi ama gbɛɛ: <<Ema emi Israi, kyɔ dumɔɔmi ungwɔ
ngwi ema tsɛwɛ okyɔ yi engyulɔ ntonɛ nɛni.

36Ongwɛ onɔ ngwi nyɛma iTeuda tɔ, le tso gbɛɛ ongwu li ungwɔ, nɛ
inggisɛmɛ ideli enɛ kyɛdɔn. A ngwɔn, ama okyɛdɔn duu ganya, ta alungwɔ
duu yɛɛmnana.

37Ongwu nyɛ, iJuda ongwi iGalalia tɔmi egbe olɔ umbwo man inggisɛ
ibyibyi di kyɛdɔn. Ongwu kpaa a ngwɔn, ta ama okyɛdɔn duu ganya.

38 Inghawanɛ, mi odzɛ nɛ, ani le wɛ ema odzɛ gbɛɛ: dzata engyulɔ ntonɛ
nu ma lu! Ikyesinɛ ni itɔdzɛ hona okyɔɔkyɔmgbi ama tiita mbi inggisɛ
owamyɛ yɔ, ka dondu.

39Kpaa ni i kyɛmbi Imgbasho yɔ, ema ka yagba ngha ma ba; ema ka di
ewema kye afɔ twɛsɛ yi Imgbasho ta.>>

40A si gbɛ elodzɛmgban, ta a kwu ama ogbikye iYesu ela si gbo ma ibe.
Man wo ma ola gbɛɛ, nu ma ka gbɔdzɛmi iyi mgbi iYesu wuba, si nu ma lu.

41Ama ogbikye iYesu ntona dzita okwakye, le tsatsa ikyekyɛ Imgbasho
kye ama wuuta dafi ama gyadzɛ tu ayiwi mi ikye iyi mgbi iYesu mani.

42Alegbe-alegbe, mi okwakye mi ozu okwukwo osunu Imgbasho mi
iJerosalin bɛyi udɛ udɛ, a yama nya ole tso dile gbɔ Esɔ Osuse gbɛɛ iYesu li
iMedzaya ba.

6
A sadu inggisɛ egyafa

1Mi onɔ ngwi engwafɔmgbi iYesu wale mbwo kpakpa nɛ, emi iJuda
ama ogbɔ ondu iGriki le kwondukwɔ ikye ama ogbɔ ondu iHibru ikyekyɛ
a kye owakwadɛmgbi ama wuuta mi ungwogye ngwi a li gha
alegbe-alegbe na ba.

2Nghanɛ ama ogbikye iYesu iwyodefa ntona kwu ama onoyɛyɛ ntona
duu kwakye si gbɛɛ, <<Ka li ayin ba kini eyi dzita idɔmgbi elodzɛ
Imgbasho yɛ le gha ungwogye yɔ.

3 Emi ongwunani, sadu engyulɔ egyafa mi idzidzɛ ema, ama ngwu ema
ye gbɛɛ a dzɛ yi Onodzi saan yi ozoyeye mani. Eyi ka yile idɔ nɛ wo ma abɔ

4 ta eyi ka yile itukwu mgbi eyi nu mi ibɔ yi idɔmgbi elodzɛ Imgbasho.>>
5 Ewodzɛ nɛ kpa inggisɛ ntona duu. A sadu iStivin, inggisɛ ngwu mbwo

yi oyɛyɛ onuunu bɛyi Onodzi Osaan; iFyilipi kpaa, iProkoru, iNikano,
iTimɔn, iPamena, bɛyi iNikola ongwu nkyɛmi Antiɔku, nkyata luba odzɛ
Imgbasho mgbi emi iJuda nani.

6A gbe inggisɛ ntona tso ama ogbikye iYesu, man a bibɔ woma di kye
abɔ dɔma ikye.

7Nghanɛ elodzɛ Imgbasho gbɔfwɛ. Mmbwo mgbi engwafɔ iYesu mi
iJerosalin she kpakpa, nɛ ama ofifɛ kwuba yɛɛ ama onoyɛyɛ.

A bwa iStivin
8Nɛ iStivin, inggisɛ ngwu elela mgbi Imgbasho dzɛmbon yi mfye

kpakpa, kyungwɔ ama okwulewo yi ambɛ okwulewo mi idzidzɛ inggisɛ
ntonani.

9Nɛ, inggisɛ angbeka mi ozu okwakye mgbi ofyɛɛ ama a shɛma adi ta
wita otangwodzɛ yi iStivin. A li emi iJuda ama nkyɛ iSirini yi Alekdzandra
bɛyi ayɛsɛmgbi iSilisia yi Asia.

10Nghaduu a yagba kye afɔ twɛsɛ yi ozoyeye mgban hona Onodzi ndzɛ
mbon ma ba.

11Nɛ a wɛ inggisɛ angbeka ɛwɛ daada ikye nu ma gbɛɛ, <<Eyi fwo iStivin
gbɔ elodzɛ ofya iMose yi Imgbasho ito.>>

12Mi odzɛ nɛ, a kyile inggisɛ ntona angbi yi engyukwo bɛyi etsetse mgbi
ola mgbi iMose. A bwa iStivin kyon ba okwakye.

13A gbe ama omwonya angbeka ba, wa mwonya gbɛɛ, <<Inggisɛ nɛ nya
ogbɔdzɛ obube ikpewo imbe osaan nɛ bɛyi ola waba.

14 Ikyesinɛ eyi fwon le gbɔgbɛɛ iYesu ongwi iNadzareti nɛ ka bulu imbe
nɛ di nyinɛ aletɔ ngwi iMose kye wo eyi abɔ nɛni.>>

15Ama nsɔto okwakye duu kye inɛ fyakwu iStivin, man a di inɛmgban
dzɛ dafi inɛmgbi ongyesɔmani.

7
Elodzɛ mgbi iStivin mbi okwakye

1Nɛ okwukwo inggisɛ ofifɛ byun gbɛɛ, <<Odzɛ ntonɛ li otsitsii?>>
2 IStivin nu uka gbɛɛ: <<Emi ongwunani yi emi otsani, gadɔmbi ani na!

Imgbasho mgbi okwɔkwɔ tɔ tu otseyi Abrahan ngwi o ka dzɛ
iMesopotamia mani, duuse o wa dzɛ iHaran.

3 Imgbasho gbɛɛ, <Dzita ɛsɛmgbi abu yi emidabu, lu ikpɛsɛ ngwi ani ka
tso abu mani.>

4 <<Nghanɛ o dzita ikpɛsɛmgbi emi iCadia lu ka sɔ iHaran. Ngwi otsɔn
wa kwulu nyɛ nɛ, Imgbasho dɔn esɔ ba ikpɛsɛ ngwi ema todzɛ ele onɛnɛ
nɛni.

5 Imgbasho nun okwudɛ onyi mmɛnɛ ba, atafɔ ikpɛsɛ onyi kpaa ba.
Nghaduu Imgbasho zondu yan gbɛɛ ongwu yi etɔmgban ka yɛɛ otsungwɔ
ikpɛsɛ nɛni, nghataa gyegwu. Mi onɔ na Abrahan dzɛ yi ongwɛ waba.

6 Li odzɛ ngwi Imgbasho gbɔ yan aani: <Etɔmgbi ema ka li ingyoga mi
ɛsɛ ngwi li mgbi ama ba, a ka kwu ma ofyɛɛ di nu ma adzɛmi onova ideli
enɛ.

7 Imgbasho gbɛɛ, nghaduu ani ka kwo ɛsɛ ngwi a to ele dafi ofyɛɛma
adɔ, ngyɛduu a ka tasɛmi ɛsɛ na wa sunu ani mi imbe nɛni.>

8Nɛ o nu Abrahan ondu odzɛɛdzɛmgbi ikyɛ okyɛ-kyɛ. Man Abrahan yɛɛ
otsɔ Adziki di kyan ikyɛ ngwi a mban nyɛ egbe egyata mani. Adziki wa yɛɛ
otsɔ iJeko, iJeko di wa yɛɛ otsɔ iwyodefa emi otsikyeyi ntonani.

9 <<Ikyegbɛɛ emi otsikyeyi ntona di iJose tanyi nɛ, a kyon gya dafi ofyɛɛ
lu Igyibiti. Nghaduu Imgbasho dzɛyan

10 di dulun tɔmi okakewo mgban duu. Imgbasho nu iJose ozoyeye di
yan abɔ nu untsɛ osuse dɔn mbi iFaro utɔmgbi emi Igyibiti; nghanɛ o non
yɛɛ inggisɛ ogbe emi Igyibiti teyi yi udɛmgbi ongwu duu.

11 <<Nɛ omani wa dɔmi Igyibiti yi iKana duu, kye adzɛ kpakpa ba, emi
otseyi si tu ungwogye wuba.

12Onɔ ngwi iJeko fwo gbɛɛ ungwogyowe dzɛ Igyibiti nɛ, o dɔ emi otseyi
esɔ kɛ ele ababɔ.

13Mi okɛɛkɛmgbi ama ongwu fan ma, iJose nya emi ongwunɔn inggisɛ
ngwu ongwu dzɛmani, man iFaro si ye odzɛ etɔmgbi iJose.

14Ngwi ungwɔnɛ nyɛ nɛ, iJose dɛsɔmbi otsɔn iJeko yi etɔmgban duu, a li
ngwuseta dɔn iwyo diwyeda duudu.

15Nɛ iJeko si lu Igyibiti, li mi imbe na ngwi ama duu ka kwulu aali.
16A yile ikwɔmgbi ama luba iShekɛn wa ndzi mi endzi ngwi Abrahan

gya nose mi abɔmgbi emi ongwɛ iHamɔmi awuya mani.
17 <<Ngwi onɔ wa mba ngwi Imgbasho ka mbwo ondu odzɛɛdzɛ yi

Abrahan nɛ, mmbwo mgbi emideyi mi Igyibiti she kpakpa.
18Nɛ utɔ ofufɛ, ngwu ye unkonyi mi odzɛmgbi iJose ba, yɛɛ utɔmgbi

Igyibiti.
19O ngwunu emideyi di si emi otsikyeyi, gbɛɛ nu ma gbe engwengyulɔ

eyeyi ngwuta adzi nu ma kwulu.
20 <<Mi onɔ na a mba iMose, ma o li nngwadza mi inɛmgbi Imgbasho. A

gbɛwɛ byun mi udɛ otsɔn ofyia eta.

21Ngwi a kyon tɔ dzata udɛ nɛ, ongwɛ iFaro ongwu ongyaa kyon si byun
dafi ongwan mani.

22A tso iMose ozoyeye mgbi emi Igyibiti tsatsa, o diyɛ datu mi elodzɛ yi
okyɔɔkyɔ.

23 <<Onɔ ngwi iMose li onova ngwusefa ma, itukwu kyɛɛ lon oka kpadi
emi Israi emidan.

24O di onyi mi ele ngwu inggisɛ Igyibiti le nun adzɛ, nghanɛ o kɛ oka
tobyun di kpumkpa ikyon mi okyi ngwɔlu inggisɛ Igyibiti nani.

25 IMose tsɛwɛ gbɛɛ, emidongwu ka difwi gbɛɛ Imgbasho kye ongwu le
kyidɔ ikye odulu ma tɔ, nghaduu kpaa a difwi ba.

26 Tegblifan iMose wa kpatsɛ yi emi Israi nghi efa tole gblibe. O fya oyile
ma gyiide mi ogbɛɛ, <Engyulɔ, ema li engwunɔ ewe kyɔsinɛ ngwi ema
mina ota ewema mmya?>

27 <<Nghaduu ongwu nle kyɔ yi oka timbi ma tsamu iMose lu enggengga
si gbɛɛ, <Li emɛ nu abu mfye okye eyi teyi di gbɔ eyi ikwɔ?

28 I mina abu ongwɔ ani dafi abu ngwɔ inggisɛ Igyibiti edɛdɛ naa?>
29Ngwi iMose fwo odzɛ nɛ nɛ, o tsinya lu iMidian, imbe ngwi o ka dzɛ

ingyoga di kye ongyaa mba ɛngbɛ efa.
30 <<Ngwi i wa nyɛ onova ngwusefa nɛ, ongyesɔmblegba tu iMose mi

ambɛmgbi oshɛ ogyola mi imbe okplagada kwɛkwɛ yi Unggwɔ iSinai.
31Ngwi iMose di ungwɔnɛ nɛ, i kwulun ewo. Ngwi o gbo kɛ kwɛkwɛ oka

di saan nɛ, o fwo ela mgbi Otsɛ Imgbasho gbɛɛ:
32 <Ani li Imgbasho mgbi emi otsabu, Imgbasho mgbi Abrahan, Adziki yi

iJeko.> IMose tsaatsa yi imio di yagba kye inɛ byi ola na wuba.
33 <<Nɛ Otsɛ Imgbasho si nyan gbɛɛ, <Kyi dulu okpafɔmgbi abu; ikyekyɛ

imbe ngwi abu kwudzɛ nɛ li imbe osaan.
34Ani di adzɛmgbi emidani mi Igyibiti wa. Ani fwo andu omama mgbi

ama di ba esɛ owa shɛma adi ta. Ba onɛnɛni, n ka dɔ abu esɔ yɛ kɛ
Igyibiti.>

35 <<Nɛnɛ li iMose ngwu a teyi fwan yi elodzɛ gbɛɛ, <Li emɛ nu abu li
inggisɛ ogbe eyi teyi di gbɔ eyi ikwɔ?> Li iMose nɛ kpɔɔ ngwu Imgbasho
nyɛmbi ongyesɔmblegba tun ngwi oshɛ le gyola mani. Dɔn esɔ no ka li
inggisɛ ogbe ma teyi di dulu ma tɔ.

36O gbe ma tasɛmi Igyibiti di kyungwɔ ama okwulewo yi emi ambɛ
okwulewo mi Igyibiti, mi ekyoo omuma okwukwo yi imbe okplagada mi
onova ngwusefa.

37 <<Nɛnɛ li iMose ngwu nya emi Israi gbɛɛ, <Imgbasho ka kye oyegbɔ
ndzɛ dafi ani mi idzidzɛ ema dɛsɔ nu ema mani.>

38O wodzɛ okwakye mi imbe okplagada, yi ongyesɔ ngbɔdzɛ yan mi
Unggwɔ ongwi iSinai, bɛyi emi otseyi; o di gbɛ elodzɛ oshishe okye wa gbɔ
nya eyi.

39 <<Nghaduu emi otsikyeyi gbela yan ba. A fwan, di mina gbɛɛ ama ki
yɛ lu Igyibiti.

40A nya Eron gbɛɛ, <Mɛ eyi Imgbasho ama nka kye eyi teyi mani.
Lubana iMose ngbe eyi tɔmi Igyibiti nɛ, eyi ye ungwɔ nkyɔn ba!>

41Nana li onɔ nose ngwi a mɛ adagyɛmi odzɛɛdzɛmgbi ongwumnda
mani. A gbe ifɛ ofɛ-fɛ ba ele di kyɔ oga osunu ungwɔ ngwi ama mɛmi abɔ
mgbi ama.

42Nghanɛ Imgbasho fashi iyikpa tsɛma yile osusunu mgbi ama nu mcɛ
mi esho. Ungwɔnɛ kwokyi yi ungwɔ ngwi a lɔmi Afɛmgbi ama ogbɛɛsɛ
gbɛɛ:

<< <Emi Israi! Li ani ngwu ema ngwɔ ifyungwɔ
di fifɛ nu mi onova ngwusefa mi imbe okplagadaa?

43 Emi adagyɛ ngwi ema mɛ osunu nani,
ema kyile udɛ angwula ongwi iMoleki esho yi mcɛ
mgbi Imgbasho mgbi ema iRefanu.

Nghanɛ n ka lɔ ema onya lu anɔ oka>
nyɛ-nyɛ iBabyilon kpaa.

44 <<Emi otsikyeyi dzɛ yi iTabenako obwɛndɛ yi ama mi oshɛ. A man
dafi Imgbasho tso iMose mi odzɛɛdzɛ ngwi o di mani.

45Dafi a kyi gbɛlu iTabenako nɛ, emi otseyi kyi kyelu byi yi ama, mi onɔ
ngwi iJoshua kye ma teyi kaka ɛsɛ ngwi Imgbasho kyi gbɛlu nu ma nani. I
tila dzɛ ikpɛsɛ na nghataa ba onɔmgbi iDevedi,

46 ngwu ikyese mgbi Imgbasho dɔn, o di bɔn ibɔ gbɛɛ ni ongwu mbɛ
imbe ngwi Imgbasho mgbi iJeko ka dzɛ nani.

47Kpaa li iSolomu mbaan ozu nani.
48 <<Nghaduu, onghaangha na, li la ozu ngwi inggisɛmbɛ ba. Dafi

oyegbɔ gbɔgbɛɛ:
49 << <Esho li esutɔmgbi ani,

ɛsɛ li imbe mgbi ani ogbe afɔ dɔ.
Li ali itɔ ozu ngwi abu ka mbɛ ani ele?

Li ngha Imgbasho gbɔ aali.
Naadi li mi ole ngwi imbe

mgbi ani otonya ka dzɛ?
50 Li abɔmgbi ani mɛ

ungwɔ ntonɛ duu baa?>
51 <<Ema ama ndɔto ibiba dzɔgbɔ di kyiikyɛmi itukwu yi adɔ ba nɛni!

Ema to yɛyɛ dafi emi otsema mani: Ema li kye afɔ twɛsɛ yi Onodzi Osaan
alonɔ duu!

52Oyegbɔ teyi dzɛma ngwu emi otsikyema nose nun isɔ baa? A kye
ngwɔlu ama ngbɔ obaaba mgbi ongwu nle saan na kpaa. Ma onɛnɛ ema
kyon gya di ngwɔn wa.

53 Ema ama ngbɛ ola ngwi nyɛ abɔ ongyesɔmgbi Imgbasho kpaa kyɔmi
ele ba nɛni.>>

A tsɛ iStivin akwutsɛ
54Ngwi emi okwakye fwo odzɛ nɛmi ondu mgban nɛ, a nyɛ yi itingga di

kwolu inɛ ikye yan.
55Kpaa iStivin, mbwo yi Onodzi Osaan, o ndinɛ kɛ esho si di okwɔkwɔ

mgbi Imgbasho yi iYesu kwudzɛ abugye mgbi Imgbasho.
56O gbɛɛ, <<Dika, ani di esho kwulu Ongwɛ Inggisɛ di kwudzɛ abugye

mgbi Imgbasho.>>
57Mi odzɛ nɛ a kye abɔ tukwu adɔmgbi ama, le kwu ela mi ela

okwukwo, ama duu kyɛɛ tukwun,
58 kwon tasɛmi ogalu si wita otsan akwutsɛ. Nghanɛ, emi obwɛndɛ gbe

angwuto mgbi ama wa tokɛ iyayi mgbi ongwɛmmafa ngwu a li kwun di
iSol nani.

59Ngwi a le tsan akwutsɛ nɛ, iStivin bibɔ gbɛɛ, <<Otsɛ iYesu, kyi gbɛlu
onodzi mgbi ani.>>

60Nɛ o gbe akwafɔ kwokɛ esɛmakwɔ tɔ esɛ gbɛɛ, <<Otsɛ, ka wɛ alobube
nɛ ikye ma ba.>> Ngwi o gbɔdzɛ nɛmata, o si yulu.

8
1 ISol dzɛ imbe nani di gbela ikwu iStivin.

ISol nu emi iKrestu isɔ
Mi egbe na isɔ gbobu tɔ ikye emi iKrestu mi iJerosalin, nɛ ama duu

ganya kpatsɛ iJudia yi iSamaria, i sisi ama ogbikye iYesu yuoma.
2 Emidi Imgbasho kye iStivin ndzi di tsukwu kpakpa ikyon.
3Nghaduu iSol wita odzili emi iKrestu. O le kaka udɛ udɛ, le kwo ama

onoyɛyɛ engyulɔ yi engyaa gbe ma wokɛ obawi.
IFyilipi gbeesɔ mi iBatlomi

4Ama ngwu a ganya ma na, gbeesɔ nɛmi ali imbe ngwi a kɛ duu.
5 IFyilipi kɛ ogalu oka mi iSamaria ka gbeesɔmgbi iKrestu mi ele.
6Ngwi ibyi ntona fwo iFyilipi di di ambɛ okwulewo ngwi o kyɔ nɛ, a

nghao gbekabyi mi odzɛ ngwi o gbɔmani.
7Onodzi ama okpɛkpɛ tasɛmbi inggisɛ ibyibyi yi ela ota-ta, ama ngwu

alewo kwulu yi ama ngbikye tukwu esɛ kwuba a ngyɛlu ma ootse.
8Man atsa si dzɛ ogalu na kpakpa.

ISaimɔn inggisɛ obudei
9 Inggisɛ oka dzɛ ogalu na li kyɔ obudei onɔ kɛ, li kwulu emi iSamaria

duu ewo kpakpa, a li kwun di iSaimɔn. O tsaabɔ igɛgɛ gbɛɛ ongwu li
ongbodzi inggisɛ.

10 Ta ali inggisɛ, ama nshewo yi ama n yɛ esɛ duu, kye eka mgbi ama nu
mbon si li wulu gbɛɛ, <<Inggisɛ nɛ li mfye mgbi Imgbasho ngwi a ye gbɛɛ li
mfye ogbagbadzidzi mani.>>

11A kyɛdɔn ikyekyɛ onɔ kɛ ngwi o le kyungwɔ okwulu ma ewo yi obudei
mgban.

12Kpaa ngwi a nu iFyilipi oyɛyɛ dafi o gbɔ Esɔ Osuse mgbi esutɔmgbi
Imgbasho bɛyi iyi mgbi iYesu iKrestu nɛ, a kyɔma iBatisima, engyulɔ yi
engyaa duu.

13 ISaimɔn abuon noyɛyɛ ta a kyɔn iBatisima. O di kyɛdɔ iFyilipi mi ali
imbe duu, i kwulun ewo mi ambɛ okwulewo kpakpa yi ungwɔ ama
okwulewo ngwi o di ntonani.

14Onɔ ngwi ama ogbikye iYesu mi iJerosalin fwo gbɛɛ, emi iSamaria gbɛ
Imgbasho nɛ, a dɔ iPyita yi iJɔn esɔ kɛmboma.

15Ngwi a ka to nɛ, a bibɔ wo ma ikyegbɛɛ nu ma gbɛ Onodzi Osaan,
16 ikyena Onodzi Osaan ba mbi inggisɛmgbi ama onyi waba; a kyɔma

iBatisima mi iyi mgbi Otsɛ iYesu kyoon.
17Nɛ iPyita yi iJɔn kye abɔ dɔma ikye ta a si gbɛ Onodzi Osaan.
18Ngwi iSaimɔn di gbɛɛ li mi abɔmgbi ama ogbikye iYesu okye dɔma

ikye ta ngwi a kye Onodzi nu nɛ, o kye awuya ba mboma
19 si gbɛɛ, <<Nu ani kpaa mfye nɛni, adzi ni ali inggisɛ ngwu ani kye abɔ

gbon duu no gbɛ Onodzi Osaan.>>
20 IPyita nu uka gbɛɛ: <<Ni awuya mgbi abu dzili bɛyi abu duu, ikyesinɛ

abu tsɛwɛ gbɛɛ abu ka gya umba mgbi Imgbasho yi awuya!
21Abu dzɛ yi ayɛ hona umba mi idɔ nɛ ba, ikyekyɛ itukwu mgbi abu le

saan mbi Imgbasho ba.
22Kyatitukwu mi imbali nɛni di bibɔmbi Otsɛ. Kpakpana o ka dzita abu

mi odzɛ yi itɔ ewodzɛ ngwi abu dzɛyan mi itukwu mbi abu nɛni.
23 Ikyekyɛ ani di gbɛɛ abu mbwo yi unɔ bɛyi adi obwa-bwa mi

alobube.>>

24Nɛ iSaimɔn nu uka gbɛɛ, <<Bɔ Otsɛ Imgbasho ibɔ ikye ani adzi ni
ungwɔ ngwi abu gbɔ ntonɛ onyi kpaa no ka kyɔ ani ba mani.>>

25Onɔ ngwi a kyɔ obwɛndɛ di gbeesɔmgbi Otsɛ ngyɛ nɛ, iPyita yi iJɔn
yidɔ le lu iJerosalin, le gbɔ Esɔ Osuse mi agwɔ ibyibyi mi iSamaria.
IFyilipi yi inggisɛ iTiopia

26Nɛ ongyesɔmgbi Otsɛ nya iFyilipi gbɛɛ, <<Lu ofɛ atɛsɛ, ofɛ okplagada
nkyɛmi iJerosalin lu iGadza nani.>>

27Nɛta o si tɔ ofɛ le lu, ngwi o le kɛ ofɛ nɛ, o kpatsɛ adumongyaa inggisɛ
iTiopia, inggisɛ imɔ nle di mi awuya mgbi iKandase duu, Apodza mgbi emi
iTiopia mani. Inggisɛ nɛ kɛ iJerosalin oka sunu Imgbasho,

28 ngwi o sɔdzɛmmya yɛ le lu udɛmgban nɛ, o le gbɔ afɛmgbi oyegbɔ
Adzaya.

29Onodzi nya iFyilipi gbɛɛ, <<Kɛ ka kwudzɛkɛ kwɛkwɛ yi mmya nani.>>
30 IFyilipi si tsinya kɛ kwɛkwɛ yi mmya na si fwo inggisɛ na le gbɔ afɛ

mgbi oyegbɔ Adzaya. IFyilipi byita gbɛɛ, <<Ungwɔ ngwi abu gbɔ na gbosa
lo abuu?>>

31O gbɛɛ, <<Ka gbosa lo ani sinɛ, sede inggisɛ oka ka kye gbɔfwɛ nya ani
se lo?>> Nghanɛ o bɔ iFyilipi gbɛɛ no wa sɔ yan.

32 Inggisɛ na le gbɔ imbe ngbɛɛ,
<<A kyon teyi dafi ongwummala

ngwi a kye le ka ngwɔmani.
O di dzɛ shili dafi ongwummala

ngwi a dzan andu,
kpaa o kwondu ba mani.
33Mi ayiwi mgban yɔ,

a non gye emyɛmyɛ ba.
Li emɛ ka gbɔdzɛ etɔmgban?

Lubana a kyi kyelun
oshishe mi ɛsɛ nɛni.>>

34Adumongyaa na byi iFyilipi gbɛɛ, <<Tsuutsu nya ani, li emɛ ngwu
oyegbɔ le gbɔdzan, li mi ikye ongwu abuon naadi inggisɛ oka idzidza?>>

35 Ta iFyilipi si wita yi imbe mgbi Afɛ na yɛyɛ nyan Esɔ Osuse mgbi iYesu.
36Ngwi a le kɛ ofɛ nɛ, a wa to imbe ngwi eni dzɛ, ta adumongyaa na

gbɛɛ, <<Dii, eni dzɛ aani. Kyɔnɛ ngwi a ka kyɔ ani iBatisima ba?>> [
37 IFyilipi gbɛɛ, <<Kini abu noyɛyɛ yi itukwu mgbi abu duu yɔ, a ka

yagba kyɔ abu.>> Adumongyaa na si gbɛɛ, <<N noyɛyɛ gbɛɛ iYesu iKrestu li
Ongwɛ Imgbasho.>>]*

38O byakpaa gbɛɛ nu ma kwulɛsɛ yi mmya. IFyilipi yi inggisɛ na tashulu
kaka eni man iFyilipi kyɔn iBatisima.

39Mi onɔ ngwi a tasɛmi eni ma, Onodzi mgbi Otsɛ wa kyi kyelu iFyilipi
lu akponyi, man adumongyaa na din wuba, kpaa lu ungwɔn le tsatsa.

40 IFyilipi ka tɔmi Azotu le kyikyɛ kyɛ, le gbɔ Esɔ Osuse mi ali igeli duu
nghataa ka kaka iSisiria.

9
ISol kyatitukwu

1Mi ongwonɔ na, iSol kale pita ofɛ obube ongwɔ engwafɔmgbi Otsɛ. O
kɛmbi okwukwo inggisɛ ofifɛ

* 8:37 8:37 Ambulu nɛ dzɛmi olɔɔlɔ angbeka ba.

2 ka bɔn gbɛɛ non lɔ afɛ kwuba kɛmi ozu okwakye mgbi emi iJuda nto
iDamasiko, ikyegbɛɛ kini ongwu tu inggisɛ nka dzɛ itɔ Ofɛ na yɔ, ni li
ongyulɔ naadi ongyaa kpaa ni ongwu kwun ofyɛɛ luba iJerosalin.

3Ngwi o dzɛ kwɛkwɛ okaka iDamasiko nɛta, osa tɔkyɛ esho wa dzanwo
akponyi.

4O gbɛsɛ lakɛ esɛ si fwo ela le nyan gbɛɛ, <<iSol, iSol, li ekyɛ ngwi abu le
nu ani isɔ?>>

5 ISol byita gbɛɛ, <<Li abu emɛni Otsɛ?>>
Ela na nu uka gbɛɛ, <<Li ani iYesu ngwu abu le nu ani isɔmani.
6Kyato onɛnɛ kaka ifu ogalu, ta a ka nya abu ungwɔ ngwi abu ka kyɔ

kyɛmɛ-kyɛmɛmani.>>
7 Inggisɛ ama nkyɛ yi iSol na mmyɛ dzɛma; ikyesinɛ a fwo ela na kpaa a

di inggisɛ ba.
8 ISol kyato mi esɛ, ngwi o kwulu inɛ nɛ, o yagba odinɛ wuba. Nɛ a byin

abɔ kaka iDamasiko.
9O binɛ dzɛ imbe na egbe eta, o gye ungwɔ hona wa ungwɔ kpaa ba.
10Mi iDamasiko ma ongwafɔ oka dzɛ ele iyin di Anania. Otsɛ kwun ela

mi inɛ odiidi gbɛɛ, <<Anania!>>
O gbela gbɛɛ, <<Uwoo, Otsɛ.>>
11Otsɛ nyan gbɛɛ, <<Lu ofɛ ngwi iyin gbɛɛ Byi yɛyɛ nani kɛ udɛ iJuda ka

byita inggisɛ ongwi iTasu ngwu iyin di iSol, o le bibɔmi abɔma.
12O di inggisɛ ngwu a li kwun di Anania ba mi inɛ odiidi wa kye abɔ le

dɔn ikye, ikye okwulun inɛ.>>
13Kpaa Anania gbɛɛ, <<Otsɛ, ani fwo inggisɛ ibyibyi le gbɔdzɛ ungwɔ

obube ama inggisɛ nɛ kyɔ yi emi osaan mi iJerosalin.
14Ma o di gbɛmfye mbi engyukwo ama ofifɛ badzɛ owa bwa ali inggisɛ

nle kwu mi iyi mgbi abu duu.>>
15Nghaduu Otsɛ nya Anania gbɛɛ, <<Kɛ! Inggisɛ nɛ li okyiidɔ ngwi ani

dulun okye iyi ani kɛmbi Udzengye yi utɔmgbi ama bɛyi emi Israi duu.
16Ma n ka tson dafi o ka gbiisɔmi ikye iyi mgbi ani kyɛmɛ-kyɛmɛ

mani.>>
17 Ta Anania si lu ka kaka ozu mani, ngwi o kye abɔ dɔ iSol ikye nɛ, o

gbɛɛ, <<Ongwunɛn iSol, Otsɛ iYesu ngwu tsetu abu mi ofɛmi onɔ ngwi abu
le ba mmɛnɛ nani, dɔ ani esɔ ikyegbɛɛ ni abu yɛ dinɛ diyɛmbwo yi Onodzi
Osaan.>>

18 Labɔlabɔmata, ungwɔ dafi akwukwu mmbweni tɔ ngwuta mi inɛ
mgbi iSol, ta o diyɛ le di. O kyato taman a kyɔn iBatisima,

19 ngwi o wa gye ungwogye nɛta o si yile ewo bɛsɛ.
ISol gbeesɔ mi iDamasiko
bɛyi iJerosalin
ISol kye egbe gwee yi engwafɔmgbi iYesu mi iDamasiko.
20O byakpa wita ogbeesɔmi ozu okwakye mgbi emi iJuda gbɛɛ iYesu li

Ongwɛ Imgbasho.
21Ama nfwon duu i kwulu ma ewo ta a byita gbɛɛ, <<Nɛnɛ li ongyulɔ nle

nu ama nle kwu mi iyi nɛ isɔmi iJerosalin ma baa? Ma o di ba mmɛnɛ
owa bwa ma gbe ma lu ka nu engyukwo ama ofifɛ naadi?>>

22Nghaduu esɔ ogbɔɔgbɔmgbi iSol nghao fyumfye di non kwulu emi
iJuda ama nto iDamasiko ewo mi otso gbɛɛ iYesu li iMedzaya.

23Ngwi i wa kɛ gɔɔ nɛ, emi iJuda wibu ongwɔn,
24 kpaa iSol difwi oweka mgbi ama. Otu yi onɔ a gbinɛbyi onufɛ ogalu le

ngyo ikye ongwɔn.

25Nghaduu ama okyɛdɔn kyen wokɛ uya mi otu kyon nyɛ ifo mi ewishi
luba esɛ.

26Ngwi o wa kaka iJerosalin nɛ, o fya gbɛɛ ni ongwu kwakye yi engwafɔ
mgbi iYesu, kpaa ama duu tsimion, a noyɛyɛ gbɛɛ o li ongwafɔ otsitsi ba.

27Kpaa iBanabasi kyon ba mbi ama ogbikye iYesu. O nya ma dafi mi
onɔ ngwi iSol le kɛ okyɛɛma o di Otsɛ iYesu, Otsɛ di gbɔdzɛ yan, dafi o di
gbeesɔmi iyi mgbi iYesu mi iDamasiko yi imio ba mani.

28Nghanɛ iSol dzɛ yi ama mi iJerosalin shewota, le gbɔdzɛ yi abɔ
otsigɛgɛmi iyi mgbi Otsɛ.

29O li gbɔdzɛ di tangwodzɛ yi emi iJuda ama ogbɔ ondu iGriki, kpaa a
fya ongwɔn.

30Ngwi ama onoyɛyɛ wa difwi nghanɛ, a kyon lu iSisiria, di kyon dɛsɔ lu
iTasu.

31 Ta ali okwakye mgbi emi iKrestu mi iJudia, iGalalia bɛyi iSamaria duu
dzɛmi iyu onɔ nani. Onodzi Osaan si ya ma abɔ nu ma fyumfye di she mi
mmbwo, di dzɛ yi imio mgbi Otsɛ.

Odzɛ mgbi Aeni yi iDokasi
32Dafi iPyita le dzagaba kpatsɛ ɛsɛ na duu nɛ, o kɛ oka kpadi emi osaan

mi iLida.
33Mi imbe na o tu inggisɛ ngwu a li kwun di Aeni, kwulu afɔ yi abɔ ladzɛ

akwulo onova egyata.
34 IPyita nyan gbɛɛ, <<Aeni iYesu iKrestu ngyɛlu abu ootse. Kyato kyi

kyelu akwulo mgbi abu.>> Aeni byakpa kyato akponyi.
35Ama nto iLida bɛyi iSharon duu di Aeni man kyata yɛɛ ama okyɛdɔ

Otsɛ.
36Ongwafɔ ongyaa oka dzɛ iJopa iyin di iTabyita (ngwi itan di iDokasi

mi ondu iGriki), o li le kyungwɔ ama osuse di ya emi abubɔ abɔ alonɔ duu.
37Mi itɔnɔ na o dotse si kwulu, a sho ikwɔmgban ewo kye ka dɔmi

ozeesho.
38 ILida tunto yi iJopa ba; ngwi engwafɔ wa fwo gbɛɛ iPyita dzɛ iLida nɛ,

a dɔ inggisɛ efa esɔ kɛmbon gbɛɛ, <<Wafɔ yi eyi plɛ-plɛ!>>
39 IPyita wafɔ yi ama, ngwi o ka to nɛ a kyon lu ozeesho. Engyaa

owakwadɛ duu kyato tokɛ unto yan, le makwɔ di gbe abu yi angwuto
angbeka ngwi iDokasi kwo nu ma mi onɔ ngwi o ka dzɛ oshishe ma tson.

40 IPyita lɔma onya duu tɔmi ifoozu; si kwɛsɛ bibɔ. Ngwi o kyata inɛ kɛ
mbi ongyaa ikwukwɔ nɛ, o gbɛɛ, <<iTabyita, kyato.>> O kwulu inɛ, ngwi o
di iPyita nɛta, o sɔkɛ unto.

41O kye abɔ byun yan abɔ non kye afɔ dzɛkɛ esɛ. Nɛ o si kwu ama
onoyɛyɛ ela bɛyi ewakwadɛ kyon nu ma oshishe.

42Odzɛ nɛ gbɔfwɛ kpatsɛ iJopa duu, inggisɛ kwuba di noyɛyɛmbi Otsɛ.
43 IPyita tila dzɛ iJopa kye onɔ kpakpa yi inggisɛ okyidɔ okpa okwookwo

ngwu a li kwun di iSaimɔn.

10
IPyita yi iKɔnɛlu

1Ongyulɔ oka dzɛ iSisiria a li kwun di iKɔnɛlu, o li okwukwo ogbakwu
nle di mi obyi oblakwutsɛmi Italia.

2Ongwu yi etɔmgban duu kye itukwu nu di li mio Imgbasho; o li gha
emi abubɔ umba dzii di li bɔ Imgbasho ibɔ alonɔ duu.

3 Egbe oka dafi obyi eta ngwi onɔ tashulu akpa nɛ, o di inɛ odiidi. O di
ongyesɔmgbi Imgbasho saan, ba mbon wa gbɛɛ, <<IKɔnɛlu!>>

4 IKɔnɛlu kye inɛ fyakwun yi imio. O byita gbɛɛ, <<Li ɛkyɛ, Otsɛ?>>
Ongyesɔ na nu uka gbɛɛ, <<Ibɔ yi umba mgbi abu ogha emi abubɔ duu

lu esho i yɛɛ ungwɔ Imgbasho kale wɛ abu.
5Dɔ inggisɛ esɔ nu ma kɛ iJopa ka yile inggisɛ ngwu iyin di iSaimɔn

ngwu a li kwun di iPyita na onɛnɛni.
6O dzɛ yi iSaimɔn inggisɛ okyidɔ okpa, ngwu udɛmgban dzɛ ondekyoo

okwukwo nani.>>
7Onɔ ngwi ongyesɔ ngwu gbɔdzɛ yan na lu nɛ, iKɔnɛlu kwu engbidɔ

mgban efa ela bɛyi inggisɛ oblakwutsɛ nli mio Imgbasho, di li onyi mbi
ama ogban esɔ.

8O nya ma alungwɔ nkyɔ duu man dɔma esɔ lu iJopa.
Inɛ odiidi mgbi iPyita

9 Tegblifan ngwi onɔ dɔ idzidzɛ udɛ ngwi a le lu agaba ungwɔma di dzɛ
kwɛkwɛ yi iJopa nɛ, iPyita dɔkɛ ikpendu* oka bibɔ.

10Onyagleu dɔn o di mina ogye ungwogye. Ngwi a kale kyɔ ungwogye
nɛ, o di inɛ odiidi.

11O di esho kwulu a kye ungwɔ dafi akwukwɔ ogbada kye odi tsan mi
okoko enɛ naan luba esɛ.

12Mi ifun ali itɔmmbwaba afɔ enɛ, yi ungwɔ ama okwo ifu esɛ bɛyi ali
itɔ ingwunɔ emi esho duu woto ele.

13Nɛ ela si nyan gbɛɛ, <<Kyato, iPyita. Ngwɔlu ma gye.>>
14 IPyita nu uka gbɛɛ, <<Otsɛmi otsitsi yɔ ungwɔ ka dzɛ ngha gbɛ ba.

Lubana ani gye ungwɔ onyi ntsiidza naadi le kpɛkpɛ ye ba.>>
15 Ela na diyɛ nyan gbɛɛ, <<Ka kwu ungwɔ onyonyi ngwi Imgbasho kye

mɛlu saan gbɛɛ ungwɔ idza ba.>>
16Ungwɔnɛ kyɔ ngha akpe eta, man a byakpa kyi kyelu akwukwɔ na lu

esho.
17Ngwi iPyita kale tsɛwɛ ungwɔ ngwi inɛ odiidi nɛ tso nɛ, inggisɛ ama

ngwu iKɔnɛlu dɔma esɔ ntona ka ye imbe ngwi udɛ iSaimɔn dzɛman
kwulɛsɛ tokɛ onufoka.

18A kwu ela, byita gbɛɛ ni ama ye ni iSaimɔn ngwu a li kwun di iPyita
na ka dzɛmmana mayɔ.

19Dafi iPyita kale tsɛwɛmi inɛ odiidi nɛ, Onodzi nyan gbɛɛ, <<iSaimɔn,
inggisɛ eta to esɛ le pita abu ma.

20Nghanɛ tashulu lu ozu esɛ. Ka fwa owafɔ yi ama lu ba, ikyesinɛ li ani
dɔma esɔ.>>

21 IPyita tashulu ka nya ma gbɛɛ, <<Li ani li inggisɛ ngwu ema le pitan
mani. Ema ba li ɛkyɛ?>>

22A gbɛɛ, <<iKɔnɛlu okwukwo ogbakwu dɔ eyi esɔ. O li inggisɛ osaan di
li mio Imgbasho, ngwu emi iJuda duu li fwon. Ongyesɔ osaan nyan gbɛɛ
no nu abu ba udɛmgban adzi non fwo odzɛ ngwi abu ka gbɔ nyan mani.>>

23Nɛ iPyita gbɛma kaka udɛ dafi ingyoga mgban mani.
IPyita kɛ udɛ iKɔnɛlu
Tegblifan nɛ iPyita kyato okyɛɛ yi ama, ama onoyɛyɛ angbeka mi iJopa

kpaa di wafɔ yi ama.
24Ngwi egbe di fa nɛ, o kaka iSisiria. IKɔnɛlu kye inɛ kwo ofɛ le fɛma di

kwu etɔ bɛyi abuge mgban duu kwakye.
* 10:9 10:9Mi ɛsɛmgbi iPalisiti ikpendu mgbi ama li le pɛtɛ.

25Dafi iPyita wa to udɛma nɛ, iKɔnɛlu wa kwɛsɛmi iyayi mbon di
sunun.

26Kpaa iPyita kye abɔ byun nyan gbɛɛ, <<kyato, ani kpaa li inggisɛ
owamyɛ dafi abu.>>

27Ngwi iPyita kale gbɔdzɛ yan nɛ, iPyita lu idzidzɛ ozu ka di ibyi inggisɛ
kwakye to.

28O nya ma gbɛɛ: <<Ema ye saan ta gbɛɛ ola mgbi eyi fwa gbɛɛ inggisɛ
emi iJuda no ka kwakye yi Udzengye hona kɛ ingyoga mi udan ba.
Nghaduu Imgbasho tso ani gbɛɛ ni ani ka kwu inggisɛ owamyɛ gbɛɛ o le
kpɛkpɛ hona tsiidza ba.

29Nghanɛ ngwi ema dɛsɔmbi ani ma, ani tsondu ba ani ba. Ema dɛsɔ
mbi ani li ali itɔdzɛ?>>

30 IKɔnɛlu nu uka gbɛɛ, <<Egbe enɛ inɛ waani ani wodzɛ ozu mbi ani le
bibɔmi obyi eta itɔ onɔ nɛni. Nɛta inggisɛ wo angwuto onzundzɛ kwɔkwɔ
wa mblegba tu ani

31 <<Si gbɛɛ, <IKɔnɛlu Imgbasho fwo ibɔmgbi abu di wɛ umba ngwi abu
le gha emi adzɛmani.

32Nghanɛ dɛsɔ kɛ iJopa mbi iSaimɔn ngwu a li kwun di iPyita nani. O
kɛdzɛ ingyoga mi udɛ iSaimɔn inggisɛ nli kyidɔ okpa, ndzɛ ondekyoo
okwukwo nani.>

33Man ani byakpa dɛsɔmbi abu, i tishi dafi abu di ba mani. Onɛnɛ eyi
duu kwakye mmɛnɛni mi inai Imgbasho ikye ofwo alungwɔ ngwi
Imgbasho wo abu ola gbɛɛ ni abu nya eyi mani.>>

34 IPyita si wita ogbɔdzɛ gbɛɛ: <<Onɛnɛ ani difwi otsitsi gbɛɛ Imgbasho li
tso osadu-sadu ba

35 kpaa li gbela yi inggisɛmi ali agwɔ nli mion di kyungwɔ nli ayin mani.
36 Ema ye esɔ ngwi Imgbasho dɔmbi emi Israi, onya ma Esɔ Osuse mgbi

iyu ngwi nyɛmbi iYesu iKrestu, ongwu nli Otsɛmgbi alungwɔ duu nani.
37 Ema ye ungwɔ nkyɔmi ikpɛsɛ iJudia duu, wita mi iGalalia mi onɔ

ngwi iJɔn gbeesɔmgbi iBatisima nyɛ
38 dafi Imgbasho kye engyie kyi iYesu ongwi iNadzareti ikye yi Onodzi

Osaan bɛyi mfye, dafi o dile kyikyɛ kpatsɛ le kyungwɔ osuse dile ngyɛlu
ama ngbeka woto abumfye mgbi onodzi ibwubwe duu ootse, ikyesinɛ
Imgbasho dzɛ biyan.

39 <<Eyi li obwɛndɛmi alungwɔ ngwi o kyɔmi ɛsɛ iJuda bɛyi iJerosalin
duu. A ngwɔn mi okyon gbokwo ekwatsi,

40 nghaduu Imgbasho kyilon mi ikwu mi egbe ongwu ta mani di nu ma
dun.

41 Li ali inggisɛ duu din ba, kpaa li ama Imgbasho sadulu ma mbi eyi
ama ngye di wa yan mi onɔ ngwi o kyato mi ikwu ma li obwɛndɛ aali.

42O wo eyi ola gbɛɛ ni eyi gbeesɔ nya inggisɛ di kyɔ obwɛndɛ gbɛɛ li
ongwu ngwu Imgbasho dulu gbɛɛ ni ongwu li inggisɛ ogbɔ emi oshishe
bɛyi emi ikwukwɔ ikwɔ.

43Oyegbɔ duu kyɔ obwɛndɛmi ikyon gbɛɛ ali inggisɛ nnun oyɛyɛ duu a
zanta yi alobube mi iyi mgban.>>

44Ngwi iPyita kale gbɔ elodzɛ ntonɛ nɛ, Onodzi Osaan kaka mbi ali
inggisɛ ama nfwo esɔ na duu.

45 I kwulu emi iJuda ama nkyiikyɛ di noyɛyɛ wafɔ yi iPyita ma ewo dafi
umba mgbi Onodzi Osaan kpaa a kye nu Udzengye mani.

46 Lubana a fwo ma le gbɔ ondudzɛ angbeka dile tsɛ Imgbasho.
Nɛta iPyita gbɛɛ,

47 <<Inggisɛ oka dzɛma nka fwa gbɛɛ nu ma ka kyɔ inggisɛ ntonɛ
iBatisima mi eni ba gbɛɛ? Lubana a gbɛ Onodzi Osaan dafi eyi kpaa gbɛ
nɛni.>>

48 IPyita nu ondu gbɛɛ nu ma kyɔma iBatisima mi iyi mgbi iYesu
iKrestu. Nɛ a si nya iPyita gbɛɛ no dzɛ yi ama mi egbe gwee.

11
IPyita nu okwakye mgbi emi iKrestu mi
iJerosalin osa

1Ama ogbikye iYesu bɛyi ama onoyɛyɛ angbeka mi iJudia duu fwo dafi
Udzengye kpaa gbɛ elodzɛ Imgbasho mani.

2Dafi iPyita wa kaka iJerosalin nɛta, ama nnoyɛyɛ kyiikyɛ kwun shanyɛ
3 gbɛɛ, <<Abu ka kaka udɛ ama okyiikyɛ ba gye ungwogye yi ama.>>
4 IPyita wita di gbɔ alungwɔ duu nya ma klɛklɛ dafi i kyɔmani:
5 <<Ani dzɛ igeli iJopa le bibɔ, ani nuna lu kpini si di inɛ odiidi. Ani di

ungwɔ dafi akwukwɔ ogbada a kye odi tsan mi okoko enɛ kyɛ esho luba
esɛ, di li imbe ani dzɛma yɛyɛ ngwi i ba.

6Ani winɛ kɛ ifun man di mmbwaba ama owo afɔ enɛ, mmbwaba ama
okwukwo, mmbwaba ama okwo ifu esɛ, bɛyi ingwunɔ emi esho.

7 Ta ani fwo ela le nya ani gbɛɛ, <Kyato iPyita, ngwɔlu ma gye.>
8 <<Ani nu uka gbɛɛ, <Otsɛmi otsitsi yɔ ungwɔ ka dzɛ ngha gbɛ ba.

Lubana ani gye ungwɔ onyi ntsiidza naadi le kpɛkpɛ ye ba.>
9 <<Ela na diyɛ nya ani gbɛɛ, <Ka kwu ungwɔ onyonyi ngwi Imgbasho

kye mɛlu saan gbɛɛ ungwɔ idza ba.>
10Ungwɔnɛ kyɔ ngha akpe eta, man a di kyi kwolu yɛ lu esho.
11 <<Mi onɔ nata engyulɔ nghi eta ngwu a dɔma esɔ kyɛ iSisiria ba mbi

ani wa kwulɛsɛ to udɛ ngwi ani ladzɛmani.
12Onodzi nya ani gbɛɛ ni ani ka kwagbini owafɔ lu yi ama ba. Ama

onoyɛyɛ nghi egyin ntonɛ kpaa tawo ani, ka kaka udɛ inggisɛ nani.
13O nya eyi dafi ongyesɔmblegba tu ongwu mi ozu mgban di gbɛɛ,

<Dɛsɔ kɛmbi iSaimɔn mi iJopa ngwu a li kwun di iPyita nani.
14O ka nya abu esɔ ngwi abu yi etɔmgbi abu duu ka watɔmi ele mani.>
15 <<Dafi ani wita ogbɔdzɛ nɛ, Onodzi Osaan ba mboma dafi i teyi ba

mbi eyi mi owita-wita nani.
16 Ta ani wɛ odzɛ ngwi Otsɛ nose gbɔmani, gbɛɛ: <iJɔn kyɔ iBatisima mi

eni, kpaa a ka kyɔ ema iBatisima mi Onodzi Osaan.>
17Nghanɛ kini Imgbasho nu ma umba ungwonyi dafi o nu eyi ama

nnoyɛyɛmbi Otsɛ iYesu iKrestu nɛma, ani li emɛmi onɔ na okye afɔ twɛsɛ
fwa yi Imgbasho?>>

18Ngwi a fwo ungwɔnɛ nɛ, a kiyayi otangwodzɛ wuba man tsɛ
Imgbasho, le gbɛɛ, <<Alima, Imgbasho gbela yi Udzengye kpaa odzita ma
yi obube nu ma tu oshishe.>>
Adua mi Antiɔku

19 Ikyenghanɛ, ama onoyɛyɛ nganya ikye ikwu iStivin nɛ, tse lu
iFonishia, iSapru, bɛyi Antiɔku, le gbeesɔ nya emi iJuda yuoma kyoon.

20Angbeka mboma, dafi i dzɛ duu kpaa, a li emi iSapru bɛyi iSirini, lu
Antiɔku ka wita ogbɔdzɛ yi emi iGriki kpaa, le nya ma Esɔ Osuse mgbi Otsɛ
iYesu.

21Abumfye mgbi Otsɛ dzɛ yi ama, nɛ inggisɛ kwuba noyɛyɛ di kyata luba
mbi Otsɛ.

22Odzɛ nɛ kaka adɔmgbi emi okwakye mgbi emi iKrestu mi iJerosalin,
man a dɔ iBanabasi esɔ kɛ Antiɔku.

23Ngwi o ka kaka di di dafi Imgbasho kye mse bɛ inggisɛ ntona ewo nɛ,
atsa tsan o di fyuma mfye itukwu duu gbɛɛ nu ma kwulɛsɛmi otsitsi mbi
Otsɛ yi itukwu mgbi ama duu.

24 Lubana iBanabasi li inggisɛ osuse, di mbwo yi Onodzi Osaan bɛyi
oyɛyɛ onuunu. Ikyenghanɛ inggisɛ kwuba luba mbi Otsɛ.

25Nɛ iBanabasi kɛ iTasu oka pita iSol,
26 ngwi o ka tun nɛ, o kyon luba Antiɔku. Mi onova na duu iBanabasi yi

iSol li kwakye yi okwakye mgbi emi iKrestu di tso ibyi inggisɛ kpakpa
ungwɔ. Li mi Antiɔku ababɔ ngwi a wita okwu ama okyɛdɔ iYesu di emi
iKrestu.

27Mi onɔ nɛ oyegbɔ angbeka kyɛ iJerosalin bato Antiɔku.
28Onyi mboma, ngwu iyin di Agabu, kyato gbɛɛsɛ nyɛmi Onodzi gbɛɛ

onikyenbwa ka gbo kpatsɛ ɛsɛ iRoma. (Ungwɔnɛ kyɔmi onɔ ngwi
iKladiɔsu li utɔ.)

29Ama okyɛdɔ iYesu mi Antiɔku kye ali itɔ oyabɔ ngwi ama dzɛyan duu
dɛsɔ nu emi ongwunɔma mi iJudia.

30Ungwɔ ngwi a li kyɔ yɔ, a li kye umba mgbi ama dɛsɔ nyɛmbi
iBanabasi yi iSol kɛmbi engyukwo mgbi ama mi iJerosalin.

12
IPyita tɔ mi obawi mi ofɛ okwulewo

1 Li mi itɔnɔ nɛ ngwi utɔ iHerude* wita obwa emi iKrestu angbeka, yi
oweka onu ma isɔ.

2O teyi ngwɔ iJɛnsi ongwunɔ iJɔn mi okwusunkli.
3Ngwi o di gbɛɛ i kpa emi iJuda nɛ, o kiyayi di bwa iPyita kpaa.

Ungwɔnɛ kyɔmi onɔmgbi ibredi ngwi a li kye okwuna wele ba nani.
4Dafi o bwan nɛ, o kyon wokɛ obawi di kyon dɔ ama ongyoongyo ubɔ,

oblakwutsɛ eneenɛmi otsa enɛ duu. IHerude dzɛ yi oweka owa dulun tɔ
ba wa gbɔn ikwɔmi ododa mi onɔ ngwi oga owɛ owatɔ-watɔmgbi emi
Israi ngyɛmani.

5 IPyita tila wodzɛ obawi, kpaa okwakye mgbi emi iKrestu yɔ le bibɔmi
itukwu onyi mbi Imgbasho ikyon.

6Mi obwi egbe ngwi iHerude ka kyon tɔ wa gbɔn ikwɔma, iPyita la le
nuna mi idzidzɛ oblakwutsɛ nghi efa, a bwan adi agya efa, ama
ongyoongyo di to onufɛ okakaakaka.

7 Plɛ nɛta ongyesɔmgbi Otsɛ wa mblegba tu ma ta obawi si gbosa. O kye
abɔmu iPyita mi agya kyilen una, o nyan gbɛɛ, <<Kyato Plɛ!>> Man ashi
ntona shɛ lon mi owashi abɔ yangwuta.

8Ongyesɔ na si nyan gbɛɛ, <<Gbe angwuto mgbi abu wo bɛyi okpafɔ.>>
IPyita si kyɔ ngha. Ongyesɔ na di nyan gbɛɛ, kye angwuto ofu mgbi abu
tukwu kyɛdɔ ani.

9 IPyita kyɛdɔn tasɛmi obawi, kpaa i gbosa lon gbɛɛ ungwɔ ngwi
ongyesɔ le kyɔ na li otsitsi ba, o tsɛwɛ gbɛɛ ongwu le woowo elela.

10A nyɛ imbe ongyoongyo ongwi ababɔ bɛyi ongwu fan, di wa to onufɛ
ashashi ntɔ lu ogalu nani. I kwulu ewon, man a nyɛ ele tasɛ. Ngwi a
kyikyɛ lu byulu nɛ, ongyesɔ na byulu dzanta.

* 12:1 12:1 IHerude nɛ li ongwiba mgbi iHerude ongwi ababɔ.

11Nɛta iPyita difwi di gbɛɛ, <<Onɛnɛ ani ye yɛyɛ gbɛɛ Otsɛ dɔ ongyesɔ
mgban gbɛɛ no wa dulu ani tɔmi abumfye mgbi iHerude bɛyi alungwɔ
ngwi emi iJuda le tsɛwɛ ikye ani duu.>>

12Ngwi o wa difwi ungwɔnɛ nɛ, o lu udɛ iMeri onɔ iJɔn, ngwi a di li
kwun gbɛɛ iMaki, imbe ngwi ibyi inggisɛ kwakye to dile bibɔ.

13 IPyita tsaabɔmi onufɛ ongwi esɛ, man ongwongyiidɔ ngwu iyin di
iRoda ba owa ye inggisɛ ndzɛ onufɛmani.

14Ngwi o difwi ela mgbi iPyita nɛ, atsa atsan nyɛsɛ o kwulu ofɛ wuba
kpaa yɛ tsinya lu dile kwu-ela gbɛɛ, <<iPyita dzɛ onufɛma!>>

15Kpaa a nyan gbɛɛ, <<O dzɛ yi ikye yɛyɛ ba.>> Dafi o kale kiyayi gbɛɛ di
li otsitsi nɛ, a nyan gbɛɛ, <<Ka li ongyesɔmgban kyɛmɛ.>>

16Nghaduu iPyita yɔ kale tsaabɔ kpɔɔma, ngwi a wa kye kwulu ofɛ nɛ, a
din man i kwulu ma ewo.

17 IPyita kyɔma abɔ gbɛɛ nu ma dede si tsuutsa dafi Otsɛ dulu ongwu tɔ
mi obawi mani. O di gbɛɛ, <<Nya iJɛnsi bɛyi ama onoyɛyɛ odzɛmi
ungwɔnɛni.>> Nɛman o si lu imbe oka.

18Ngwi egbe fa nɛ, ɛndɛ olɛlɛ efu ba dzɛmi idzidzɛ ama oblakwutsɛmi
ungwɔ nkyɔ yi iPyita nani.

19Ngwi iHerude gbilin kpatsɛ din ba nɛ, o diyɛ kya mbi ama
ongyoongyo ntonani si nu ondu gbɛɛ nu ma ngwɔma.
Ikwu iHerude
Nɛ iHerude kyɛɛmi iJudia lu iSisiria ka kye egbe gwee mi ele.
20 IHerude teyi dzɛ yi odzɛ oshiishi yi emi iTiru bɛyi iSidon; a yɛ kwakye

yi ewoma di pita ofɛ ogbɔdzɛ yan. Ngwi a tu oyabɔmgbi iBlastu, ongbidɔ
mgbi utɔ yuon ngwu a nun oyɛyɛ nɛ, a kɛmbi utɔ ka pita iyu, ikyekyɛ li ɛsɛ
mgbi utɔ na li nu ma ungwogye.

21Mi egbe ngwi a kye dzɛma, iHerude gbe angwuto mgban mgbi utɔ wo
ewo, sɔkɛ itsuutɔmgban man gbɔdzɛ yi ama mi ododa.

22A wulu gbɛɛ, <<Nɛnɛ li ela mgbi Imgbasho li mgbi inggisɛ ba.>>
23 Ikyegbɛɛ iHerude tsɛ Imgbasho ba nɛ, Ongyesɔmgbi Otsɛ tan afɛ, ta o

gbaangbi byakpa kwulu.
24Nghaduukpaa elodzɛmgbi Imgbasho kiyayi osheeshe di gbɔfwɛ.
25Ngwi iBanabasi bɛyi iSol ngyɛlu ungwɔ ngwi a kɛma nɛ, a yɛmi

iJerosalin, a kye iJɔn ngwu a li kwun di iMaki na wafɔ yi ama.

13
A dɔ iBanabasi yi iSol esɔ

1Mi okwakye mgbi emi iKrestu mi Antiɔku ma, ama ogbɛɛsɛ yi etsetse to
ele; li iBanabasi yi iSimiɔn ngwu a li kwun di iNaija bɛyi iLushɔ ongwi
iSirini yi iMane (ongwu nshe bɛyi iHerude iGɔna* nani) yi iSol.

2Ngwi a tole sunu Otsɛ dile tukwondu nɛ, Onodzi Osaan gbɔ yi ama
gbɛɛ, <<Dulu iBanabasi yi iSol dzɛkɛ idzidza mi ikye idɔ ngwi ani kwu ma
ela ikyon mani.

3Ngwi a tukwondu diyɛ bibɔ nɛta, a gbe abɔ dɔma ikye di wo ma ofɛ lu.
Mi iSapru

4Ngwi Onodzi Osaan dɔma esɔ nɛ, iBanabasi yi iSol byi ofɛ abɔ lu ka
kaka iSelushia si kaka uwaa dzɛkyo lu ibu ongwi iSapru.

* 13:1 13:1 IHerude Antipa nɛ li ongwɛ iHerude ongwi ababɔ

5Ngwi a wa to iSalami nɛ, a gbeesɔmgbi Imgbasho mi ozu okwakye
mgbi emi iJuda. IJɔn iMaki kyɛ yi ama le tobyi ma.

6A kyikyɛ kpatsɛ ibu na nghataa wa kaka iPafosu. Mi imbe nɛ a kpatsɛ
yi inggisɛ iJuda otseefa di li oyegbɔ atsika ngwu iyin di iBa-iYesu,

7 nli kyɛ yi iSejiɔ iPaɔlɔsu iGɔna ongwi ibu nani. IGɔna na, li inggisɛ ndzɛ
yi ozoyeye saan, o dɛsɔmbi iBanabasi yi iSol ikyekyɛ o mina ofwo elodzɛ
Imgbasho.

8Kpaa Elimasi inggisɛ otseefa na (bana li ita iyi mgban aali) kaka ma
idzidzɛ fwa yi iGɔna na gbɛɛ no ka noyɛyɛmi odzɛ ngwi iBanabasi yi iSol
le gbɔ na ba.

9Nɛ iSol, ngwu iyin oka di iPol, nmbwo yi Onodzi Osaan na tongwinɛ
byi Elimasi nyan gbɛɛ,

10 <<Abu ongwɛ owapɛ olodu nli ongyikyili mgbi alungwɔ osuse duu nɛ!
Abu mbwo yi ali ɛwɛ yi okpagyewo duu. Abu ka nya ombe ofɛmgbi Otsɛ
nli ayin nɛ lo?

11Nghanɛ abɔmgbi Otsɛ kpakli abu wa. O ka binɛ, mi ongwonɔ gwee o
ka di osa mgbi onɔ ba.>>
Ntunto nɛta inɛ tuubu lon man o yɛɛ pwaapwa dile mina inggisɛ nka

kwon abɔ tɔmani.
12Ngwi iGɔna di ungwɔ nkyɔ nɛ, o noyɛyɛ, bana i kwulun ewo mi

otsootso odzɛmgbi Otsɛ.

Mi iPisidia ongwi Antiɔku
13 IPol yi emi afokyɛɛmgban kaka uwaa mi iPafosu luba iPega, igeli mi

iPamfyilia, li imbe na ngwi iJɔn ngwu iyin oka di iMaki na dzita ma yɛ lu
iJerosalin aali.

14Mi iPega ma, a kyato lu Antiɔku ongwi iPisidia. Mi egbe otonyewo nɛ,
a kaka ozu okwakye mgbi emi iJuda di sisɛ.

15Onɔ ngwi a gbɔmi afɛmgbi Ola mgbi iMose bɛyi afɛmgbi emi Oyegbɔ
nyɛ nɛta, ama odi mi ozu okwakye mgbi emi iJuda na dɛsɔmboma gbɛɛ,
<<Emi ongwunani, ni ema dzɛ yi esɔmgbi onu itukwu ofyumfye-fyumfye
ikye inggisɛ ntonɛ yɔ, gbɔ na.>>

16 IPol dzɛkunto kyɔma abɔ si gbɛɛ: <<Emi Israi bɛyi Udzengye ama
osunu Imgbasho, gadɔmbi ani na!

17 Imgbasho mgbi emi Israi dulu emi otseyi; o nu ma okiyayi mi onɔ
ngwi a to Igyibiti mani, mi abumfye odatu o dulu ma tɔmi ɛsɛ nani,

18 o shitukwu yi okyɔɔkyɔmgbi ama mi afutse onova ngwusefa,
19 di dzili agwɛɛsɛ egyafa mi iKana kye ikpɛsɛmgbi ama kye nu emidi

ongwu no yɛɛ okwudɛmgbi ama.
20Ungwɔ ntonɛ duu kye mɛ onova ideli enɛ ngwusefa dɔn iwyo.
<<Ngwi ungwɔnɛ kyɔ nyɛ nɛ, Imgbasho gbe ama ogbiikwɔ nu ma

nghataa ba onɔmgbi oyegbɔ iSamue.
21Nɛ inggisɛ ntona si mina utɔ, man Imgbasho kye iSol ongwɛ iKish, mi

udzɛmgbi iBenjamin nu ma, o sɔ utɔ onova ngwusefa.
22Ngwi o wa dulu iSol utɔ nɛ, o nu iDevedi yɛɛ utɔmgbi ama. O kyɔ

obwɛndɛ ikyon gbɛɛ: <Ani tu iDevedi ongwɛ iJese inggisɛ ongwi itukwu
mgbi ani, o ka kyɔ alungwɔ duu ngwi ani mina gbɛɛ no kyɔmani.>

23 <<Mi etɔmgbi inggisɛ nɛ, Imgbasho kye ongye Onagbɛ iYesu nu emi
Israi, dafi o zondu mani.

24Duuse ni iYesu wita idɔ yɔ, iJɔn gbeesɔ okyatitukwu bɛyi iBatisima
nya ali inggisɛ duu mi Israi.

25Ngwi iJɔn le ngyɛlu idɔmgban nɛ, o byi ma gbɛɛ: <Ema tsɛwɛ gbɛɛ ani
li emɛ? Ani li ongwu ma ba. Ei, o kyɛma mi iyikpa ani, odi okpafɔmgban
kpaa ani mɛ oshɛ ba.>

26 <<Emi ongwunani, engwɛ Abrahan, bɛyi Udzengye ama omio
Imgbasho, li ikye mgbi eyi ngwi a kye esɔmgbi owatɔ-watɔ nɛ ba aani.

27 Inggisɛ emi iJerosalin bɛyi ama ogbe ma teyi difwi itɔ inggisɛ ngwu
iYesu dzɛma ba, kpaa mi ongwɔn ikwɔ yɔ, a mbwumbwo ungwɔ ngwi
ama ogbɛɛsɛ li tsekise gbɔmi alegbe otonyewo mani.

28Dafi a tu itɔdzɛ nmɛ ongwɔn ba nɛ kpaa, a nya iPlatu gbɛɛ no nu ondu
nu ma ka ngwɔn.

29Ngwi a kyi kyɔlu alungwɔ ngwi a lɔ ikpewon duu ma ngyɛ nɛ, a
tashulun mi ekwatsi di kyon ndzi.

30Nghaduu Imgbasho kyilon mi ikwongye,
31 egbe ibyibyi ama nwafɔ yan mi iGalalia kɛ iJerosalin ma din. A li

obwɛndɛmgban mbi emideyi onɛnɛni.
32 <<Eyi le nya ema Esɔ Osuse nɛni: Li ungwɔ ngwi Imgbasho zondu yi

emi otseyi
33 o mbwumbwo ikye eyi emi ongwama, mi okyile iYesu mi ikwongye.

Dafi a tsekise lɔn mi afɛmgbi ashi ongwu fan mani gbɛɛ:
<< <Abu li Ongwani;
inɛ nɛ ani yɛɛ Otsabu.>

34 Ikyegbɛɛ Imgbasho kyilen mi ikwu, dika non bwa ba nɛ kpaa, a lɔn mi
elodzɛ ntonɛni gbɛɛ: << <N ka kye ondu odzɛɛdzɛ osaan bɛyi mse ingblimɔ
ngwi ani teyi dzɛ yi iDevedi ma nu abu.>
35 Li ngha ngwi a lɔ imbe oka gbɛɛ:
<< <Abu ka nu Ongwabu Osaan

mbee ba aali.>
36 <<Lubana ngwi iDevedi kyɔ oweka mgbi Imgbasho ngyɛ duu nɛ, o

kwulu; a kyon ndzi yi emi otsɔn ikpewo mgban bwa.
37Nghaduu ongwu Imgbasho kyilon mi ikwu na bwa ba.
38 <<Ikyenghanɛ, emi ongwunani, i mina ani gbɛɛ ni ema ye gbɛɛ li

ikpewo iYesu ngwi a gbeesɔ odzita inggisɛ yi ali ibwubwe nya ema aani.
39Mi ikpewon ali inggisɛ ngwu noyɛyɛ duu gye emyɛmyɛ, ola mgbi

iMose yagba kyungwɔnɛ ba.
40Gbɛwɛbyi ni ungwɔ ngwi ama ogbɛɛsɛ gbɔ ntona no ka kyɔ ema ba

ungwɔ ama ngbɛɛ:
41 << <Dii, ema ama ogbɔ agya,

kwu Imgbasho shanyɛ ntonɛ,
ka kwulu ema ewo,

ema dika dzili.
Ani ka kyungwɔmi egbe mgbi ema

ngwi ema ka noyɛyɛ ba yeba
ni inggisɛ nyaanya ema kpaa.> >>

42Dafi iPol yi iBanabasi le dzita ozu okwakye mgbi emi iJuda nɛ, inggisɛ
ntona bɔma gbɛɛ nu ma di wa gbɔdzɛmi itɔdzɛ ntonɛmi egbe otonyidɔ
nkyɛ nɛni.

43Onɔ ngwi a ngyɛlu okwakye nɛ, emi iJuda ibyibyi bɛyi ama nkyata le
sunu odzɛ Imgbasho mgbi emi iJuda ma, kyɛdɔ iPol yi iBanabasi, a gbɔdzɛ
yi ama di nu ma itukwu ofyumfye-fyumfye gbɛɛ nu ma kiyayi odzɛmi
elela mgbi Imgbasho.

44Mi egbe otonyidɔ ngbɔdɔma, i dzɛ dafi inggisɛmi ogalu duu kwakye
ikye ofwo elodzɛmgbi Otsɛmani.

45Ngwi emi iJuda di ibyi inggisɛ ntona nɛ, a kaka uwaba dile fyito mi
odzɛ ngwi iPol le gbɔmani.

46Nɛ iPol yi iBanabasi nu ma uka yi abɔ otsigɛgɛ gbɛɛ: <<Dzɛ gyɔ ngwi
eyi kika gbɔdzɛ Imgbasho nya ema ababɔ. Kpaa ngwi ema fwan di kye
ewema wuuta otu oshishe igyegwu ba nɛ, eyi yile inɛ byi Udzengye
onɛnɛni.

47 Lubana nɛnɛ li ungwɔ ngwi Otsɛ wo eyi ola mi ele aani gbɛɛ:
<< <Ani nu abu li osa mbi Udzengye,

ikyegbɛɛ ni abu kye esɔ
mgbi owatɔ-watɔ kpatsɛ ɛsɛ.> >>

48Onɔ ngwi Udzengye fwo odzɛ nɛ nɛ, ewo shɛta lo ma a di kye mmwɛ
nu elodzɛmgbi Otsɛ; ama ngwu a di sadu ma ikye oshishe igyegwu duu
noyɛyɛ.

49 Elodzɛmgbi Otsɛ si gbɔfwɛ kpatsɛ ayɛsɛ na duu.
50Nghaduu emi iJuda kaka mbi engyaa ama omio Imgbasho ama nle

kpɔngɔ bɛyi inggisɛ ama ogbe inggisɛ teyi mi ogalu nani. A nu ma wita eye
yi iPol bɛyi iBanabasi, di lɔma onya tɔmi ayɛsɛ nani.

51Nghanɛ a kyi gbolu ombulu mi afɔmgbi ama dafi a gbela yi ama ba
mani, ta a si lu iKonu.

52Man engwafɔ si mbwo yi atsa bɛyi Onodzi Osaan.

14
IPol yi iBanabasi mi iKonu

1 IPol yi iBanabasi ka kaka ozu okwakye mgbi emi iJuda mi iKonu dafi a
teyi li kyɔmani. Mi ele ma a gbeesɔ saan ta mmbwo inggisɛ kwuba mi
iJuda bɛyi Udzengye onoyɛyɛ.

2Kpaa emi iJuda ama nfwa onoyɛyɛ ntona kwo Udzengye ntona wo nu
ma kyitingga yi iPol bɛyi iBanabasi.

3Nghanɛ iPol yi iBanabasi kye onɔ kpakpa mi ele, le gbɔdzɛmgbi Otsɛ
mi ododa. Otsɛ tso gbɛɛ esɔmgbi elela mgban na li otsitsi mi onu ma mfye
okyungwɔ bɛyi ambɛ ama okwulewo.

4 Emi ogalu na gheefa, angbeka yɛ agya mgbi emi iJuda, angbeka yɛ
agya mgbi ama ogbikye iYesu.

5 Ta Udzengye yi emi iJuda bɛyi engyukwo mgbi ama duu, wibu onu iPol
bɛyi iBanabasi adzɛ di tsɛma akwutsɛ.

6Nghaduu ngwi a wa ye odzɛ ele nɛ a tsinya lu iLikonia igeli mgbi
iListra bɛyi iDebe bɛyi ɛsɛ ama nkpakɛkɛ won,

7 dika gbeesɔ osuse mi imbe ntonani.

Mi iListra bɛyi iDebe
8 Inggisɛ oka dzɛ iListra waawaa afɔ, tummya kyɛ ifu di kyikyɛ ye ba.
9O kye adɔ ge le fwo iPol dafi o le gbɔdzɛmani. IPol kye inɛ byin yɛyɛ,

difwi gbɛɛ o dzɛ yi oyɛyɛ onuunu ongyɛlun ootse,
10 si kwu ela tɔ gbɛɛ, <<Kyato dzɛkunto mi afɔmgbi abu!>> Mi elodzɛ nɛ,

inggisɛ na ta lu esho si wita okyikyɛ.
11Onɔ ngwi ibyi ntona di ungwɔ ngwi iPol kyɔ nɛ, a wulu mi ondu

iLikonia gbɛɛ, <<Imgbasho gbeka ba mbi eyi mi odzɛɛdzɛmgbi inggisɛ
owamyɛ wa!>>

12 IBanabasi a kwun gbɛɛ iDzeu, a di kwu iPol gbɛɛ iHɛmɛ* ikyesinɛ o li
inggisɛ oteyi odzɛ ogbɔɔgbɔ.

13 Ta inggisɛ ofifɛmgbi imgbasho mgbi iDzeu, ngwu ozu ofifɛmgban dzɛ
kyila yi igeli okwukwo nani, ba yi engyulumnda bɛyi ofumbu wa to onufɛ
ogalu igeli ikyesinɛ ongwu bɛyi ibyi inggisɛ ntona mina ofifɛ nu iPol bɛyi
iBanabasi.

14Nghaduu ngwi iPol yi iBanabasi fwo ungwɔnɛ nɛ, a fawa angwuto
mgbi ama tsinya kaka idzidzɛ ibyi inggisɛ, le weela gbɛɛ:

15 <<Engyulɔ, kyɔsinɛ ngwi ema le kyungwɔnɛ nghaa? Eyi kpaa li inggisɛ
owamyɛ ta dafi ema mani. Eyi kye esɔ osuse nɛ le wa nu ema, le nya ema
gbɛɛ ni ema kyata mi ayayi ungwɔ ntonɛni luba mbi Imgbasho oshishe,
ongwu nta esho yi esɛ bɛyi ekyoo okwukwo bɛyi alungwɔ ama nto efu duu
nani.

16 Tugbe ma, Imgbasho li nu ali ɛsɛ duu kyɔ owitukwu mgbi ama.
17Nghaduu o li nya okye ewon tso ma ba. O tso ema mse mgban mi onu

ema mmbwo di nu etɔ ungwogye she mi onɔmgban; o nu ema ungwogye
kpakpa di mbwo ema yi atsa mi itukwu.>>

18 Yi elodzɛ ntonɛ duu kpaa, i fyi ma mfye okwɔ ibyi inggisɛ ntona ofifɛ
nu ma.

19 Ta emi iJuda angbeka kyɛmi Antiɔku bɛyi iKonu wa kwolu ibyi
inggisɛ luba agya mgbi ama. Nɛ a tsɛ iPol akwutsɛ di kwon tasɛmi ogalu
nani, le tsɛwɛ gbɛɛ o kwulu.

20Kpaa ngwi engwafɔ wa kpakɛkɛ won nɛ, o kyato diyɛ lu ogalu nani.
Tegblifan ma ongwu bɛyi iBanabasi dzata imbe na lu iDebe.
A yidɔ lu Antiɔku mi iSiria

21A gbeesɔ osuse mi igeli okwukwo nani di tu inggisɛ ama onoyɛyɛ
kwuba. Man a yɛ lu iListra, iKonu bɛyi Antiɔku,

22 a yile engwafɔ dzɛ ofɛ di kwu ma ɛwɛwo gbɛɛ nu ma noyɛyɛmi otsitsi.
A di nya ma gbɛɛ, <<Eyi ka nyɛmi adzɛ kpakpa ikye okaka esutɔmgbi
Imgbasho.>>

23 IPol bɛyi iBanabasi dulu engyukwo nu ma mi ali okwakye mgbi emi
iKrestu duu, yi ibɔ obɔɔbɔ bɛyi ondu otukwu-tukwu, a kye ma dubɔ Otsɛ,
ongwu a kye oyɛyɛ onuunu mgbi ama byi mbon nani.

24A nyɛ ongwi iPisidia, a wa kaka iPamfyilia,
25 ngwi a gbeesɔmi iPega ngyɛ nɛ, a kye ikye dɔ lu Atalia.
26Mi Atalia ma a dzɛkyo mi uwaa yidɔ lu Antiɔku, imbe ngwi a kye ma

dubɔ elela mgbi Imgbasho mi ikye idɔ ngwi a kyɔ ngyɛ nani.
27Ngwi a kaka imbe na ma, a gbe emi iKrestu kwakye mbonyi di nya

ma alungwɔ ngwi Imgbasho kyɔ nyɛmbi ama, dafi o di kwulu ofɛmgbi
oyɛyɛ onuunu mbi Udzengye kpaa mani.

28A si dzɛ yi engwafɔmi imbe na onɔ tunto.

15
Okwakye mgbi engyukwo
mi iJerosalin

1 Inggisɛ angbeka kyɛmi iJudia wa kaka Antiɔku man le tso ama
onoyɛyɛ ntona gbɛɛ: <<Sede a ka kyɛ ema ikyɛmi otsootso mgbi iMose
bayɔ, ema ka yagba otu owatɔ-watɔ ba.>>
* 14:12 14:12 iDzeu li iyi Imgbasho okwukwo mgbi emi iGriki. IHɛmɛ li Imgbasho ogbɔdzɛ mgbi
iDzeu



Okyɔɔkyɔ 15:2 209 Okyɔɔkyɔ 15:20

2Mi odzɛ nɛ iPol bɛyi iBanabasi si kaka angwodzɛ ota-ta yi ama kpakpa.
Ta a si dulu iPol yi iBanabasi, bɛyi ama onoyɛyɛ angbeka, gbɛɛ nu ma lu
iJerosalin ka di ama ogbikye iYesu bɛyi engyukwo mi odzɛ nɛni.

3Opokwakye mgbi emi iKrestu dɔma esɔ nu ma byi ofɛ abɔ, dafi a
kyikyɛ nyɛ iFonishia bɛyi iSamaria nɛ, a gbɔ dafi Udzengye kpaa kyata yɛ
luba mbi Imgbasho mani. Elodzɛ nɛ nu ama onoyɛyɛ duu ewo oshɛta
kpaakpaa.

4Ngwi a wa kaka iJerosalin nɛ, okwakye mgbi emi iKrestu yi ama
ogbikye iYesu bɛyi engyukwo duu gbɛma, nɛta a nya ma alungwɔ ngwi
Imgbasho kyɔ nyɛmbi ama duu.

5 Ta ama onoyɛyɛ angbeka ama ndzɛ agya mgbi emi iFarasi ma kyɛɛ tokɛ
unto si gbɔgbɛɛ, <<Li kyɛmɛ-kyɛmɛ ngwi a ka nu Udzengye kyiikyɛ, di
ngyo ola mgbi iMose.>>

6Nghanɛ ama ogbikye iYesu bɛyi engyukwo kyi ikye kwokyi yi ewoma
ikye odi mi odzɛ nɛni.

7Ngwi a gbɔdzɛ kpakpa nɛ, iPyita kyɛɛ unto si gbɔdzɛ yi ama gbɛɛ, <<Emi
ongwunani, ema ye dafi mi onɔ ama nyɛma Imgbasho dulu ani mi idzidzɛ
ema ogbɔ Esɔ Osuse mi ondu mgbi ani ni Udzengye fwo di noyɛyɛmani.

8 Imgbasho n ye itukwu mgbi inggisɛ duu ma, tso gbɛɛ di ongwu gbɛ
Udzengye mi okye Onodzi Osaan nu ma, yɛyɛ dafi o kyɔ yi eyi nɛni.

9O tso idzidza mgbi eyi yi ama ba, lubana o salu ma itukwu yɛɛ saan
ikyekyɛ a noyɛyɛ.

10Nghama, kyɔsinɛ ngwi ema le fya ombadi Imgbasho mi okye okye
egyeegyɛ ngwi eyi naadi emi otseyi yagba okye ye ba kye dɔ engwafɔ ikye?

11 Ei! Eyi noyɛyɛ gbɛɛ li mi elela mgbi Otsɛmgbi eyi iYesu ngwi a dulu
eyi tɔ, dafi ama kpaa a dulu ma tɔ nani.>>

12Okwakye na duu zumyɛ le gadɔmbi iPol bɛyi iBanabasi dafi a le nya
ma odzɛ ungwɔ ama okwulewo bɛyi ambɛ ama ngwi Imgbasho kyɔ yi
Udzengye nyɛmbi ama mani.

13Onɔ ngwi a ngyɛ nɛ, iJɛnsi gbɔdzɛ tɔ gbɛɛ: <<Engwunani, gadɔmbi ani
na.

14 ISaimɔn tsuutsa nya eyi dafi mi ababɔma Imgbasho tso oweka mgban
mi odulu Udzengye angbeka nu ma yɛɛ emidan mani.

15 Elodzɛmgbi ama ogbɛɛsɛ kpaa kwokyi yi ungwɔnɛ, dafi a lɔmi Afɛ
mani gbɛɛ:
16 << <Ni ungwɔnɛ nyɛ ani ka yidɔ

di yile esutɔmgbi iDevedi sisɛ.
Ikpishi mgban ani ka yilen mbɛ,

dika non dzɛmi odzɛɛdzɛmgban,
17 adzi ni inggisɛ owamyɛ ama nsisi duu pita Otsɛ,

bɛyi Udzengye ama ndzɛ yi
iyi mgbi ani duu,

li ngha ngwi Otsɛ nkyungwɔ
ntonɛnɛ gbɔ aali>

18 ungwɔna a teyi yen mi owita-wita
mgbi ɛsɛmajo.

19 <<Nghanɛ, ani le ngyɛlu gbɛɛ, ni eyi ka non yɛɛ okye mbi Udzengye
ama nle kyata luba mbi Imgbasho ba.

20 Tatase ni eyi lɔma afɛ, nya ma nu ma dulu abɔmi ungwogye ngwi a
kye fifɛ nu angwula, mi amah idza, mi mmbwɛmmbwaba ngwi a tsili-tsili
ma onbukwɔ bɛyi mi ali eyi duu.

21 Lubana a gbɔ ola mgbi iMose mi ali ogalu onɔ kɛ di gbɔn mi imbe
okwakye mgbi emi iJuda ali egbe otonyewo duu.>>
Okwakye lɔ afɛ mbi Udzengye
ama onoyɛyɛ

22 Ta ama ogbikye iYesu yi engyukwo, bɛyi okwakye mgbi emi iKrestu
olɔlɔ duu, bwondu dulu emidama angbeka di dɔma esɔ lu Antiɔku yi iPol
bɛyi iBanabasi. A dulu iJuda (ngwi a li kwun gbɛɛ iBasaba) bɛyi iSaila,
inggisɛ efa ntonɛ a nu ma mmwɛ kpaakpaa mi idzidzɛmgbi ama onoyɛyɛ.

23A kye afɛ ntonɛ dɔma esɔ a lɔmi ele gbɛɛ:
Ama ogbikye iYesu yi engyukwo, bɛyi emi engwunema, dɛsɔ angba mbi
ema Udzengye emi engwuneeyi mi Antiɔku, iSiria, bɛyi iSilisia.

24 Eyi fwo gbɛɛ angbeka mbi eyi tɔmi oye-ye mgbi eyi ba di nu ema
okakewo, nu ema isɔmi itukwu mi odzɛ ngwi a gbɔmani.

25Nghanɛ eyi duu gbela odulu inggisɛ angbeka yi emi okeyi ingblimɔ
iBanabasi yi iPol di dɔma esɔmbi ema.

26 Inggisɛ ntonɛ kye oshishe mgbi ama lasɛmi ikye iyi mgbi Otsɛmgbi
eyi iYesu iKrestu.

27Nghawanɛ eyi le dɔ iJuda yi iSaila esɔ nu ma ka kyɔ obwɛndɛ ongwi
ondu mi ungwɔ ngwi eyi le lɔ ntonɛni.

28 I kpa Onodzi Osaan bɛyi eyi ombwo ema okye ngha ungwɔ ntonɛ
ba, sede li ama ndzɛ kyɛmɛ-kyɛmɛ nɛni.

29 Ema ka gye ungwogye ngwi a kye fifɛ nu angwula ba, ungwɔ eyeeyi
ba, ema dika gye mmbwɛmmbwaba ngwi a tsili-tsili ma onbukwɔ ba, di
dulu abɔmi amah idza. Kini ema kyungwɔ ntonɛ bayɔ, li ayin seali.
Kɛ saan na.

30 Inggisɛ ntona kyɛɛ okyɛɛ lu Antiɔku, ka kwu emi iKrestu kwakye
mbonyi kye afɛma nu ma.

31 Inggisɛ ntona gbɔ afɛ nani ewo di shɛta loma ikyesinɛ li esɔ okwu ma
ɛwɛwo.

32 IJuda yi iSaila, ama abuoma li oyegbɔ, a gbɔdzɛ kpakpa okwu ama
onoyɛyɛ ntona ɛwɛwo di yile ma dzɛ ofɛ.

33Ngwi a kye egbe gwee mi ele nɛ, ama onoyɛyɛ ntona wo ma ofɛmi iyu
nu ma yidɔ lu ka tu ama ndɔma esɔmani.

34 (Nghaduukpaa iSaila yɔ i kpan odzɛ imbe nani.)*
35Kpaa iPol bɛyi iBanabasi tila dzɛ Antiɔku, nɛ ama bɛyi inggisɛ angbeka

kwuba tso diyɛ gbeesɔmgbi Otsɛmi ele.
IPol gha yi iBanabasi

36 I wa la gwee nɛ iPol gbɔ yi iBanabasi gbɛɛ, <<Ba ni eyi yɛ ka kpadi emi
ongwuneyi mi ali igeli ngwi eyi gbeesɔmgbi Otsɛmi ele duu, di di dafi a le
kyɔmani.>>

37 I mina iBanabasi okye iJɔn, ngwu a di li kwun gbɛɛ iMaki na, wafɔ yi
ama,

38 kpaa iPol tsɛwɛ gbɛɛ li ayin ba okyon wafɔ yi ama, ikyesinɛ o tse
dzamata mi iPamfyilia di nya okyidɔ yi ama.

39A dzɛ yi angwodzɛ fyumfye kpakpa yi ewoma nɛman a gha okyɛɛ.
IBanabasi kyelu iMaki fooye lu iSapru,

40 nghaduu iPol dulu iSaila lu yan, ngwi a le lu nɛ, ama onoyɛyɛ kye ma
wokɛ iwulu abɔmgbi Otsɛ.

* 15:34 15:34 Afɛ angbeka dzɛ yi ambulu nɛ ba

41O kyikyɛ kpatsɛ iSiria bɛyi iSilisia, le fyi okwakye mgbi emi iKrestu
mfye itukwu.

16
Agaba mgbi iPol ongwu fan

1 IPol bɛyi iSaila kɛ iDebe, a di nyɛ kɛ iListra, imbe ngwi inggisɛ onoyɛyɛ
ngwu a li kwun di iTimoti dzɛ, Onɔn li emi iJuda di noyɛyɛ. Nghaduu otsɔn
li emi iGriki.

2Ama onoyɛyɛmi iListra bɛyi iKonu duu gbɔdzɛ osuse ikpewo iTimoti.
3Nghanɛ i mina iPol okyon wafɔ kɛ agaba yan, ikyenghanɛ o kyan ikyɛ

ikye mgbi emi iJuda ama nto imbe na mani, ikyena ama duu ye gbɛɛ otsɔn
li emi iGriki.

4Ngwi a le dzagaba mi igeli igeli kyɛ nɛ, a kye ewodzɛ ngwi ama ogbikye
iYesu bɛyi engyukwo emi iJerosalin kye bwalu ma, gbɔ nya inggisɛ ntona
ikyegbɛɛ nu ma sunu mi ele.

5Nghanɛ ozu okwakye mgbi emi iKrestu duu fyumfye kpakpa mi oyɛyɛ
onuunu dile mbwoombwo mi mmbwo mgbi ama alegbe-alegbe.
Ela okwuukwu mi iMasidonia

6Akpe oka nɛ iPol bɛyi emidan dzagaba nyɛ iFrijia bɛyi iGalatia, ikyena
Onodzi Osaan nya ma gbɛɛ nu ma ka yama gbeesɔmi ayɛsɛmgbi Asia ba.

7Ngwi a wa to otsee iMisia nɛ, i mina ma okaka iBitinia, nghaduu
Onodzi mgbi iYesu nu ma ofɛ nu ma kaka ba.

8Nghanɛ ta a si wikye nyɛ ongwi iMisia lu iTroa.
9Mi otu na iPol si di inɛ odiidi. O di ongyulɔmi iMasidonia, le tɛkyɛ yan

gbɛɛ, <<Ba iMasidonia wa ya eyi abɔ.>>
10Ngwi iPol di inɛ odiidi nyɛ nɛ, eyi si wewo akponyi lu iMasidonia.

ikyekyɛ eyi kyi kye gbɛɛ, Imgbasho kwu eyi ela gbɛɛ ni eyi ka gbɔ Esɔ
Osuse nya ma mi imbe nani.
ILedia mi iFyilipi noyɛyɛ mbi iYesu

11 Eyi kaka uwaa mi iTroa dzɛkyo dɔkɛ ibu iSamotre, tegblifan nɛ eyi
bɛsɛmi iNiapoli.

12Mi imbe na eyi lu iFyilipi, ogalu ongwi ababɔmi agwɔ iMasidonia
nbyidzɛ abumfye mgbi iRoma nani; eyi la imbe na egbe ibyibyi.

13Mi egbe otonyewo nɛ, eyi tasɛ dzita onufɛ ogalu lu ondekyoo, imbe
ngwi eyi tsɛwɛ gbɛɛ emi iJuda ka kwakye le bibɔmani. Eyi sisɛ di wita
ogbɔdzɛ yi engyaa angbeka ama nkwakye mi imbe na mani.

14Onyi mi idzidzɛma nle fwo eyi ma li iLedia mi iTyatira, o li gbe
angwuto ondlɛndlɛ gya. O li sunu Imgbasho, nɛ Otsɛ Imgbasho kwulun
itukwu non gbela odzɛ ngwi iPol le gbɔmani.

15Ngwi a kyɔn iBatisima bɛyi emidan duu nɛ, o bɔ eyi gbɛɛ ni eyi ba
udan. O gbɛɛ, <<Ni ema kye ani gbɛɛ ani noyɛyɛmbi Otsɛ yɔ, ba wa la udɛ
ani na.>> O biibɛ yi eyi, ta eyi si kɛ.
IPol bɛyi iSaila mi obawi

16 Egbe oka ngwi eyi le kɛ imbe obibɔ nɛ, eyi kpatsɛ yi ongwongyaa ofyɛɛ
ngwu esɛ dɔn ikye di li ongye ogbɛɛsɛ. O li tseefa kwo awuya kpakpa nu
emi otsidɔn.

17Ongwongyaa nɛ kyɛdɔ iPol yi eyi le kwu-ela gbɛɛ, <<Inggisɛ ntonɛ li
engbidɔmgbi Imgbasho onghaangha, a le nya ema ofɛ ngwi ema ka watɔ
mani.>>

18O kiyayi ogbɔdzɛ nɛ alegbe-alegbe, nghataa itukwu wa wulu iPol man
o kyata nya onodzi obube nwodzɛmbon na gbɛɛ, <<N wo abu ola mi iyi
mgbi iYesu iKrestu tasɛmbon!>> Onodzi na si tɔ dzanta mi onɔ nani.

19Ngwi emi otsidɔ ofyɛɛ na difwi gbɛɛ ofɛ otu awuya mgbi ama tukwu
nɛ, a si kpakli iPol yi iSaila kwo ma kpɛɛkpɛɛ lu ifyidu ka wo emi mfye abɔ.

20A gbe ma ba mbi ama ogbiikwɔ wa gbɛɛ, <<Engyulɔ ntonɛ li emi iJuda,
a le ba yi okakewo mi igeli mgbi eyi kpakpa.

21A tole tso aletɔ nli ayin ba mbi eyi emi iRoma.>>
22 Ibyi si yaokɛ okyɔ eye yi iPol bɛyi iSaila, ama ogbiikwɔ kyi nghalu ma

angwuto di noola gbɛɛ nu ma gbo ma ibe.
23Ngwi a gbo ma ibe saan nɛ, a gbe ma wokɛ obawi. A si wo ongye

ongyoongyo na ola gbɛɛ no ngyo ma saan.
24Ngwi a woola nghanɛ, inggisɛ ongyo obawi na si gbe ma wokɛmi

idzidzɛ obawi di ta ma itse mi afɔ.
25Mi idzidzɛ otu nɛ, iPol bɛyi iSaila tole bibɔ dile shashi mbi Imgbasho.

Inggisɛ angbeka mi ifu obawi tole fwo ma dafi a le shashi mani. 26Ntunto
nɛ, ikpɛsɛ suusu kpakpa man itozu mgbi obawi suusu. Onufɛ obawi duu
kwulu akponyi, ta itse ngwi a ta ama nwoto obawi duu shɛ.

27Ngwi inggisɛ ongyo obawi wa gbokyato nɛta, o dili onufɛ obawi tsatsa
lato asisa, o si kye ngwalu okwusunkli mgban ikye ongwɔ ewon, ikyekyɛ o
tsɛwɛ gbɛɛ emi obawi duu tse lu.

28Hininɛ iPol fan ela gbɛɛ, <<Ka yama ngwɔ ewoo ba! Eyi duu ka todzɛ
aana!>>

29Ongye ongyo obawi kwu ela ola si maama lu ifun ka gbɛsɛ lakiyayi
iPol bɛyi iSaila le shi adagba gbagbaagba.

30O gbe ma tasɛ wa byi ma gbɛɛ, <<Engyukwo, li ekyɛ n ka kyɔ
kyɛmɛ-kyɛmɛ se n ka watɔ?>>

31A nyan gbɛɛ, <<Nu oyɛyɛmbi Otsɛ iYesu ta abu ka tu owatɔ-watɔ bɛyi
udɛmgbi abu duu.>>

32Nɛta a si gbɔ elodzɛmgbi Otsɛ iYesu nyan bɛyi ama nto udan duu.
33Ngwi ka li otu mani, inggisɛ ongyo obawi na gbe ma ka sa ma ifwa mi

ewo tsatsadu; ntunto mata a si kyɔn iBatisima bɛyi emidan duu.
34 Inggisɛ ongyo obawi na gbe ma tɔ luba udɛmgban wa nu ma

ungwogye, o mbwo yi atsa, ikyekyɛ o yɛɛ owa noyɛyɛmbi Imgbasho,
ongwu yi etɔmgban duu.

35Ngwi egbe wa fa nɛ, ama ogbiikwɔ dɔ obaka mgbi ama esɔmbi inggisɛ
ongyo obawi na gbɛɛ: <<Nu inggisɛ ntona ofɛ nu ma lu.>>

36 Inggisɛ ngyo obawi nɛ si nya iPol gbɛɛ, <<Ama ogbiikwɔ ntona dɛsɔ
gbɛɛ ni a dzita abu bɛyi iSaila. Onɛnɛ ema ka lu. Lu mi iyu na.>>

37Nghaduu iPol nya obaka ntona gbɛɛ: <<A gbo eyi ibe mi ododa ikwɔ
kpaa a yama fwo eyi ba, dafi eyi li emi iRoma nɛ kpaa a di gbe eyi wo
obawi. Nghama onɛnɛ a mina odzita eyi ni eyi lu ngha mgbanta imimaa?
N fwa! Nya nu ma ba abuoma wa dulu eyi tasɛ.>>

38Obaka ntonɛ si yɛ lu ka nya ama ogbiikwɔ ntona ngha, dafi a ka fwo
gbɛɛ iPol yi iSaila li emi iRoma nɛ, imio wo ma.

39A lukwu ma kɛ obawi ka nu ma aba ogyeegye. A gbe ma tasɛ wa tɛkyɛ
nu ma gbɛɛ nu ma lu dzita ogalu mgbi ama.

40Nghaduu iPol bɛyi iSaila yidɔ luba udɛ iLedia, mmana a wa tu ama
onoyɛyɛ angbeka, a di kwu ma ɛwɛ wo duuse a kwa lu dzita igeli nani.

17
IPol gbeesɔ mi iTesalonika

1Ngwi iPol bɛyi emi okan dzagaba ka nyɛ ongwi Amfipoli yi Apolonia
nɛ, a wa to iTesalonika, imbe na ozu okwakye mgbi emi iJuda dzɛ efu.

2Dafi iPol teyi li kyɔmani, o ka kaka ozu okwakye mgbi emi iJuda, man
si kponya yi ama mi Afɛmi egbe otonyewo nghi eta,

3 le nu ma osa diyɛ le tso ma ambɛ gbɛɛ iMedzaya ma ka gyadzɛ kyɛmɛ
di kyɛɛmi ikwongye. O gbɛɛ, <<IYesu ngwu ani le gbɔdzan nya ema nɛ li
iMedzaya mani.>>

4 Emi iJuda angbeka noyɛyɛ di yɛɛ ama okyɛdɔ iPol bɛyi iSaila, dafi emi
iGriki ibyibyi ama omio Imgbasho bɛyi engyaa imɔ angbeka kwuba kpaa
kyɔmani.

5Nghaduu emi iJuda angbeka kyoofu, nghanɛ a kwu ama ondeye
angbeka kwakye mi ifyidu, a yɛɛ ondu onyi man si wita eye mi ogalu nani.
A tsinya ka kaka udɛ iJasɔn le pita iPol bɛyi iSaila ikye okye ma luba esɛ
wa nu ibyi inggisɛ.

6Dafi a yama tu ma mi imbe na ba nɛ, a si kwo iJasɔn yi ama onoyɛyɛ
angbeka gbe ma kɛmbi engyukwo emi igeli, le kwu-ela gbɛɛ: <<Inggisɛ
ama nle nu okakewo kpatsɛ ɛsɛ duu nɛ, bato mmɛnɛ onɛnɛni,

7ma iJasɔn gbɛma kaka udɛmgban. Ama duu tole foola ngwi iSidza wo,
a tole gbɛɛ utɔ oka dzɛ ngwu a li kwun di iYesu.>>

8Ngwi a fwo odzɛ nɛ ngha nɛ, igeli duu yɛɛ yaaya.
9 Ta a nu iJasɔn bɛyi angbeka ntona kpaa udza ogbɛ-abɔ se nu ma lu.

IPol bɛyi iSaila mi iBɛria
10Mi otu na ama onoyɛyɛ kye iPol bɛyi iSaila dɛsɔ lu iBɛria. Ngwi a ka to

imbe na nɛ, a kaka ozu okwakye mgbi emi iJuda.
11 Emi iBɛria dzɛ yi ali osuse ngha emi iTesalonika, lubana a gbɛ esɔ na

yi atsa kpakpa dile kya mi Afɛ alegbe-alegbe ikye odi ni odzɛ ngwi iPol gbɔ
na li otsitsi yɔ.

12 Emi iJuda ibyibyi noyɛyɛ, dafi ibyi engyaa imɔ emi iGriki bɛyi engyulɔ
kpaa kyɔ nani.

13Nghaduu ngwi emi iJuda angbeka mi iTesalonika kwambɛ gbɛɛ iPol le
gbɔ elodzɛ Imgbasho mi iBɛria nɛ, a lɔ kɛ imbe na ka teeye.

14Nɛ ama onoyɛyɛ byakpa kye iPol dɛsɔ lu ondiiga, kpaa iSaila bɛyi
iTimoti tila mi iBɛria.

15Ama nwafɔ bɛyi iPol ntona tawon nghataa kɛ Atɛn, nɛ a si yidɔ lu
iBɛria yi esɔmbi iSaila bɛyi iTimoti gbɛɛ nu ma vla-vla ka tun.

IPol gbeesɔ mi Atɛn
16Ngwi iPol kale dzɛgiyi ma mi Atɛn nɛ, eka kwowina lon kpakpa mi

ikye angwula ama ngbiimbe mi ifu ogalu nani.
17Nghanɛ o li kponya yi emi iJuda bɛyi emi iGriki ama omio Imgbasho

mi ozu okwakye mgbi emi iJuda, bɛyi inggisɛ ama ngwu o tu ma mi ifyidu
kpaa alegbe-alegbe.

18 IPol kaka angwɛ ota-ta yi obyi etsetse angbeka ngwu a li kwu ma gbɛɛ
Epikuria yi iStɔki a li inggisɛ ama otsɛwodzɛ kpakpa. Angbeka mi ele byita
gbɛɛ, <<Li ali odzɛ ngwi inggisɛ ntso gbɛɛ ongwu ye ngha duu nɛ le mina
ogbɔ?>> Angbeka gbɛɛ, <<Dzɛ dafi o le gbɔdzɛ Imgbasho ongwi anengye
mani.>> A gbɔdzɛ nɛ ngha ikyekyɛ iPol le gbɔ Esɔ Osuse mi odzɛmgbi
iYesu bɛyi okyɛɛ-kyɛɛmgban mi ikwu.

19Nɛ a kyon kɛ okwakye mgbi Ariopagu, mmana ma a byun gbɛɛ, <<Ni
eyi ye li ali otsootso ofufɛ ngwi abu le tso kyɛ dɛn?

20Abu le kye odzɛ angbeka ama nfyi eyi mfye ofwoofwo kpakpa ba,
nghanɛ eyi mina oye itan.>>

21 (Emi Atɛn yi ingyoga mgbi ama ngwu lato yi ama duu, li kye onɔ okyɔ
nkonyonyi wuba, kpaa a li le gbɔdzɛ di gadɔmi odzɛ ama ofufɛ.)

22Nɛta iPol kyato dzɛkiyayi okwakye mgbi emi Ariopago si gbɛɛ: <<Ema
emi Atɛn! N difwi gbɛɛ ema li sunu Imgbasho angbeka saan mi ali itɔ ofɛ
duu.

23 Ikyena n kyikyɛ wodi agwɔmgbi ema, n di ungwɔ ama ngwi ema le
sunu ma mani, n di iwashi oka a lɔ ungwɔmi efu gbɛɛ; IKYENGHANɛ UNGWɔ
NGWI EMA TOLE SUNUN DAFI IMGBASHO NGWU A YEN BA NA, n ka gbɔdzan nya
ema.

24 <<Imgbasho nɛ li ongwu ta ɛsɛ bɛyi alungwɔ ama nto efu duu na, li
Otsɛmgbi esho yi esɛ, o li yama la ozu ngwi a mbɛmi abɔ ba.

25O mina unkonyi mi abɔmgbi inggisɛ owamyɛ ba, ikyekyɛ i won yi
unka ba, lubana li ongwu abuon li nu ali inggisɛ oshishe yi mmyɛ bɛyi
ungwɔ angbeka duu aali.

26 Ikpewo inggisɛ onyi Imgbasho ta inggisɛ ama nto ɛsɛ tsatsadu,
ikyegbɛɛ ɛsɛ duu no li mgbi ama; li ongwu di kye onɔ dzɛ ali inggisɛ duu
bɛyi imbe ngwi a ka dzɛ yɛyɛmani.

27 Imgbasho kyungwɔnɛ ngha ikye ni inggisɛ ye ongwu, pita ongwu di tu
ongwu, nghaduu o dzɛmbotunto yi eyi ba.

28 <Lubana li mbon ngwi eyi dzɛ oshishe di li kyikyɛ kyɛ di dzɛmi
odzɛɛdzɛmgbi eyi.> Dafi ama olɔ ungwɔmgbi abu angbeka gbɔmani gbɛɛ,
<Eyi li etɔmgban.>

29 <<Nghanɛ dafi eyi li etɔmgbi Imgbasho nɛ, ni eyi ka tsɛwɛ gbɛɛ
odzɛɛdzɛmgban dzɛ dafi abashi naadi iyudza onzundzɛ okwɔkwɔ hona
ikwutsɛ naadi ungwɔ okpaakpa ngwi inggisɛ kpa mi ozoyeye mgban ba.

30 Tugbe ma Imgbasho kye adɔ onghaangha itɔ nɛ wuuta ba, kpaa onɛnɛ
yɔ o woola gbɛɛ ni ali inggisɛmi ali imbe duu kyatitukwu mi ofɛ obube
mgbi ama.

31 Lubana o kye egbe dzɛ ngwi o ka wa fwo ɛsɛ duu ikwɔmi otsitsi mi
abɔmgbi iYesu ngwu o tsekise dulu nani. Imgbasho tsekise tso obwɛndɛ
nɛmbi ali inggisɛ duu mi okyile iYesu mi ikwu.>>

32Onɔ ngwi a fwo iPol gbɔdzɛmgbi okyɛɛ-kyɛɛmi ikwu nɛ, angbeka
shan isha, kpaa angbeka gbɛɛ, <<I mina eyi odi fwo abu mi itɔdzɛ nɛ
onoka.>>

33Ngwi a gbɔdzɛ nɛmata, iPol si lu dzata okwakye.
34Nghaduu inggisɛ angbeka gbela kyɛdɔ iPol di yɛɛ ama onoyɛyɛ. Onyi

mi idzidzɛmgbi ama li iDiɔnasu, inggisɛmi okwakye mgbi Ariopago, bɛyi
iwata ngwu iyin di iDamari bɛyi angbeka kwuba.

18
IPol kɛ iKorinti

1Ngwi ungwɔnɛ nyɛ nɛ, iPol dzita Atɛn lu iKorinti.
2 Li mmana ngwi o tu inggisɛ iJuda ngwu a li kwu iyin di Akwila, o li

inggisɛmi iPontu, o kwa kyɛmi Itali yi owan iPrisila onɔ kɛ waba, ikyekyɛ
utɔ iKladiɔsu woola gbɛɛ emi iJuda duu nu ma dzita iRoma. Nɛ iPol si kɛ
oka di ma,

3ma ikyegbɛɛ ongwu kpaa li inggisɛ otuo opo dafi ama kpaa li tuo nɛ, o
tila dzɛ le kyidɔ yi ama.

4Alegbe otonyewo duu o li ka kaka ozu okwakye mgbi emi iJuda, le fya
ikye ni ongwu kyata emi iJuda bɛyi emi iGriki itukwu.

5Onɔ ngwi iSaila bɛyi iTimoti yidɔmi iMasidonia nɛ, iPol kyelu onɔ
mgban duu nu mi esɔ ogbɔɔgbɔ di kyɔ obwɛndɛmbi emi iJuda gbɛɛ,
<<IYesu li iMedzaya mani.

6Kpaa ngwi emi iJuda gbela yi iPol wuba yidɔ le fyan ito nɛ, o gbo
angwuto mgban otso ma gbɛɛ di a le tangwɛ Imgbasho di nya ma gbɛɛ,
<<Eyi mgbi ema no dikye ema! Ani yɔ, ani kyidɔmgbi ani saan. Wita
onɛnɛ lu iyayi n le lu ka gbeesɔ nya Udzengye.>>

7Nɛ iPol si dzita ozu okwakye mgbi emi iJuda lu udɛ nwatse dɔn mani,
udɛ iTaitusu iJɔstusu ongwu nli Udzengye li sunu Imgbasho nani.

8 IKrispu, ongyukwo mi ozu okwakye mgbi emi iJuda, bɛyi etɔmgban
olɔlɔ duu noyɛyɛmbi Otsɛ iYesu; bɛyi emi iKorinti gwuba ama nfwo iPol
noyɛyɛ a di kyɔma iBatisima.

9Otu oka ma, Otsɛ iYesu gbɔdzɛ yi iPol mi inɛ odiidi gbɛɛ, <<Ka yama wo
imio ba; kiyayi ogbɔɔgbɔ, dika tukwondu ba.

10 Ikyesinɛ n dzɛ bɛyi abu, ma inggisɛ onyonyi ka yama dzɛ abu wo di
kyɔ abu ibli ba, ikyekyɛ ani to yi inggisɛ kwuba mi ogalu nɛni.>>

11Nghanɛ iPol la imbe na onova onyi yi ofyia egyin le tso ma elodzɛ
Imgbasho.

12Nghaduu onɔ ngwi iGalio gye iGɔna mgbi Akaya ma, emi iJuda dzɛ
iPol wo bwan kyon lu opiikwɔ.

13A gbɛɛ, <<Ongyulɔ nɛ, le fya okyata inggisɛ nu ma sunu Imgbasho mi
ofɛ ngwi ola mgbi eyi gbela ba.>>

14Ngwi iPol kwa wewo ogbɔdzɛ nɛ, iGalio nya emi iJuda gbɛɛ, <<Ni ema
emi iJuda kile kwondukwɔmi ungwɔ obube hona alobube ntimbi kpakpa
yɔ, n kika yagba kyungwɔmi efu.

15Kpaa ngwi i yɛɛ angwodzɛmi ikye odzɛ ogbɔɔgbɔ yi iyi, bɛyi ola mgbi
ema nɛ, yile odzɛmgbi ema mɛ abuema na. N ka yama wo abɔmi itɔ
ntona ba.>>

16Nɛman o lɔma onya tasɛmi ozu ikwɔ.
17 Ta ama duu kpakli iSɔstɛnɛ nkye ozu okwakye mgbi emi iJuda teyi

mani di gbon mi iyayi opiikwɔ. Nghaduu iGalio gbinɛ ngwuta i kakan ewo
ba.
IPol yidɔ lu Antiɔku mi iSiria

18 IPol la iKorinti egbe ibyibyi. Ta o dzita ama onoyɛyɛ, kye ikye dɔ onyɛ
ongwi eni lu iSiria. O wafɔ yi iPrisila yi oban Akwila. Duuse non lu yɔ, o
nyɛ wulɔ otu mi iSɛnkria, ikye ombwo ondu odzɛɛdzɛ ngwi o dzɛmani.

19A ka kaka Efesu, man iPol dzita iPrisila bɛyi Akwila. Ongwu abɔn
kaka ozu okwakye mgbi emi iJuda ka kponya yi ama.

20Ngwi a nyan gbɛɛ no la yi ama kpakpa nɛ, o fwa.
21Ngwi o ka lu nɛ, o zondu gbɛɛ, <<N ka yidɔ ba mbi ema, ni li oweka

mgbi Imgbasho yɔ.>> Nɛta o si kaka uwaa lu dzata Efesu.
22Ngwi o kaka iSisiria nɛ, o ka ta emi iKrestu angba di nyɛ lu Antiɔku.
23Dafi o la Antiɔku kye egbe gwee nɛ, iPol kyato mi imbe na dzagaba kɛ

imbe idzidza-dzidza kpatsɛ ayɛsɛ iGalatia bɛyi iFrijia, le kwu ama onoyɛyɛ
ɛwɛ wo.
Apolo wita idɔ mgban

24Nghanɛ inggisɛ iJuda ngwu iyin di Apolo, ngwu a mban mi ogalu
Alekdzandra ba Efesu. O li ongyulɔ ngwu kpayi afɛ, di dzɛ yi ozoyeye mgbi
Ibyibyilo saan.

25A tson Ofɛmgbi Otsɛ, ngwi o le fu mi onodzi nɛ, o gbɔdzɛ di tso odzɛ
mgbi iYesu mi itukwu onyi, nghaduu o ye odzɛ iBatisima mgbi iJɔn kyoon
ta.

26O si wita odzɛ ogbɔɔgbɔ yi abɔ otsigɛgɛmi ozu okwakye mgbi emi
iJuda. Ngwi iPrisila bɛyi Akwila fwon nɛ, a kyon lu udɛ ama ka nun osa mi
Ofɛmgbi Otsɛ saan.

27Onɔ ngwi i wa wo Apolo okɛ Akaya nɛ, ama onoyɛyɛ fyonmfye
itukwu, di lɔ afɛmbi ama okyɛdɔmi imbe na gbɛɛ nu ma gban abɔ efa.
Okakaakaka mgban ma, o dzɛ yi abɔ oyaaya mbi ama Imgbasho nu ma
noyɛyɛmi elela mgban mani.

28 Ikyena o tangwodzɛ yi emi iJuda kpɔklɔɔ di ngha ma mi ododa, tso ma
ambɛmi Afɛ saan gbɛɛ iYesu li iMedzaya.

19
Agaba mgbi iPol ongwu ta

1Ngwi Apolo ka dzɛ iKorinti nɛ, iPol nyɛ ongwi afɛɛsɛ wa kaka Efesu.
Mmanana o tu ama onoyɛyɛ angbeka

2 di byi ma gbɛɛ, <<Ema gbɛ Onodzi Osaan onɔ ngwi ema noyɛyɛma
wɛ?>>
A gbɛɛ, <<Ei, eyi fwo kpaa gbɛɛ Onodzi Osaan dzɛma ba.>>
3Nɛ iPol byi ma gbɛɛ, <<Nghama li ali itɔ iBatisima ngwi a kyɔ ema?>>
A nu uka gbɛɛ, <<IBatisima mgbi iJɔn.>>
4 IPol si gbɔgbɛɛ, <<IBatisima mgbi iJɔn li iBatisima itukwu okyata-kyata.

IJɔn nya inggisɛ ntona gbɛɛ nu ma noyɛyɛmbi ongwu nka wa ba mi iyikpa
ongwu mani, li iYesu waali.>>

5Ngwi a fwo odzɛ nɛ nɛ, a kyɔma iBatisima mi iyi mgbi Otsɛ iYesu.
6Dafi iPol kye abɔ dɔma ikye nɛ, Onodzi Osaan kaka mboma, a si gbɔ

ondudzɛ angbeka di yegbɔ.
7Mmbwo mgbi ama duu mɛ iwyodefa.
8 IPol kaka ozu okwakye mgbi emi iJuda di gbɔdzɛ yi ama mi ododa

nghataa ofyia eta, le tangwodzɛ di biibɛ yi ama mi ikye odzɛ esutɔmgbi
Imgbasho.

9Nghaduu angbeka mi ifu ma fyumfye ikye di fwa onoyɛyɛ, di kwu Ofɛ
mgbi Otsɛ fyito mi ododa. Nɛ iPol dzita ma di kyi gbelu ama onoyɛyɛ
ntona wafɔ biyan lu kale tso ma alegbe mi ozu otsuungwɔmgbi iTiranu.

10Ungwɔnɛ kiyayi mɛ onova efa, nghataa emi iJuda bɛyi emi iGriki ama
nto ayɛsɛmgbi Asia duu fwo elodzɛmgbi Otsɛ.

11 Imgbasho nyɛ ikpewo iPol kyungwɔ ama okwulewo,
12Nghanɛ gbaka ayangwuto ofwɔ inɛ bɛyi ishisha angwuto ngwi a kye

gbo iPol ewo kpaa, ni a kye kɛ ni emi ootse kye abɔ gbo efu ootse mgbi
ama li ngyɛ onodzi ibwubwe kpaa li tɔ dzamata.

13 Emi iJuda angbeka ama ntole gaaga tsili kyɛ le lɔ onodzi ibwubwe
onya, a fya okwu mi iyi mgbi Otsɛ iYesu mi ikye ama ngwu esɛ dɔma ikye
gbɛɛ ni esɛ tɔ lu. A le gbɔgbɛɛ, <<Mi iyi iYesu, ongwu iPol li le gbeesɔ
mgban na, tasɛ lu na.>>

14 Emi ongwɛ iSkeva, ongyukwo inggisɛ ofifɛmgbi emi iJuda, nghi
egyafa, tole kyungwɔnɛni.

15 Egbe oka nɛ onodzi ibwubwe nu ma uka gbɛɛ, <<iYesu ani yen, iPol
kpaa ani ye odzan, nghama ema li ele?>>

16Nghanɛ inggisɛ ndzɛ yi onodzi obube bulu gyɛma di ngha ma yi mfye.
O sulu ma onikyibe, a si tsinya dzata udɛmgban ibiba yi eyi mi ewo.

17Onɔ ngwi emi iJuda bɛyi emi iGriki nto Efesu wa ye ungwɔnɛ nɛ, imio
wo ma, ta iyi mgbi Otsɛ iYesu si gye mmwɛ kpakpa.

18 Ibyi inggisɛ ama nnoyɛyɛ tɔ ba mi ododa wa fwi ali ibwubwe ngwi
ama kyɔmani.

19 Inggisɛ ibyibyi ama okyɔ obudei, gbe afɛ ofulu-fulu mgbi ama kwakye
gbe toola mi inɛ ibyi inggisɛ. Ngwi a kyi gbɔlu mmya mgbi umbwo afɛ
ntona nɛ, i mɛ iDracama idubu ngwusefa dɔn iwyo.*

20Mi itɔ ofɛ nɛ elodzɛmgbi Otsɛ gbɔfwɛ di nghao fyumfye.
21Ngwi ungwɔ ntonɛ duu kyɔ nyɛ nɛ, iPol wewo olu iJerosalin, o nyɛ

ongwi iMasidonia bɛyi Acaya. O gbɛɛ, <<Ni ani ka kaka iJerosalin yɔ, n ka
kɛ iRoma kpaa kyɛmɛ-kyɛmɛ.>>

22O dɔ ama okyidɔ biyan nghi efa, iTimoti bɛyi Erastu, kɛ iMasidonia,
ongwu yɔ tila dzɛmi ayɛsɛmgbi Asia ongwonɔ gwee se.
Onɔgbɛ tɔ mi Efesu

23Mi itɔnɔ na onikyeeye gbokyɛɛmi ikye Ofɛmgbi Otsɛ iYesu.
24 Inggisɛ onda iyudza onzundzɛ okwɔkwɔ, iyin gbɛɛ iDemetriɔ, li ongwu

mɛ ozoka Atemi, ungwɔnɛ li nu ma awuya ongyɛɛngyɛ ba, li mmya
ongbungbɛ ba mbi ama onduufa.

25O kwu ama onduufa kwakye, bɛyi ama ndzɛmi itɔ ofɛ idɔ pita li
ungwonyi mani, si gbɛɛ: <<Engyulɔ, ema ye li mi idabɔ nɛ ngwi eyi li tu
aludu mgbi eyi.

26 Ema di diyɛ fwo, dafi iPol biibɛ yi ibyi inggisɛmi Efesu mmɛnɛni wo
ma ɛndɛ, sisi gwee ki li ayɛsɛmgbi Asia duu. O gbɛɛ Imgbasho ama ngwu
inggisɛmɛma mɛɛmɛmi abɔ ntonɛ duu, a yama li Imgbasho ba dududu.

27Odzɛ obube dzɛ ana, yama li idabɔmgbi eyi nɛta ngwi iyi mgban
osuse ka byulu ba, kpaa ozoka mgbi imgbasho ongyaa oshewo Atemi kpaa
ka yɛɛ ungwɔ onyadi, ongwu imgbasho ongyaa abɔn ngwu a li sunun
kpatsɛ ayɛsɛ Asia yi ɛsɛ olɔlɔ duu na, a ka kye bulu ugabaidu mgban
oshewo nani.>>

28Ngwi a fwo ungwɔnɛ nɛ, itukwu gyaabyi loma man a wita owulu gbɛɛ:
<<Oshewo li Atemi mgbi emi Efesu!>>

29 Labɔlabɔ nɛta igeli yɛɛ onɔgbɛ-onɔgbɛ. Inggisɛ ntona kye bwalu
iGayɔsu bɛyi Aristakɔ, ongwu li ongwɛ afokyɛɛmgbi iPol kyɛmi
iMasidonia, a si wafɔ ondonyi dafi a li inggisɛ onyi mani kaka imbe
okwakye okwukwo.

30 IPol mina okye ewon tɔ iyayi ibyi inggisɛ, kpaa ama okyɛdɔ gbelon ba.
31 Engyukwo emi idɔ angbeka mi ayɛsɛ na, ama nli oka iPol dɛsɔ tɛkyɛ

nun gbɛɛ non ka yama lɛlɛ kye ewon kɛ imbe okwakye okwukwo na ba.
32Okwakye wɛndɛ. Angbeka tole wulu mi itɔdzɛ oka angbeka mi itɔdzɛ

idzidza. Angbeka ye itɔdzɛ nkye ma kɛdzɛ imbe na ba.
33 Emi iJuda tsamu Alekidzanda dzɛkiyayi ibyi inggisɛman angbeka mi

ibyi inggisɛ tole nyan odzɛ ngwi o ka gbɔmani. O si kyɔma abɔ gbɛɛ nu
ma dzɛ shilididi ikye ni ongwu natsondu onagbɛ ewon, mi inai ma.

34Ngwi a wa difwi gbɛɛ o li emi iJuda nɛ, ama duu wulu ondonyi mɛ dafi
obyi efa hini gbɛɛ: <<Oshewo li Atemi mgbi emi Efesu!>>
* 19:19 19:19 IDracama onyi li udza okpa idɔmi egbe onyi

35Ongye olɔɔlɔmgbi ogalu okwukwo tukwu ma ondu, o nya ibyi inggisɛ
gbɛɛ: <<Ema emi Efesu, li emɛmi ɛsɛ ye gbɛɛ igeli mgbi Efesu li ogalu
osunu angbodzi Imgbasho ongyaa Atemi ba di ye dafi onodzi mgban,
nngwuta kyɛ esho ma dzɛ imbe nɛ ba?

36Nghanɛ, dafi a ka tangwɛ otsitsi nɛ gbɛ ba nɛ, li ayin ni ema yile
itukwu bɛsɛ di kyɔ unkonyi mi ikwangha ba.

37 Ema gbe engyulɔ ntonɛ ba mmɛnɛ, nghaduu a yama yi ozoka unkonyi
hona kwu ashu mgbi eyi shanyɛ ba.

38Nghanɛ, kini iDemetriɔ bɛyi ama okyidabɔ yan dzɛ yi okakewo yi
inggisɛ yɔ, opiikwɔ lasisa, emi ola kpaa to. Nu ma ka kwelikwɔmmanani.

39Nghaduu ni odzɛ ka dzɛma ngwi ema mina okye ba yɔ, li kyɛmɛ ni a
kye mɛlu mi okwakye ndzɛmi ola mani.

40Dafi i dzɛ nghanɛ, ungwɔ nkyɔ inɛ nɛ a ka yagba maayi bɛ eyi gbɛɛ di
li eyi teeye. Eyi ka yagba tangwɛmi ikye onɔgbɛ nɛ naadi nu itɔdzɛ nka
mɛ ba.>>

41Ngwi o gbɔdzɛ nɛ ngyɛmata, o si nu okwakye ganya.

20
IPol nyɛ ongwi iMasidonia yi iGriki

1Onɔ ngwi eye wa ngyɛ nɛ, iPol dɛsɔmbi ama onoyɛyɛ, ngwi o fyuma
mfye itukwu nɛ, o nya ma gbɛɛ se egbe oka man kye ofɛ dikye lu
iMasidonia.

2O si dzagaba nyɛ imbe nani, o nya ma elodzɛ kpakpa ofyuma mfye
itukwu, mi olɛlɛ nɛ o ka kaka iGriki,

3 o la imbe na ofyia eta. Ikyekyɛ emi iJuda wibu okyɔn ungwɔ obube
dafi o wewo okaka uwaa lu iSiria mani, nɛ o kyatitukwu yidɔ wikye ka
nyɛ ongwi iMasidonia.

4Ama ntawon li iSopata ongwɛ iPerusu ngwu kyɛmi iBɛria, Aristakɔ
bɛyi iSekundu yi iGayɔsu emi iTesalonika, mi iDebe, iTimoti kpaa, yi
iTacikɔ bɛyi iTrofimu mi ayɛsɛmgbi Asia.

5 Inggisɛ ntonɛ wikye lu ka dzɛ giyi eyi mi iTroa.
6Nghaduu ngwi oga ibredi ongwi a kye okwuna wo efu ba wa nyɛ nɛ,

eyi kaka uwaa mi iFyilipi kye egbe eda duuse kwa lu ka tu angbeka ntona
mi iTroa, eyi la ele ikyidu olɔlɔ.
A kyile iYutuku mi ikwu mi iTroa

7 Egbe ongwi ababɔmi ikyidu* ma eyi kwakye ikye ogye oga. IPol
gbɔdzɛ yi ama, ma ikyegbɛɛ o weka olu tegblifan nɛ, o kiyayi yi onya
okpaaakpaa yi ama nghataa otu gheefa.

8A gbe ola ipitila dɔto mi ifoozu ongwi esho imbe ngwi eyi kwakye
mani.

9Ongwongyulɔmmafa ngwu a li kwun di iYutuku sɔdzɛ ofɛ awo le
mwuna. Dafi iPol kale kiyayi yi odzɛ ogbɔɔgbɔ nɛ, una wa ngwɔn lu kpini,
o si gbɛsɛ kyɛ esho wa zudɔwokɛ esɛman a ka kyon ikwukwɔ tatso.

10Nghaduu iPol tashulu luba esɛ, o tukwukɛ ikwɔ nani tsɛkwulun. O si
nya ma gbɛɛ, <<Ka yama teeyi ba na, o dzɛ oshishe!>>

11 Ta o diyɛ tɔkɛ lu esho kye ghalu ibredi gye yi ama. Ngwi o gbɔdzɛ yi
ama nghataa ni egbe fa nɛman, o si lu.

* 20:7 20:7 Egbe ongwi ababɔmi ikyidu li egbe iladi mbi emi iJuda. Li egbe ngwi iYesu kyɛɛmi ikwu
man emi iKrestu kyata yɛɛ egbe osunu Imgbasho mani.

12 Inggisɛ ntona si kyi kyelu ongwongyulɔmmafa nɛ lu udɛ oshishe
itukwu di fyuma mfye kpakpa.

IPol nya engyukwo emi Efesu gbɛɛ
se egbe oka

13 IPol nya eyi gbɛɛ ni eyi nyɛ ongwi uwaa teyi ongwu lu Aso, ka kye
ongwu mi imbe nani, ikyesinɛ o le lu imbe na mi afɛɛsɛ.

14Ngwi o tu eyi mi Aso ma, eyi kyon wo uwaa lu iMitilene.
15 Tegblifan ma, eyi dzata imbe na dzɛkyo wa to kwɛkwɛ yi ibu iKio.

Egbe oka nɛ eyi dzɛkyo dɔkɛ ibu iSamosi, di kaka iMiletu tegblifan.
16 IPol di wewo nu ma fan nyɛ ongwi eni lu dzata Efesu, ikye ombe onɔ

mi ayɛsɛmgbi Asia wuba, lubana i won okaka iJerosalin plɛ, duuse ni oga
iPɛntikɔsu wa gyɔ.

17Mi iMiletu ma, iPol dɛsɔ kɛ Efesu ikye engyukwo emi iKrestu gbɛɛ nu
ma ba wa tu ongwu.

18Ngwi a wa kaka nɛ, o gbɔ yi ama gbɛɛ: <<Ema ye odzɛɛdzɛ ngwi ani
dzɛmi onɔ ngwi ani dzɛ yi ema ma duu, wita mi egbe ongwi ababɔ ngwi
ani ba ɛsɛ Asia mani.

19N kyɔ Otsɛ idɔmi ewo oyile esɛ bɛyi etse inɛ. N di shitukwu mi ali
imbadi yi isɔ ngwi emi iJuda wibu ani mi ele duu.

20 Ema ye n yama yɛyikpa ogbɔ ungwɔ ndzɛ yi oyabɔ nya ema mi ododa
ba, mi udɛ ema hona mbi ibyi inggisɛ kpaa.

21Ani gbɔ nya emi iJuda bɛyi emi iGriki gbɛɛ li kyɛmɛ nu ma kyatitukwu
luba mbi Imgbasho di dzɛ yi oyɛyɛ onuunu mbi Otsɛmgbi eyi iYesu.

22 <<Nghanɛ onɛnɛ, Onodzi Osaan si ani le lu iJerosalin, nghaduu n
yama ye ungwɔ nka kiyayi yɛn mi imbe na ba.

23Kpaa ungwɔ ngwi ani ye li onyi ta, ali ogalu ngwi ani kaka efu duu,
Onodzi Osaan li le kwen adɔ gbɛɛ obawi bɛyi adzɛ ogyeegye dzɛ ani esɛma.

24Nghaduukpaa n kye oshishe mgbɛn gbɛɛ li unkonyi ba, ni ani ki yagba
ngyɛlu onya otse-tse bɛyi idɔ ngwi Otsɛ iYesu kye wo ani abɔ nɛ kpata idɔ
okyɔ obwɛndɛmi Esɔ Osuse mgbi elela mgbi Imgbasho nɛni.

25 <<Onɛnɛ, n ye ta gbɛɛ inggisɛ onyonyi mi idzidzɛ ema ngwu ani gbeesɔ
esutɔmgbi Imgbasho nyan, ka yama di ani wuba.

26Nghanɛ, n le nya ema mi ododa onɔngwunɛ gbɛɛ, n yama dzɛ yi obube
mi odzili-dzili mgbi inggisɛ onyonyi ba.

27 Lubana ani fwijiwo onya ema oweka mgbi Imgbasho duu ba.
28Gbɛwɛdzɛ ewema bɛyi ifyungwɔ ama Onodzi Osaan gbe wo ema abɔ

gbɛɛ ni ema le di mboma mani. Li inggisɛ ama ongyo emi iKrestu mgbi
Otsɛ†, ngwu ongwu gyaagya yi eyi mgban ntonɛni.

29Ani ye ta gbɛɛ ni ani wa dzita imbe nɛ yɔ, emi idukwlɛbɛ ibwubwe, ka
ba idzidzɛ ema a ka yama dzita ifyungwɔ ba.

30Mi idzidzɛ ema kpaa, angbeka ka tɔ nka kyata otsitsi, ikye otu ama
okyɛdɔma.

31Nghanɛ gbɛwɛbyi na! Wɛ na gbɛɛmi onova eta n yama kwulɛsɛ okwo
ali inggisɛmgbi ema adɔmi otu yi onɔ yi etse inɛ ba.

32Onɛnɛ n kye ema dɔ Imgbasho ubɔ yi esɔmgbi elelan, nka nu ema she
di nu ema okwudɛmi idzidzɛ ama ngwu a kye ma kyi salu duu.

33N yama mina iyudza onzundzɛ hona abashi naadi angwuto mgbi
inggisɛ onyi ba.

† 20:28 20:28 Otsɛmmɛnɛ nɛ li Imgbasho mi olɔɔlɔ angbeka

34 Ema abuema duu ye gbɛɛ abɔmgbi ani ntonɛ nu ani ungwɔ ngwi ani
mina tsatsadu bɛyi imina mgbi ama okyɛ yi ani kpaa.

35Alungwɔ ani kyɔ duu, ani tso ema dafi mi itɔ idɔ okwunewo nɛ eyi ka
ya emi abubɔ yi emi ootse abɔ kyɛmɛ-kyɛmɛ, ole wɛ elodzɛ ama ngwi Otsɛ
iYesu abuon gbɔmani gbɛɛ: <Mse dzɛmi onuunu ngha ogbɛ-gbɛ.> >>

36Ngwi iPol gbɔdzɛ nɛ ngyɛ nɛ, o si gbe akwafɔ kwɛsɛ yi ama duu bibɔ.
37Nɛta ama duu si nyɛ yi ikwu otseetse, a tsɛkwulun di nyan gbɛɛ se

egbe oka yi okpitukwu.
38Ungwɔ nnghao nu eka kplɔkɔ lo ma yɔ, li elodzɛ ngwi o gbɛɛ a ka

yama di ongwu wuba nani. Taman a si tawon ka kaka uwaa.

21
IPol kɛ iJerosalin

1Ngwi o nya ma gbɛɛ se egbe oka duu nɛ, eyi si nyɛ ongwi eni byakpa lu
iKosu yɛyɛ. Tegblifan ma eyi kɛ iRode di nyɛ lu iPatara.

2Ngwi eyi tu uwaa ongwi nle lu iFonishia nɛ, eyi kaka si kyɛɛ okyɛɛ.
3Dafi eyi di iSapru kɛ nɛ, eyi nyɛ ongwi atiisɛmgban mi uwaa lu iSiria.

Eyi ka bɛsɛmi iTai, imbe ngwi iwudza mgbi eyi ka dulu okye mani.
4Ka kpatsɛ yi ama onoyɛyɛ angbeka emi imbe nani, nɛ eyi la yi ama

ikyidu onyi. Ama okyɛdɔ ntonɛ, mi ikpewo Onodzi Osaan yegbɔ gbɛɛ iPol
no ka kɛ iJerosalin ba.

5Nghaduu ngwi onɔmgbi eyi wa ngyɛ nɛ, Eyi dzata imbe na wikye lu
iyayi. Ama okyɛdɔ yi owama bɛyi ɛngbɛ duu tawo eyi tasɛmi ifyigeli,
nɛman eyi kwɛsɛ bibɔmi ondiiga.

6Ngwi eyi kyɔ eka se egbe oka ngyɛ nɛ, eyi kaka iwudza, man ama si
yidɔ lu udɛ.

7 Eyi kiyayi yi agaba mgbi eyi mi iTai ka bɛsɛmi iPitolemai, imbe na eyi
tangba yi ama onoyɛyɛ di dzɛ yi ama egbe onyi.

8 Tegblifan nɛ, eyi dzita ma wa kaka iSisiria di dzɛ udɛ iFyilipi inggisɛ
ogbeesɔ, o li onyi mbi inggisɛ egyafa ngwu a dulu ma gbɛɛ nu ma gha
ungwogye mi iJerosalin mani.

9O dzɛ yi engwengyaa nghi enɛ ama nbongyulɔ waba li yegbɔ.
10Ngwi eyi la imbe na egbe ibyibyi nɛ, oyegbɔ oka ngwu a li kwun di

Agabu kyɛ iJudia ba.
11Ngwi o nyɛ ba mbi eyi nɛ, o kyi kyelu okpa obwa oshi mgbi iPol, kye

bwa ewon afɔ bɛyi abɔ duu si gbɛɛ, <<Onodzi Osaan gbɔgbɛɛ, <Li itɔ ofɛ nɛ
emi iJuda ama nto iJerosalin ka bwa otsungwɔ okpa nɛ adi kyon wo
Udzengye abɔ aali.> >>

12Ngwi eyi fwo ungwɔnɛ nɛ, eyi bɛyi inggisɛ ama nto mmanana tɛkyɛ yi
iPol gbɛɛ no ka kɛ iJerosalin ba.

13Nghaduu iPol gbɛɛ, <<Kyɔnɛ ngwi ema le tsukwu dile gbua ani eka?
Ani wewo ikye adi obwa-bwa ta ba, kpaa odi kwulu mi iJerosalin ikye iyi
mgbi Otsɛ iYesu.>>

14Dafi i yɛɛ gbɛɛ eyi ka kyɔkyɔ yan gbɛ ba nɛ, eyi si dzɛ abɔ ta nyan gbɛɛ,
<<Ni oweka mgbi Imgbasho kyɔ.>>

15Ngwi egbe ntonɛwa nyɛ nɛ, eyi kyi gbelu okye mgbi eyi si lu iJerosalin.
16Ama okyɛdɔ angbeka mi iSisiria wafɔ yi eyi di kye eyi ba udɛMnasɔn,

imbe ngwi i wo gbɛɛ eyi ka dzɛmani. Ongwu nose li ongyulɔ nkyɛmi
iSapru di li onyi mbi ama okyɛdɔ emi ababɔ ntonani.
Okakaakaka mgbi iPol mi iJerosalin

17Ngwi eyi kaka iJerosalin nɛ, ama onoyɛyɛ gbɛ eyi abɔ efa.
18 Tegblifan nɛ iPol bɛyi eyi angbeka duu kɛ oka di iJɛnsi, engyukwo emi

iKrestu mi iJerosalin duu kpaa todzɛ ele.
19 IPol kye angba kwulu ma di kyatse odzɛ nya ma klɛklɛ ungwɔ ngwi

Imgbasho kyɔ yi Udzengye mi ikpewo idɔ ngwi ongwu kyɔmani.
20Ngwi a fwo ungwɔnɛmata, a si tsɛ Imgbasho. Ta a nya iPol gbɛɛ:

<<Anɔ, o di dafi umbwo inggisɛ idubu ibyibyi mi iJuda kyatitukwu, di dzɛ
yi itukwu olola ongyo Ola mgbi iMose mani.

21A nya ma gbɛɛ abu le tso emi iJuda ama nto idzidzɛ Udzengye gbɛɛ nu
ma kyata dzita Ola iMose, le nya ma gbɛɛ nu ma ka kyɛ engwɛma ikyɛ ba
hona kyɔ aletɔmgbi eyi ba.

22 Li kyɛmɛ ngwi a ka fwo gbɛɛ abu badzɛ, nghanɛ li ekyɛ i ka kyɔ?
23Ngyɛse kyungwɔ ngwi eyi nya abu mani. Engyulɔ enɛ to mmɛnɛ yi eyi

ama nzondu yi Imgbasho.
24Wafɔ yi ama, ni ema wewo lu mi ewo ofwɔ-fwɔmgbi ama mani di kpa

mi ungwɔ ngwi a kyɔ duu, adzi ni a kpalu ma otu. Ta ali inggisɛ ka ye gbɛɛ
otsitsi dzɛmi odzɛ ngwi a le gbɔ ikpewo abu nɛ ba, kpa i tso gbɛɛ abu
abuabu gbela yi ola mgbi iMose.

25Nghaduu mbi Udzengye ama onoyɛyɛ yɔ, eyi teyi lɔ oweka mgbi eyi kɛ
mboma gbɛɛ nu ma dzɛ enggengga mi ungwogye ngwi a kye fifɛ nu
angwula, yi eyi, yi mmbwɛ ngwi a ngwɔmfyumfye bɛyi amah idza.>>

26 Tegblifan nɛ, iPol kye Engyulɔ ntonɛ ka fwɔ ewo yi ama. Nɛ o si kɛ ozu
okwukwo osunu Imgbasho mi iJerosalin oka nu ma ye egbe ngwi ewo
ofwɔ-fwɔ nɛ ka dondu ngwi a dika nu umba ikye ali inggisɛmgbi ama
mani.

A bwa iPol
27Ngwi egbe egyafa ntona wa dzɛ kwɛkwɛ ongyɛɛngyɛ nɛ, emi iJuda

angbeka mi ayɛsɛmgbi Asia di iPol mi ozu okwukwo osunu Imgbasho mi
iJerosalin. A si kyile etasɛ angbi man a bwan,

28 le teela gbɛɛ, <<Emi Israi, ya eyi abɔ na! Nɛnɛ li ongyulɔ nle tsungwɔ
nli ayin ba kpatsɛmi ikpewo eyi yi ola mgbi eyi bɛyi imbe nɛmani. Ungwɔ
oka nbɛ efu yɔ, o gbe emi iGriki kaka ifyudɛ ozu okwukwo osunu
Imgbasho mi iJerosalin di kwo idza kaka imbe Osaan nɛni.>>

29 (Lubana a tsekise di iTrofimu inggisɛ emi Efesu yi iPol mi ogalu, a si
kyi kyelu mi itukwu mgbi ama gbɛɛ iPol kyon kaka ifyudɛ ozu okwukwo
osunu Imgbasho mi iJerosalin.)

30Ogalu na duu gbokyɛɛ, inggisɛ kyɛ onyonya mi ali agya duu. Ngwi a
kpakli iPol nɛ, a kwon tɔmi ozu okwukwo osunu Imgbasho mi iJerosalin,
labɔlabɔ nɛta a gbe onufɛ gyɛtukwu.

31Ngwi a le fya ongwɔn nɛ, akwɔmgbi odzɛ nɛ kaka mbi agyegika mgbi
oblakwutsɛmgbi emi iRoma gbɛɛ ogalu iJerosalin duu yɛɛ kwutukwutu.

32Akponyi man agyegika na gbe engyukwo oblakwutsɛ angbeka bɛyi
ɛngbɛ oblakwutsɛ si tsinya lukwu ibyi inggisɛ. Onɔ ngwi emi ablodzɛ
ntona dili agyegika bɛyi eblakwutsɛmgban nɛ, a nya ogbo iPol ibe.

33 Ta agyegika na ba wa bwa iPol di woola gbɛɛ nu ma bwan adi yi ashi
efa. Nɛ o si byun itɔ inggisɛ ngwu o dzɛ bɛyi ungwɔ ngwi o kyɔmani.

34Mi idzidzɛ ibyi inggisɛ ntona angbeka tole gbɔ itɔdzɛ idzidza mi ela
okwukwo, angbeka di li itɔdzɛ idzidza, ngwi i fyumfye gbɛɛ agyegika na
no difwi otsitsi odzɛmi ikye onɔgbɛ nɛ, o si woola nu ma kye iPol lu ogalu
oblakwutsɛ.

35Dafi iPol wa to afɔ otɔkɛ ozu nɛ, ablodzɛmgbi ibyi inggisɛ ntona she
nyɛsɛ i yɛɛ gbɛɛ oblakwutsɛ ntona ka kyon kye-kye.

36 Ibyi inggisɛ ama nkyɛma iyikpa ma tole wulu gbɛɛ, <<Ngyɛlu yan
na!>>

IPol gbɔdzɛ yi ijiji inggisɛ
37Dafi ama oblakwutsɛ wewo okye iPol lu ogalu mgbi ama nɛ, o si byi

agyegika gbɛɛ, <<Nin gbɔdzɛ yɔɔ lɔ?>>
Agyegika na byun gbɛɛ, <<O li gbɔ iGriki wɛ?
38Abu li inggisɛ Igyibiti ngwu wita eye di gbe ama ongwɔ inggisɛ idubu

enɛ lu imbe okplagada onoka nose ma wɛ?>>
39 IPol si nu uka gbɛɛ, <<Ani li emi iJuda, n kyɛmi iTasu mi ogalu iSilisia,

ogalu ingblimɔ. Tsuutsu nin gbɔdzɛ yi inggisɛ ntonɛni.>>
40Ngwi o gbɛ ofɛmbi agyegika nɛ, iPol kwudzɛkɛ afɔ otɔkɛ ozu di kyɔ

ibyi inggisɛ ntona abɔ. Ngwi a dede nɛ, o gbɔ yi ama mi ondu Aramai gbɛɛ:

22
1 <<Emi ongwunani bɛyi emi otsani, gadɔ dafi ani ka natsondu ewen

onɛnɛ nɛni.>>
2Onɔ ngwi a fwon le gbɔdzɛ yi ama mi ondu Aramai nɛ, a si zumyɛ.
Nɛta iPol gbɛɛ:
3 <<Ani li inggisɛ iJuda, a mba ani mi iTasu mi iSilisia, kpaa ani she mi

igeli nɛni. Mi abɔmgbi iGamalie a nyɛ ani klɛklɛmi ola mgbi emi otseyi, n
di fyumfye itukwu mbi Imgbasho yɛyɛ dafi ema kpaa dzɛ inɛ nɛni.

4Ani nu ama okyɛdɔ Ofɛ nɛ isɔ nghataa kaka ikwongye mgbi ama, di
bwa engyaa yi engyulɔ gbe ma wo obawi.

5Okwukwo inggisɛ ofifɛ bɛyi engyukwo okwakye duu kpaa ka kyɔ
obwɛndɛ. A di nu ani afɛ kɛmbi emi ongwunɔma ama nto iDamasiko, ikye
oka bwa ma dafi emi obawi mani, gbe ma ba iJerosalin wa kwo ma adɔ.

6 <<Mi onɔ idzidzɛ udɛ ngwi ani dzɛ kwɛkwɛ okaka iDamasiko nɛta, osa
tɔkyɛ esho wa dzaniwo akponyi.

7Man ani gyɛkɛ esɛ si fwo ela le gbɔ yi ani gbɛɛ, <ISol! iSol! Kyɔsinɛ
ngwi abu le nu ani isɔ?>

8Ani byun gbɛɛ, << <Li abu emɛ Otsɛ?
O nya ani gbɛɛ, << <Ani li iYesu ongwi iNadzareti, ngwu abu le nun isɔ

mani.
9Ama nkyɛ yi ani di osa nani, kpaa a fwo ela mgbi ongwu nle gbɔdzɛ yi

ani ma ba.
10Ani byun gbɛɛ, << <Li alungwɔ ngwi ani ka kyɔ?>
Otsɛ nya ani gbɛɛ, << <Kyato; lu iDamasiko. Mi imbe na a ka nya abu

alungwɔ ngwi a kye dzɛ gbɛɛ abu ka kyɔ duu.>
11Ama nkyɛ yi ani ma byi ani abɔ kaka iDamasiko, ikyesinɛ osa na bulu

ani inɛ.
12 <<Ongyulɔ iyin gbɛɛ Anania ba owa di ani. O li ngyo ola saan di dzɛ yi

mmwɛmbi emi iJuda ama nto imbe na duu.
13O kwulɛsɛ dzɛ ani kɛ agya si nya ani gbɛɛ, <<Ongwunani iSol, inɛmgbi

abu no kwulu!>> Mi onɔ na yɛyɛ ta ani yagba dun.
14 <<O si nya ani gbɛɛ, <Imgbasho mgbi emi otseyi dulu abu gbɛɛ ni abu

ye oweka mgban di di Ongwu Nle Nyaan na diyɛ fwo odzɛmi ondun.
15Abu ka li obwɛndɛmgban mbi inggisɛ duu mi ungwɔ ngwi abu di diyɛ

fwo nɛni.

16Ma li ekyɛ ngwi abu le fɛ onɛnɛ? Kyato, kwu mi iyi mgban nu ma kyɔ
abu iBatisima di salu ali ibwubwe mgbi abu ngwuta.>

17 <<Ngwi ani yɛ luba iJerosalin dile bibɔmi ozu okwukwo osunu
Imgbasho nɛ, ani di inɛ odiidi

18 di di Otsɛ iYesu le gbɔdzɛ yi ani gbɛɛ, <Lu dzata iJerosalin Plɛ, ikyesinɛ
a ka gbela obwɛndɛmgbi abu onuunu ikye ani ba.>

19Nghaduu ani gbɛɛ, << <Otsɛ, inggisɛ ntonɛ ye ani dafi ani kyikyɛmi
ozu okwakye mgbi emi iJuda kpatsɛ, ikye ogbe ama nnoyɛyɛmi iyi mgbi
abu wo obawi di gbo ma ibe mani.

20Onɔ ngwi a tsɛngwɔ iStivin ikyegbɛɛ o le kyɔ obwɛndɛmi iyi mgbi abu
ma, ani kwudzɛ ele di gbela yi ongwɔɔngwɔmgban di ngyo angwuto mgbi
ama nle ngwɔn mani.>

21 <<Ta Otsɛ iYesu si nya ani gbɛɛ, <Lu, ani ka dɔ abu esɔ lu kpini mbi
Udzengye.> >>

IPol inggisɛ iRoma
22 Ibyi inggisɛ gadɔmbi iPol nghataa o gbɔdzɛ nɛ ngyɛ. Man a kyile ela

ondonyi gbɛɛ, <<Ngwɔn na, o mɛ odzɛ oshishe ba!>>
23Dafi a le wulu di fwadulu angwuto mgbi ama ngwuta dile tombulu kɛ

esho nɛ,
24 agyegika nu ondu nu ma kye iPol kaka ogalu oblakwutsɛ. O nu ondu

gbɛɛ nu ma gbon di byun ita, nu ma ye ungwɔ nkyɔ duuse ibyi inggisɛ tole
fan ela ngha mani.

25Dafi a nan lasɛ ogbon nɛ, iPol byi ongyukwo oblakwutsɛ nkwudzɛ
mmana ma gbɛɛ, <<Li ola ni abu gbo inggisɛ iRoma ngwu a gbɔn ikwɔ di
tun yi obube ba kpaa ibee?>>

26Ngwi ongyukwo na fwo ngha nɛ, o kɛmbi okwukwo ogbakwu na ka
kye tson gbɛɛ, <<Li ekyɛ abu le kyɔ? Inggisɛ nɛ li inggisɛ iRoma.>>

27Okwukwo ogbakwu na kɛmbi iPol ka byun gbɛɛ, <<Nya ani n di abu li
inggisɛ iRomaa?>>

O gbɛɛ, <<Ɛɛn, ani li inggisɛ iRoma.
28Nɛ okwukwo ogbakwu na gbɛɛ, <<Ani kpa udza she ikye oyɛɛ inggisɛ

iRoma.>>
IPol nyan gbɛɛ, <<Nghaduu ani yɔ ani li imba mgbi iRoma.>>

29Ama nwewo obyin ita ma byakpa yɛyikpa. Okwukwo ogbakwu na
abuon ewo waa lon onɔ ngwi o difwi gbɛɛ iPol li inggisɛ iRoma kpaa
ongwu tan itse mani.

IPol kɛdzɛ inɛ okwakye mgbi
emi iJuda

30 Tegblifan, ngwi i mina agyegika na oye itɔdzɛ yɛyɛ ngwi emi iJuda gbe
odzɛ tukwu iPol ewo nɛ, o shan adi ta di nu ondu ni engyukwo ama ofifɛ
bɛyi okwakye mgbi engyukwo duu kwakye. Ta o si kye iPol ba non
dzɛkunto mi iyayi ma.

23
1 IPol kye inɛ byi okwakye mgbi engyukwo emi iJuda yɛyɛ si gbɛɛ, <<Emi

engwunani, ani kyidɔmgbi ani mbi Imgbasho mi itukwu asisa nghataa ba
inɛ.>>

2Mi odzɛ nɛ okwukwo inggisɛ ofifɛ Anania nu ama nkwulɛsɛ to kwɛkwɛ
yi iPol ondu gbɛɛ nu ma gbobun ondu.

3Nɛ iPol nya Anania gbɛɛ, <<Imgbasho ka ta abu afɛ, abu inggisɛ ikpala
nɛni! Abu sɔmmana le gbɔ ani ikwɔmi odzɛɛdzɛmgbi Ola, nghaduu abu
abuabu foola mi onu ondu gbɛɛ nu ma ta ani afɛ!>>

4Ama nkwudzɛ yi iPol ntona byun gbɛɛ, <<Abu shitukwu le fya
okwukwo inggisɛ ofifɛmgbi Imgbasho itoo?>>

5 IPol gbɛɛ, <<Engwunani, ani yama ye gbɛɛ o li okwukwo inggisɛ ofifɛ
ba, lubana a lɔ gbɛɛ, <Ka gbɔdzɛ obube ikpewo inggisɛ ogbe emidabu teyi
ba.> >>

6Ngwi iPol ye gbɛɛ angbeka li emi iSadusi angbeka di li emi iFarasi nɛ, o
makwɔ yi okwakye mgbi engyukwo ntona gbɛɛ, <<Emi ongwunani, ani li
inggisɛ iFarasi, di li ongwɛ inggisɛ iFarasi. A le gbɔ ani ikwɔ ikyegbɛɛ ani
kye eka byi okyɛɛ-kyɛɛmi ikwongye.>>

7Onɔ ngwi o gbɔdzɛ nɛ ngha nɛ, odzɛ oshiishi tɔmi idzidzɛmgbi emi
iFarasi bɛyi emi iSadusi, man okwakye na gheefa.

8 (Emi iSadusi noyɛyɛ gbɛɛ okyɛɛ-kyɛɛmi ikwu, bɛyi engyesɔ naadi emi
onodzi dzɛma ba, kpaa emi iFarasi noyɛyɛmi ungwɔ ntonɛ duu.)

9Odzɛ oshiishi yɛɛ okwukwo nɛman etsetse mgbi ola angbeka ama nli
emi iFarasi tokɛ unto di tangwɛ kpɔklɔɔ gbɛɛ, <<Eyi tu unkonyi obube mbi
inggisɛ nɛ ba,>> A byi ma gbɛɛ, <<Ni li onodzi hona ongyesɔ gbɔdzɛ yan
ma yɛ?>>

10Odzɛ oshiishi na yɛɛ eye man okwukwo ogbakwu na mio gbɛɛ a ka kyi
fwalu iPol ambulu-ambulu. O woola gbɛɛ oblakwutsɛ nu ma ka kyen kyi
gbɛlu mi abɔmfye yilen luba ogalu oblakwutsɛ.

11Mi otu ongwi egbe na Otsɛ wa dzɛkɛ yi iPol nyan gbɛɛ, <<Fyumfye
itukwu! Dafi abu gbɔdzɛmgbi ani mi iJerosalin na, li ngha ngwi abu dika
gbɔ kyɛmɛmi igeli iRoma aali.>>

A wibu ongwɔ iPol
12Mi egbegbe nɛ emi iJuda kwakye di bwalu ondu mi ofaafa gbɛɛ ama

ka gye hona wa ungwɔ ba sede ama ngwɔlu iPol.
13 Inggisɛ ngha ngwusefa ama nwodzɛmi ondu obwa-bwa nɛni.
14A kɛmbi engyukwo ama ofifɛ bɛyi engyukwo emi iJuda ka nya ma

gbɛɛ, <<Eyi bwa mi ofaafa kpɔklɔɔ gbɛɛ eyi ka gye unkonyi ba sede eyi
ngwɔlu iPol.

15Nghawanɛ, ema yi okwakye mgbi engyukwo emi iJuda dɛsɔmbi
okwukwo ogbakwu mi ikpala no kyen ba mbi ema gbɛɛ, i mina ema ofwo
itɔdzɛ saan mi odzɛmgban. Eyi wewo ogbongwɔn duuse no wa to
mmɛnɛni.>>

16Kpaa ngwi ongwɛ ongwunɔ iPol fwo ngha nɛ, o lu ogalu oblakwutsɛ
ka nya iPol.

17 Ta iPol kwu ongyukwo oblakwutsɛ ntona onyi ela nyan gbɛɛ, <<Kye
ongwummafa nɛ kɛmbi okwukwo ogbakwu, o dzɛ yi odzimɔ onyan.>>

18Nghanɛ o kyon kɛmbi okwukwo ogbakwu nani. O nyan gbɛɛ, <<IPol
inggisɛmi obawi na dɛsɔmbi ani nya ani gbɛɛ ni ani kye mmafa nɛ ba mbi
abu ikyekyɛ o dzɛ yi odzimɔ onya abu.>>

19Okwukwo ogbakwu na byi ongwongyulɔmmafa na abɔ, kwon lu
enggengga si byun gbɛɛ, <<Li ali odzɛ ngwi abu dzɛyan onya ani?>>

20O nyan gbɛɛ, <<Emi iJuda bwondu onya abu ni abu kye iPol ba
okwakye mgbi engyukwo emi iJuda ekeka mi ɛwɛ gbɛɛ ama mina oye
itɔdzɛ yɛyɛmi odzɛmgban.

21Ka gbela yi ma ba, ikyesinɛ inggisɛ ngha ngwusefa da to oshɛ le fan. A
fa gbɛɛ ama ka gye hona wa ungwɔ ba sede ama ngwɔ iPol. A wewo ngyɛ
onɛnɛ le fɛ ogbela-gbela mgbi abu mi oweka mgbi ama.>>

22Okwukwo ogbakwu na wo ongyulɔmmafa na ofɛ di kwon adɔ gbɛɛ,
<<Ka nya inggisɛ onyi kpaa gbɛɛ di abu nya ani odzɛ nɛ loo.>>

A nyinɛ iPol lu iSidzaria
23 Ta o kwu engyukwo mgbi ama oblakwutsɛ efa ela si nu ma ondu gbɛɛ,

<<Gbe oblakwutsɛ ideli efa yi ama otɔmmya ngwuseta dɔn iwyo bɛyi emi
ashɔ ideli efa nu ma wewo okɛ iSisiria mi obyi egyanɛmi otu inɛ.

24Di wewo yi mmya angbeka nka kye iPol kɛmbi iGɔna iFelisi saan
mani.>>

25O lɔ afɛ sini:
26 IKladiɔsu iLisia, Ugabaidu, iGɔna iFelisi:
N ta abu angba.

27 Inggisɛ nɛ emi iJuda bwan di wewo ongwɔn, kpaa ani ba yi ibyi
oblakwutsɛ wa nagban, ikyekyɛ ani fwo gbɛɛ o li imba mgbi iRoma.

28Ani mina oye ungwɔ ngwi a le gbe odzɛ tukwun ewo mani, nghanɛ
ani kyon ba mbi okwakye mgbi engyukwo emi iJuda.

29Man ani wa difwi gbɛɛ a le gbe odzɛ tukwun ewo mi ikye ola mgbi
ama, nghaduu itɔdzɛ onyi ngwi a nu ngwi mɛ ongwɔn hona kyen wo
obawi dzɛma ba.

30Onɔ ngwi a nya ani ungwɔ ngwi a kye weka okyɔ yi inggisɛ nɛmata,
ani kyon dɛsɔ lu mbi abu akponyi. Ani di nu ondu gbɛɛ ama ngbe odzɛ
tukwun ewo ntona nu ma gbɔ itɔdzɛmgbi ama ma nya abu.
31Nghanɛ oblakwutsɛ ntona kyidɔ ngwi a nu ma ondu mani, a kye iPol
wafɔ yi ama kyon lu byulu kaka Antipatri mi otu nani.
32 Tegblifan ma emi mmya tawon lu kpaa emi afɛɛsɛ yɔ yidɔ luba ogalu
mgbi oblakwutsɛ.
33Ngwi emi mmya ntona ka kaka iSisiria nɛ, a kye afɛma nu iGɔna di kye
iPol kpaa won abɔ.
34 IGɔna gbɔ afɛ na si byita ayɛsɛ ngwi o kyɛ ele mani. Ngwi o difwi gbɛɛ o
kyɛmi iSilisia nɛ,
35 o gbɛɛ, <<Ani ka fwo odzɛmgbi abu mi onɔ ngwi ama ngbe odzɛ tukwu
abu ewo kaka mmɛnɛmani.>> Ta o wo ma ola gbɛɛ nu ma kye iPol lu udɛ
utɔ iHerude ka ngyon.

24
A fwo iPol ikwɔ mi inai iFelisi

1Ngwi i kye egbe eda nɛ okwukwo inggisɛ ofifɛ Anania ba wa kaka
iSidzaria yi engyukwo angbeka bɛyi inggisɛ oye ola iyin di iTetulɔ, a si gbe
itɔdzɛ ngwi a le gbe odzɛ tukwu iPol ewo mi ele ma to iGɔna esɛ.

2Ngwi a kwu iPol ela kaka ifun nɛ, iTetulɔ kye itɔdzɛmgbi elikwɔ
mgban tso iFelisi gbɛɛ, <<Eyi to mi iyu mi abɔ abu onɔ she, inɛmgbi abu
odiidi na di ba yi okiyayi mi ɛsɛ nɛni.

3Ugabaidu iFelisi, mi ali imbe yi ali ofɛ duu, eyi gbela ungwɔnɛ di gbede
nu abu kwuba.

4Nghaduu ombe abu onɔ bayɔ, n le bɔ gbɛɛ o ki shitukwu diyɛ fwo eyi
gwee.

5 <<Eyi difwi gbɛɛ inggisɛ nɛ li inggisɛ oteeye, o li tu ola eye wo mi
idzidzɛmgbi emi iJuda mi ɛsɛ duu. O li inggisɛ ogbe emi iNadzareti teyi mi
eye

6 o di fya okye ayiwi kaka ozu okwukwo osunu Imgbasho mi iJerosalin;
nghanɛ eyi kpaklin. [Di mina ogbɔn ikwɔmi ola mgbi eyi.

7Kpaa agyegika iLisia ba mfyumfye wa kyon kyi lafwa mbi eyi,
8 kwu ama nkwun elikwɔ ntonɛ ela nu ma ba]*, ni abu byi ma ita

abuabu ta abu ka yagba otu otsitsi mi odzɛ ngwi eyi gbe le tukwun ewo
ntonɛni.>>

9 Emi iJuda ntona gbela wo odzɛ ngwi a gbe tukwun ewo ntonani, dile
tso gbɛɛ odzɛ ntonɛ li otsitsi.

10Ngwi iGɔna kyɔ iPol abɔ gbɛɛ no gbɔdzɛ nɛ, o si wita ogbɔdzɛ gbɛɛ:
<<Ani ye i kye onova ibyibyi ngwi abu li inggisɛ ogbiikwɔmi ɛsɛ nɛni;
nghanɛ n dzɛ yi atsa onatsondu ewen.

11O ka yagba byi inggisɛ angbeka fwo i ngha egbe iwyodefa waba ngwi
ani kɛ iJerosalin oka sunu.

12Ama ogbe odzɛ tukwu ani ewo ntonɛ yama din le tangwodzɛ yi inggisɛ
onyi mi ozu okwukwo osunu Imgbasho hona tu inggisɛ wo mi ozu
okwakye mgbi emi iJuda naadi mbeka onyonyi mi ogalu ba.

13A dika yagba nu osa mi odzɛ onyi ngwi a gbe le tukwu ani ewo nɛ ba.
14Nghaduu, ani gbela dafi engyukwo mgbi ama tsɛwɛ gbɛɛ ofɛmgbi Otsɛ

ngwi ani le kyɛdɔ na li ayin ba mani. Kpaa ani kale sunu Imgbasho ngwi
emi otsikyani sunu mani. Ani di noyɛyɛmi alungwɔ ngwi a lɔmi ola mgbi
iMose bɛyi afɛmgbi ama ogbɛɛsɛ duu

15 ani di dzɛ yi ɛwɛ ogbe byiibyi mbi Imgbasho ungwonyi dafi inggisɛ
ntonɛni, gbɛɛ emi osaan bɛyi emi imbali duu ka kyɛɛmi ikwu.

16Nghanɛ ani li fya alonɔ ni itukwu mgbi ani dzɛ saan mi inɛ Imgbasho
bɛyi inggisɛ.

17 <<Ngwi ani wa dzɛma ba onova ibyibyi nɛ, n ba iJerosalin ikye okye
umba wa nu emidɛn emi adzɛ di fifɛ nu Imgbasho.

18Ani fwɔlu ewani yɛɛ saan mi onɔ ngwi a tu ani mi ifyudɛ ozu
okwukwo osunu Imgbasho le kyungwɔnɛmani. Ibyi inggisɛ to yi ani hona
ani ndeye yi inggisɛ oka ba.

19Nghaduu emi iJuda angbeka to ayɛsɛmgbi Asia, ngwi i gbuo a ki to
mmɛnɛmi inai abu nu ma sulu obwɛndɛ obube ikpewo ani yɔ a ki kyɔ.

20Hona ama nto mmɛnɛnɛ nu ma gbɔ ungwɔ obube ngwu ma tu mbi ani
mi onɔ ngwi ani kwudzɛmi inai okwakye mgbi engyukwo emi iJuda mani.

21 Li mi ikye ungwɔ onyi ngwi ani kyile ela esho onɔ ngwi ani kwudzɛ
inai ma na ta: <Li itɔdzɛmgbi okyɛɛmi ikwu ngwi abu le gbɔ ani ikwɔ inɛ
aani.> >>

22Nghanɛ iFelisi n ye odzɛ Ofɛmgbi Otsɛ saan nɛ, tsamu egbe ikwɔ lu
iyayi. O gbɛɛ, <<Ni iLisia okwukwo ogbakwu wa ba ta n ka ngyɛlu ikwɔ
mgbi abu nɛni.>>

23O wo ongyukwo oblakwutsɛ ola gbɛɛ no nu ma ngyo iPol kpaa nu ma
ka kyon tukwu ba di nu emi okan ofɛ nu ma tobyun mi imina mgban.

24Ngwi egbe nyɛ gwee nɛ, iFelisi yi owan iDrusila, nli ongyaa emi iJuda
na waba. O dɛsɔ nu ma kye iPol ba wa fwon dafi o le gbɔdzɛ oyɛyɛ onuunu
mbi iYesu iKrestu mani.

* 24:8 24:8 Ambulu nɛ dzɛmi olɔɔlɔ angbeka ba.

25Dafi iPol le tsuutsa mgbi odzɛ saan, yi obwa ewo fyii bɛyi ikwɔ
ogbɔɔgbɔ nkyɛ iyayi nɛ, imio wo iFelisi man o gbɛɛ, <<I gyɔ ngha tsatso! O
ka yagba lu. Nin wa tu onɔ ta, n ka dɛsɔmbi abu.>>

26Mi itɔnɔ na, iFelisi tsɛwɛ gbɛɛ iPol ka kye akwatsa wo ongwu ondu,
nghanɛ o tonya odɛsɔmbon ba.

27Ngwi i nyɛ onova efa nɛ, iPoshiɔ iFɛstusu dɔkɛ utɔ gbikye iFelisi, kpaa
ikyegbɛɛ i mina iFelisi okyumse yi emi iJuda nɛ, o dzata iPol mi obawi.

25
IFɛstusu gbɔ iPol ikwɔ

1Ngwi iFɛstusu gyuutɔ kye egbe eta nɛ, o dzata iSisiria lu iJerosalin,
2 imbe na engyukwo ama ofifɛ bɛyi engyukwo emi iJuda ba mbon wa

gbe itɔdzɛ obube mgbi iPol tonkɛ esɛ.
3A si byakpa mina abɔ oyaaya mbi iFɛstusu gbɛɛ, no tobyi ama kye

nyinɛ iPol luba iJerosalin maama, ali ma a le wewo owa kwo ofɛ ngwɔn.
4 IFɛstusu nu uka gbɛɛ, <<A kye iPol dzɛkɛ iSisiria, ma ani abuen kpaa n

le kɛ ele dzikan-dzikan.
5 Yeba non kyɔ obube yɔ, ni ama ogbe ema teyi angbeka wafɔ yi ani ka

gbɔ obube ngwi o kyɔma, mi imbe nani.
6Ngwi iFɛstusu kye egbe egyata naadi iwyo yi ama nɛ, o si lu iSisiria,

tegblifan nɛ o kwu ela gbɛɛ nu ma kwakye mi opiikwɔ di noola gbɛɛ nu ma
kye iPol ba mbi ongwu.

7Ngwi iPol wa to nɛ, emi iJuda ama nkyɛmi iJerosalin ba ma loka won,
gbe odzɛ okwulewo ama nli otsitsi ba le tukwun ewo.

8 Ta iPol si natsondu gbɛɛ: <<N kyungwɔ obube onyi mi ikpewo ola mgbi
emi iJuda naadi ozu okwukwo osunu Imgbasho mi iJerosalin hona iSidza
ba.>>

9Ngwi i mina iFɛstusu okyungwɔ gbɛɛ no kpa emi iJuda nɛ, o nya iPol
gbɛɛ, <<O ka gbela okɛ iJerosalin azukwu ni ani ka fwo abu ikwɔmi itɔdzɛ
obube ntonɛ wɛ?>>

10 IPol gbɛɛ: <<Ani kwudzɛmi opiikwɔmgbi iSidza onɛnɛni, li imbe
ngbuo gbɛɛ a ka gbɔ ani ikwɔ aani. Abu abuabu ye saan n kyɔ emi iJuda
obube onyi ba.

11Kini ani kyɔ obube yɔ, n fwa okwulu ba. Kpaa ni odzɛ obube ngwi
emi iJuda gbe tukwu ani ewo nɛ li otsitsi bayɔ, inggisɛ onyi sulu ofɛ okye
ani wo ma abɔ ba. N tɛkyɛ ni iSidza abuon fwo ani ikwɔ!>>

12Ngwi iFɛstusu kye bwalu ondu yi ama osɔ ikwɔ yan nɛ, o nya iPol
gbɛɛ: <<O tɛkyɛ nu iSidza nɛ li mbi iSidza o ka kɛ!>>

IFɛstusu tsɛwodzɛ yi Utɔ Agripa
13 I kye ongwɛ egbe gwee nɛ Utɔ Agripa yi iBɛnisi kaka iSisiria oka kye

mmwɛ nu iFɛstusu.
14Ngwi i yɛɛ gbɛɛ a ka la egbe ibyibyi mi imbe na nɛ, iFɛstusu kponya

odzɛmgbi iPol na yi utɔ. O gbɛɛ: <<Inggisɛ oka dzɛmmɛnɛma ngwu iFelisi
dzanta wo obawi.

15Onɔ ngwi ani kɛ iJerosalin ma, engyukwo ama ofifɛ yi engyukwo mgbi
emi iJuda gbe odzɛ obube tukwun ewo di gbɛɛ nu ma ngwɔn ikwɔ.

16N nya ma gbɛɛ yama li aletɔmgbi emi iRoma okye inggisɛ nu ama
ngbe odzɛ obube le tukwun ewo ba, sede a ka nun ofɛ no natsondu ewon
mi odzɛ obube ngwi a gbe tukwun ewo mani.

17Onɔ ngwi a ba mmɛnɛ yi ani ma, ani mbe onɔ yi ikwɔ na wuba, kpaa
n byakpa kwu ela ni a kwakye mi ozu ikwɔ tegblifan si nu ma kyon ba.

18Ngwi ama ogbe odzɛ tukwun ewo kyato ogbɔdzɛ nɛ, a yama kwu iyi
ungwɔ obube ama ani tsɛwɛma ba.

19Ungwɔ ngwi a yɛ kyɔ yɔ, a yɛ le gbɔ onɔgbɛ biyan mi ikye odzɛ
Imgbasho mgbi ama bɛyi odzɛmgbi inggisɛ ikwukwɔ ngwu a kwun di
iYesu ngwu iPol le tso gbɛɛ o dzɛ oshishe nani.

20 I wo ani ɛndɛ dafi n ka kya mi itɔ ikwɔ nɛmani; nghanɛ n yɛ byun ita
ni o ka gbela kɛ iJerosalin nu ma ka kya mi itɔdzɛ ntonɛ yɔ.

21Ngwi iPol tɛkyɛ gbɛɛ nu ma kye ongwu nu dafi oweka mgbi ongyufa
dzɛma nɛ, n woola gbɛɛ nu ma kwunewo ongyon saan nghataa ba onɔ
ngwi ani ka kyon kɛmbi iSidza mani.>>

22 Ta Agripa nya iFɛstusu gbɛɛ, <<I mina ani ofwo ongyulɔ nɛ abuen.>> O
gbɛɛ, <<Ekeka ta o ka fwon.>>

IPol mi inai Agripa
23 Tegblifan nɛ, Agripa yi iBɛnisi wewo datu kaka ozu okwakye yi

engyukwo oblakwutsɛ ama olɔngbɔ-lɔngbɔ bɛyi ama ogbe inggisɛ teyi mi
ogalu nani. IFɛstusu si woola nu ma kye iPol kaka ifun.

24 IFɛstusu gbɛɛ: <<Utɔ Agripa yi ema ama nto mmɛnɛ yi eyi duu, ema di
ongyulɔ nɛ lɔɔ! Emi iJuda duu biibɛ yi ani mi iJerosalin bɛyi iSidzaria
mmɛnɛni, le feela gbɛɛ o mɛ ngwi o ki dzɛ oshishe wuba.

25N difwi gbɛɛ o kyungwɔmɛ ondu ikwu ba, kpaa ikyegbɛɛ o kye akwɔ
mgban kɛmbi ongyufa nɛ, n kye weka okyon dɛsɔ lu iRoma.

26Nghaduu n sulu itɔdzɛ onyonyi ngwi n ka lɔ nu Ugabaidu ikye inggisɛ
nɛ ba. Nɛ n kyon ba inai ema duu, onghaangha duu yɔmbi abu utɔ
Agripa, azukwu ni ema kyan di kana n ka tu itɔdzɛ ngwi n ka lɔ.

27 Lubana i tso ozoyeye ba, olɔ itɔdzɛ obube ikye inggisɛ obawi ba ta
kyon dɛsɔ lu mbi Ugabaidu.>>

26
1Nɛ Agripa nya iPol gbɛɛ, <<N nu abu ofɛ gbɔdzɛmgbi abu mani.>> Nɛta

iPol kyɔ abɔ si wita ogbondu ewon gbɛɛ:
2Utɔ Agripa ikyese dɛn okwudzɛ inai abu inɛ ogbondu ewani mi ungwɔ

obube ngwi emi iJuda gbe tukwu ani ewo duu nɛni,
3 onghaangha duu ngwi abu ye aletɔ bɛyi angwodzɛmgbi emi iJuda

saan nɛni. Nghanɛ n tɛkyɛ nu abu shitukwu gen adɔ saan.
4 <<Emi iJuda duu ye odzɛɛdzɛmgbi ani kyɛ ongbɛ, mi okyɛɛ esɛmgbi

ani mi ɛsɛmgbi ani, bɛyi iJerosalin kpaa.
5A teyi ye ani onɔ kɛ onɛnɛni dika kyɔ obwɛndɛ, ni imina ma yɔ, ani li

emi iFarasi ama ngwu nghao fyumfye mi odzɛ Imgbasho mgbi eyi nɛni.
6 Ikyenghanɛ li mi ikye ɛwɛ ogbe byiibyi mi ondu odzɛɛdzɛ ngwi

Imgbasho dzɛ yi emi otseyi ma ngwi a le fwo ani ikwɔ inɛ aani.
7 Li ondu odzɛɛdzɛ ngwi agwɔmgbi eyi iwyodefa le sunu Imgbasho onɔ

yi otu gbɛɛ ni ama wa di dafi i ka ba mani. Utɔ dee, li ikye ɛwɛ ogbe byiibyi
nɛ ngwi emi iJuda le dulu ongwufabɔmbi ani aani.

8Kyɔnɛse i fyi ema mfye onoyɛyɛ gbɛɛ Imgbasho li kyile inggisɛmi ikwu?
9 <<Ani abuani kpaa teyi gbela gbɛɛ i gbuo nin kyɔ alungwɔ ama ndzɛ

kyɛmɛ duu ikye okye afɔ twɛsɛ yi iyi mgbi iYesu ongwi iNadzareti nɛni.

10Di li ungwɔ ngwi ani kyɔmi iJerosalin yɛyɛ kpaa aali. Mi ogbela-gbela
mgbi engyukwo ama ofifɛ n gbe emi osaan kwuba wokɛ obawi, ani di li
onyi mbi ama nwo abɔ ogbela gbɛɛ ni a gbɔma ikwɔ ngwɔma.

11Onɔ ibyibyi n kyikyɛmi ozu okwakye mgbi emi iJuda idzidza-dzidza
ikye okwo ma adɔ, di li fya osi ma nu ma fya Imgbasho ito. Dafi itingga
kyɔ ani yi ama ma, n lu anengye kpaa oka nu ma isɔ.

12N kyɛɛ okɛ itɔ agaba nɛmi iDamasiko mi ondu onuunu yi
ogbela-gbela mgbi engyukwo ama ofifɛ.

13Utɔ dee, ngwi onɔ dɔ idzidzɛ udɛ ngwi ani kye ofɛ dikye le kɛ nɛ, ani di
osa kyɛ esho, gbosa ngha onɔ, naabɔ yawo ani yi ama nwafɔ yi ani mani.

14 Eyi duu zudɔ wokɛ esɛ, man ani fwo ela le gbɔ yi ani mi ondu
Aramiki* gbɛɛ, <iSol, iSol, kyɔnɛ abu le nu ani isɔ ngha? Mnda ka yagba
kye afɔ twɛsɛ yi okwuta ogbon ba.>

15 <<Ta ani byita gbɛɛ, <Li abu emɛ, Otsɛ?> Otsɛ nu uka gbɛɛ, << <Li ani
iYesu ngwu abu le nu ani isɔmani.

16Onɛnɛ kyato dzɛkunto. Ani mblegba tu abu ikye okye abu yɛɛ ongbidɔ
bɛyi obwɛndɛmi ungwɔ ngwi abu di mbi ani bɛyi ungwɔ ani ka tso abu
mani.

17N ka nagbɛ abu mi abɔ emidabu yi abɔ Udzengye. N le dɔ abu esɔ
mboma

18 ikye okwulu ma inɛ di kyata ma mi iyifu luba osa, bɛyi mfye mgbi
iSatan luba abɔmgbi Imgbasho, azukwu ni a dzita ma yi ali ibwubwe di
gbe ma tokɛmbonyi yi ama ngwu a salu ma yɛɛ saan mi oyɛyɛ onuunu
mbi ani mani.>

19 <<Nghanɛ, utɔ Agripa, n yama nghaadɔmi inɛ odiidi nkyɛ esho na ba.
20N wita mi iDamasiko, luba iJerosalin yi iJudia duu, bɛyi Anengye

kpaa. N gbeesɔ gbɛɛ nu ma kyata luba mbi Imgbasho nu ma di tso
okyata-kyata mgbi ama mi okyɔɔkyɔ.

21 Li itɔdzɛ ngwi emi iJuda kpakli ani mi ifyudɛ ozu okwukwo osunu
Imgbasho di fya ongwɔ ani ma aali.

22Nghaduu n tu otobyi-tobyi mgbi Imgbasho nghataa ba inɛ, n di
kwudzɛmmɛnɛ ikye okyɔ obwɛndɛ nya ama nshewo bɛyi ama n yɛyikpa
kpaa. Ani le gbɔdzɛ onyonyi ngha ungwɔ ngwi ama ogbɛɛsɛ bɛyi iMose
gbɛɛ ka wa kyɔma ba

23 gbɛɛ iMedzaya ka gyadzɛ, ngwi o di li inggisɛ ongwu ababɔ owa kyɛɛ
mi ikwu nɛ, o ka gbɔ osa nya emidan bɛyi Udzengye.>>

24Duuse ni iPol ngyɛlu ogbondu ewon yɔ, iFɛstusu dzan elodzɛ ondu, o
gbɔmi ela esho gbɛɛ, <<Eka kwagbɔdɔ loo iPol! Afɛmgbɔɔ okpayi kwuba
nɛ nu ikye kyata loo.>>

25 IPol gbɛɛ, <<Ikye kyata lo ani ba, ugabaidu iFɛstusu,>> <<Odzɛ ngwi
ani le gbɔ li otsitsi di li ingblimɔ.

26Utɔ bɛ yi ungwɔ ntonɛni, n ka yagba gbɔdzɛ biyan itukwu asisa. N
noyɛyɛ gbɛɛ ungwɔ ntonɛ onyi kpaa byulu lon mi ikye waba, ikyekyɛ a
kyɔn mi odaada ba.

27Utɔ Agripa, abu nu ama ogbɛɛsɛ oyɛyɛɛ? N ye o nu.>>
28 Ta Agripa nya iPol gbɛɛ, <<Abu tsɛwɛ gbɛɛmi ongwonɔ gwee nɛta

elodzɛmgbi abu ka yagba kyata ani yɛɛ inggisɛ iKrestuu?>>
29 IPol nu uka gbɛɛ, ni li onɔ bwee hona onɔ gblɔgɔdɔ kpaa, N le bɔ

Imgbasho ibɔ gbɛɛ, no wa li abu yuwoo ta ba kpaa ama nle fwo ani inɛ nɛ
duu ki kyata dzɛ dafi ani sini, kpaa itse yɔ nu ma ka ta ema ba.>>
* 26:14 26:14 Hona iHibru

30Utɔ yi iGɔna yi iBɛnisi bɛyi ama nsɔto yi ama duu kyato.
31A dzata ifoozu, ngwi a kyi ge ewoma nɛ a gbɛɛ, <<Inggisɛ nɛ le

kyungwɔ onyonyi ngwi mɛ ondu ikwongye hona kaka obawi ba.>>
32Agripa nya iFɛstusu gbɛɛ, <<IPol ki teyi tɛkyɛ gbɛɛ ni iSidza gbɔn ikwɔ

bayɔ, o mɛ odzanta.

27
IPol nyɛ ongwi uwaa kɛ iRoma

1Ngwi ondu wa bwa gbɛɛ uwaa ka gbe eyi lu iTali nɛ, a kye iPol yi emi
obawi angbeka wo ongyukwo oblakwutsɛ ongwu nli ikye odi mi obyi
oblakwutsɛmgbi ugabaidu ngwu a li kwun di iJuliyɔsu na abɔ.

2 Eyi kyɛɛ yi uwaa mi Adramatun eyi wewo obɛsɛmi iga ama nto
ondekyoo mi ayɛsɛmgbi Asia di nyɛ kaka onekyoo. Aristaku, inggisɛ
iMasidonia ngwu nkyɛmi iTesalonika na, kyɛ yi eyi.

3 Tegblifan nɛ, eyi bɛsɛmi iSidon; nɛ iJuliyɔsu di iPol elela, nun ofɛ no kɛ
mbi emi okan adzi nu ma nun ungwɔ ama nminan.

4Mmana eyi diyɛ lu onekyoo di nyɛ kwɛkwɛ yi ibu ongwi iSapru ikyekyɛ
awo gbeleyi wuba.

5Ngwi eyi fa uwaa dzɛkyo onekyoo mi iga mgbi iSilisia yi iPamfyilia nɛ,
eyi ka bɛsɛmi iMira ongwi iLisia nani.

6Mi imbe na ongyukwo oblakwutsɛ di iwudza ongwi Alekdzandra le lu
Itali man gbe eyi wokɛ ele.

7 Eyi lu dumɔ-dumɔmi egbe ibyibyi yi adzɛ kpakpa ka nyɛ kwɛkwɛ yi
iSinidɔ. Ngwi awo gbela ni eyi kye inɛ byi imbe ngwi eyi le kɛma ba nɛ,
eyi yɛ kye inɛ byi oyombo iSamɔ ikye ni ibu ongwi iKrete na tukwu eyi
awo mani.

8 Eyi nyɛ ondiiga nɛmi isɔ wa to imbe ngwi a kwun di iFɛ Hɛvun,
kwɛkwɛ yi ogalu iLasia.

9 Eyi mbe onɔ kpakpa nyɛ wa, ma okyɛɛ ongwi iwudza nɛ yɛɛ okakewo
ikyesinɛ onɔ Oga otukwondu ngwi a li dzata inggisɛ yi alobube kpaa nyɛ
wa. Nghanɛ iPol wɛma ewodzɛ gbɛɛ,

10 <<Engyulɔ, n le di gbɛɛ agaba nɛ ka ba yi eyi odzili-dzili dika nu
iwudza yi okye bɛyi oshishe mgbi eyi kpaa nyanya.>>

11Nghaduu ongyukwo oblakwutsɛ na gbela odzɛ owɛɛwɛmgbi iPol ba
kpaa kyɛdɔ elodzɛmgbi inggisɛ ofa iwudza bɛyi otsungwɔ iwudza.

12Dafi iga iFɛ Hɛvun na tishi ola ele nghataa ni ogba ngyɛ ba nɛ, inggisɛ
kwuba gbela gbɛɛ ni eyi kiyayi yi okyɛɛ, ka la iFɔni nghataa ni ogba ngyɛ.
Nɛnɛ li iga mi iKrete nkye inɛ byi okwokyiikwokyi mgbi aca yi onɔdɛ bɛyi
agwudu yi onɔdɛ nani.

Onikyawo
13Ngwi awo aca wita ofa fee nɛman, a tsɛwɛ gbɛɛ di ama tu ungwɔ ngwi

ama mina ma wa; nɛ a takye ashi obwa iwudza kwulɛsɛ ngwuta wokɛ
iwudza, si kye ondu agobo iKrete dikye.

14Onɔ gwee nɛta awo okwokyiikwokyi mgbi agwudu yi onosa gbokyɛɛ
mfyumfye kyɛ ibu wa fa eyi lu onekyoo.

15Awo na wa tsɛkɛ iwudza ta eyi yagba fa iwudza kye inɛ byi awo
wuba; nɛta eyi nya yi iwudza ofaafa nɛ awo kyi gbelu iwudza le lu.

16Ngwi eyi nyɛ lu ongwɛ ibu ngwi a li kwun di iKauda nɛ, eyi fya
kpakpa se wa yagba onu uwaa ongbungbɛ na gbobu ba.

17Ngwi a kyi kyelu uwaa ongbungbɛ wokɛ ifun nɛ, a kye odi bwalu
iwudza bɛkɛ. Ngwi a mio gbɛɛ di iwudza ka ka kwo esɛmi mfyan mgbi
iSati nɛ, a takye ashi obyi iwudza kwulɛsɛ ngwuta wokɛ eni ni iwudza le
kwo lu dumɔ-dumɔ.

18 Tegblifan, dafi awo na kale fa nghaabɔ le gbobulu iwudza nɛ a wita
omwa okye yangwuta mi eni.

19Mi egbe ongwu ta nɛ, a kye abɔmgbi ama abuoma shɛ okye iwudza
angbeka yangwuta.

20Ngwi onɔ hona ofyia kpaa eyi di ma wuba egbe ibyibyi, onikyawo
kpaa kale fa nɛ, eyi gbɛwɛ ngwuta gbɛɛ eyi ka watɔ wuba.

21Dafi inggisɛ ntonɛ kyikyɛ onɔ tunto tu ungwogye gye ba nɛ, iPol kyato
nya ma gbɛɛ: <<Engyulɔ, ema ki gbela odzɛmgbi ani owɛ-wɛmi iKrete
gbɛɛ ni ema ka fa ba na yɔ; ungwɔ ama nnyanya di byulu lo ema ntonɛ
kika kyɔ ba.

22Nghaduu onɛnɛ, ani kwu ema ɛwɛ wo gbɛɛ ni ema kiyayi mi itukwu
mgbi ema fyumfye-fyumfye, ikyekyɛ inggisɛmgbi ema onyi kpaa ka byulu
ba, sede li iwudza ta ka nyanya.

23Mi otu ongwu dɛdɛ na, ongyesɔmgbi Imgbasho mgbi ani ngwu ani li
sunun na wa kwudzɛ kwɛkwɛ yi ani

24 si nya ani gbɛɛ, <Ka wimio ba iPol, iSidza ka fwo abu ikwɔ kyɛmɛ; ma
di li ikye mgbi abu Imgbasho ka dzata ama nwoto iwudza yi abu ntonɛ
duu oshishe.

25Nghanɛ fyumfye itukwu kpɔɔ na engyulɔ, lubana ani noyɛyɛ gbɛɛ
ungwɔ ngwi Imgbasho gbɔ nɛ ka kyɔ ngha yɛyɛ.

26Nghaduukpaa, iwudza mgbi eyi ka ka fatila dɔkɛ ibu mbeka.>>

Iwudza fatila
27Mi otu ongwi iwyodenɛma kpaa awo na ka kye eyi le ga kyɛ Onekyoo

Adratiki, ngwi otu wa gheefa nɛ, ama ofa iwudza difwi gbɛɛ ama le dzɛ
kwɛkwɛ yi ondikyi.

28A mba okɛɛkɛmgbi eni si di gbɛɛ li atafɔ ideli onyi dɔn osu. I kye onɔ
gwee nɛ, a di mba tu atafɔ ngwusenɛ dɔn iwyo.

29Ngwi eyi le mio gbɛɛ eyi ka wa gyɛkɛ akwutsɛ nɛ, a kyi takye iyudza
obwa iwudza kwulɛsɛ nghi enɛ yaokɛ eni mi iyikpa di bibɔ gbɛɛ ni egbe fa.

30Ngwi i mina ama ofa iwudza otse dzamata nɛ, a kyi shɛlu uwaa
ongbungbɛ na wokɛ eni tole kyɔ ɛwɛ dafi ama takye iyudza okwu iwudza
kwulɛsɛ le ngwuta wokɛ eni mi iyayi mani.

31 Ta iPol nya okwukwo ogbakwu bɛyi oblakwutsɛ ntona gbɛɛ, <<Ni
inggisɛ ntonɛ tɔ dzata iwudza yɔ ema ka watɔ ba.>>

32Nghanɛ oblakwutsɛ ntona kye dzɛlu odi ngwi a kye ongwuwaa na sha
ele ma non fɛ lu.

33Duuse ni egbe fa nɛ, iPol tɛkyɛ yi ama duu gbɛɛ ni a gye ungwogye. O
gbɛɛ, <<Egbe iwyodenɛ inɛ waani, itukwu kaka ema ewo jo ema gye
unkonyi ba.

34Kpaa onɛnɛ n tɛkyɛ nu ema gbɛɛ ni ema gye ungwogye adzi ni ema
dzɛ oshishe. Lubana alotu onyi kpaa ka kwɔmi ikye mgbi inggisɛ onyi ba.

35Ngwi iPol gbɔdzɛ nɛ ngyɛ nɛ, o kyi gbelu ibredi angbeka si ta
Imgbasho angba mi inai ma duu. Kyi mwalu wita ogyeegye.

36Ama duu fyumfye itukwu di gye ungwogye abuoma.
37 Eyi ama nwoto iwudza duu li inggisɛ ideli efa ngwuseta dɔn iwyo

diwyegyin.

38Ngwi a gye ungwogye dafi a mina ma nɛ, a kyi gbelu ungwogyowe
nsisi duu yangwuta mi onekyoo ikye okyi mwalu mlo mi iwudza.

39Ngwi egbe wa fa nɛ, ama ofa iwudza difwi agobo ma wuba, kpaa a di
iga mfyan. Nghanɛ a tsɛwodzɛ gbɛɛ ni ama yagba yɔ, ama ka fa iwudza na
nyɛmfyan ka bɛkɛ esɛ.

40Dafi a kye dzɛlu iyudza okwu iwudza kwulɛsɛ nɛ, a dzitama mi eni di
kye shɛlu odi ama ntsɛ anghi ntona mi onɔ na kpɔɔ. Ta a kyile angwuto
ogbaawo iwudza ikyegbɛɛ ni awo fa iwudza bɛkɛ iga.

41Nghaduu iwudza kwo esɛ kye ikye shawokɛmfyan kye inɛnɛ byi esho
fatila yagba okiyayi wuba man akpeni gbobu iwudza mi iyikpa.

42Ama oblakwutsɛ tsɛwɛ okyi ngwɔlu emi obawi ntonani di a wa tsɛ eni
lu agobo ka tsebyulu.

43Nghaduu i mina okwukwo ogbakwu na odulu oshishe mgbi iPol watɔ,
nɛ o kwɔma oweka mgbi ama ikyenghanɛ o wo ama n ye eni otsɛɛtsɛ ola
gbɛɛ nu ma tsɛ eni lu agobo.

44Ama nsisi ka gbe igɛgɛ tukwu otsokplekwɔ bɛyi ombwumbwu uwaa
lu agobo. Li ngha ngwi eyi duu bɛsɛ saan aali.

28
Ibu ongwi iMɔta

1Ngwi eyi wa bɛsɛ saan nɛ eyi difwi gbɛɛ li mi ibu ongwi iMɔta.
2 Emi ibu ntona tso eyi okpitukwu ngwi eyi din ye ba. A gbɛ eyi di mɛ

ola wo eyi ikyekyɛmmbwo le kya ofu dile yi.
3 IPol waa akyikye ekwɔ kwutokɛ, ngwi o le sa wokɛ ola nɛ, ogidzi ngwi

olola non tasɛ ton tandri won abɔ.
4Ngwi emi ibu di ifa na fatila kwodzɛ abɔ nɛ, a gbɔ yi ewoma gbɛɛ,

<<Inggisɛ nɛ ka li inggisɛ ongwɔ inggisɛ kyɛmɛ-kyɛmɛ; lubana dafi o watɔ
mi ekyoo okwukwo nɛ kpaa, obube mgban ka non dzɛ oshishe ba.>>

5Kpaa iPol ngwi ifa na wokɛ ola unka di kyɔn ba.
6 Inggisɛ ntona kye ɛwɛ byi gbɛɛ o ka mwɛ ewo naadi tsɛɛsɛ kwulu

ntunto. Nghaduu ngwi a fɛ onɔ kɛ di di unkonyi okakewo kyɔn ba nɛ, a
kyatitukwu mgbi ama di gbɛɛ o li Imgbasho.

7Ogalu dzɛ kwɛkwɛmi imbe na ngwi li mgbi iPobilu, utɔmgbi ibu nani.
O gbɛ eyi mi udan abɔ efa di kyɔ yi eyi saan egbe eta.

8Otsɔn dotse ladzɛ esɛ, awo bwan o dile nya adama. IPol kaka ka din,
ngwi o bibɔ won ngyɛ nɛ, o gbe abɔ dɔn ikye di ngyɛlun ootse.

9Ngwi ungwɔnɛ kyɔ nyɛ nɛ, emi ootse angbeka mi ibu na duu ba, a di
ngyɛlu ma ootse.

10A nu eyi mmwɛmi ofɛ idzidza-dzidza, ngwi eyi di wa wewo onyɛ
ongwi eni lu nɛ, a nu eyi alungwɔ ngwi eyi mina mi ikye okyɛɛ nani.
IPol kaka iRoma

11Ngwi i wa nyɛ ofyia eta nɛ, eyi kaka iwudza oka ngwi a dzanta mi ibu
na owa olɔlɔ olu. Li iwudza ongwi Alekdzandra ngwi a kye ambɛ dzɛ
ikyen gbɛɛ Imgbasho ongwefa.*

12 Eyi wa bɛsɛmi iSiraku, di la ele egbe eta.
13Mi imbe na eyi di nyɛ ongwi eni ka kaka iRejun. Tegblifan man awo

iwu gbokyɛɛ, ngwi i di fa egbe oka nɛ eyi to iPuteli.
* 28:11 28:11 Imgbasho ongwefa ntona, a li kwu ma gbɛɛ IKasto bɛyi iPolɔsu. A li emi ongwɛ iDzeu
Imgbasho mgbi emi iGriki. A li di mbi ama okyikyɛmi eni.

14Mi imbe na eyi tu ama okyɛdɔ iYesu angbeka, a bɔ eyi wa la yi ama
ikyidu olɔlɔ. Man eyi si kyɛɛ wa kaka iRoma.

15Ama okyɛdɔ iYesu emi imbe na teyi fwo gbɛɛ eyi kyɛma, man a lukwu
eyi nghataa luba idu Apiɔ bɛyi imbe ngwi a kwun gbɛɛ Ozu eta mgbi
ingyoga owa kpatsɛ eyi. Ngwi iPol dili ma nɛ, o ta Imgbasho angba itukwu
di fyonmfye.

16Ngwi eyi ka kaka iRoma ma, a nu iPol ofɛ gbɛɛ no la ozu yuon kpaa
oblakwutsɛ nu ma ngyon.
IPol gbeesɔ mi iRoma ngwi a le ngyon

17Ngwi i kye egbe eta nɛ, iPol kwu engyukwo emi iJuda kwakye, dafi a
wa kwakye nɛ, iPol nya ma gbɛɛ: <<Emi ongwunani, ani kyɔ nkonyonyi
ongha emideyi adɔ naadi aletɔmgbi emi otsikyeyi ba, kpaa a bwa ani mi
iJerosalin di kye ani wo emi iRoma abɔ.

18A kya mi odzɛmgbi ani di mina ma odzita ani ikyesinɛ ani kyungwɔ
obube nmɛ ondu ikwongye ba.

19Kpaa emi iJuda fwa, nghanɛ i yɛɛ kyɛmɛ ngwi ani ka tɛkyɛ nu ma yile
ani luba mbi iSidza. Nghaduu ani dzɛ yi odzɛ onyi ogbe tukwu emidani
ewo ba.

20 Li itɔdzɛ nɛ ngwi ani gbɛɛ ni ani di ema di gbɔdzɛ yi ema. Li mi ikye
ɛwɛ ogbe byiibyi mgbi emi Israi ma ngwi a bwa ani adi mi ashi nɛ aani.>>

21A nun uka gbɛɛ, <<Eyi tu afɛ onyi nkyɛmi iJudia mi ikye odzɛmgbi
abu ba, emi ongwuneyi onyi nkyɛmi imbe na nya eyi hona gbɔdzɛ obube
onyi mi ikpewo abu ba.

22Nghaduu i mina eyi ofwo ɛwɛ otsɛɛtsɛmgbi abu, lubana eyi ye dafi
inggisɛmi ali imbe duu le gbɔdzɛ osuse ba ikpewo ayɛ inggisɛ ntona
mani.>>

23A kye egbe dzɛ owa kwakye yi iPol, di ba mi mmbwo kpakpa nghaabɔ
ogbugbe mi imbe ngwi o dzɛmani. O li gbɔdzɛ esutɔmgbi Imgbasho nya
ma mi egbegbe nghataa onɔ li gbɛsɛ dile biibɛ yi ama mi ola mgbi iMose
bɛyi oyegbɔ gbɛɛ nu ma noyɛyɛmbi iYesu.

24 Engyukwo angbeka mboma noyɛyɛmi odzɛ ngwi o gbɔmani, kpaa
angbeka yɔ gbela ba.

25Dafi angwodzɛ tɔmi idzidzɛmgbi ama nɛ, a wita oganya mi onɔ ngwi
iPol ngyɛlu odzɛ nɛ ogbɔɔgbɔmani gbɛɛ: <<Onodzi Osaan na gbɔdzɛ otsitsi
mi ikye mgbi emi otsikyema mi onɔ ngwi o gbɔdzɛ nyɛmbi oyegbɔ Adzaya
mani gbɛɛ:

26 << <Kɛmbi inggisɛ ntonɛ dika nya ma gbɛɛ,
<<Ema kale fwo alonɔ kpaa ka yama gbosa lo ema ba; ema kale di alonɔ

kpaa ema ka yama difwi ba.>>
27 Itukwu mgbi inggisɛ ntonɛ tiishu; a li fwo kpaa gbadikye, a di kye inɛ

mgbi ama tukwu. Lubana a kika di yi inɛmgbi ama, fwo mi adɔmgbi
ama, difwi mi itukwu mgbi ama di kyata ba mbi ani Imgbasho ta ani kika
ngyɛlu ma ootse.>

28 << <Ikyenghanɛ ani mina ni ema ye gbɛɛ owatɔ-watɔmgbi Imgbasho
nɛ a kye dɛsɔ nu Udzengye, ama yɔ a ka kyi gbɛlu!>>

29Ngwi iPol gbɔ elodzɛ ntonɛ ngyɛ nɛ, emi iJuda si lu kale tangwodzɛ yi
ewoma kpakpa.†

30 IPol kwu ozu onova efa le gbɛ inggisɛ ama nba owa din duu.
31Ngwi imbe fyin ba nɛ, o gbeesɔmgbi esutɔmgbi Imgbasho yi abɔ

otsigɛgɛ di tsungwɔmgbi Otsɛ iYesu iKrestu.
† 28:29 28:29 Ambulu nɛ dzɛmi olɔɔlɔ angbeka ba

Afɛmgbi iPol mbi
ama onoyɛyɛ
Emi iRoma

IPol lɔ afɛ kɛ mbi emi iRoma
1Afɛ nɛ kyɛmbi iPol, ongbidɔmgbi iKrestu iYesu, ongwu a kwun ela

non gbikye iYesu, ngwu a di dulun dzɛkɛ ikye ogbɔ Esɔ Osuse mgbi
Imgbasho nani.

2 Esɔ Osuse nɛ Imgbasho plɛ zondu nyɛmbi ama ogbɛɛsɛmi Afɛ Osaan.
3 Esɔ Osuse nɛ li odzɛmgbi Ongwan, mi odzɛɛdzɛmgbi inggisɛ owamyɛ

yɔ, o li ongwiba mgbi iDevedi.
4A kyon tso gbɛɛ o li ongwɛ Imgbasho mi onɔ ngwi a kyilon mi ikwu mi

mfye mgbi Onodzi Osaan nani: O li iYesu iKrestu Otsɛmgbi eyi.
5 Li mi ikpewon bɛyi ikye iyi mgban ngwi eyi yɛɛ ama ogbikye iYesu

ngwi mtsɛ di dɔ eyi otso Udzɛ duu ofɛ gbɛɛ nu ma siikye nu di dzɛ yi oyɛyɛ
onuunu aani.

6 Ema kpaa wodzɛ idzidzɛ ama ngwu a kwu ma ela gbɛɛ nu ma yɛɛ
emidi iYesu iKrestu nɛni.

7Ani le lɔ afɛ nɛ kɛmbi ema emi iRoma, nkpa Imgbasho itukwu ngwu O
di kwu ema ela gbɛɛ, ni ema li emi osaan nani: Elela yi iyu nkyɛmbi
Imgbasho Otseyi yi Otsɛ iYesu iKrestu na no dzɛ yi ema duu.

I mina iPol okɛ iRoma
8Ababɔ yɔ, angba mgbi ani le kɛmbi Imgbasho mgbɛn ikpewo iYesu

iKrestu ikye ema duu, ikyena a gbɔdzɛ oyɛyɛ onuunu mgbi ema kpatsɛ ɛsɛ
duu.

9 Imgbasho, Ongwu ani li kyɔn idɔ itukwu onyi mi ogbeesɔ osuse mgbi
ongwan na li obwɛndɛmgbɛn dafi n li wɛ ema alonɔ

10mi ibɔmgbɛn obɔɔbɔmani. N di bɔ gbɛɛ kpakpana Imgbasho ka nu
ani ofɛ nin ba mbi ema.

11 I mina ani odi ema adzi nin kye umba mgbi onodzi nu ema onu ema
fyumfye mi oyɛyɛmgbi ema onuunu,

12 ikyegbɛɛ, ni eyi fyi eka mfye itukwu mi oyɛyɛ onuunu mgbi ewe.
13 I mina ani gbɛɛ ema ki ye emi ongwunani, dafi onɔ ibyibyi ani weka

okɛmbi ema mani, kpaa ofɛ nin ba nghataa ba onɛnɛni. I mimɛn gbɛɛ nin
ka tu ama okyatitukwu mi idzidzɛ ema, yɛyɛ dafi ani tu mi idzidzɛ udzɛ
angbeka kpaa nani.

14N dzɛ yi idɔ okyɔ yi emi iGriki bɛyi emi iGriki ba kpaa, ikye ama
okwiinɛ bɛyi ogbadrɔ duu.

15 Li ngha ngwi i tsɛ ani olo kpakpa ogbɔ Esɔ Osuse nya ema ama nto
iRoma aali.

16 Bana ayiwi kwu ani ogbɔ Esɔ Osuse nɛ ba, ikyekyɛ li mfye mgbi
Imgbasho ikye owatɔ-watɔmgbi ali inggisɛ nnoyɛyɛ duu: ababɔ ikye emi
iJuda duuse Udzengye.

17 Lubana Esɔ Osuse nɛ Imgbasho kye tso ofɛ ngwi inggisɛ ka dzɛ nyaan
yi Ongwu mani: ngwi li mi oyɛyɛ onuunu mi owita-wita nghataa ka
dondu. Yɛyɛ dafi Afɛ lɔmani gbɛɛ: <<Ama osaan ka dzɛ oshishe mi oyɛyɛ
onuunu.>>

Itingga mgbi Imgbasho ikye
inggisɛ owamyɛ

18 Itingga mgbi Imgbasho nɛ tsotɔmi esho ikye ama ngbela yan ba duu
yi emi imbaali ama nli si otsitsi bɛsɛ yi imbaali mgbi ama mani.

19 Lubana ungwɔ ndzɛ gyɔ ngwi a ka ye Imgbasho daada ba, ikyekyɛ
Imgbasho kye tso ma gedee.

20 Inggisɛ sulu itɔdzɛ ogbɛɛ n ki ye wuba, lubana wita mi onɔ ɛsɛ ota-ta
majo, odzɛɛdzɛmgbi Imgbasho ngwi a li din ba, mfye mgban ogyegwu,
mbisɔ onghaangha mgban duu, O nu ma di saan adzi ni inggisɛ ka yagba
tangwan ba du.

21 Lubana ngwi a ye Imgbasho nɛ kpaa, a li nun mmwɛ gyɔ yan hona
tan angba ba, kpaa ɛwɛ otsɛɛtsɛmgbi ama yɛɛ ayayi, ikwangha itukwu
mgbi ama yifu.

22Ama yɔ tsɛwɛ gbɛɛ ama kwiinɛ, nghaduu a yɛɛ emi ikwangha
23 ngwi a kile sunu Imgbasho nli kwulu ba na ma, a yɛ le sunu adagyɛ

ngwi a kpaakpa dzɛ dafi inggisɛ naadi ingwunɔ naadi mmbwaba hona
ungwɔ ama okwo ifu esɛ (nli kwulu ntonani).

24Nghanɛ Imgbasho dzata ma nu ma kyɔ alungwɔ ayiwi ngwi itukwu
mgbi ama mina mani. Ewodzɛ idza mgbi ama nu ma kyungwɔ ayiwi ola yi
ewoma di nu ikpewo mgbi ama mmwɛ wuba.

25A kyi nyinɛ otsitsi mgbi Imgbasho yi atsika, yɛ le sunu ungwɔ ama
Imgbasho taata ngha Imgbasho ntaata ungwɔ, nmɛ ngwi a ka tsan gyegwu
nani. No dzɛ ngha.

26Mi itɔdzɛ nɛ Imgbasho dzata ma nu ma le mina ungwɔ ayiwi. Engyaa
mgbi ama kpaa le la yi engyulɔ dafi atta ta ma wuba, yɛ le la yi ewoma.

27Mi itɔ ofɛ nɛ kpɔɔ engyulɔ kpaa dzata abɔ ola yi engyaa yɛ le la yi
ewoma. Engyulɔ le kyungwɔ ayiwi yi ewoma, di tu umba mgbi adɔ
okwookwo ngwi gyɔ yi ikwangha ali mgbi ama nani.

28Okiyayi yɔ, ngwi a fwa ogbela Imgbasho nɛ, O dzata ma ni ewodzɛ
ikwangha mgbi ama kye ma teyi. Li ikyengha ngwi a le kyɔ idza nwogyɔ a
ki le kyɔ ba aali.

29 Imbali gbɛma sɔ, ungwɔ ibwubwe yi nggwɔ yi mmgbe. Anyi mbwo
ma itukwu yi inggisɛ ongwɔɔngwɔ yi ibe ogboogbo yi okpagyewo bɛyi
inggisɛ okye wo itukwu. A li ama odziidzɛ,

30 ama ogbaagya yi ama Imgbasho ta ma anyi, ama ofyito yi emi imoga
bɛyi abɔ otsigɛgɛ; a li ba yi ofɛ ofufɛ okyungwɔ obube; di li ngha ama
omba ma adɔ;

31 a dzɛ yi ozoyeye ba, oyɛyɛ onuunu ba, a tishi itukwu ba, a li di elela ba.
32Ngwi a ye dafi ola mgbi Imgbasho gbɛɛ, inggisɛ nkyɔ itɔ ali ntonɛ gyɔ

ondu ikwongye nɛ kpaa, a kɛɛkiyayi okyungwɔ ntonɛnɛ ta ba kpaa, a li tu
ama nle kyɔ itɔ ali nɛ wo nu ma kiyayi.

2
Ikwɔ mgbi Imgbasho oyɛyɛ mani

1Nghanɛ, ema ama nli fwo inggisɛ angbeka ikwɔ nɛ, dzɛ yi ɛkyɛ oto-to
wuba, lubana mi ali itɔ ofɛ ngwi ema le fwo angbeka ikwɔ duu, ema le
ngyɛlu yi ewema, ikyekyɛ ungwɔ ngwi ema le fwo angbeka ikwɔmi ele nɛ,
ema le kyɔma tsatsa.

2 Ikyenghanɛ eyi ye ta gbɛɛ ikwɔ ofwoofwo mgbi Imgbasho mbi ama nle
kyɔ itɔ ungwɔ ntonɛ li mi otsitsi.

3Nghawanɛ ni abu inggisɛ ɛwɛwɛ le fwo ma ikwɔ dile kyɔ ungwonyi yi
ama ma, o tsɛwɛ gbɛɛ o ka watɔmi ikwɔ ofwoofwo mgbi Imgbashoo?

4Naadi ema kwu itukwu oleewo mgbi Imgbasho okwulewo yi onyɔtsɛ
bɛyi itukwu mgban oshiishi nɛ shanyɛ? Mi otsitsi yɔ ema ye dafi Imgbasho
di eyi elela mani, ikyesinɛ o le tobyi eyi ni eyi kyata mi ali ibwubwe mgbi
eyi.

5Kpaa mi ikye adɔ onghaangha bɛyi itukwu otiishu mgbi ema yɔ, ema le
gbe adɔ okwookwo ngwikwo le fɛ egbe itingga mgbi Imgbasho, onɔ ngwi
ikwɔmgban ofwoofwo mgbi otsitsi na kawa tsotɔmani.

6 Imgbasho <<Ka wa nu ali inggisɛ yɛyɛ dafi otsungwɔn kyɔmani.>>
7Ama nkwunewo kyɔ osuse kyɛdɔ okwɔkwɔ, yi mmwɛ bɛyi oshishe nka

dondu ba na, o ka nu ma oshishe ogyegwu.
8Nghaduu ama nli tsuntsli di fwa otsitsi dile kyɛdɔ ofɛ ibwubwe yɔ,

itingga yi itukwu owulu-wulu ka dzɛ ikye ma.
9Okakewo yi isɔ okwulewo ka dzɛ ikye ali inggisɛ owamyɛ nkyungwɔ

ibwubwe yɔ: ababɔmbi emi iJuda, man mbi ama nli emi iJuda ba;
10 nghaduu Imgbasho ka kye okwɔkwɔ, mmwɛ yi iyu nu ali inggisɛ nkyɔ

osuse duu: ababɔmbi emi iJuda, bɛyi mbi ama nli emi iJuda ba.
11 Lubana Imgbasho li tso osadu-sadu ba.
12Ama nkyɔ obube ngwi ola dzɛ waba ma kpaa, a ka ngwɔma ikwɔ

imbisɔ ngwi a dzɛ yi ola ba mani, ama nkyɔ obube ngwi ola dzɛ yɔ, a dika
ngwɔma ikwɔmi ola mani.

13 Lubana li ama nfwoofwo ola mata le saan mi inɛ Imgbasho ba, kpaa li
ama nngyo ola ma ngwi a ka kwu ma di ama osaan aali.

14 (Udzengye dzɛ yi ola ba, kpaa nu ma le kyɔ dafi ola mina ma yɔ, i yɛɛ
ola mboma, dafi a dzɛ yi ola ba nɛ kpaa.

15A tso ambɛ gbɛɛ ungwɔ ngwi ola mina ma, a lɔma mi itukwu mgbi
ama, dafi ewodzɛmgbi ama kpaa dile kyɔ obwɛndɛmani. Ɛwɛ otsɛɛtsɛ
mgbi ama kpaa le nu ma obube hona nagbɛma.)

16Ungwɔnɛ ka wa kyɔmi egbe ngwi Imgbasho ka nu iYesu iKrestu gbɔ
inggisɛ ikwɔmi ungwɔ ama a le kyɔ daada, dafi Esɔ Osuse mgbɛn gbɔ
mani.
Emi iJuda bɛyi ola

17 Ikyenghanɛ, ni abu kwu ewabu di emi iJuda; di kye abɔ byikɛ ola, di
kye odzɛɛdzɛmgbi abu yi Imgbasho le kwaayi;

18 di ye owitukwu mgban yɛ gbela yi ungwɔ nnghaangha ikyekyɛ ola tso
abu;

19 di gbela otsitsi gbɛɛ abu li inggisɛ otso obinɛ ofɛ, di li osa mgbi ama
nwoto iyifu,

20 abu li inggisɛ owɛ emi ikwangha odzɛ, abu li otsetse mgbi ɛngbɛ ama
oshilɛlɛ, ikyekyɛ abu ye odzɛɛdzɛmgbi ola bɛyi otsitsi mgban,

21 nghama abu, o li tso angbeka, kyɔnɛ ngwi o tso ewoo wuba? Abu nle
gbeesɔ gbɛɛ ni inggisɛ ka yimi ba nɛ, o kale yimii?

22Abu nli gbɛɛ ni inggisɛ ka kyɔ amah ba nɛ, o li kyɔ amaah? Abu ngwu
angwula ta abu anyi nɛ, o li yimi mi ozu angwulaa?

23Abu nli kyile ewo esho yi ola nɛ, o li kwu Imgbasho shanyɛmi ola
ofaafaa?

24Dafi a lɔmi afɛ gbɛɛ: <<A fya iyi Imgbasho ito mi Anengye ikye abu.>>
25Kini abu ngyo ola yɔ, ikyɛ sulu oyabɔ, kpaa ni abu foola yɔ, abu yɛɛ

dafi o kyiikyɛ ye kpaa ba.

26Ki ama nkyiikyɛ ba le kyungwɔ ama ola mina ma, Imgbasho ka di ma
dafi ama nkyiikyɛ ntona baa?

27Mi otsitsi yɔ, Ama nli emi iJuda ba ngwu a kyan ikyɛ ba kpaa ngyo ola
yɔ, ka yagba nu abu ngwu dzɛ yi ola di kyiikyɛ kpaa foola ma gye obube.

28 Inggisɛ nkyiikyɛmi mmbwɛ yi eyi taman ka yɛɛ emi iJuda otsitsi ba.
29 Ei, inggisɛ emi iJuda otsitsi yɔ, li inggisɛ ngwu itukwu mgban le saan

yi Imgbasho mani. Ikyɛ okyɛɛkyɛ otsitsi nɛ, di li osunu ola ngwi a lɔmi afɛ
ta ba; kpaa li itukwu okyata-kyata nkyɛmi Onodzi mgbi Imgbasho nani.
Inggisɛ nkyatitukwu na li mina gbɛɛ, ni inggisɛ tsɛ ongwu ba, kpaa ni
Imgbasho tsɛ ongwu.

3
Imgbasho li nyinɛ ba

1Ni inggisɛ li emi iJuda, o ngha angbeka mi ekyɛ? Naadi oyabɔmgbi
ikyɛ okyɛ-kyɛ li ɛkyɛ?

2Dzɛ yi oyabɔmi ali itɔ ofɛ duu! Ababɔ yɔ, li ama Imgbasho kye elodzɛ
mgban wo ma abɔ.

3Ni emi iJuda angbeka dzɛ yi oyɛyɛ onuunu ba ma? Oyɛyɛmgbi ama
onuunu ba na ka yagba ndɛ Imgbasho ombwo ondu odzɛɛdzɛmgbaan?

4Onoka ba du! Ki ali inggisɛ duu li gbatsika kpaa, Imgbasho li gbɔ
otsitsi. Dafi Afɛ lɔmani gbɛɛ:
<<Ikye ni Abu gbɔdzɛ yɔ,

ni a di gbɛɛ Abu gbɔ ayin,
ni Abu di gbiikwɔ yɔ,

ni Abu di ngha.>>
5Nghaduu kini okpɛkpɛmgbi eyi nu osaan mgbi Imgbasho nghao tsotɔ

saan ma, eyi ka gbɔsinɛ? Eyi ka gbɛɛ Imgbasho kyɔ ayin ba okyitingga yi
eyii? (N byita odzɛma dafi ikwangha inggisɛmani.)

6 Li ngha ba du! Ki Imgbasho li gbiikwɔmi otsitsi ba ma, O gbɔ ɛsɛ ikwɔ
sinɛ?

7 Inggisɛ oka ka tangwɛ gbɛɛ, <<Kini atsika ngbɛn ogboogbo nu otsitsi
mgbi Imgbasho bɛyi okwɔkwɔmgban sheeshe waali, kyɔnɛ ngwi
Imgbasho dika kwo ani adɔ?>>

8 Inggisɛ angbeka kye ondu le wo eyi ewo mi atsika di eyi gbɛɛ, <<Tatase
okyɔ obube kpakpa!>> Ama nle gbɔ itɔ odzɛ ntonɛnɛmɛ ngwi Imgbasho ka
ngwɔma ikwɔ.
Inggisɛ onyi kpa le saan ba

9Nghanɛma eyi duu ka ngyɛlu sinɛ? Eyi emi iJuda tatase ngha ama nli
emi iJuda ba ntonaa? Ba dududu! Eyi teyi kyi gbɔlu ngyɛ wa, gbɛɛ, emi
iJuda yi ama nli emi iJuda ba kpaa li ofyɛɛmgbi alobube ungwonyi.

10Dafi a lɔmi Afɛmani gbɛɛ:
<<Inggisɛ onyi osaan dzɛma ba,

ei onyi kpaa ba;
11 inggisɛ onyi odzɛ yi ozoyeye kpaa dzɛma ba,

inggisɛ onyi kpaa pita oye Imgbasho ba.
12Ama duu kyata iyikpa,

a yɛɛ ayayi duu;
inggisɛ onyi kpaa kyɔ osuse ba,

onyi kpaa ba.
13 Elodzɛmgbi ama dzɛ dafi endzi

ngbofo le nukwɔmani;
ikyidɛmgbi ama li gbatsika.

Unka mgbi ogidzi dɔdzɛ
ikpondu mgbi ama.

14 Ikamba yi elodzɛ ama
onunɔmbwo ma ondu.

15Afɔmgbi ama dzɛ vla-vla
o ka dzɛ eyi kyi esɛ;

16 idɔmgbi ama li onu inggisɛ
kaka isɔ ali imbe ngwi a kɛ duu,

17 a ye ofɛ odzɛmi iyu ba.
18A dzɛ yi imio mgbi Imgbasho ba du.>>

19Onɛnɛ eyi ye gbɛɛ alungwɔ ngwi ola gbɔ yɔ, i gbɔ yi ama nwoto abɔ
ola mani, ikye ni ali inggisɛ ka natsondu yi Imgbasho wuba.

20Nghanɛ Imgbasho ka yama gbela yi inggisɛ gbɛɛ o le saan mi ikye ola
ongyoongyo ba, lubana li ola li nu eyi difwi gbɛɛ eyi kyɔ obube.
Osaan ikpewo oyɛyɛ onuunu

21Nghaduu dulu ola dzɛkɛ esɛ onɛnɛ kpaa, osaan nkyɛmbi Imgbasho ma
a nu eyi yen wa, ngwi ola bɛyi ama ogbɛɛsɛmgbi Imgbasho kyɔ obwɛndɛ.

22Osaan nkyɛmbi Imgbasho nɛ ba ikpewo oyɛyɛ onuunu mbi iYesu
iKrestu ikye ama nnoyɛyɛ duu. Idzidza dzɛma ba,

23 lubana inggisɛ duu kyɔ obube di dzitsi mi okwɔkwɔmgbi Imgbasho,
24 kpaa Imgbasho nu eyi gye emyɛmyɛ ayayi mi elela mgban mi

owatɔ-watɔ nba ikpewo iKrestu iYesu nani.
25 Imgbasho kyon nu dafi ifɛ ofɛɛfɛ, mi onoyɛyɛmi eyi mgban. O

kyungwɔnɛ ikye okye emyɛmyɛmgban tso, ifɛ nɛ tso gbɛɛ, Imgbasho kyɔ
osuse dafi o kwo ama nkyɔ obube mi onɔ ngwi nyɛ na adɔ ba mani,

26 o kyungwɔnɛ ikye otso gbɛɛ ongwu li inggisɛ ogbiikwɔ osuse mi onɔ
ongwi onɛnɛ nɛni, ikye ni ongwu gye emyɛmyɛ di nu ama nnoyɛyɛmbi
iYesu gye emyɛmyɛ.

27Nghanɛ abɔ otsigɛgɛ kɔ? A kye dzɛkɛ enggengga. Mi ali itɔ ofɛ? Li mi
ola ongyoongyoo? Ei, kpaa li mi oyɛyɛ onuunu ngwi eyi ka gye emyɛmyɛ.

28 Lubana eyi kye abɔ byi gbɛɛ inggisɛ li gye emyɛmyɛ li mi ola
ongyoongyo ba, kpaa li mi oyɛyɛ onuunu.

29 Imgbasho nɛ li Imgbasho mgbi emi iJuda yuomaa? O li Imgbasho
mgbi Udzengye kpaa baa? Ɛɛn, li mgbi Udzengye kpaa,

30Ngwi Imgbasho li onyi ta nɛ, li ongwu ka nu ama okyiikyɛ bɛyi ama
okyiikyɛ ba duu emyɛmyɛ.

31Nghanɛma, eyi ka kyi ngwɔlu ola dɔ ikye oyɛyɛ onuunu nɛɛ? Onoka
ba du! I ka kɛkiyayi onu ola mmwɛ.

4
Abrahan gye emyɛmyɛ mi oyɛyɛ
onuunu

1 Ikyenghanɛ li ekyɛ ngwi eyi ka gbɛɛ otsikyeyi Abrahan difwi mi itɔdzɛ
nɛ?

2Ni Abrahan gye emyɛmyɛ ikye idɔ yɔ, o dzɛ yi ungwɔ otsabɔ igɛgɛ ele,
kpaa li mbi Imgbasho ba.

3Afɛ gbɔ dikyɛ? <<Abrahan nu Imgbasho oyɛyɛ, Imgbasho kyon gbɛɛ o li
inggisɛ osaan.>>

4Kini inggisɛ kyidɔ yɔ, awuya ngwi a li kpan na a li di gbɛɛ li umba ba,
kpaa li ungwɔ nwogyɔ a ka kyɔ.

5Nghaduukpaa, inggisɛ ama nli kyidɔ ba kpaa li nu Imgbasho ongwu nli
nu emi imbaali kpaa gye emyɛmyɛ na oyɛyɛ yɔ, a li kye oyɛyɛ onuunu
mgbi ama gbɛɛ di li osaan.

6 IDevedi kpaa gbɔ ngha onɔ ngwi o gbɔdzɛ inggisɛ nkyidɔ ba kpaa
Imgbasho non gye emyɛmyɛma gbɛɛmse dzɛ yan:
7 <<Mse dzɛ yi ama ngwu a dzamata yi obube,

di tukwulu ma alobube mani.
8Mse dzɛ yi inggisɛ ngwu Otsɛ ka

kye alobube mgban wuuta ba mani.>>
9Mse nɛ dzɛ ikye ama okyiikyɛ kyoon ta naa dzɛ ikye ama nkyiikyɛ ba

kpaa? Eyi teyi li gbɛɛ oyɛyɛ onuunu mgbi Abrahan nu ma kwun di inggisɛ
osaan.

10Otsɛ-tsɛ na ba mi ali itɔ ofɛ? A tsan duuse non kyiikyɛ naadi o kyiikyɛ
se? A tsan duuse o wa kyiikyɛ!

11O di gbɛ ambɛ ikyɛ, ambɛmgbi osaan ngwi o tu mi oyɛyɛ onuunu mi
onɔ ngwi o kyiikyɛ waba mani. Ikyenghanɛ, o li otsɔ ama nkyiikyɛ waba
kpaa noyɛyɛ duu, adzi ni a kwu ma di ama osaan.

12O di li otsɔ ama nkyɛkyikyɛ ta ba kpaa le kyikyɛmi oyɛyɛ onuunu
ngwi Abrahan tun duuse wa kyiikyɛ nani.

13 Li mi abɔ ola ngwi Abrahan yi etɔmgban tu ondu odzɛɛdzɛ gbɛɛ, o ka
gyokwudɛ ɛsɛ ba, kpaa li mi osaan nkyɛmi oyɛyɛ onuunu nani.

14 Lubana ni ama nle kyɛdɔ ola ntona yɛɛ ama gyokwudɛ yɔ, oyɛyɛ
onuunu dzɛ yi oyabɔ wuba ondu odzɛɛdzɛmgban kpaa yɛɛ ayayi.

15 Ikyekyɛ ola li ba yi itingga. Imbe ngwi ola dzɛ bayɔ ola ofaafa kpaa
dzɛ ba.

16Nghanɛ, ondu odzɛɛdzɛ li ba mi oyɛyɛ onuunu, adzi ni elela di dzɛ
ikye etɔmgbi Abrahan duu. Ondu odzɛɛdzɛ otsitsi nɛ dzɛ ikye ama nli
mgbi ola kyoon ba, kpaa li mbi ama nsulu oyɛyɛ onuunu mgbi Abrahan
nani. O li otseyi duu.

17Dafi Afɛ tsekise lɔma gbɛɛ: <<Ani nu abu li otsɔ ɛsɛ ibyibyi.>> O li
otseyi mi inɛ Imgbasho, ongwu o nun oyɛyɛ nani, Imgbasho nli kyile emi
ikwukwɔ, di li kwu ungwɔ ama ndzɛma ba dafi a tsekise dzɛ nani.

18Ngwi dzɛ dafi ɛwɛ ogbe byiibyi dzɛma ba nɛ kpaa, Abrahan gbɛwɛbyi
noyɛyɛ. Nghanɛ o yɛɛ otsɔ ɛsɛ ibyibyi, yɛyɛ dafi Imgbasho teyi nyan mani
gbɛɛ, <<Li ngha ngwi engwiba mgbi abu ka mbwo aali.>>

19Ngwi Abrahan mɛ onova ideli onyi nɛ kpaa, oyɛyɛ onuunu mgban
shanyɛ ba. O ye dafi ongwu dzɛ kwɛkwɛ okwulu, owan iSara kpaa kyɛ ka
mbongwɛ wuba mani.

20Nghaduu Abrahan tangwɛ ondu odzɛɛdzɛmgbi Imgbasho ba, kpaa
kɛɛkiyayi mi oyɛyɛmgban onuunu di kye okwɔkwɔ nu Imgbasho,

21 ikyesinɛ o ye saan ta gbɛɛ Imgbasho dzɛ yi mfye okyungwɔ ngwi o
zondu nani.

22 Li ikyengha <<ngwi a gbela yan gbɛɛ o le saan aali.>>
23 Elodzɛ ngwi a lɔ gbɛɛ <<a gbela yan na>> a lɔn li ikye mgban yuon ba,
24 kpaa li ikye eyi ama Imgbasho ka gbela gbɛɛ eyi le saan ikye gbɛɛ eyi

noyɛyɛmbi ongwu Imgbasho nkyile iYesu Otsɛmgbi eyi mi ikwongye
mani.

25A kyon nu mi abɔ ikwongye mi ikye ali ibwubwe mgbi eyi di kyilon
mi ikwongye ikye ni eyi gye emyɛmyɛmi inɛ Imgbasho.

5
Iyu yi atsa

1Nghawanɛ, dafi eyi gye emyɛmyɛmi oyɛyɛ onuunu nɛ, eyi sulu iyu yi
Imgbasho mgbi eyi ikpewo Otsɛmgbi eyi iYesu iKrestu,

2 ongwu eyi tu ofɛ kaka elela ongwi eyi kwudzɛ ele onɛnɛ nɛmi oyɛyɛ
onuunu nɛni. Eyi di dzɛ yi atsa yi ɛwɛ ogbe byiibyi otu okwɔkwɔmgbi
Imgbasho nani.

3 Li ngha ta ba, kpaa eyi di tsatsa mi isɔmgbi eyi, ikyekyɛ eyi ye ta gbɛɛ
isɔ li ba yi itukwu oshiishi;

4 itukwu oshiishi li ba yi itukwu ofyumfye, itukwu ofyumfye li ba yi ɛwɛ
ogbebyi.

5 Ɛwɛ ogbe byiibyi di li nu eyi ayiwi ba, ikyekyɛ Imgbasho kye okpitukwu
mgban yawo eyi kɛ itukwu nyɛmi Onodzi Osaan ngwi O kye nu eyi nani.

6Ngwi onɔ wa gyɔ yɛyɛ nɛ, iKrestu kwulu ikye eyi mi onɔ ngwi eyi dzɛ yi
mfye ba kale ngha Imgbasho adɔmani.

7 I fyumfye ni inggisɛ kwulu ikye inggisɛ osaan, kpaa mi ikye inggisɛ
osuse saan yɔ, kaba inggisɛ ka yagba kwulu.

8Nghaduu Imgbasho kye okpitukwu mgban tso eyi mi itɔ ofɛ nɛni: Ngwi
eyi ka li emi ali ibwubwe majo iKrestu kwulu ikye eyi.

9Ngwi eyi gye emyɛmyɛmi eyi mgban wa nɛ, a ka dulu eyi mi itingga
mgbi Imgbasho ikpewon sinɛ ngha lo?

10 Lubana onɔ ngwi eyi ka li engyikyili mgbi Imgbasho ma, a yile eyi
gyiide yan mi ikwu ongwan, ikyegbɛɛ a yile eyi gyiide nɛ, eyi ka wa watɔ
ikpewo okyɛɛ-kyɛɛmgban mi ikwu sinɛ ngha lo?

11Ungwɔnɛ li ngha ta ba, kpaa eyi di tsatsa mbi Imgbasho ikpewo Otsɛ
mgbi eyi iYesu iKrestu, mi oyile eyi gyiide yi Imgbasho.

Ikwongye ba ikpewo Adan, Oshishe
kyɛ ikpewo iKrestu

12Nghanɛ, dafi alobube kaka ɛsɛ ikpewo inggisɛ onyi, ikwongye di kaka
ɛsɛ ikpewo alobube nɛ, inggisɛ duu tu ikwongye, ikyekyɛ ali inggisɛ duu
kyɔ obube.

13 Lubana duuse ni a kye ola nu yɔ, alobube teyi dzɛ ɛsɛ nɛni. Kpaa a
kye alobube wuuta ba ikyesinɛ ola dzɛma waba.

14Ndzɛ nghanɛ kpaa, ikwongye wita kyɛ onɔmgbi Adan nghataa ba onɔ
mgbi iMose jo kaka mbi ama nfoola dafi Adan ndzɛ dafi iKrestu nka wa ba
na ba mani.

15Nghaduu umba ungwɔ ngwi iYesu kyɔ na dzɛ dafi adɔ onghaangha na
ba. Lubana ki ibyi inggisɛ kwulu ikye adɔ onghaangha mgbi inggisɛ onyi
yɔ, mbi inggisɛ onyi iYesu iKrestu na umba itukwu oleewo mgbi Imgbasho
nkyɛmbon ka gbɔfwɛmbi ibyi inggisɛ!

16Odi kiyayi yɔ, umba mgbi Imgbasho dzɛ dafi alobube ngwi Adan kyɔ
na ba. Ikwɔ kyɛdɔ alobube onyi na di ba yi odzili-dzili, kpaa umba na yɔ
kyɛdɔ adɔ onghaangha mgbi inggisɛ ibyibyi di nu ma gye emyɛmyɛ.

17 Lubana ki adɔ onghaangha mgbi inggisɛ onyi, nu ikwongye gyutɔ
ikpewo inggisɛ onyi na waali, ka dzɛ sinɛmbi ama ngbɛ elela mgbi
Imgbasho dzii bɛyi umba mgbi osaan ngyutɔmboma ikpewo inggisɛ onyi
iYesu iKrestu na!

18Nghawanɛ, dafi adɔ onghaangha onyi ba yi odzili-dzili mbi inggisɛ
duu nɛ, li ngha ngwi ali osaan onyi ba yi emyɛmyɛ nka nu inggisɛ duu tu
oshishe yɛyɛ aali.

19 Lubana dafi adɔ onghaangha mgbi inggisɛ onyi nu inggisɛ duu yɛɛ
emi alobube nɛ, li ngha ngwi osiikyenu mgbi inggisɛ onyi ka nu inggisɛ
ibyibyi yɛɛ saan kpaa aali.

20A kye ola na ba ikye ni obube tsotɔ; kpaa ni obube tsotɔ yɔ, elela
Imgbasho nghao tsotɔ duu.

21 Ikyenghanɛ, dafi alobube gbe inggisɛ duu teyi kaka ikwongye nɛ, li
ngha ngwi elela mgbi Imgbasho nnu eyi osaan na gbe eyi teyi onɛnɛ, nu
eyi tu oshishe gyegwu ikpewo iYesu iKrestu Otsɛmgbi eyi aali.

6
Eyi kwulu mi alobube, yɛ dzɛ
oshishe mi iKrestu

1 I ka gbɔn sinɛ wadɛn? Ni eyi kɛɛkiyayi okyɔ alobube zukwu ni elela
sheeshee?

2Onoka lo! Ni eyi kwulu mi alobube waali; kyɔsinɛ se eyi di kale kyɔn
kpɔɔ?

3Naadi ema ye dafi eyi ama ngwu a kyɔ eyi iBatisima mbi iYesu iKrestu
nɛ, a kyɔ eyi iBatisima kaka ikwongye mgban ma wɛ?

4Nghanɛ a gbe eyi ndzi yan nyɛmi iBatisima kaka ikwongye ikyegbɛɛ,
dafi a kyile iKrestu mi ikwongye mi okwɔkwɔmgbi Otsɔn nɛ, eyi kpaa
kawa dzɛmi oshishe ofufɛ.

5Dafi a gbe eyi kwokyi yan mi ikwongye nghanɛ, li kyɛmɛ a dika gbe eyi
kwokyi yan mi okyɛɛ-kyɛɛmi ikwu.

6 Lubana eyi ye odzɛɛdzɛmgbi eyi ogbugbe na a kye gbokwo yan ikye
ongyɛlu yi ikpewo mgbi alobube nani, zukwu ni eyi ka li ofyɛɛmgbi
alobube wuba.

7 Inggisɛ nkwulu yi iKrestu ta wa yɔ, o watɔmi alobube.
8Onɛnɛ kini eyi kwulu yi iKrestu yɔ, eyi noyɛyɛ ta gbɛɛ i dika wa dzɛ

oshishe yan.
9 Lubana eyi ye ta gbɛɛ ngwi a kyile iKrestu mi ikwu nɛ, o ka yama

kwulu wuba; ikwongye sulu mfye onghan wuba.
10 Ikwu ngwi iYesu kwu na, o kwikwu akponyi ikye odzili alobube; kpaa

oshishe ngwi o dzɛ na, o dzɛ ikye Imgbasho kyoon.
11Mi itɔ ofɛ na kpɔɔ, kye ewema gbɛɛ ema kwulu ikye odzɛmi alobube

wuba, kpaa wɛ gbɛɛ iKrestu iYesu nu ema oshishe mbi Imgbasho.
12 Ikyenghanɛ ka nu alobube gyutɔmi ikpewo mgbi abu nli kwulu nɛ ba,

di abu wa sunu imina mgban ibwubwe.
13Ka yama kye alewo mgbi ema nu ali ibwubwe no yɛɛ okye mgbi

imbaali ba. Kye ewema nu Imgbasho, dafi ama ngwu a dulu ma tɔmi
ikwongye luba oshishe mani; di kye alewo mgbi ema nun dafi okyiidɔ
mgbi osaan mani.

14Nghawanɛ, ka nu alobube kye ema teyi ba, ikyekyɛ ema byidzɛ abɔ
ola ba, kpaa abɔ elela.

Ofyɛɛ mgbi osaan
15Ungwɔ ntonɛ duu ma itan sinɛ? Eyi ka kiyayi okyɔ obube ikyegbɛɛ eyi

woto abɔ ola ba kpaa woto abɔ elela nghaoo? Onoka ba du!
16 Ema ye dafi ema li ofyɛɛmgbi inggisɛ ngwu ema le siikyenun ma wɛ?

Ema ka yagba li ofyɛɛmgbi alobube di kwulu, hona ofyɛɛ ama osiikyenu
Imgbasho, nka nu ema dzɛmi ofɛmgbi osaan.

17Nghaduu eyi ta Imgbasho angba gbɛɛ, nose ma ema li ofyɛɛmgbi
alobube kpaa onɛnɛ yɔ, ema yɛ kyɛdɔ itɔ otsootso ngwi a tso ema nɛ
itukwu onyi.

18A shɛ ema adi mi ifu alobube, ema yɛɛ ofyɛɛmgbi osaan.
19N le gbɔdzɛ nɛmi odzɛɛdzɛmgbi inggisɛ owamyɛ ikyekyɛ ema ndɛmi

odzɛɛdzɛmgbi atta mgbi ema. Dafi ema li kye alewo mgbi ema yɛɛ ofyɛɛ
nu idza ni ali ibwubwe mgbi ema le sheeshe wele ma, onɛnɛ kye alewo
mgbi ema yɛɛ ofyɛɛ nu osaan nka kye ema kaka osaan kpaa mani.

20Onɔ ngwi ema li ofyɛɛmgbi alobube ma, ungwɔ kwu osaan akye yi
ema ba.

21 Li ali oyabɔ ngwi ema tu mi onɔ na mi ungwɔ ama n yɛɛ ema ungwɔ
ayiwi onɛnɛ nɛ? Bana ungwɔ ntona li ba yi ikwongye mi ongyɛɛngyɛ!

22Nghaduu onɛnɛ ngwi a dulu ema tɔmi abɔ alobube di yɛɛ ofyɛɛmgbi
Imgbasho nɛ, oyabɔ ngwi ema tu ma kye ema kaka osaan. Ongyɛɛngyɛ
mgban di li oshishe ogyegwu.

23 Lubana mkpa alobube li ikwongye, kpaa umba mgbi Imgbasho li
oshishe ogyegwu mbi iKrestu iYesu Otsɛmgbi eyi.

7
Tɔ mi abɔ ola luba mbi iKrestu

1 Emi ongwunani, ema ama nbɛmi ola ntonɛnɛ, ema ye dafi ola li kyidɔ
mi ikpewo inggisɛ onɔ ngwi otsungwɔn dzɛ oshishe ma ta baa?

2Dzɛ sini, ola tso gbɛɛ ongyaa dzɛ ikye oban onɔ ngwi o ka dzɛ oshishe
mani. Nghaduu ni oban kwulu yɔ, o tɔmi abɔ ola nani.

3Nghawanɛ, ki non kyuka yi ongyulɔ oka ngwi oban ka dzɛ oshishe yɔ, o
kyɔ amah. Kpaa ni oban wa kwulu yɔ, o tɔmi abɔ ola nani. Non yɛ
bongyulɔ oka jokpa, o yama li ongyaa amah wuba.

4Nɛ, emi ongwunani, ema kpaa ola nwodzɛmbi ema na kwulu ikpewo
ikwu iKrestu, ikye ni ema li mgbi iKrestu ongwu a kyilon mi ikwu ikye ni
eyi wa owaawa mbi Imgbasho nani.

5 Lubana ngwi odzɛɛdzɛ ibwubwe mgbi atta kye eyi teyi ma, imina
obube ngwi ola kye ba ma le kyidɔmbi eyi, man alungwɔ ngwi eyi kyɔ
duu ngyɛmi ikwongye.

6Nghaduu onɛnɛ ngwi eyi kwulu mi ungwɔ nplɛ kwu eyi ofyɛɛ nɛ, eyi tɔ
mi abɔ ola ikye ni eyi ki kyungwɔmi odzɛɛdzɛ ofufɛmgbi Onodzi, no ka li
imbisɔmgbi ola ogbugbe ngwi a lɔɔlɔ na ba.

Ogbili-gbili mgbi alobube yi ola
mi itukwu

7 I ka gbɔn sinɛ wa dɛn? Ola nɛ li ungwɔ obubee? Onɔ oka ba du! Mi
otsitsi ki li ola bayɔ, n kika ye ungwɔ nli alobube ba du. N kika ye ungwɔ
nli odi mbe angwɔ ba du, ni ola ki gbɛɛ, <<Ka yama di ungwɔmbe angwɔ
bayɔ.>>

8 Li ofɛ ngwi ola kye ba nani, ngwi alobube tu ofɛ okwokyile ali imina
obube duu mbi ani aani. Kini ola dzɛma bayɔ, alobube dzɛ yi mfye wuba.

9Duuse ni ani ye ola yɔ, ani dzɛ oshishe; kpaa ngwi ola wa ba nɛ,
alobube fwi tɔ dzɛ oshishe man ani kwulu.

10N difwi gbɛɛ ola se ndzɛ yi oweka okye oshishe ba ma, yɛ kye-kye
ikwongye ba.

11 Lubana alobube tu ofɛ ikpewo ola kpagya ani wo, di ngwɔ ani.
12Nghawanɛ, ola le saan, ali ola le ayin di tishi.

13Ungwɔ ntishi nɛ di yɛɛ ikwongye mbi anii? Onoka ba du! Ikyegbɛɛ nu
ma difwi alobube gbɛɛ di li alobube yɔ, i kye ikwongye ba mbi ani ikpewo
ungwɔ osuse, adzi ni alobube yɛɛ alobube yɛyɛ ikpewo ola mani.

14 Eyi ye ta gbɛɛ ola li ungwɔ ongwi onodzi, nghaduu ani dzɛmi odzɛɛdzɛ
mgbi ali ibwubwe mgbi atta, a kyen gya yi alobube dafi ofyɛɛmani.

15Ani yama ye ungwɔ ani le kyɔ ba. Lubana ungwɔ ngwi ani mina okyɔ
ma n li kyɔn ba, kpaa ungwɔ nta ani anyi ma n li kyɔn.

16Ni ani di kyungwɔ ngwi ani mina okyɔ ba ma kpaa, n di li gbela gbɛɛ
ola tishi.

17Ngwi i dzɛ nghanɛ yama li ani yuen le kyɔ ba kpaa, li alobube nwodzɛ
mben mani.

18N ye ta gbɛɛmi atta mgbi ani ibwubwe nani, unkonyi osuse wodzɛ
mbi ani ba. Bana n sulu imina okyungwɔ osuse kpaa, n li yagba kyɔn ba.

19 Lubana ungwɔ osuse ngwi ani mina okyɔma n li kyɔ ba, li obube
ngwi ani mina okyɔ ba ma, n li kiyayi okyɔ aali.

20Kini ani le kyungwɔ ngwi ani mina okyɔn bayɔ, yama li ani yuen le
kyɔ wuba, kpaa li alobube nwodzɛmbi ani ma le kyɔ aali.

21Nɛ n difwi gbɛɛmfye oka le tsamu ani, onɔ ngwi i mina ani okyungwɔ
osuse ma, ungwɔ obube li kye ani teyi.

22 Lubana n gbela yi ola mgbi Imgbasho itukwu onyi;
23 nghaduu n difwi mfye oka idzidza nle gblika yi itukwu mgbi ani, i di

nu ani yɛɛ ofyɛɛ alobube nkye ani le teyi mi alungwɔ ngwi ani le kyɔ duu.
24 Li ali itɔ ishisha inggisɛ ngwi ani dzɛ dɛn! Li emɛ ka nagbɛ ani mi abɔ

atta mgbi ani nkye ani le lu ikwongye nɛ?
25N ta Imgbasho angba ikpewo iYesu iKrestu Otsɛmgbi eyi!
Nghawanɛ, ani abuen mi itukwu mgbɛn yɔ, n li ofyɛɛmi ola mgbi

Imgbasho, kpaa mi odzɛɛdzɛmgbi mmbwɛ yi eyi yɔ, mfye oka le tsamu
ani ni ani kyɔ alobube.

8
Oshishe ongwi Onodzi

1Nghanɛ, onɛnɛ odzili-dzili yama dzɛ ikye ama ndzɛmi ifu iKrestu iYesu
ba,

2 ikyekyɛ ikpewo iKrestu iYesu mfye mgbi Onodzi nu oshishe shɛn adi ta
mi mfye mgbi alobube yi ikwongye.

3 Lubana ungwɔ ngwi ola yagba kyɔ ba, ikyegbɛɛ odzɛɛdzɛmgbi inggisɛ
owamyɛ sulu mfye mmɛ ba ma, Imgbasho kyɔn. O kye ongwan dɛsɔ ba mi
odzɛɛdzɛmgbi inggisɛ owamyɛ, ikye owa kyi kyelu adɔ okwookwo mgbi
alobube mi ikpewo mgban,

4 adzi ni a di osaan ngwi a gbɛɛ ni eyi dzɛmi ola ma mbi eyi ama nle
kyɛdɔ odzɛɛdzɛmgbi mmbwɛ yi eyi ba kpaa le kyɛdɔ odzɛɛdzɛmgbi
Onodzi nɛni.

5Ama ngwu mmbwɛ yi eyi kye ma le teyi yɔ, li gbe itukwu mgbi ama byi
ungwɔ ngwi mmbwɛ yi eyi mina mani; kpaa ama Onodzi kye ma le teyi, li
gbe itukwu ma byi ungwɔ ama Onodzi mina.

6 Itukwu mgbi inggisɛ ngwi alobube kye le teyi yɔ li ikwongye, nghaduu
itukwu ngwi Onodzi kye le teyi yɔ, li oshishe yi iyu.

7Kpaa itukwu alobube, li dzɛmi ogblɔgblɔ yi Imgbasho. Li yama sunu
ola mgbi Imgbasho ba, hona dika yagba kpaa ba.

8Ama ngwu mmbwɛ yi eyi kye ma le teyi yɔ, ka yagba kyungwɔ okpa
Imgbasho ba.

9 Ema ta yɔ, mmbwɛ yi eyi kye ema le teyi ba kpaa li Onodzi, kini
Onodzi mgbi Imgbasho wodzɛmbi ema yɔ. Ma ali inggisɛ ndzɛ yi Onodzi
mgbi iKrestu ba wa, o li mgbi iKrestu luba.

10Nghaduu ni iKrestu dzɛmbi abu yɔ, ewo mgbi abu kwulu ikye
alobube, kpaa onodzi mgbi abu dzɛ oshishe ikye osaan.

11Ma ni Onodzi mgbi Ongwu nkyile iYesu mi ikwu na wodzɛmbi abu
yɔ, Ongwu nkyile iKrestu mi ikwu na dika nyɛmi Onodzi mgban nwodzɛ
mbi abu nɛ, dulu abu mi ikwongye luba oshishe.

12Nghanɛ, emi ongwunani, eyi li ofyɛɛmgbi imina ongwi ɛsɛ nɛ ba, nɛ
eyi sulu itɔdzɛ okyɛdɔ imina ongwi ɛsɛ wuba.

13 Lubana ni abu dzɛmgbi mmbwɛ yi eyi yɔ, o ka kwulu; kpaa ni abu dzɛ
mi Onodzi, kyi kyelu imina obube mgbi ewo ngwuta yɔ, o ka dzɛ oshishe.

14Ama ngwu Onodzi mgbi Imgbasho kye ma le teyi yɔ, a li emi ongwɛ
Imgbasho.

15 Ikyesinɛ ema gbɛ onodzi nnu ema yɛɛ ofyɛɛ nka mio wuba, kpaa ema
gbɛ Onodzi nnu ema yɛɛ engwɛ Imgbasho mani. Ma mi ikpewo Onodzi nɛ
eyi kwun gbɛɛ, <<Baba, Otseyi.>>

16Onodzi na abɔn kyɔ obwɛndɛ yi onodzi mgbi eyi gbɛɛ eyi li emi ongwɛ
Imgbasho.

17Ma ngwi eyi li engwɛ nɛ, eyi li ama gyokwudɛmgban. Eyi li ama
gyokwudɛ Imgbasho ungwonyi yi iKrestu. Eyi ka gyadzɛ yi iKrestu, ma ni
eyi gyadzɛ yi iKrestu yɔ, eyi dika kaka okwɔkwɔmgban yan.
Okwɔkwɔ ongwi iyayi

18Ani noyɛyɛ gbɛɛ adzɛ ngwi eyi le gye onɛnɛ nɛ yama mɛmi okwɔkwɔ
ngwi a kawa kye tso eyi ma ba.

19 Ɛsɛ duu le tsoolo ni ama wa di dafi Imgbasho ka kye emi ongwan tso
mani.

20 Lubana a nu ɛsɛ duu ndɛngyɛ, yama li itukwu ɛsɛ ba, kpaa li itukwu
Imgbasho non dzɛkɛ ngha, yi ɛwɛ ogbe byi

21 gbɛɛ ɛsɛ abuon ka watɔmi adi mgbi ungwɔ ombeembe ngwi a bwan
na luba ewo oshɛta okwɔkwɔmgbi emi ongwɛ Imgbasho.

22 Lubana eyi ye dafi ɛsɛ duu le maandu dafi imba ongwɛmani, nghataa
ba onɔ dzikan nɛni.

23 Yama li ɛsɛ yuon ta ba, eyi abueyi ama nka wa tu owawa ongwi ababɔ
mgbi Onodzi ma jokpaa, le maandu mi itukwu le fɛ onɔ ngwi a ka gbɛ eyi
dafi engwɛ, bɛkɛ yi ikpewo ofufɛ ngwi a zondu okye nu eyi mani.

24 Ikyesinɛ li mi ɛwɛ ogbe byiibyi nɛ ngwi eyi watɔ aani. Kpaa ɛwɛ ogbe
byiibyi ongwi a di yɔ, yama li ɛwɛ ogbe byiibyi luba du. Li emɛ li kye ɛwɛ
byi ungwɔ ngwi ongwu teyi dzɛyan?

25Kpaa ni eyi gbɛwɛbyi ungwɔ ngwi eyi plɛ dzɛyan wa bayɔ, i ka
shitukwu fɛ.

26Mi itɔ ofɛ na kpɔɔ, Onodzi li tobyi eyi onɔ ngwi eyi dzɛ ewo atsi mani.
Eyi ye ungwɔ ngbuo ngwi eyi ka bibɔ ikyen ba, kpaa Onodzi li bɔ ikye eyi
yi andu omaama ngwi a ka gbɔn gbɛ ba mani.

27 Imgbasho nli kyidi itukwu mgbi eyi ma ye oweka mgbi Onodzi,
ikyekyɛ Onodzi li bɔ ikye emi osaan dafi owitukwu mgbi Imgbasho dzɛ
mani.
Eyi shewo ngha ama onghaangha

28 Eyi di ye gbɛɛ alungwɔ nba mbi eyi duu li Imgbasho nu ofɛ gbɛɛ no tɔ
lo ama ongwu kpa ma itukwu ma tishi, ama ngwu a kwu ma ela mi itɔdzɛ
mgbi ongwu mani.

29 Lubana ama Imgbasho teyi ye ma ma, o kye ma dzɛkɛ dafi emi
Ongwan, adzi nu ma yɛɛ yɛyɛ dafi Ongwɛ nli Ongwovlɛmgbi emi
ongwunɔn duu.

30Ama ngwu o di plɛ kye ma dzɛma, o kwu ma ela; ama ngwu o kwu
ma ela ma, o di nu ma gye emyɛmyɛ; ama ngwu o di nu ma gye emyɛmyɛ
ma, o di kye okwɔkwɔmgban nu ma.

31 Li ali uka tsatso ngwi eyi ka nu ikye ungwɔ ntonɛ? Ni Imgbasho dzɛ yi
eyi ma li emɛni ka fyinyɛnɛ yi eyi?

32Ongwu nkye abɔ tukwu ongwan ba, kpaa kyon nu mi ikye eyi duu na,
ka kyɔsinɛse o ka di eyi elela kye alungwɔ duu nu eyi ba.

33 Li emɛ ka gbe odzɛ tukwu ama Imgbasho sadu ma nɛ ewo? Li
Imgbasho li nu inggisɛ gye emyɛmyɛ.

34 Li ongwu emɛ ka ngwɔ eyi ikwɔ dɔ? Inggisɛ dzɛma ba, lubana iKrestu
iYesu kwulu mi ikye eyi a di kyilon luba oshishe ikye eyi, o di sɔdzɛ imbe
mmwɛmi abugye mgbi Imgbasho le tɛkyɛ ikye eyi.

35 Li emɛ ka gha eyi yi okpitukwu mgbi iKrestu? Li okakewo naadi adzɛ
naadi isɔ hona enbwa hona ibiba naadi inoola naadi okwusunkli?

36Dafi Afɛ lɔma gbɛɛ,
<<Mi ikye abu Imgbasho,

eyi li tsigɛgɛ yi ikwongye alonɔ duu;
A di eyi dafi mmala ngwi a le

ka kye eba gbon onbukwɔmani.>>
37Mi ungwɔnɛ duu kpaa eyi shewo ngha ama onghaangha ikpewo

iKrestu ndi eyi kpan itukwu nani.
38 Lubana n ye saan gbɛɛ ikwongye hona oshishe, naadi engyesɔ hona

onodzi ibwubwe, hona onɔ ongwi onɛnɛ naadi onɔ ongwi iyayi, hona ali
itɔmfye duu,

39 naadi mfye ongwi esho hona mfye ongwi ikpɛsɛ, hona ungwɔ ngwi a
ta duu, ka yagba ghalu eyi yi okpitukwu mgbi Imgbasho ndzɛmi idzidzɛ
eyi yi iKrestu iYesu Otsɛmgbi eyi nɛ ba.

9
Imgbasho sadu emi Israi

1N le gbɔ otsitsi mbi iKrestu, n le mwonya ba, itukwu mgbɛn kpaa nin
obube ba, Onodzi Osaan li obwɛndɛmgbɛn,

2 Eka kwowina len kpakpa itukwu di wulin jo dondu ba.
3 Bana n mina gbɛɛ ani abuen a ki wo ani ikamba di dzabɔ yi iKrestu mi

ikye emi ongwunani, emi Israi ama nli etɔ yi ani nɛni.
4A li emidi Imgbasho ngwu Imgbasho kyelu ma nu ma yɛɛ etɔmgban.

Imgbasho tso ma okwɔkwɔmgban. O bwondu yi ama di kye ola mgban
nu ma. Ozu osunu Imgbasho mi iJerosalin na bɛyi ondu Imgbasho dzɛ
duu li mgbi ama.

5 Li ama li inyabyi, di li mboma ngwi iKrestu tɔ etɔmi ɛsɛ nɛni, ongwu
nli Imgbasho onghaangha nɛni. Nu ma tsan gyegwu! No dzɛ ngha.

6No ka dzɛ dafi elodzimgbasho wɛɛsɛ ba. Lubana li ama ntɔ etɔmi Israi
duu li emi Israi yɛyɛ ba.

7Dafi etɔmgbi Abrahan tsatsa li emi ongwiba mgbi Abrahan ba nɛni.
Imgbasho nya Abrahan gbɛɛ, <<Li ikpewo Adziki ngwi abu ka tu etɔ ngwi
Ani zondu yi abu nani.>>

8Ungwɔnɛ tso gbɛɛ, li engwɛ ama Abrahan mba abɔn li emi ongwɛ
Imgbasho kyɛmɛ-kyɛmɛ ba, kpaa li engwɛ ama Abrahan mba mi ondu
odzɛɛdzɛma ngwu a kye ma wuuta gbɛɛ engwiba mgbi Abrahan aali.

9 Lubana li ela mgbi ondu odzɛɛdzɛma aani: <<Onova nkyɛ nɛmi itɔ
onɔ nɛ yɛyɛ n ka yidɔ, iSara ka byi ongwɛ abɔ.>>

10 Li nana ta ba, ongwefa mgbi iRebeka ntona a sulu otsɔma onyi,
otsikyeyi Adziki.

11Nghaduu, duuse ni a mba engwefa ntona, naadi nu ma wa kyɔ obube
hona osuse yɔ, Imgbasho nya iRebeka gbɛɛ ongwan ongwu okwukwo na
kale kyɔ ongwu ongbungbɛ idɔ. Imgbasho gbɔdzɛ nɛ ikye otso gbɛɛ ongwu
dulu ongwi itukwu ongwu wa, ma yama li ikye unkoka ngwi a kyɔ ba,

12 li mi idɔ okyɔɔkyɔ ba, kpaa li mbi Imgbasho ongwu nkwu ela mani, a
nyan gbɛɛ, <<Okwukwo na kale kyɔ ongwu ongbungbɛ idɔ.>>

13 Yɛyɛ dafi Afɛ lɔmani gbɛɛ, <<iJeko kpɛn itukwu, kpaa Isol tɛn anyi.>>
14Nghanɛ i ka gbɔn sinɛ tso? Imgbasho kyɔ ebɛbɛ? Ngha ba dududu!
15 Lubana o gbɔ nya iMose gbɛɛ, <<Inggisɛ ngwu ani mina n ka dun

elela, inggisɛ ngwu ani di mina n ka kyɔ elela won.>>
16Nghanɛ, ungwɔ ndzɛmbisɔ gbɛɛ ka dzɛ yɔ, li imina hona ofyaafya

mgbi inggisɛ ba, kpaa li elela odiidi mgbi Imgbasho.
17 Li ngha ma ngwi Imgbasho gbɔ nya iFaro mi Afɛ gbɛɛ, <<Li mi itɔdzɛ

nɛ yɛyɛ ngwi ani kyile abu desho, gbɛɛ nin tso mfye mgbɛn mboo, adzi ni a
gbɔdzɛn kpatsɛ ɛsɛ duu.>>

18Nghanɛ Imgbasho sulu elela odiidi mbi inggisɛ ngwu i kpan odin elela
mani, o di li kye ali inggisɛ ngwu i kpan duu itukwu tiishu.

19 Inggisɛ oka mbi ema ka byi ani gbɛɛ: <<Nɛ kyɔnɛ ngwi Imgbasho di li
nu eyi obube? Lubana li emɛ ka kyi ndɛlu owitukwu mgbi Imgbasho?>>

20 Ei, ka gbɔ ngha ba. Abu li emɛ, inggisɛ owamyɛ hini, ka tangwɛ yi
Imgbasho? Ungwɔ ngwi a ta-ta ka yagba nya Ongwu ntan ma gbɛɛ,
<<Kyɔnɛ abu ta ani dzɛ ngha gbɛɛ?>>

21Ongye ombɛ ishe sulu ofɛ okye akwiibɛ onyi ma mbɛ ishe ama a ka
kyungwɔ ingblimɔ di mbɛ angbeka ngwi a ka kyungwɔ imɔmi ele ba gbɛ
lo?

22Kabana Imgbasho mina otso itingga yi mfye mgban mbi ali inggisɛ
ngwu o mina odzilin duu, nghaduu o shitukwu yi ama.

23Kaba o kyungwɔnɛ ikye otso okwɔkwɔmgbi ongwu mi onɔ ngwi
ongwu dzɛ yi elela odiidi mbi ama ongwu kyi mɛlu ma tokɛ gbɛɛ ni a tu
okwɔkwɔmgbi ongwu mani.

24 Eyi kpaa wodzɛmbi ama ngwu o sadu mani, li emi iJuda ta ba,
Udzengye kpaa.

25Dafi Otsɛ gbɔ yɛyɛmi afɛmgbi iHosia mani gbɛɛ:
<<A yama li <inggisɛmgbɛn>

ba kpaa n ka kwu ma gbɛɛ, <Emidɛn>;
n ka tso okpitukwu mbi inggisɛ

ama ngwu a
tso okpitukwu yi ama ye ba mani.
26O diyɛ gbɛɛ,

<<Imbe ngwi a plɛ nya ma gbɛɛ,
<Ema li emidani ba na,>

li mi ele yɛyɛ ngwi a
dika kwu ma gbɛɛ,

<Emi ongwɛ Imgbasho oshishe.> >>
27Ongye ogbɛɛsɛ Adzaya gbobakwɔ ikye emi Israi gbɛɛ:

<<Dafi mmbwo mgbi emi Israi dzɛ
dafi mfyan mi onekyoo

nɛ kpaa, li gwee ni ta ka watɔ.
28 Lubana Otsɛ ka kwo

ɛsɛ adɔ plɛ,
ma dika li dafi

o gbɔgbɛɛ ongwu ka kyɔma yɛyɛ.>>
29Dzɛ yɛyɛ dafi Adzaya tsekise gbɔmani gbɛɛ:

<<Ni Otsɛ Ongha yi mfye ki dzata etɔmgbi eyi
angbeka oshishe bayɔ,

eyi kika dzili dafi iSodon yi iGomora mani.>>

Emi Israi noyɛyɛ ba
30Ni i gbɔn sinɛ tsatso? Udzengye ama ngbli mi odzɛ osaan ba kpaa, tun

mi oyɛyɛ onuunu.
31Kpaa emi Israi ama ngbli gbɛɛ ama ki dzɛ osaan yi Imgbasho ma kpaa

tun ba.
32Kyɔnɛ ngwi a tu ba? Ikyekyɛ a pita li mi oyɛyɛ onuunu ba, kpaa a pita

dafi li mi idɔmgbi ama okyɔɔkyɔmani. Ali nɛ yɛɛ iKrestu ngwi inggisɛ le
tsiishi mi ele.

33Dafi a lɔmani gbɛɛ, <<Dika, n kye iKrestu la emi iDzayɔn nu ma le
tsiishi bɛyi ikwutsɛ nnu ma le gbɛsɛmani, nghaduu inggisɛ nnun oyɛyɛ yɔ,
ka gyayiwi ba.>>

10
1 Emi ongwunani, oweka yi ibɔmgbi ani mbi Imgbasho ikye emi Israi

yɔ, li ogbɛɛ a ki watɔ.
2 Lubana n ka kyɔ obwɛndɛ ikye ma gbɛɛ Imgbasho gbɛma itukwu sɔ,

kpaa a difwi ofɛ ngwi a ka kyɛdɔ Imgbasho ba.
3Dafi a yama ye osaan nkyɛmbi Imgbasho na ba le di gbɛɛ ama ki kyɔ

osaan mgbi ikyibɔma nɛ, a gbela nu osaan mgbi Imgbasho kye ma teyi ba.
4 Lubana iKrestu ngyɛlu yi ola, ikye ni ama nnun oyɛyɛ duu, yɛɛ saan yi

Imgbasho.
5 IMose nu osa mi osaan ngwi a li tu mi ola mani o gbɛɛ, <<Inggisɛ

nkyungwɔ ama ola gbɔ yɔ, ka dzɛ oshishe.>>
6Nghaduu osaan ndzɛmi oyɛyɛ onuunu ma gbɛɛ, <<Ka yama gbɔmi

itukwu mgbi abu gbɛɛ, <Li emɛ ka kɛ esho?> >> (ka kye iKrestu ba esɛ)
7 <<naadi, <Li emɛ ka lu esɛ kpini?> >> (gbɛɛ no kyile iKrestu mbi emi

ikwukwɔ).
8 Imbe odzɛ nɛ kyinɛbyi ma li ongwu aani: <<Esɔmgbi Imgbasho dzɛ

kwɛkwɛ yi abu, dzɛ ikpondu mgbi abu bɛyi itukwu mgbɔɔ,>> ali ma, li esɔ
mgbi oyɛyɛ onuunu ngwi eyi le gbɔ nɛni.

9Kini abu gbɔmi ondu mgbi abu gbɛɛ, <<IYesu li Otsɛ,>> di noyɛyɛmi
itukwu mgbi abu gbɛɛ Imgbasho kyilen mbi emi ikwukwɔ yɔ, o ka watɔ.

10 Lubana li mi oyɛyɛ onuunu mgbi ema mi itukwu ngwi ema gye
emyɛmyɛ, di li obwɛndɛ ngwi ema kyɔmi ondu mgbi ema ma, ngwi a dulu
ema watɔ aali.

11Dafi Afɛ gbɔmani gbɛɛ, <<Ali inggisɛ nnun oyɛyɛ duu, ka gyayiwi ba.>>
12 Lubana idzidza dzɛmbi emi iJuda yi Udzengye ba, Otsɛ onyi ma li

mgbi ama duu di li kye mse bɛ ama nkwu mi iyi mgban duu ewo kpakpa,
13 ikyesinɛ, <<Ali inggisɛ nkwu mi iyi mgbi Otsɛ duu ka watɔ.>>

14Nghanɛ, ka kyɔnɛ, ngwi a ka kwu mi iyi mgbi ongwu a nun oyɛyɛ ba?
Dika kyɔnɛ ngwi a ka noyɛyɛmbi ongwu a fwo odzan ba? A dika
kyɔsinɛse fwo ni inggisɛ gbɔ nya ma ba?

15Ni a dɔma esɔ ba ma a ka kyɔnɛse gbɔ? Dafi Afɛ gbɔmani gbɛɛ,
<<Ama nle wa gbɔ Esɔ Osuse ma obaaba mgbi ama sunse saan!>>

16Kpaa li emi Israi duu gbela Esɔ Osuse nɛ ba. Lubana Adzaya gbɛɛ,
<<Otsɛ, li emɛ nu esɔmgbi eyi oyɛyɛ?>>

17Ongwikpa yɔ, oyɛyɛ onuunu kyɛmi ofwoofwo, ofwo esɔ ogbɔɔgbɔ
mgbi elodzɛ iKrestu.

18Nghaduu n le byita gbɛɛ, a yama fwo ba naadi? Mi otsitsi yɔ a fwo,
<<Ela mgbi ama gbɔfwɛ kaka ɛsɛ duu, elodzɛmgbi ama kpatsɛ imbe ɛsɛ
dondu duu.>>

19N dile byita gbɛɛ, Israi yama tu osa ba naadi? Ababɔ yɔ, iMose gbɛɛ,
<<N ka nu ema di ɛsɛ nli unkonyi ba ma kyofu; n ka nu ɛsɛ ndifwi unkonyi
ba ma kyɔ ema itingga.>>

20Adzaya di gbɔ yi imio ba gbɛɛ, <<Inggisɛ ama npita ani ba ma li ama
di di ani aali; N kye ewen tso mbi ama nle byita ani kpaa ba mani.>>

21Nghaduu mi odzɛmgbi Israi yɔ Imgbasho gbɛɛ, <<I kye egbe olɔlɔ
ngwi ani na abɔ kɛmbi ama onghaadɔ bɛyi ama nfwa onoyɛyɛ ntonani.>>

11
Emi Israi ama nkale kyɔ oyɛyɛ
mbi Imgbasho

1Nghanɛ n le byita gbɛɛ, Imgbasho fwa emidan naadi? Onoka ba du!
Ani li inggisɛ Israi abuen, ongwiba mgbi Abrahan, mi agwɔmgbi
iBenjamin nani.

2 Imgbasho yama fwa emidan ama o teyi ye ma na ba. Ema ye odzɛ
ngwi Afɛ gbɔ ikye Elaija dafi o fyewo yi Imgbasho ikye emi Israi ma lo:

3 <<Otsɛ, a kyi ngwɔlu ama ogbɛɛsɛmgbi abu di kyi gbobulu abu iwashi
ntonani; li ani onyi ta sisi, a dile fya ongwɔ ani>>?

4Ma Imgbasho nose nun uka sinɛ? <<Ani nu inggisɛ idubu egyafa sisi
ama nfwa okwakwafɔ nu iBaa.>>

5Onɛnɛ kpaa inggisɛ sisi to ma ama Imgbasho sadu ma mi elela.
6Ki li mi elela yɔ, yama li idɔ okyɔɔkyɔ wuba. Ni li otsitsi yɔ, elela ka li

elela wuba.
7Ungwɔnɛ tso gbɛɛ osaan ngwi emi Israi le gbili mi itukwu mgbi ama

onyi ma kpaa a tu ba, li ama a sadu ma gwee ma ta tu. Kpaa ama nsisi
duu gbadikye,

8 dafi Afɛ lɔmani gbɛɛ, <<Imgbasho nu ma itukwu yɛɛmbuumbu, a sulu
inɛ kpaa a li di ba, a sulu adɔ kpaa a li fwo ba, nghataa ba inɛ.>>

9 IDevedi di gbɛɛ, <<Ni oga mgbi ama yɛɛmmbwalii yi ukya, nka nu ma
esɛ ogboogbo ngwi li adɔ okwookwo ngyɔ yi ama mani.
10 Inɛ no bulu lo ma mi ikye

zukwu nu ma ka yagba di ba,
ni ekpo fulu loma mi isɔ gyegwu.>>

Abekwɔ a kwokyi ma mani
11N diyɛ byita gbɛɛ, emi Israi tsiishi gbɛsɛ lamyɛ okyɛɛ-kyɛɛ? Onoka ba

dududu! Ola ofaafa mgbi ama nu owatɔ-watɔ ba mbi Udzengye adzi ni
Israi di kyofu.

12Kpaa kini adɔ onghaangha mgbi ama yɛɛmse mbi ɛsɛ, esɛ ogboogbo
mgbi ama di yɛɛmse mbi Udzengye, emi iJuda duu wa gbelan ma, itɔ
aludu ngwi inggisɛmi ɛsɛ duu ka tu ma ka shewo sinɛ!

13N le gbɔdzɛ yi ema Udzengye. Dafi ani li ongye ogbikye iYesu mbi ema
Udzengye nɛ, n ka dzɛ yi abɔ otsigɛgɛmi idɔmgbɛn

14 yi ɛwɛ ogbebyi gbɛɛ kaba n ka kyile emidɛn itukwu esho nu ma kyofu,
emi iJuda nu ma watɔ.

15 Lubana kini ofwaafwa ngwi emi Israi fwa Imgbasho nɛ yile ɛsɛ duu
gyiide yi Imgbasho ma, ogbela-gbela mgbi ama ka li ɛkyɛ tsatso? Ka dzɛ
dafi okyile emi ikwukwɔ luba oshishe.

16Kini a kye anggayi ibredi nu Imgbasho yɔ, ibredi olɔlɔ duu kpaa li
mgban, ni a di gbe akpekwɔ nu Imgbasho yɔ, abekwɔ kpaa li mgban.

17 Ema Udzengye dzɛ dafi abekwɔ olivi ntaagbo ngwi a kye kwokyi yi
ekwɔ olivi ongwi inggisɛ okwɔ yeeye mani. Ema gbikye abɔ angbeka ngwi
a fwɛlu ma ngwuta nani. Ma mi itɔdzɛ nɛ, ema kpaa li tu mse ndzɛmbi
ekwɔ olivi ngwi a kwokyi-kwokyi nani.

18Nghaduu ka yama tsɛwɛ gbɛɛ abu tatase ngha abɔ ngwi a fwɛlu ma
yangwuta na ba. Wɛ ta gbɛɛ, li abu le fyi akpekwɔ anya ba kpaa li akpa le
fyi abu anya aali.

19Kaba abu ka gbɔgbɛɛ, <<A kyi fwɛlu abɔ ntonɛ yangwuta ikye okye ani
kwokyi mi ele.>>

20 Li otsitsi waali. A kyi fwɛlu ma ikyekyɛ a noyɛyɛ ba, kpaa abu kwudzɛ
mi oyɛyɛ onuunu. Ka li inggisɛ ohaha ba, kpaa dzɛ yi imio ewo.

21Dafi Imgbasho di emi iJuda ama nli abɔmgbi atta elela ba nɛ, ema
kpaa o ka di ema elela ba ngha aali.

22Onɛnɛ ema di dafi Imgbasho nunɔ di leewo ma lɔ, o nunɔ yi ama
ngbɛsɛmani, kpaa o leewo yi ema, o dika kiyayi oleewo yi ema kini ema
kiyayi yi oleewo mgban nɛ yɔ, ni li ngha bayɔ, ema kpaa a ka kyi fwɛlu
ema ngwuta.

23Ni a fyumfyikye wuba yɛ noyɛyɛ yɔ, a ka yile ma kwokyi, ikyesinɛ
Imgbasho ka yagba yile ma kwokyi.

24Ngwi i dzɛ ngha duu kpaa, yama li ayin ba odulu abɔ olivi ongwi
ntaagbo kye wa kwokyi mi ekwɔ olivi osuse. Nghanɛ yama li adzɛ ba ni
Imgbasho yile abɔ olivi osuse ongwi a kyi fwɛ ngwuta yilen kwokyi mi ita
ma!
Emi Israi duu ka watɔ

25 Emi ongwunani, i minɛn gbɛɛ ni ema difwi ungwɔ odaada nɛni, adzi
ni ema ka kyile ewo esho ba: Emi Israi angbeka kye itukwu tiishu, a dika
kɛɛkiyayi mbinose ngwi mmbwo mgbi Udzengye ka ba ngyɛmbi
Imgbasho.

26 Taman emi Israi duu ka watɔ, dafi a lɔmi Afɛmani gbɛɛ: <<Ongye
odulu inggisɛ watɔma ka kyɛ iDzayɔn; o ka kyata emi Israi nu ma nya
okwu Imgbasho shanyɛ.
27Dika li ondu obwaabwa mgbi ani yi ama onɔ

ngwi n ka kyi kyelu alobube
mgbi ama mani.>>

28A kye emi Israi gbɛɛ a li engyikyili mgbi Imgbasho, ikye ni Esɔ Osuse
kaka mbi ema Udzengye. Nghaduu a ka li ama ngwu a sadu ma, a di kpa
Imgbasho itukwu ikye emi otsikyɔma.

29 Lubana ni Imgbasho kye umba nu inggisɛ yɔ, o li yɛ kyi gbɛlu wuba,
ama ngwu o kwu ma ela kpaa, o li yɛ fwa ma wuba.

30 Yɛyɛ dafi ema onoka nose ngha Imgbasho adɔ kpaa a di ema elela
ikye adɔ onghaangha mgbi emi Israi nani,

31 nghanɛ ama kpaa yɛ nghaadɔ ikyegbɛɛ ni Imgbasho di ama elela mi
elela odiidi ngwi o di ema nani.

32 Imgbasho gbe ali inggisɛ duu wokɛ obawi mi adɔ onghaangha mgbi
ama, adzi ni ongwu wa di ma duu elela.
Tsɛ Imgbasho
33 Ɛhɛɛn, inggisɛ oyagba kyi mbalu aludu yi

ozoyeye mgbi Imgbasho dzɛma ba! Inggisɛ
ka yagba difwi owitukwu mgban hona nu osa mi ungwɔ ama o li kyɔ gbɛ

ba!
34 Li emɛni ye itukwu Otsɛ?

Hona li emɛni wan odzɛ ye?
35 Li emɛ nu Imgbasho ungwɔ gbɛɛ no wa yilen kpan ye?
36 Lubana alungwɔ duu tɔkyɛmbon,

alungwɔ duu nyɛmbon dika yɛ lu mbon duu.
Okwɔkwɔ duu li mgban gyegwu! No dzɛ ngha.

12
Ifɛ ofɛ-fɛ mgbi oshishe

1 Ikyenghanɛ, emi ongwunani, n tɛkyɛ nu ema, mi elela odiidi mgbi
Imgbasho, gbɛɛ ni ema kye ewo mgbi ema fifɛmgbi oshishe osaan nu
Imgbasho adzi ni Imgbasho dzɛ yi atsa. Ikyesinɛ li ofɛ ntishi ni ema sunu
Imgbasho mi onodzi aani.

2Ka kye ali mgbi ɛsɛ nɛ yi ungwɔ etɔmgbi ama ba na, kpaa ni Imgbasho
kyata ema yɛɛ inggisɛ ofufɛmi ewodzɛmgbi ema otsɛɛtsɛ. Ta ema ka
yagba ye owitukwu mgbi Imgbasho ikye ema, ntishi di kpaan mani.

3 Lubana mi elela ngwi Imgbasho dzɛyan ikye ani kye idɔ nɛ wo ani abɔ
nɛ, n le nya ema duu gbɛɛ, ka di ewema miinɛ nyɛ obyi ba, tatase yɔ yile
ewema esɛmi ɛwɛ otsɛɛtsɛmgbi ema, mi odzɛɛdzɛmgbi oyɛyɛ onuunu
ngwi Imgbasho mba kye nu ema mani.

4 Yɛyɛ dafi ali ogyɛngyɛmbi eyi sulu ikpewo onyi yi alewo ibyibyi nɛni,
alewo ntonɛ di sulu idɔmgbi ama idzidza-dzidza,

5 nghanɛmbi iKrestu yɔ ngwi eyi li ibyibyi nɛ eyi yɛɛ ikpewo onyi, ma ali
alewo duu li mgbi ewoma.

6 Eyi to yi umba idzidza-dzidza, mi odzɛɛdzɛmgbi elela ngwi Imgbasho
dzɛyan ikye eyi mani. Kini umba mgbi inggisɛ li idɔ oyegbɔ yɔ, no kyɔ
gyɔ-gyɔ dafi oyɛyɛ onuunu mgban tso mani.

7Ni li okyɔ angbeka idɔ yɔ, no kyɔma idɔ, ni li otsootso yɔ, no tso,
8 ni li ofyi inggisɛmfye itukwu yɔ, no fyi ma mfye itukwu, ni li odi mi

imina mgbi angbeka yɔ, no nu dzii, ni li ogbe inggisɛ teyi yɔ, no gbe ma
teyi saan, ni li odi elela yɔ, no kyɔ yi ewo oshɛta.

Okpitukwu
9Okpitukwu no li mi otsitsi. Ungwɔ obube no ta abu anyi; dzlɛ bɛkɛ yi

ungwɔ osuse.
10Di ewema kpitukwu dafi engwunewe mani. Nu angbeka mmwɛ ngha

ewabu.
11Ka yama kyɔ ewewa mi idɔmgbi Otsɛ ononyi ba, kpaa zola mi Onodzi

di kiyayi okyɔn idɔ.

12Dzɛ yi atsa mi ɛwɛ ogbe byiibyi na, shitukwu mi adzɛ dika ndɛ yi ibɔ
obɔɔbɔ ba.

13Ghalu ungwɔ ngwi abu sulun yi emidi Imgbasho ama ungwɔ kwoma
oba. Kiyayi oshabɔta.

14 Bɔ Imgbasho ibɔ no kye mse bɛ ama nle nu abu isɔma ewo; no ka li
ikamba ba.

15 Tsatsa yi ama nle tsatsa; kye abɔ tiko yi ama nkye abɔ tiko mani.
16Dzɛ ondonyi yi ewema na. Ka yama kyile ewo esho ba, kpaa gye tsa yi

inggisɛ ama n yɛyikpa kpaa mani. Ka di ewema miinɛ ba.
17Ka yama yile mkpa ungwɔ obube kpa inggisɛmi obube ba. Gbeka dzɛ

no kyungwɔ nli ayin mi inɛ ali inggisɛ duu.
18 Fya mi ofyaafya mgbi abu no dzɛmi iyu yi ali inggisɛ duu.
19 Emi okani ka yama kpa mkpa ba na, dzata abɔ ni Imgbasho kpumkpa

na abɔn, lubana a lɔmi Afɛ gbɛɛ, <<Mkpa okpaakpa li idɔmgbi ani; n ka
yilen kpa,>> Li ngha Otsɛ gbɔ aali.

20 Tatase yɔ, <<Ka nu enbwa dɔ ongyikyili mgbɔɔ hona nu ekweni kwun
ba, kpaa nun ungwogye no gye di nun ungwɔ owawa no wa. Kini abu kyɔ
ngha yɔ, o gbe angola oyɔɔ tukwun ikye.>>

21Ka yama nu ungwɔ obube ngha abu ba, kpaa ngha ungwɔ obube yi
osuse okyɔɔkyɔ.

13
Sunu ama ogbe ɛsɛ teyi

1Ali inggisɛ duu no sunu ama ogbe ɛsɛ teyi kyɛmɛ, lubana mfye oka
dzɛma ba sede li ongwi Imgbasho kye dzɛmani. Mfye ama nto ɛsɛ nɛ duu
li Imgbasho ta ma.

2 Ikyenghanɛ ama ntuo afɔ esɛ yi mfye nɛ duu le tuo afɔ esɛ yi ungwɔ
ngwi Imgbasho kye dzɛ, ama ndi kyɔ ngha duu a ka gbɔma ikwɔ.

3 Lubana ama ogbe ɛsɛ teyi yama li sulu owitukwu obube mbi ama nle
kyɔ ali osuse ba, sede mbi ama okyɔ ali ibwubwe mata. I mina abu odzɛ yi
ewo oshɛta mbi inggisɛmfye baa? Ngyɛse kyungwɔ osuse ta o ka tsɛ abu.

4 Bana o li ongbidɔmgbi Imgbasho ikye okyɔ yi abu saan. Kpaa kini abu
le kyɔ obube yɔ, mio, lubana okwusunkli ngwi o kye byabɔ na li ayayi ba.
O li ongbidɔmgbi Imgbasho, o li inggisɛ nka ba yi adɔ okwookwo mbi ama
okyɔ obube.

5 Ikyenghanɛ, li kyɛmɛ-kyɛmɛ ni abu sunu mfye, li ikye adɔ okwookwo
kyɛmɛ ba kpaa dafi itukwu mgbi abu tso abu mani.

6Di li itɔdzɛ ngwi ema li kpa udza ifyɛɛ kpaa ma aani, bana emi mfye
ntonɛ a li engbidɔmgbi Imgbasho, a kyi kyelu onɔmgbi ama duu
ogbinɛbyi ɛsɛ.

7Alungwɔ ngwi abu sulu inggisɛ ele duu kye nun: kini abu kpa udza
ifyɛɛ wa bayɔ, fya no kpa; ni li udza idu oka-ka yɔ, nu ma ka; ni li mmwɛ
yɔ, nu mmwɛ; ni li oshewo yɔ, nu oshewo.

Tso okpitukwu, lubana Egbe ma Mba
8Ka nu mkpa dɔ abu ikye ba, sede mkpa onu ema kpa ewe itukwu ta,

lubana inggisɛ ndi odon kpan itukwu yɔ, o nu ola mbwumbwo.
9Ola ma gbɛɛ, <<Ka gbo amah ba,>> <<Ka ngwɔ inggisɛ ba,>> <<Ka yimi

ba,>> <<Ka di ungwɔ engye mbe anggwɔ ba,>> ola angbeka nsisi duu a
kwulu wokɛmbonyi gbɛɛ: <<Di inggisɛ ama nwatse dɔ abu kpa abu
itukwu dafi ewabu mani.>>



Emi iRoma 13:10 252 Emi iRoma 14:14

10Okpitukwu dzɛ yi ungwɔ obube ikye odon ba. Nghanɛ ni abu dzɛ yi
okpitukwu yɔ, abu ngyɛlu ola duu.

11 Le kyungwɔnɛni, difwi onɔ ongwi onɛnɛni. Onɔ gyɔ ngwi ema ka
kyato mi una onaana, ikyekyɛ owatɔ-watɔmgbi eyi nghao dzɛ kwɛkwɛ
onɛnɛ ngha ababɔ nose ngwi eyi noyɛyɛmani.

12Otu nɛ kɛ kpini wa; egbe dzɛ kwɛkwɛ ofaafa. Nghanɛ ni eyi dzata ali
ama ngwi eyi li kyɔma mi iyifu ntonani di gbe okyiika mgbi osa wo ewo.

13Ni i le kyungwɔmi oloola, dafi ngbuo okyɔmi onɔmani, no ka li mi
oga ibwubwe yi ɛbyɛ ofyaafya ba, no ka li mi amah ba, kale gbɔnɔgbɛ
hona kyofu yi ewema ba na.

14Nghaduu, gbɛ Otsɛ iYesu iKrestu wo ewo, dika tsɛwɛ ofɛ ngwi abu ka
kyɔ imina mgbi ali ibwubwe ba.

14
Ka ngwɔ ewema ikwɔ ba

1Gbela yi inggisɛ ngwu oyɛyɛ onuunu mgban fyumfye ba kpaa, kale
natsondu mi ewodzɛmgbi ama otsɛɛtsɛ ba.

2Oyɛyɛ onuunu mgbi inggisɛ oka li non gye alungwɔ duu, kpaa inggisɛ
oka ngwu oyɛyɛmgban fyumfye bayɔ, li gye afɔdɔɔ kyoon.

3 Inggisɛ nli gye alungwɔ duu na no ka di ongwu nli gye afodɔɔ ta na
gbɛɛ di o li unka ba ba. Inggisɛ ndi li sadu-sadu ungwogye na, no ka di
ongwu nli gye duu na gbɛɛ o dzɛmi itɔdzɛ ba ba, lubana Imgbasho gbela
yi ama duu.

4Abu li ɛmɛ ogbɔ ongbidɔmgbi inggisɛ oka ikwɔ? Non wɛndɛ hona le
kyɔ ayin kpaa li ongyukwo mgban ka ye. Li Otsɛ ka non kyungwɔ nli ayin
gbɛ, di li ongyukwo mgban ka nun emyɛmyɛ aali.

5 Inggisɛ oka li di gbɛɛ egbe oka le saan ngha oka; inggisɛ oka li di gbɛɛ
egbe duu li ungwonyi. Ali inggisɛ no di dafi itukwu mgban nyan mani.

6 Inggisɛ nli di egbe oka gbɛɛ i nghao le saan na, le kyɔ ngha okye mmwɛ
nu Otsɛ. Inggisɛ nli gye mmbwɛ na, le gye ikye okye mmwɛ nu Otsɛ,
lubana o li ta Imgbasho angba; inggisɛ nfwa mmbwɛ na kpaa, fwa ikye
okye mmwɛ nu Otsɛ di li ta Imgbasho angba.

7 Lubana eyi dzɛ oshishe ikye eweyi hona kwulu ikye eweyi ba.
8Kini eyi dzɛ oshishe yɔ, i dzɛ ikye Otsɛ; kini eyi di kwulu kpaa, i kwulu

ikye Otsɛ. Nghanɛ, ni eyi dzɛ oshishe hona kwulu kpaa, eyi li mgbi Otsɛ.
9 Li itɔdzɛ nɛ yɛyɛ ngwi iKrestu kwulu diyɛ kyɛɛ ikyegbɛɛ ni ongwu li

Otsɛmgbi emi ikwukwɔ yi emi oshishe duu aali.
10 Ema ma, li ikye ekyɛ ngwi ema le ngwɔ emi ongwunema ikwɔ? Hona

kyɔnɛ ngwi ema le di ongwunema gbɛɛ a li unka ba? Lubana egbe kyɛma
ngwi Imgbasho ka gbɔ eyi duu ikwɔ.

11 Ikyesinɛ Otsɛ gbɔmi Afɛ gbɛɛ, <<Ani fa mi oshishe mgbi ani gbɛɛ ali
akwafɔ duu ka kwɛsɛ nu ani, ali idɛ dika kyɔ obwɛndɛ kye otsɛɛtsɛ nu
Imgbasho!>>

12 Inghawanɛ, ali inggisɛ duu ka wa gbɔ ungwɔ ngwi otsungwɔn kyɔ nya
Imgbasho.

13Nghanɛ ni eyi nya ogbɔ eweyi ikwɔ. Tatase, fya kyɔ ali nka wo
ongwunabu ekle ba mani.

14Ngwi ani dzɛmi ifu Otsɛ iYesu nɛ, n difwi saan gbɛɛ ungwogye onyi ka
nu ani tsiidza ba. Nghaduu ni inggisɛ di gbɛɛ ungwɔ tsiidza yɔ, i tsiidza
mbon sewaali.

15Kini ongwunabu le tu esɛ ogboogbo mi ungwɔ ngwi abu le gye yɔ,
okyɔɔkyɔmgbi abu tso okpitukwu wuba. Ka yama nu ongwunabu ongwu
iKrestu kwulu ikyon dzili ikye ungwɔ ogyeegye mgbi abu ba.

16Ka noofɛ ni inggisɛ gbɔdzɛ obube kwu iyi ungwɔ ngwi abu di gbɛɛ li
osuse na ba.

17 Bana esutɔmgbi Imgbasho li ungwɔ ogyeegye hona ungwɔ owaawa
ba, kpaa li osaan, li iyu bɛyi atsa mi Onodzi Osaan.

18Ni inggisɛ kyɔ iKrestu idɔmi itɔ ofɛ nɛ yɔ li kpa Imgbasho, di li kpa
inggisɛ kpaa.

19Ni eyi fya mi ofyaafya mgbi eyi duu okyungwɔ nka ba yi iyu, di tobyi
eweyi ikye ni eyi fyumfye mi oyɛyɛ onuunu mgbi eyi mani.

20Ka yama kyi mbelu idɔmgbi Imgbasho ikye ungwogye ba. Ali
ungwogye duu li osuse, kpaa li ayin ba ni abu gye ungwɔ nka nu inggisɛ
oka esɛ ogboogbo yɔ.

21 Tatase ogye mmbwɛ, naadi wa eneekwɔ hona kyɔ unkoka nka nu
ongwunabu esɛ ogboogbo ba mani.

22Oyɛyɛ onuunu ngwi abu tulun mi ungwɔ ntonɛma no li abu yi
Imgbasho efa ta. Mse dzɛ yi inggisɛ ndzɛ yi itukwu efefa ba mi ungwɔ
ngwi o gbela okyɔmani.

23Nghaduu inggisɛ ngwu itukwu dzan efefa mi ungwɔ ngwi o le gye yɔ a
ngwɔn ikwɔ, ikyekyɛ o gye yi oyɛyɛ onuunu ba. Alungwɔ ngwi inggisɛ kyɔ
mi oyɛyɛ onuunu ba duu li alobube.

15
1 Eyi ama oyɛyɛ onuunu mgbi eyi fyumfye nɛ, ni eyi tobyi ama nfyumfye

ba ntonani. Ni eyi kale kyungwɔ okpa eweyi kyoon ba.
2Ni eyi duu kyungwɔ nka kpa ama nwatse dɔ eyi ikye oyabɔmgbi ama

di fyu ma mfye itukwu mi oyɛyɛ onuunu mgbi ama.
3 Lubana iKrestu abuon kpaa kyungwɔ gbɛɛ no kpa ewon ba, dafi Afɛ

gbɔmani gbɛɛ, <<Ito ngwi a le fya abu Imgbasho ma li ani ngwu a le fya.>>
4 Bana alungwɔ ngwi a lɔmi Afɛ tugbe duu li ikye otso di nu eyi itukwu

ofyumfye adzi ni eyi gbekabyi.
5Ni Imgbasho nli nu itukwu oshiishi di kwu inggisɛ ɛwɛ wo na nu ema

onodzi odzɛ ondonyi ngwi ema le kyɛdɔ iKrestu iYesu nɛni,
6 adzi ni ema tsɛ Imgbasho Otsɔ iYesu iKrestu Otsɛmgbi eyi mi ondonyi

yi itukwu onyi mani.
7Gbela yi ewema na, yɛyɛ dafi iKrestu gbela yi ema nɛni, ikye ni iyi

Imgbasho gye oshewo.
8 Bana n nya ema gbɛɛ iKrestu ba dafi ongbidɔmbi emi iJuda ikye otso

gbɛɛ Imgbasho kyɔ ondu ngwi o dzɛ yi emi otsikyɔma mani
9 adzi ni Udzengye kye iyi Imgbasho desho mi elela ngwi o di ma nani,

bana Afɛ lɔ gbɛɛ,
<<Ikyenghanɛ n ka tsɛ iyi abu mi idzidzɛ Udzengye; N ka shashi mi iyi

mgbi abu.>>
10Afɛ di lɔ gbɛɛ, <<Ema Udzengye tsatsa yi emidi Imgbasho na.>>
11A di lɔ gbɛɛ, <<Inggisɛmi ɛsɛ duu nu ma kyile iyi Otsɛ desho di shin

ashi mmwɛ.>>
12Adzaya di lɔ gbɛɛ, <<Mi inyabyi mgbi iJese, inggisɛ ka wa tɔmi ele nka

li utɔmi ɛsɛ duu; Udzengye duu ka gbɛwɛbyi mbon.>>

13Ni Imgbasho nli nu ɛwɛ ogbe byiibyi na mbwo ema yi atsa bɛyi iyu
dafi ema nun oyɛyɛ nɛni, ikye ni ɛwɛ ogbe byiibyi mgbi ema mbwo mi
mfye mgbi Onodzi Osaan.

IPol inggisɛ ogbeesɔ nya Udzengye
14 Emi ongwunani, ani abuen kpaa n gbela gbɛɛ ema li kyɔ osuse kpakpa

di sulu oyeye di mɛ otso ewema.
15Ani lɔ afɛ nya ema mi itɔdzɛ angbeka saan, n diyɛ le wɛ ema, ikye

elela ngwi Imgbasho di ani nɛni.
16O dulu ani oli inggisɛ ogbeesɔmgbi iKrestu iYesu nya Udzengye di

kyidɔmgbi inggisɛ ofifɛ ogbɔ Esɔ Osuse mgbi Imgbasho, ikye ni Udzengye
yɛɛ umba osuse ngwi Imgbasho gbela yan, ngwi Onodzi Osaan kyi salu ma
mani.

17 Ikyenghanɛ n dzɛ yi abɔ otsigɛgɛmbi iKrestu iYesu mi idɔ ngwi ani le
kyɔ Imgbasho ele nɛni.

18N ka yama kyɔ odzasha ogbɔdzɛ oka idzidza ba sede ungwɔ ngwi
iKrestu kyɔ nyɛ ikpewo ani ogbe Udzengye teyi nu ma sunu Imgbasho mi
ungwɔ ngwi ani gbɔ diyɛ kyɔmani,

19mi mfye mgbi ambɛ yi ungwɔ ama okwulewo, mi mfye mgbi Onodzi
Osaan. Nghanɛ wita mi iJerosalin nghataa lu Ililikun n gbɔ Esɔ Osuse mgbi
iKrestu nɛ saan.

20 Teyi li imina mgbi ani ogbɔ Esɔ Osuse mi imbe ngwi a ye iKrestu
waba, adzi nin wa le mbɛ dɔkɛ itozu mgbi inggisɛ oka ba mani.

21Nghaduu dafi a lɔmi Afɛmani gbɛɛ, <<Ama ngwu a teyi nya ma odzɛ
mgban waba ka wa din, bɛyi ama nteyi fwo waba kpaa ka tu osa.>>

22 Li itɔdzɛ nɛ ngwi ani li tu onɔ oka kpadi ema ba aali.

Oweka mgbi iPol okɛ iRoma
23Nghaduu onɛnɛ ngwi ani sulu imbe okyidɔmi ayɛsɛ ntonɛ wuba, ngwi

i di dzɛ ani itukwu onova ibyibyi odi ema nɛ,
24 n weka onyɛ kpadi ema onɔ ngwi n kale kɛ iSpɛn mani. Tonya di kyɔ

atsa yi ema ongwonɔ gwee adzi ni ema yɛn abɔmi okyɛɛmgbɛn.
25Ngwi i dzɛ ngha duu nɛ kpaa, n dzɛ ofɛ le lu iJerosalin oka tobyi emi

osaan.
26 Lubana i kpa emi iMasidonia yi emi Acaya onu umba ikye emi osaan

ndzɛ abubɔmi iJerosalin.
27A kyɔ yi atsa, mi otsitsi yɔ i gbuo ngwi a ki kyɔ ngha yi ama. Lubana

ni Udzengye tu mse ongwi onodzi mbi emi iJuda yɔ, ama kpaa i gbuo nu
ma kyi ghalu ungwɔ ama ngwi a sulun ma yi emi iJuda.

28Nin kye awuya nɛ nu ma ngyɛ yɔ, n ka nyɛ kpadi ema se wa lu iSpɛn.
29N ye onɔ ngwi ani ka ba mbi ema ma, n ka kyɛ yi mse mgbi iKrestu

kyɛɛ.
30 Emi ongwunani, n tɛkyɛ nu ema mbi Otsɛ iYesu iKrestu bɛyi mi

okpitukwu mgbi Onodzi gbɛɛ, bɔ Imgbasho ibɔ kpɔklɔɔmi ikye ogbili-gbili
mgbɛn nɛni.

31 Bibɔ ikye nin watɔmi abɔ emi iJudia ama nnoyɛyɛ ba, ni emi osaan
mi iJerosalin di gbela yi idɔ ngwi ani le kyɔ,

32 adzi ni Imgbasho nin ofɛ nin ba mbi ema yi atsa, adzi ni eyi kwu
eweyi ɛwɛ wo.

33Ni Imgbasho onu iyu na dzɛ yi ema duu. No dzɛ ngha.

16
Angba mgbi ikyibɛn

1N tsɛ ongwuneyi ongwu ongyaa iFoebe, nli ongyiidɔmi okwakye mgbi
emi iKrestu mi iSɛnkria nani.

2N le gbɛɛ ni ema gban dafi i gbuo ogbɛ inggisɛ nnoyɛyɛmbi Otsɛ di yan
abɔmi onɔ ngwi o mina oyabɔmbi ema mani, lubana o tobyi inggisɛ
kwuba, ani abuen kpaa.

3 Ta iPrisila yi Akwila angba, ama nle kyidɔ iKrestu iYesu yi ani
ungwonyi ntonani.

4A kye oshishe mgbi ama lasɛ ikye ani kpaa. Okwakye mgbi emi iKrestu
mi Udzengye duu gbede nu ma li ani yuwen ba.

5 Ta emi iKrestu ama nli kwakye mi udɛma na kpaa angba. Ta Epenetu
okani itukwu-tukwu nli inggisɛ ababɔ okyatitukwu mi ayɛsɛmgbi Asia
luba iKrestu na kpaa angba.

6 Ta iMeri nli kwunewo idɔ ikye ema na angba.
7 Ta Andronikɔ yi iJunaya emi oden, ama nkaka obawi yɛn na angba.

Ama ogbikye iYesu li nu ma mmwɛ nngwashaba, a di teyi ani dzɛmi ifu
iKrestu kpaa.

8 Ta Ampliyatu nkpa ani itukwu mbi Otsɛ na angba.
9 Ta Ubanu ngwu nkwokyi abɔ yi eyi mi idɔ iKrestu na angba, di ta

okani imɔ iStaci angba.
10 Ta Apele ongwu a mbadin di gbela yan mi ifu iKrestu na angba. Ta

emidi Aristobulu angba.
11 Ta oden iHerodiɔn angba. Ta emidi iNasisɔ ama nto mi ifu Otsɛma

angba.
12 Ta iTrafena yi iTrafosa engyaa ama nkyɔ Otsɛ idɔ kpɔklɔɔ na angba.

Ta okani imɔ iPesi, ongyaa oka ndi kwunewo idɔmi ifu Otsɛ na angba.
13 Ta iRufu ngwu Otsɛ dulun na, bɛyi onɔn n yɛɛ dafi onani kpaa na

angba.
14 Ta Asinkritɔ, iFlegɔn, iHɛmɛ, iPatroba, iHɛma bɛyi emi iKrestu ama

nto yi ama ma angba.
15 Ta iFyilologɔ yi iJulia yi iNeliɔ bɛyi ongwunɔn ongwi ongyaa, di ta

Olimpa bɛyi emi osaan ama nto yi ama duu angba.
16 Ta ewema angba tsɛkwulu ewema na. Okwakye emi iKrestu duu le ta

ema angba.
17N le tɛkyɛ nu ema emi ongwunani gbɛɛ, ni ema gbɛwɛbyi ama nli ba

yi ogbua-gbua di li wo ema ekle yi otsootso nnyɛ idzidza yi otsootso ngwi
ema teyi kpayi nani. Fyata yi ama.

18 Lubana itɔ inggisɛ ntona yama le sunu Otsɛ iKrestu mgbi eyi ba, kpaa
a le kyɔ ikye ifu mgbi ama. A li kpagya ogbadrɔ wo yi ondu ofyumfya
mgbi ama.

19Ali inggisɛ duu fwo dafi ema li siikyenu mani, nghanɛ n dzɛ yi atsa
kpakpa ikye ema; nghaduu i minɛn gbɛɛ ni ema difwi ungwɔ nli osuse,
dulu abɔmi ungwɔ obube.

20 Imgbasho iyu na ka dziyɛ iSatan dzikan-dzikan ni ema kye afɔ dzin.
Ni elela mgbi Otsɛ iYesu mgbi eyi dzɛ yi ema.

21 ITimoti ngwu eyi le kyidɔ yi eka, dɛsɔ angba mbi ema, li ngha ngwi
iLusiɔ yi iJasɔn bɛyi iSosipata emi odo ani ntonɛ kpaa dɛsɔ angba aali.

22Ani iTediɔ, nlɔ afɛ nɛ, le ta ema angba mbi Otsɛ.

23 IGayɔsu, inggisɛ oshabɔta ngwu ani yi emi iKrestu duu tu mgbede
mbon na, le ta ema angba. Erastɔ, nli di mi ali idɔmi ogalu na yi
ongwuneyi iKwatu tole ta ema angba.

24Ni elela mgbi Otsɛ iYesu iKrestu mgbi eyi dzɛ yi ema duu. No dzɛ
ngha.*

25 Ba ni eyi kye oshewo nu Imgbasho Ongwu n yagba nu ema kwudzɛ
kpɔklɔɔmi oyɛyɛ onuunu mgbi ema, dafi Esɔ Osuse mgbi iYesu iKrestu lɔ
ngwi ani gbɔ kwulu iba ungwɔ odaada ngwi a kye da onɔ tunto nya ema
nɛni.

26Nghaduu onɛnɛ i fwi tɔ a di yen mi ungwɔ olɔɔlɔmgbi ama ogbɛɛsɛmi
ola ngwi Imgbasho ogyegwu na wo mani, adzi ni ɛsɛ duu noyɛyɛ di siikye
nun.

27Ni okwɔkwɔ dzɛmbi Imgbasho nkwiinɛ yuon na mi ikpewo iYesu
iKrestu gyegwu-gyegwu! No dzɛ ngha.

* 16:24 16:24 Ambulu nɛ dzɛmi olɔɔlɔ angbeka ba

Afɛmgbi iPol ongwi ababɔ
mbi ama onoyɛyɛ
Emi iKorinti

1Afɛ nɛ kyɛmbi ani iPol ngwu Imgbasho kwu ani ela mi oweka mgban
gbɛɛ ni ani li inggisɛ ogbikye iKrestu iYesu bɛyi iSɔstɛnɛ ongwuneyi nɛni.

2Ani le lɔ kɛmbi emi odzimgbasho mi iKorinti, mbi ama ngwu a salu
ma mbi iKrestu iYesu diyɛ kwu ma ela owa yɛɛ saan, bɛyi ama nli kwu mi
iyi mgbi iYesu iKrestu mgbi eyi mi ali imbe duu gbɛɛ, Otsɛmgbi ama bɛyi
mgbi eyi nani.

3 Elela bɛyi iyu nkyɛmbi Otseyi Imgbasho bɛyi Otsɛ iYesu iKrestu na no
dzɛ yi ema.

Angba otaata
4Ani li ta Imgbasho angba alonɔ duu ikye ema mi ikye elela ngwi o kye

nu ema mi ikpewo iYesu iKrestu nani.
5 Lubana li mbon ngwi ema yɛɛ aludu mi ali itɔ ofɛ duu, mi odzɛ

ogbɔɔgbɔ bɛyi ozoyeye mgbi ema aani,
6 Ikyena obwɛndɛmgbi eyi ikye iKrestu tɔ gedee mbi ema.
7Nghanɛ ema kwoba yi umba mgbi onodzi ba dafi i dzɛ ema kwɔkwɔmi

oyɛɛyɛmgbi iYesu iKrestu nani.
8O ka nu ema mfye nghataa kɛ ongyɛɛngyɛ, zukwu ni a wa di ema yi

obube mi egbe ngwi Otsɛmgbi eyi iYesu iKrestu ka yɛ na ba mani.
9 Imgbasho nkwu abu ela kaka okwakye-kwakye yi ongwan iYesu

iKrestu Otsɛmgbi eyi na li otsitsi.

Obgua-gbua mbi emi iKrestu
10 Emi ongwunani mi ifu iKrestu, n le tɛkyɛ nu ema mi iyi mgbi Otsɛ

iYesu iKrestu gbɛɛ ni ema gbela yi ewema. Ka gha yi ewema ba. Ɛwɛ
otsɛɛtsɛ yi ungwɔ okyɔɔkyɔmgbi ema no tso gbɛɛ ema dzɛ ondonyi.

11 Emi ongwunani mi ifu iKrestu, n fwo mbi inggisɛ angbeka mi udɛ
iKlio gbɛɛ ema le kyɔ odzɛ oshiishi yi ewema.

12N fwo di ema angbeka le gbɛɛ, <<Ani le kyɛdɔ iPol>> oka gbɛɛ, <<Ani
le kyɛdɔ Apolo>> oka gbɛɛ, <<Ani le kyɛdɔ iKefa>> oka di gbɛɛ, <<Ani le
kyɛdɔ iKrestu.>>

13 IKrestu ghaa? Li iPol ngwu a gbokwo mi ekwatsi gbɛɛ no kwikwu ikye
ali ibwubwe mgbi emaa? Naadi li iyi mgbi iPol ngwi a kyɔ ema iBatisima?

14N ta Imgbasho angba ikyekyɛ ani kyɔ inggisɛ onyi kpaa iBatisima ba,
li iKrispu bɛyi iGayɔsu kyoon,

15 nghanɛ inggisɛ onyi ka yagba gbɛɛ di a kyɔ ema iBatisima mi iyi mgbi
ani ba.

16 (N wɛ dafi li etɔmgbi iStefana kyoon ta ngwi ani kyɔma iBatisima
mani, n yagba wɛ ni ani kyɔ etɔ oka ba.)

17 Lubana iKrestu yama dɔ ani esɔ owa kyɔ iBatisima ba, kpaa li ogbɔ
Esɔ Osuse yi ozoyeye mgbi inggisɛ owamyɛ ba. Ikye ni mfye mgbi iKrestu
mi ekwatsi na no ka yɛɛ ayayi ba mani.

IKrestu li ozoyeye yi mfye
mgbi Imgbasho

18 Lubana esɔ ogbɔɔgbɔmgbi ekwatsi li dzɛ too mi adɔmgbi ama nle
dzili mani, nghaduu mbi eyi ama nwatɔ yɔ, esɔ na li mfye mgbi Imgbasho.

19Afɛ gbɛɛ, <<N ka kyi mbelu ozoyeye mgbi inggisɛ ama okwiinɛmani.
Ama ntsɛwɛ gbɛɛ ama ye nyɛsɛ na n ka wo ma ɛndɛ.>>

20 Inggisɛ okwiinɛma kɔ? Inggisɛ okpayi ungwɔma kɔ? Ama okya mi
odzɛ ongwi egbe nɛma kɔ? Imgbasho tso gbɛɛ ozoyeye mgbi ɛsɛ nɛ li
ikwangha daabaa?

21 Lubana Imgbasho mi ozoyeye mgban nu inggisɛ difwi ongwu mi
ozoyeye mgbi inggisɛ owamyɛ ba. Tatase ma yɔ, li mi esɔ ngwi eyi le gbɔ
ngwi a le kwun di ikwangha ungwɔ nɛ ngwi Imgbasho nu ama nnoyɛyɛmi
ele watɔ aani.

22 Emi iJuda mina ambɛ okwulewo, kpaa emi iGriki mina ozoyeye.
23Nghaduu eyi le gbeesɔmgbi iKrestu ngwu a gbokwon nani: O li

ikwutsɛ otsiishi mgbi emi iJuda di li ikwangha ungwɔmbi Udzengye,
24 nghaduu mbi ama ngwu Imgbasho kwu ma ela mi idzidzɛ emi iJuda

bɛyi iGriki yɔ, iKrestu li mfye bɛyi ozoyeye mgbi Imgbasho.
25 Lubana ikwangha mgbi Imgbasho ngha ozoyeye mgbi inggisɛ, ewo

odzaatsi mgbi Imgbasho fyumfye ngha ɛnɛpɛmgbi inggisɛ.
26 Emi ongwunani, tsɛwɛ itɔ inggisɛ ngwu ema dzɛ duuse ngwi a wa kwu

ema ela mani. Li ema tsatsa kwiinɛmi odzɛɛdzɛmgbi inggisɛ ba; li duu
fwiiyi ba; li ema duu a mba ema mi aludu ba.

27Nghaduu Imgbasho sadu ungwɔ ama ɛsɛ li kwu ma di ikwangha ma
ikye onu ama oyodzɛ ayiwi. O di sadu ungwɔ ama ndɛngyɛ emi ɛsɛ nɛ ikye
onu emi mfye ayiwi.

28 Imgbasho sadu ungwɔmgbi ɛsɛ nɛ ama ngwi a kwushanyɛ bɛyi
ungwɔ ngwi a kye wuuta ba, bɛyi ungwɔ ngwi a kye ma gbɛɛ li unka ba
ma ngha ungwɔ ama emi ɛsɛ nɛ di gbɛɛ li ungwɔ imɔmani,

29 ikye ni inggisɛ onyi ka tsa abigɛgɛ yan ba.
30 Li mi ikye Imgbasho ngwi ema dzɛmbi iKrestu iYesu aani, ongwu n

yɛɛ ozoyeye mgbi eyi nkyɛmbi Imgbasho nli onyaan yi osaan mgbi eyi di
li owatɔ-watɔmgbi eyi aani.

31 Ikyenghanɛ, Afɛ lɔ gbɛɛ, <<Inggisɛ nka tsaabɔ igɛgɛ yɔ, no tsaabɔ igɛgɛ
mbi Otsɛ.>>

2
IPol gbeesɔ mgbi iKrestu ongwu
a gbokwon mi ekwatsi

1 Emi ongwunani mi ifu iKrestu, onɔ ngwi ani ba mbi ema ma n yama
fwi iba mgbi Imgbasho nya ema yi ondu omyɛmyɛ hona yi ozoyeye odatu
ba.

2 Lubana ngwi ani dzɛ yi ema ma, n mina oye unkoka ba, sede li ogbeesɔ
mgbi iKrestu yi ikwu mgban mi ekwatsi kyoon.

3Nose ngwi ani ba mbi ema ma n dzɛ dafi ndzinubu mani, yi imio ewo
kpakpa.

4 Elodzɛ ngwi ani gbeesɔmi ele li elodzɛmgbi inɛ okwuukwu hona
elodzɛ ogyila inggisɛ ba, kpaa li mi abumfye mgbi Onodzi,

5 adzi ni oyɛyɛ onuunu mgbi ema no ka dzɛmi ozoyeye mgbi inggisɛ
owamyɛ ba, kpaa no li mi mfye mgbi Imgbasho.

Iba nkyɛ mi Onodzi mgbi Imgbasho

6Nghaduu, eyi li gbeesɔmgbi ozoyeye yi ama nmyotse mi onodzi mani,
kpaa li mi ozoyeye ongwi ɛsɛ nɛ hona mgbi utɔ ongwi egbe nɛ ngwu
ozoyeye mgbi ama le wa byulu na ba.

7Kpaa, ozoyeye ngwi eyi le gbɔ nɛ, li ozoyeye mgbi Imgbasho ndzɛmi
odaada ngwi inggisɛ yon ba, kpaa Imgbasho abuon kye dzɛkɛmi okwɔkwɔ
mgbi eyi se a kwuma ta ɛsɛ.

8Ama oteyi ɛsɛ onyi kpaa difwi ozoyeye nɛ ba, a ki difwi yɔ, a ki yama
gbokwo Otsɛmgbi okwɔkwɔmi ekwatsi ba.

9Nghaduu, Afɛ lɔ gbɛɛ: <<Ungwɔ ngwi inɛ din ye waba, ngwi adɔ onyi
fwon waba, ngwi itukwu onyi kpaa tsɛwɛ gbɛɛ ka kyɔ ba mani, li ungwɔ
ngwi Imgbasho kyi mɛlu dzɛkɛ ikye ama ndin kpa ma itukwu ma aali.>>

10Nghaduu Imgbasho kye tso eyi nyɛmbi Onodzi mgban. Onodzi na li
ye alungwɔ duu kwo yi ungwɔ ama nlu kpini mbi Imgbasho kpaa.

11 Lubana li emɛ ka ye ewodzɛ ongwi itukwu mgbi inggisɛ? Sede li
onodzi mgbi inggisɛ nani, li itɔ ofɛ na yɛyɛ ngwi inggisɛ onyi ka ye ewodzɛ
mgbi Imgbasho ba aali, sede li Onodzi mgbi Imgbasho ta.

12 Eyi yama gbɛ onodzi ongwi ɛsɛ nɛ ba, kpaa li Onodzi nkyɛmbi
Imgbasho adzi ni eyi tu osa mi ungwɔ ama Imgbasho gbe nu eyi ayayi
nɛni.

13Nghanɛ eyi le gbɔdzɛmi ɛwɛ otsɛɛtsɛmgbi inggisɛ owamyɛ ba, kpaa li
mi ɛwɛ otsɛɛtsɛmgbi Onodzi mgbi Imgbasho. Di li Onodzi nɛ kpɔɔ li nu eyi
tsɛ ungwɔ ongwi Onodzi nya inggisɛ ama nto mi onodzi aani.

14Nghaduu inggisɛ ndzɛ yi Onodzi Osaan na bayɔ, ka gbela ungwɔ nkyɛ
mbi Onodzi mgbi Imgbasho na ba, ikyesinɛ a li ayayi ungwɔmbon, dika
gbosa lon kpaa ba, ikyekyɛ a li ungwɔ emi onodzi.

15 Inggisɛ ndzɛmi onodzi yɔ, ka yagba fwo alungwɔ duu ikwɔ, kpaa
ongwu abuon yɔ, inggisɛ onyi ka yagba fwon ikwɔ ba.

16 Lubana Afɛ gbɛɛ, <<Li emɛ ye owitukwu mgbi Otsɛ ngwi otsungwɔn
ka wan odzɛ?>> Nghaduu eyi dzɛ yi itukwu mgbi iKrestu nani.

3
Ogbua-gbua mbi emi iKrestu

1 Emi ongwunani, n yagba gbɔdzɛ yi ema dafi inggisɛ ama nto mi
Onodzi ba, kpaa dafi inggisɛ emi ɛsɛ nɛmani, ikyekyɛ ema to dafi
engweyeyi mi ifu iKrestu.

2Ani nu ema enaabɛ, li ungwogye okpɔklɔ ba, ikyesinɛ ema mɛmi ele
ba. Nghataa ba onɛnɛ kpaa, ema mɛ waba.

3 Ema ka li emi ɛsɛ. Lubana ngwi uwaba yi odzɛ oshiishi ka dzɛ idzidzɛ
ema nɛ, ema li emi ɛsɛ daabaa? Ema le kyɔ dafi emi ɛwɛwɛ bana?

4 Bana ni inggisɛ le gbɛɛ, <<N le kyɛdɔ iPol,>> oka dile gbɛɛ, <<N le kyɛdɔ
Apolo ma,>> ema le kyɔ dafi emi ɛwɛwɛ daabaa?

5Nghama li emɛ li Apolo? Li emɛ di li iPol? Eyi li engbidɔmgbi
Imgbasho ta aani. Li ikpewo eyi ngwi ema noyɛyɛ, dafi Otsɛ kye wo eyi
abɔ gbɛɛ ni eyi kyɔmani.

6Ani kya etɔ, Apolo yawo eni, kpaa li Imgbasho non she.
7Nghanɛ inggisɛ nkye kya yi ongwu n yawo eni ma li unka ba, kpaa li

Imgbasho yuon, nli nu ungwɔ she nani.
8 Inggisɛ nkye ye bɛyi ongwu yawo eni na duu le kyidɔ ungwonyi. Ali

inggisɛ dika gbɛ umba mi odzɛɛdzɛ idɔmgban.

9 Lubana eyi li ama okyidɔ yi Imgbasho; kpaa ema yɔ li okwɔmgbi
Imgbasho. Ema di li ozu mgbi Imgbasho kpaa.

10Mi elela ngwi Imgbasho di ani ma, ani wo itozu dafi inggisɛ n ye ozu
ombɛɛmbɛ saan mani, ta inggisɛ oka le mbɛ dɔkɛ ele. Nghaduu ali inggisɛ
nle mbɛ duu no mbɛmi ozoyeye.

11 Lubana inggisɛ onyi ka yagba wo itozu oka idzidza yi ongwi
Imgbasho tsekise wo nli iYesu iKrestu nɛ ba.

12Ali inggisɛ nkye abashi, hona iyudza onzundzɛ hona akwutsɛ
ofyunfyummya hona ekwɔ hona enggwɔ naadi angganggɔ, le mbɛ dɔ itozu
nɛ duu,

13 a ka kye idɔmgban tso dafi i dzɛmani, ikyekyɛ Egbe na ka kye dɔ
ododa. A ka kye mbadi mi ola, man ola ka tso odzɛɛdzɛ idɔmgbi ali
inggisɛ duu.

14 Inggisɛ ngwu idɔmgban gyola bayɔ, o ka gbɛ umba.
15Kpaa ni i gyola yɔ, o gyadzɛ labɔ; ongwu abuon a ka dulun tɔ,

nghaduu o ka watɔ dafi inggisɛ nwatɔmi amoola mani.
16 Ema ye dafi ema abuema li ozu mgbi Imgbasho, Onodzi mgbi

Imgbasho di wodzɛmbi ema ma wɛ?
17Ali inggisɛ nkyi mbelu ozu mgbi Imgbasho yɔ, Imgbasho ka dzilin.

Lubana ozu mgbi Imgbasho le saan, ema abuema li ozu nani.
18Ka yama kpaagya ewema wo ba. Ki inggisɛmi idzidzɛ ema tsɛwɛ gbɛɛ

ongwu yodzɛmi odzɛɛdzɛmgbi ɛsɛ ongwi onɛnɛ yɔ, no yɛɛ <<ikwangha>>
adzi no wa yɛɛ inggisɛ okwiinɛ.

19 Lubana ozoyeye mgbi ɛsɛ nɛ li ikwangha mbi Imgbasho. Dafi Afɛ lɔ
mani gbɛɛ, <<O li bwa ama okwiinɛmi angwɛmgbi ama.>>

20Afɛ di gbɛɛ, <<Otsɛ ye dafi ɛwɛ otsɛɛtsɛmgbi ama okwiinɛ li ayayi
mani.>>

21 Ikyenghanɛ, ka kye odzɛɛdzɛmgbi inggisɛ tsaabɔ igɛgɛ ele ba!
Alungwɔ duu li mgbi abu,

22 ni li iPol hona Apolo hona iKefa naadi ɛsɛ hona oshishe naadi
ikwongye naadi onɛnɛ hona iyayi duu li mgbi ema,

23 ema li mgbi iKrestu, iKrestu li mgbi Imgbasho.

4
Ama ogbikye iKrestu

1 Ikyenghanɛ, ema di eyi dafi engbidɔmgbi iKrestu yi ama ngwu a kye
idɔ odaada mgbi Imgbasho wo eyi abɔ gbɛɛ ni eyi gbɔmani.

2Onɛnɛ a mina gbɛɛ ama ngwu a kyi idɔ wo ma abɔma, li kyɛmɛ nu ma
le kyɔn mi otsitsi.

3Ni ema hona opiikwɔ gbɔ ani ikwɔ kpaa li itɔdzɛ ba. Mi otsitsi yɔ, ani
abuen kpaa li gbɔ ewani ikwɔ ba.

4 Itukwu mgbi ani le saan, kpaa nana tso gbɛɛ ani le saan bɛsɛ ba. Li
Otsɛ li ongye ogbɔ ani ikwɔ.

5Nghanɛ ka fwo inggisɛ onyi ikwɔ duuse ni onɔma gyɔ ba; fɛ nghataa ni
Otsɛ yɛ se. O ka kye ungwɔ ndzɛmi iyifu bɛyi itukwu inggisɛ dɔ ododa. Li
mi onɔ na Imgbasho ka tsɛ ali inggisɛ ngyɔ ngwi o ka tsan aali.

6 Ikyenghanɛ emi ongwunani, n kye ewani yi Apolo tso ambɛ ikye oyabɔ
mgbi ema, adzi ni ema di ambɛmbi eyi mi odzɛ ngwi a gbɔgbɛɛ, <<Ka

3:19 3:19 IJɔb 5:13. 3:20 3:20 Ash 94:11.

foola mi ungwɔ ngwi a lɔ dzɛ esɛ nɛ ba.>> Ta ema ka nya ogbɛɛ inggisɛ oka
ngha oka.

7 Lubana li ɛmɛ nu ema tatase ngha angbeka? Li alungwɔ ngwi abu
dzɛyan se ngwi a kye nu abu nuunu ba? Ma ni a kye nu abu nuunu waali,
kyɔsinɛse abu le tsaabɔ igɛgɛ?

8 Ema teyi dzɛ yi alungwɔ ngwi ema mina wa! Ema teyi li emi awuya
wa! Ema yɛɛ utɔ, ngwi eyi li utɔ ba nɛ kpaa? I mina ani gbɛɛ ema ki yɛɛ utɔ
otsitsi, zukwu ni eyi kpaa yɛɛ utɔ yi ema!

9 Lubana i dzɛn gbɛɛ Imgbasho kye eyi ama ogbikye iYesu dzɛkɛ imbe
nnghao yɛyikpa duu mani. Eyi to dafi inggisɛ ngwu a ngwɔma ikwɔ kye
ma le ka ngwɔmi ododa mani. A nu eyi yɛɛ imbe okwakye mi inɛ engyesɔ
bɛyi inggisɛmi ɛsɛ duu.

10 Ɛsɛ di eyi gbɛɛ eyi li ikwangha ikye iKrestu, kpaa ema yɔ iKrestu nu
ema kwiinɛ! A di gbɛɛ eyi le shɛshɛ, kpaa ema yɔ ema fyumfye! A li kwu
eyi shanyɛ, nghaduu a li nu ema mmwɛ!

11Nghataa ba obyi nɛni eyi dzɛ enbwa yi ekweni ifu, eyi le to ishangli; a
kyɔdulu eyi kpakpa, eyi dzɛ yi udɛ ba.

12 Eyi li kyidɔ kpakpa mi abɔmgbi eyi. Onɔ ngwi inggisɛ wo eyi ikamba
yɔ, eyi li kye mse bɛma ewo; onɔ ngwi a nu eyi isɔma, eyi li shitukwu;

13 onɔ ngwi a fya eyi ito, eyi li nu uka yi elodzɛ oleewo. Nghataa ba
onɛnɛni a kye eyi yɛɛ ungwɔ isha, eyi dzɛ dafi ishibɛmgbi ɛsɛ nɛni!

14N le lɔ ema afɛ nɛ, li ikye onu ema ayiwi ba, kpaa li ikye okwo ema
adɔ, dafi emi ongwani ama osuse mani.

15 Lubana ni ema sulu ama ogbekabyi ema idubu iwyo mi ifu iKrestu
kpaa, otsema li ibyibyi ba. Ikyesinɛmi ifu iKrestu iYesu yɔ, ani yɛɛ otsema
ikpewo Esɔ osuse nɛni.

16Nghanɛ n le tɛkyɛ gbɛɛ ni ema kye afɔ ani.
17Mi itɔdzɛ nɛ n le dɔ ongwani itukwu-tukwu ongwu nnoyɛyɛmi ifu

iKrestu, iTimoti, esɔmbi ema. O ka wɛ ema ofɛ oshishe ngwi ani dzɛ ele
mi ifu iKrestu iYesu kwokyi yi ungwɔ ani tso mi okwakye mgbi emi
iKrestu mi ali imbe duu mani.

18 Ema angbeka yɛɛ ama okyile ewo esho, ikyekyɛ ema tsɛwɛ gbɛɛ ani
kyɛma kawa kpadi ema ba.

19Nghaduu ni Otsɛ gbela yɔ, n ka ba mbi ema dzikan-dzikan, ta n ka
difwi dafi ama okyile ewo esho le gbɔdzɛma ta ba, kpaa itɔmfye ngwi a
dzɛyan mani.

20 Lubana esutɔmgbi Imgbasho li odzɛ ondu ta ba, kpaa li mi abumfye.
21 Li ole ka nghao kpa ema? Nin ba mbi ema yi onitse naadi okpitukwu

yi itukwu iyu?

5
Idza mi ifu emi iKrestu

1A wa kwelikwɔ gbɛɛ amah idza le kiyayi mi idzidzɛ ema, itɔ ngwi ama
n ye Imgbasho ba jokpaa li kyɔn ba mani: inggisɛ oka le la yi owa otsɔn.

2Ma ema le tsaasha! Tatase ema kile buntse di dulu ongwunema
nkyungwɔnɛma tɔmi idzidzɛ ema ba naa?

3Dafi ani dzɛ yi ema inɛ-inɛ ba nɛ kpaa, n dzɛ yi ema mi onodzi, n di fwo
inggisɛ nkyungwɔnɛma ikwɔ kpaa wa, yɛyɛ dafi n dzɛ yi ema mani.

4Onɔ ngwi ema kwakye mi iyi mgbi Otsɛmgbi eyi iYesu ma, ani dzɛ yi
ema mi onodzi, mfye mgbi Otsɛmgbi eyi iYesu di dzɛ yi ema.

5Kye inggisɛ nɛ wo iSatan abɔ na, adzi ni a dzili odzɛɛdzɛmgban mgbi
mmbwɛ yi eyi, ni onodzi mgban wa watɔmi egbe ngwi Otsɛ ka yɛmani.

6 Ewo okyile esho mgbi ema na tishi ba. Ema ye dafi ongwɛ okwuna
gwee kpaa li gbɛlu ofumbu sɔma wɛ?

7Kyi dulu okwuna alobube ogbugbe na mbi ema zukwu ni ema dzɛ dafi
ofumbu ofufɛ ngwi a kye okwuna wele ba mani, di li ungwɔ ema dzɛ kpaa
aali. Lubana a kye iKrestu, Ongwummala oga owɛ owatɔ-watɔmgbi eyi
fifɛ wa.

8Nghanɛ ni eyi ka kyɔ Oga nɛ yi okwuna imbaali yi ali ibwubwe ba,
kpaa no li mi ogye okwuna mgbi emyɛmyɛ bɛyi otsitsi nani.

9Ani teyi lɔ ema afɛ gbɛɛ ni ema ka kwakye yi emi amah ba.
10Nghaduu n kyinɛbyi emi ɛsɛ nɛ ama nle kyɔ amah hona le kyɔ nggwɔ

di yimi naadi sunu angwula ntona ba. Ni li ngha yɔ ka tso gbɛɛ ema ka
dzata ɛsɛ nɛni.

11Kpaa ani le lɔ nya ema gbɛɛ ni ema ka yama bɛ ewo yi inggisɛ nkwu
ewon gbɛɛ ongwu li inggisɛ onoyɛyɛ kpaa widza hona li kyɔ nggwɔ hona li
sunu angwula hona li inggisɛ ombe inggisɛ iyi hona li fyɛbyɛ naadi yimi
na ba. Ka kye abɔ wo uga yi itɔ inggisɛ na kpaa ba.

12 Li idɔmgbi ani ofwo emi esisɛ ikwɔ ba. Kpaa li idɔmgbi ema ofwo
ama nli emi iKrestu se kale kyɔ obube mi itɔ ofɛ nɛma ikwɔ.

13 Imgbasho ka fwo emi esisɛ ikwɔ. Kpaa ema yɔ Afɛ lɔ gbɛɛ, <<Lɔ
inggisɛ obube na tasɛmi idzidzɛ ema na.>>

6
Emi iKrestu kwu eka elikwɔ

1Kini inggisɛmi idzidzɛ ema sulu okakewo yi oka ma, o ka kyon
kwelikwɔmbi ama oye Imgbasho ba ntona naa o ka kyon kɛmbi emi
odzimgbasho?

2 Ema ye dafi li emi osaan ka gbɔ ɛsɛ ikwɔ lo? Ma ni li ema ka gbɔ ɛsɛ
ikwɔ wali, li ambulu odzɛ ntonɛ ngwi ema ka mɛ gbɛ ba dɛɛn?

3 Ema ye dafi eyi kawa gbɔ engyesɔ ikwɔ wɛ? Se ka fwikye ungwɔ ongwi
ɛsɛ nɛ!

4Nghanɛ, kini ema sulu okakewo itɔ ntonɛ yɔ, yeba ni li inggisɛ
nfyumfye mi iKrestu ba kpaa nu ma dulun no gbiikwɔ nani!

5N le gbɔdzɛ nɛ ikye onu ema ayiwi. Ema sulu inggisɛ onyi ongwu
nkwiinɛmɛ ogbɔ ama onoyɛyɛ ikwɔmi idzidzɛ ema baa?

6Nghaduu engwuneka mi ifu iKrestu le kye ewoma kwelikwɔmbi ama
onoyɛyɛ ba!

7 Ikyegbɛɛ ema sulu okakewo mi idzidzɛ ema nɛ i tso saan gbɛɛ odzɛ
ngha ema. Tatase ni ongwunema kyɔ ema obube ngha onu ema kye
ewema kɛmbi emi esɛ baa? Tatase ni inggisɛ kyɔɔkyɔ ema ogye lo?

8Otimbi ngha yɔ, ema abuema li kyɔ ogye di kyɔ ewema obube kpaa.
9 Ema ye dafi ama otimbali ka kaka udɛ Imgbasho ba ma wɛ? Ni a ka

kpagya ema wo ba ama okyɔ amah hona emi angwula hona ama ola yi
owinggisɛ hona owagbai engyulɔ hona amah idza, ongyulɔ ola yi ongyulɔ,

10 hona emumyi, hona ama okyɔ nggwɔ, hona ama ofyɛbyɛ, hona ama
ombe inggisɛ iyi, naadi ama ogbɛ inggisɛ ungwɔmi abumfye duu ka kaka
esutɔmgbi Imgbasho ba.

11 Li ngha ngwi ema angbeka nose dzɛ aali. Kpaa a kyi sholu ema, a nu
ema yɛɛ saan di gye emyɛmyɛmi iyi mgbi Otsɛ iYesu iKrestu ikpewo
Onodzi mgbi Imgbasho mgbi eyi.

Ka gbaamah ba
12 <<A nu ani ofɛ okyɔ alungwɔ duu>> kpaa li alungwɔ duu sulu abɔ

oyaaya ba. <<A nu ani ofɛ okyɔ alungwɔ duu,>> kpaa n ka yama nu
unkonyi gbɛ ani sɔ ba.

13 <<Ungwogye dzɛ ikye ifu, ifu di dzɛ ikye ungwogye>> nghaduu
Imgbasho ka dzili ma duu. Ikpewo dzɛ ikye amah ba, kpaa li ikye mgbi
Otsɛ nli otsungwɔ ikpewo nani.

14 Imgbasho kyile Otsɛmi ikwu mi abumfye mgban, o dika kyile eyi
kpaa.

15 Ema yagba ye dafi ewo mgbi ema li alewo mgbi iKrestu ma wɛ?
Nghama li ayin nin kye alewo mgbi iKrestu kwokyi yi mgbi owagbaii?
Onoka lo!

16 Ema ye dafi inggisɛ nkye ewon kwokyi yi owagbai yɔ, o yɛɛ ungwonyi
yan mi ikpewo ma wɛ? Bana Afɛ lɔ gbɛɛ, <<Ama efa ka yɛɛ ikpewo onyi.>>

17Nghaduu inggisɛ nkye ewon kwokyi yi Otsɛ yɔ, o yɛɛ ungwonyi yan mi
onodzi.

18Dulu abɔmi amah na. Alobube angbeka duu ni inggisɛ kyɔ kpaa li
kwokyi yi ikpewo mgban ba, kpaa inggisɛ nkyɔ amah yɔ, o kyɔ ikpewo
mgban obube.

19 Ema ye dafi ikpewo mgbi ema li ozu mgbi Onodzi Osaan, nwodzɛmbi
ema, ngwi ema gbɛmbi Imgbasho na baa? Ema li mgbi ewema ba,

20 a gya ema gyaagya mi mmya okwukwo. Nghanɛ kye ikpewo mgbi
ema kyidɔ nka nu Imgbasho mmwɛmani.

7
Odzɛ ongyaa okyeekye

1 Li odzɛ ngwi ani sulun mi afɛ ngwi ema lɔ ani na aani. Kini inggisɛ kye
ongyaa ba kpaa li ungwɔ obube ba.

2Kpaa ngwi amah shayɛ nɛ, i gbuo ni ali ongyulɔ sulu ongyaa mgban, ni
ali ongyaa kpaa bongyulɔ.

3Ongyulɔ no gbewo yi owan mi onɔ ngwi owan dzɛ yi imina mani,
ongyaa kpaa no di gbewo yi oban onɔ ngwi oban dzɛ yi imina mani.

4 Ewo mgbi owongyulɔ li mgban yuon ba li mgbi oban kpaa. Di li ngha,
ewo mgbi obongyaa kpaa li mgban yuon ba, li mgbi owan kpaa aali.

5Ka fwa ogbewo yi ewema ba na sede ni ema bwondu yɔ, ikye ni ema
tu onɔ bibɔ. Ni i ngyɛ yɔ, diyɛ gbewo yi eka ikye ni iSatan ka gyila ema ni
ema gbɛsɛmi imbadi ba, ikyekyɛ ewo ka yagba dzɛ ngha gbɛ ba.

6Ani le siisi ema mi odzɛ nɛ ba, kpaa li odzɛ owɛ-wɛ ta.
7 I mina ani gbɛɛ engyulɔ duu ki dzɛ dafi ani mani. Nghaduu Imgbasho

nu ali inggisɛ umba mgban; o nu oka ongwunɛ, o nu oka ongwunani.
8Mbi ologba yi owakwadɛ yɔ, n le nya ma gbɛɛ tatase nu ma kiyayi odzɛ

yuoma dafi ani dzɛ yuwen nɛni.
9Nghaduu kini ema ka yagba bwa ewema fyii bayɔ, kye ongyaa na,

lubana tatase okye ongyaa ngha ole ndɛngyɛ kyɛ yi imina.
10 Ema ama nkye ongyaa hona bongyulɔ yɔ, ongyaa no ka gha yi oban

ba.
11Nghaduu ni ongyaa gheeba yi oban yɔ, no ka bongyulɔ oka wuba, ni i

yɛɛ kyɛmɛ yɔ, no yɛ ka tu oban ogbugbe. Obongyaa kpaa no ka gheeba yi
owan ba.
6:16 6:16 Owit 2:24.

12Mbi angbeka yɔ n gbɛɛ, (nɛnɛ li ewodzɛmgbi ani, li mgbi Otsɛ ba):
Kini inggisɛ iKrestu sulu owan ngwu noyɛyɛ ba kpaa gbela odzɛ yan yɔ, no
ka yama gheeba yan ba.

13Kini ongyaa iKrestu kpaa bongyulɔ onoyɛyɛ ba kpaa gbela okiyayi
dzɛyan yɔ, no ka yama gheeba yan ba.

14 Lubana obongyaa onoyɛyɛ ba na, a kyon kyi salu ikpewo owan,
ongyaa nnoyɛyɛ ba na kpaa, a kyon kyi salu ikpewo oban ngwu noyɛyɛ
nani. No li ngha bayɔ emi ongweema kika le kpɛkpɛ, mi ongwɛ emi ali
ibwubwe, kpaa ngwi i dzɛ ngha nɛ, a le osaan.

15Nghaduu ni ongwu nnoyɛyɛ ba na biibɛ ogheeba yɔ, no gha. Ongyulɔ
hona ongyaa nnoyɛyɛ yɔ, dzɛ yi obube mi itɔ ofɛ na ba; Imgbasho kwu eyi
ela gbɛɛ ni eyi to mi iyu.

16Ongyaa, kaba li abu ka dulu obɔɔ watɔ! Abu ongyulɔ kpaa kaba li abu
ka dulu owɔɔ watɔ?

17Nghaduukpaa, ali inggisɛ no kwudzɛmi idɔ ngwi Otsɛ kye won abɔ
ngwi Imgbasho kwun ela mi ele mani. Nɛnɛ li ola ngwi ani kye dzɛmbi
emi iKrestu duu aani.

18 Inggisɛ dzɛ nteyi kyiikyɛ se nu ma wa kwun elaa? No ka fwɔlu ambɛ
ikyɛ na ba. Inggisɛ dzɛ nkyiikyɛ bata a kwun elaa? Yɛ no ka kyiikyɛ wuba.

19 Ikyɛ okyɛ-kyɛ hona ikyɛ okyɛ-kyɛ ba duu li itɔdzɛ ba, ungwɔ okwukwo
yɔ li ongyo ola mgbi Imgbasho.

20Ali inggisɛ no tila dzɛmi imbisɔ ngwi o dzɛ se Imgbasho kwun ela
mani.

21Abu teyi li ofyɛɛ se Imgbasho wa kwu abu elaa? No ka kaka abu ewo
ba, kpaa ni abu ye ofɛ owatɔmi abɔ ofyɛɛ na yɔ, fya watɔ.

22 Lubana inggisɛ nli ofyɛɛmi onɔ ngwi Otsɛ kwun ela ma li inggisɛ
odubɔ ewon mbi Otsɛ; O li ungwonyi yi inggisɛ nteyi dubɔ ewon se Otsɛ
wa kwun ela mani, o yɛɛ ofyɛɛmgbi iKrestu.

23 Imgbasho gya ema gyaagya mi mmya okwukwo; nghanɛ ka yɛɛ ofyɛɛ
inggisɛ ba na.

24 Emi ongwunani, ali inggisɛ no kwudzɛ dafi otsungwɔn dzɛ se
Imgbasho kwun ela mani.

25Nghaduu mbi ama nbeba wa bayɔ: Otsɛ wen ola ba, kpaa n le gbɔ
owitukwu mgbi ani dafi inggisɛ ngwu menbwa mi elela odiidi mgbi Otsɛ
ngwu a ka fwon mani.

26Mi ikye okakewo ongwi onɛnɛ nɛ, n tsɛwɛ gbɛɛ tatase ni ema tila dzɛ
dafi ema dzɛ nani.

27Abu kye ongyaa waa? Ka pita ofɛ ogheeba ba. Abu li ologbaa? Ka pita
ongyaa okyeekye ba.

28Ni abu kye ongyaa yɔ, abu kyɔ obube ba; Kini ologba di kye ongyaa
hona bongyulɔ kpaa, o kyɔ obube ba. Nghaduu ama nkye ongyaa ka dzɛ yi
okakewo ongwi ɛsɛ nɛ kwuba, nghanɛ i mina ani gbɛɛ ni ema ka kaka isɔ
nɛ ba.

29 Emi ongwunani, odzɛ ani le gbɔma n le gbɛɛ, onɔ ngwi Otsɛ ka yɛma
sisi kwɛ. Wita onɛnɛ nghataa lu iyayi ama nsulu engyaa nu ma dzɛ dafi a
sulun ba mani;

30 inggisɛ ama nle tsukwu, nu ma kyɔ dafi a le tsukwu ba mani; ama nle
tsatsa, nu ma dzɛ dafi a le tsatsa ba mani; ama ngha ungwɔ, nu ma kyɔ
dafi li ungwɔmgbi ama okye ka da ba mani;

31 ama nle kyɔ oyabɔ yi ungwɔ ongwi ɛsɛ nɛ, nu ma ka dzilɛ bɛkɛ ele ba.
Lubana ɛsɛ nɛ dafi eyi ye ma ka nyɛ kan-kan.

32 I mina ani gbɛɛ ni ema ka dzɛmi okakewo ba. Ologba li nghao
gbekabyi idɔmgbi Otsɛ, dafi ongwu ka kyɔ se ngwi ka kpa Otsɛmani.

33Nghaduu ongyulɔ nkye ongyaa yɔ li kye eka byi ungwɔ emi ɛsɛ nɛni,
dafi ongwu ka kyɔ se nka kpa owan mani,

34man itukwu li yɛɛ efefa lon. Ongyaa nsulu ongyulɔ ba naadi ibidrua
yɔ, itukwu mgban li fadɔmi idɔmgbi Otsɛ, oweka mgban li okye ewon dɔ
Otsɛ ubɔmi mmbwɛ yi eyi bɛyi onodzi. Nghaduu ongyaa nbongyulɔ yɔ,
itukwu mgban li nghao byi ungwɔ ongwi ɛsɛ nɛni, dafi ongwu ka kyɔ se ni
itukwu shɛta lo oban mani.

35N le gbɔdzɛ nɛ ikye mgbede mgbi ema, li ikye otukwu ema ofɛ ba,
kpaa li ikye ni ema dzɛmi ofɛ nli ayin, ndzɛ yi itukwu efefa ba di kyɔ Otsɛ
idɔ itukwu asisa.

36 Inggisɛ ntsɛwɛ gbɛɛ ongwu le kyɔ yi ongwongyaa ngwu o kye ashua
won onbukwɔ gbosa ba,* ma egbe mgbi ongwongyaa dile kɛ o di di gbɛɛ i
gyɔlo ongwu okye ongyaa yɔ, no kyɔ dafi i won itukwu mani. O le
kyungwɔ obube ba. Nu ma kye ewoma.

37Kpaa ongyulɔ nkyi bwalu mi itukwu mgban, ngwi a siin siisi ba, nka
yagba kyɔ dafi itukwu mgban nyan, di kyi kye mi itukwu mgban gbɛɛ
ongwu ka kye ongwongyaa na wuba kpaa, o kyɔ ayin.

38 Inghawanɛ, ongwu nkye ongwongyaa na kyɔ ayin, ongwu ndi fwa
okye na kpaa nghao kyɔ ayin duu.

39Ongyaa sulu ofɛ odzata ongyulɔ onɔ ngwi o ka dzɛ oshishe ba, kpaa
onɔ ngwi oban kwulu yɔ, o ka bongyulɔ ngwi o di kpan duu, kpaa no li
ongyulɔ iKrestu.

40Mi odiidi mgbi ani yɔ, non tila dzɛ yuon o ka nghao dzɛ yi atsa, n
tsɛwɛ gbɛɛ ani kpaa dzɛ yi Onodzi mgbi Imgbasho.

8
Ungwogye ngwi a kye fifɛ nu angwula

1Nghanɛmi odzɛ ungwogye ngwi a kye fifɛ nu angwula yɔ: eyi duu sulu
ozoyeye mi ele. Ozoyeye li nu inggisɛ tsaasha, kpaa okpitukwu li mbɛɛmbɛ
lu iyayi.

2Mi otsitsi yɔ inggisɛ ama ntsɛwɛ gbɛɛ ama ye ngyɛ na, a ye unkonyi ba
dududu.

3Kpaa inggisɛ ngwu Imgbasho kpan itukwu yɔ Imgbasho yen.
4 Ikyenghanɛ, mi itɔdzɛ ogye ungwɔ ngwi a kye fifɛ nu angwula yɔ: eyi

duu ye gbɛɛ angwula li unkonyi mi ɛsɛ ba, eyi ye gbɛɛ Imgbasho li onyi ta.
5 Lubana a li kwu ungwɔmi esho bɛyi esɛ kwuba di imgbasho bɛyi otsɛ,

kpaa onyi mi ele li Imgbasho hona otsɛ ba,
6 nghaduu mgbi eyi yɔ Imgbasho li onyi ta, o li Otseyi ngwu alungwɔ

tɔkyɛmbon, li mbon ngwi eyi dzɛ oshishe; Otsɛ iYesu iKrestu kpaa di li
onyi ta, li ikpewon ngwi alungwɔ duu tɔkyɛ, di li ikpewon ngwi eyi dzɛ
oshishe aani.

7Ngwi i dzɛ ngha duu nɛ kpaa, li inggisɛ duu ye otsitsi nɛ ba. Inggisɛ
angbeka bɛ yi angwula jo a noyɛyɛ gbɛɛ angwula li ungwɔ oshishe, hininɛ
nu ma gye ungwogye ngwi a kye fifɛ nu angwula yɔ, li dzɛma gbɛɛ di li
ungwogye mgbi angwula abuon, ngwi ɛwɛ otsɛɛtsɛmgbi ama fyumfye ba
nɛ, a li tsɛwɛ gbɛɛ ama kyɔ obube.

* 7:36 7:36 Imbe nɛ li ongyulɔmbe ongwongyaa onɔ, onoka li li ama omban.

8Nghaduu ungwogye li kye eyi ba kwɛkwɛ yi Imgbasho ba; ni eyi gye
ungwogye hona gye ba kpaa eyi nyɛ idzidza mbi Imgbasho ba.

9Gbɛwɛbyi saan, ni ungwogye angwula mgbi abu ogyeegye ka nu
inggisɛ ama nfyumfye itukwu ba esɛ ogboogbo ba.

10 Lubana, ni inggisɛ nfyumfye itukwu ba di abu ngwu sulu ozoyeye nɛ
le gye ungwɔmi ozu angwula ma, ka nun itukwu ofyumfye-fyumfye ogye
ungwogye angwula na ba wɛ?

11Nghanɛ ongwunabu nfyumfye itukwu ba ngwu iKrestu kwulu ikyen
na ka dzili ikye ozoyeye mgbi abu nɛni.

12Ni abu kyɔ emi ongwunabu obube mi itɔ ofɛ nɛ, di ta ɛwɛ otsɛɛtsɛ
mgbi ama nfyumfye ba na mmya yɔ, abu kyɔ iKrestu obube.

13Nghanɛ, ni ungwogye mgbi ani ogyeegye ka nu ongwunani esɛ
ogboogbo yɔ, n ka gye mmbwɛ wuba, ikye nin ka nun esɛ ogboogbo ba.

9
Mfye mgbi inggisɛ ogbikye iYesu

1N dzɛ ikyibɛn baa? Ani li inggisɛ ogbikye iYesu lo? N di iYesu Otsɛmgbi
eyi ye bana? Ema li idabɔmgbi ani mbi Otsɛ baa?

2Kini inggisɛ angbeka di gbɛɛ ani li inggisɛ ogbikye iYesu ba kpaa, mbi
ema yɔ ani li inggisɛ ogbikye iYesu! Lubana ema li ambɛ otso gbɛɛ ani li
inggisɛ ogbikye iYesu.

3Nɛnɛ li atsondu mgbi ani onaana mbi ama nka kwo ani osha aani.
4 Eyi dzɛ yi ofɛ ogye ungwogye di wa ungwɔ owaawa baa?
5 Eyi dzɛ yi ofɛ okye oweyi ongwu nnoyɛyɛ wafɔ yi eyi dafi ama ogbikye

iYesu angbeka yi emi ongwunɔ Otsɛ bɛyi iKefa li kyɔ na lo?
6Naadi i yɛɛ kyɛmɛ gbɛɛ li Ani yi iBanabasi ta ka kyidɔ ikye obyi eweyi?
7 Li ali oblakwutsɛ ka yɛ kpa ewon udza ofyia? Li emɛ ka ye ekwɔ se ka

gye owawan ba? Li emɛ ka ngyo ifyungwɔ se ka wa enaabɛ ifyungwɔ na
ba?

8N le gbɔdzɛ nɛmi ozoyeye mgbi inggisɛ owamyɛ taa? Ola kpaa gbɔ
ngha yɛyɛ baa?

9 Lubana a lɔmi Ola mgbi iMose gbɛɛ: <<Ka yama kye ukɛ wo mnda
ondu onɔ ngwi o le kyidɔ ba.>> Li mnda ngwi Imgbasho gbɔdzɛ nɛ
kyinɛbyiin?

10Mi otsitsi yɔ o gbɔdzɛ nɛ ikye eyi, naadi ngha ba? Li ngha, a lɔ ikye
eyi, ikyekyɛ inggisɛ oshookwɔ yi inggisɛ ogbo ungwogyowe duu ɛwɛ ogbe
byiibyi mgbi ama li ikye otu ungwogye mi okwɔ nani.

11Ni eyi kye etɔmgbi onodzi kya mbi ema wali, i she lamyɛ ni eyi tu
ungwɔmgbi ɛsɛ nɛmbi emaa?

12Ni inggisɛ angbeka kpaa ema le tobyi ma ma, ema ka nghao tobyi eyi
baa?
Nghaduu eyi yama gbinɛbyi itɔ ofɛ nɛ ba. Kpaa ikye owo Esɔ Osuse mgbi

iKrestu ekle bayɔ, ungwɔ ngwi ema nu eyi duu li gyɔlo eyi.
13 Ema ye dafi ama nli kyidɔmi ozu okwukwo osunu Imgbasho mi

iJerosalin li tu ungwogye mgbi ama mi ele, ama nli fifɛmi iwashi kpaa li
gye atafɔ ifɛma wɛ?

14Mi itɔ ofɛ nɛ kpɔɔ, Otsɛ noola gbɛɛ nu ma byi ama ogbɔ Esɔ Osuse kpaa
enbwa.

9:9 9:9 IDut 25:4.



1 Emi iKorinti 9:15 267 1 Emi iKorinti 10:8

15Kpaa odzɛ wo ani yi ungwɔ ntonɛ onyi ba, n dile lɔ afɛ nɛ ikyegbɛɛ ni
ema kyɔ ani ungwɔ ntonɛ ba. Tatase nin kwulu onu inggisɛ kwɔ ani abɔ
otsigɛgɛ nɛni.

16Nghaduu, ni ani le gbɔ Esɔ Osuse kpaa n li kyile ewo esho ba, ikyekyɛ
li Imgbasho kye idɔ nɛ wo ani abɔ. Ahoo mi ikye ani ki nin gbɔ Esɔ Osuse
nɛ bayɔ!

17Ni ani di itukwu ani le gbeesɔ nɛ yɔ, n sulu umba, kpaa nin le gbɔ
itukwu ani bayɔ, n le kyɔɔkyidɔ ngwi a kye wo ani abɔma ta.

18Nghanɛma umba mgbi ani li ekyɛ? Li ofɛ ogbeesɔ nɛ ayayi di mina
gbɛɛ ungwɔ ndzɛ ikye ani ma nu ma kyɔ ani ele kyɛmɛ-kyɛmɛ ba.

19Ngwi ani dubɔ ewen di byabɔ inggisɛ ba nɛ kpaa, n kye ewani yɛɛ
ofyɛɛmgbi ali inggisɛ duu, ikye ni ani tu inggisɛmbwo kpakpa mani.

20Onɔ ngwi ani dzɛ yi emi iJuda yɔ, ani li yɛɛ dafi inggisɛ iJuda mani,
ikye okwo ma ba mbi iKrestu. Mbi ama nbyito abɔ ola yɔ, ani li kye ewani
yɛɛ dafi inggisɛ nbyidzɛ abɔ ola mani (ngwi ani byidzɛ abɔ ola ba nɛ kpa),
ikye okwo ma ba mbi iKrestu.

21Mbi ama nsulu ola ba ma ani li yɛɛ dafi inggisɛ osulu ola ba (nghaduu
ani kye ola mgbi Imgbasho ngwuta ba, ani byidzɛ abɔ ola mgbi iKrestu),
ikye ni ani kwo ma ba mbi iKrestu.

22Ani yɛɛ shɛshɛmi idzidzɛ ama oshɛshɛ, ikye otu inggisɛ ama nle
shɛshɛ. Ani yɛɛ alungwɔ duu mbi ali inggisɛ duu, ikyegbɛɛmi ali itɔ ofɛ
duu kpaa nin dulu angbeka watɔ.

23Ani kyungwɔ ntonɛ ikye Esɔ Osuse, adzi nin tu mse mi ele mani.
24 Ema ye dafi ama odayayi onya li mbwo kpaa li onyi ta li kye umba ma

wɛ? Tsinya mbisɔ ni i tu umba na.
25 Inggisɛ ama nli dayayi mi olɛ duu a li kpayi saan. A li kyɔ ikye otu

umba ongwi ka la ba; nghaduu eyi li kyɔ ikye otu umba nka la gyegwu
mani.

26Nghanɛ ani li tsinya dafi inggisɛ nle tsinya too-too ba, ani li gblibe dafi
inggisɛ nle ngwi asa mi awo ma ba.

27 Ei, ani li nyɛ ikpewo mgbi ani di non yɛɛ ofyɛɛmgbi ani ikye ni ani
gbeesɔ nya angbeka ikye ani abuen kpaa ni umba wa nyɛn ba mani.

10
Ka sunu adagyɛ ba

1 Emi ongwunani, ka yama gblimɔ ungwɔ nkyɔ emi otsikyeyi tugbe ngwi
Imgbasho kye iwulu akpa tukwu ma nu ma nyɛ ikpɛsɛ ongwɔngwɔ fa mi
onekyoo omuma na ba.

2Ungwɔna dzɛ dafi iBatisima ngwi a kyɔma nu ma yɛɛ ama okyɛdɔ
iMose mani.

3Ama duu gye ungwogye ongwi onodzi ungwonyi
4 diyɛ wa ungwɔ owawa ongwi onodzi ungwonyi; lubana a weni ikwutsɛ

onodzi nkyɛ yi ama mani, ikwutsɛ na di li iKrestu.
5Nghaduukpaa Imgbasho sulu atsa yi angbeka kwuba mi idzidzɛma ba;

a kwulu jo ikwɔmgbi ama gbe okwɛsɛ dzii.
6Ungwɔnɛ nose kyɔ ikye otso ambɛ ikye ni eyi ka kye itukwu mgbi eyi

fakɛ ungwɔ obube dafi ama kyɔ na wuba.
7Ka li inggisɛ ola angwula dafi angbeka nose kyɔ na ba; Bana Afɛ lɔ

gbɛɛ: <<Inggisɛ ntona sisɛ ikye ogye di wa diyɛ kyato shufwe.>>
8Ni eyi ka kyɔ amah dafi angbeka kyɔ se inggisɛ idubu osudeta kwulu

mi egbe onyi na ba.

9Ni eyi ka mbadi Otsɛ dafi angbeka mbadi se ifa ngwɔma ma ba.
10Ka yama ndandu dafi angbeka kyɔ se ongyesɔ ikwongye ngwɔma na

ba.
11Ungwɔ ntonɛ kyɔma ikye otso ambɛ, a di kyi lɔlu ma ikye okwo eyi

ama ndzɛ oshishe mi onɔ ɛsɛ odondu nɛ adɔ.
12Nghanɛ, kini abu ye gbɛɛ di abu kwudzɛ kpɔklɔɔ yɔ, gbɛwɛbyi ni o ka

gbɛsɛ ba!
13 Itɔ igyila nba mbi abu duu li idzidza yi ongwi nba mbi inggisɛ

angbeka ma ba, li ba mbi inggisɛ angbeka kpaa ngha. Nghaduu Imgbasho
li kwudzɛmi ola mgban; O ka gbela ni igyila nka ngha abu mmyɛ ba mbi
abu ba. Kpaa onɔ ngwi a gyila abu yɔ, O ka ba yi abu ofɛ ongha igyila nani.

Oga angwula bɛyi oga mgbi Otsɛ
14Nghanɛ emi okani osuse, nya osunu angwula na.
15N le gbɔdzɛ yi inggisɛ ama odifwi odzɛ, byi ewema ita mi odzɛ ngwi

ani gbɔ nɛni.
16 Ibwɛmgbi mse ngwi eyi li kye mse bɛ ele nɛ, li ondu odzɛɛdzɛmgbi

eyi mgbi iKrestu baa? Naadi ibredi ngwi eyi li gha nɛ li ondu odzɛɛdzɛ
mgbi ikpewo mgbi iKrestu baa?

17 Lubana ibredi nɛ li onyi ngwi eyi duu li gha, nɛ eyi duu yɛɛ ikpewo
onyi.

18Di mi odzɛɛdzɛmgbi emi iSrai: ama ngye ungwɔ ifɛma sunu
Imgbasho mi iwashi baa?

19Nghanɛ ani le gbɛɛ angwula hona ungwogye ngwi a kye fifɛ nu
angwula li ungwɔ imɔ kpawɛ?

20 Ei, ani le gbɔ ngha ba! Emi angwula li fifɛ nu emɛsɛ, li mbi Imgbasho
ba, ma i mina ani gbɛɛ ni ema wa li abuge yi emɛsɛ ba.

21Abu ka yagba wa ibwɛmgbi Otsɛ diyɛ wa mgbi emɛsɛ ba; o ka yagba
bɛ angha mi adinyatsɛ ungwogye mgbi otsɛ yi mgbi emɛsɛ ba.

22 Eyi le mila oba yi ofu okyeekye mbi Otsɛɛ? Eyi fyumfye ngha Otsɛɛ?

Odubɔ ewoo mgbi inggisɛ onoyɛyɛ
23 <<A nu eyi ofɛ okyɔ alungwɔ duu>> kpaa li alungwɔ duu tishi ba. <<A

nu eyi ofɛ okyɔ alungwɔ duu>> kpaa li alungwɔ duu ka tobyi eyi ba.
24 Inggisɛ no ka yama pita ungwɔ osuse ikye ewon ba, kpaa ikye

angbeka.
25Abu ka yagba gye ali mmbwɛ ngwi abu gya mi idu duu, ka yama byita

imbe ngwi i tɔkyɛ ba di itukwu wa nu abu obube.
26 Lubana, <<Ɛsɛ bɛyi ungwɔ ama nto ele duu li mgbi Otsɛ.>>
27Kini inggisɛ onoyɛyɛ ba bɔ abu oga ma abu gbela kɛ yɔ, gye alungwɔ

ngwi o kye dzɛ abu esɛ duu, ka byiibyi ita ba di itukwu wa nu abu obube.
28Kpaa ni inggisɛ teyi nya abu gbɛɛ, <<A kye ungwogye nɛ fifɛ nu

angwula yɔ>> ka gye ba, ikye inggisɛ ngwu nya abu na bɛyi ikye itukwu
onuunu obube

29 ka li ikyegbɛɛ itukwu nu abu obube ba, kpaa inggisɛ oka nani. Kyɔsinɛ
ngwi ani ka kyɔ itukwu ani se itukwu ka nyɛ ka nu inggisɛ oka obube?

30Kini ani gye ungwogye na yi angba ota Imgbasho wali, kyɔsinɛse
inggisɛ oka ka mbe ani iyi gbɛɛ di ani kyɔ obube?

31Nghanɛ ni abu gye hona wa naadi alungwɔ ngwi abu le kyɔ duu, kyɔn
mi ikye okwɔkwɔmgbi Imgbasho.

32Ka nu inggisɛ onyi esɛ ogboogbo ba, yeba ni li inggisɛ iJuda, hona
iGriki hona okwakye mgbi emi iKrestu kpaa,

33 dafi ani le fya okyungwɔ gbɛɛ no kpa inggisɛmi ali itɔ ofɛ duu nɛ
kpaa. Lubana n le pita mse mi ikye ewani ba kpaa mi ikye inggisɛ ibyibyi,
ikyegbɛɛ kana a wa watɔ.

11
1Kyɛdɔ ambɛmbi ani na dafi ani kpaa le kyɛdɔ ambɛmbi iKrestu nɛni.

Ola mgbi osunu mi ododa
2Ani tsɛ ema dafi ema wɛ yɛn mi alungwɔ diyɛ gbɛwɛbyi otsootso ama

ani gbe nu ema ntonɛ yɛyɛmani.
3Onɛnɛ i mina ani onu ema difwi gbɛɛ ikye mgbi ali ongyulɔ li iKrestu,

ikye mgbi ali ongyaa li ongyulɔ, ikye mgbi iKrestu di li Imgbasho.
4Ongyulɔ ta ngwu bibɔ hona gbeesɔ kye angwikye tukwu yɔ, o nu ikye

mgban (iKrestu) mmwɛ ba.
5Ali ongyaa ndi bibɔ hona gbeesɔ yi ikye asisa yɔ, o nu ikye mgban

(oban) mmwɛ ba, li ikondu dafi a kpalun otu mani.
6Ni ongyaa ka yama kye ungwɔ bwa ikye bayɔ no nu ma wulɔn otu; ma

ni li ungwɔ ayiwi mbon owulɔ otu yɔ, no kye ungwɔ bwa ikye.
7Ngwi ongyulɔ dzɛmi odzɛɛdzɛ bɛyi okwɔkwɔmgbi Imgbasho nɛ, dzɛ

mbisɔ ngwi ongyulɔ ka kye ungwɔ tukwu ikye ba; nghaduu ongyaa li
okwɔkwɔmgbi ongyulɔ.

8 Lubana ongyulɔ tɔ ikpewo ongyaa ba kpaa li ongyaa tɔ ikpewo ongyulɔ
aali;

9A yama ta ongyulɔ ikye ongyaa ba kpaa li ongyaa ngwu a ta ikye
ongyulɔ.

10Mi itɔdzɛ nɛ, bɛyi ikye engyesɔ emi esho yɔ, tishi ni ongyaa sulu ambɛ
mgbi mfye mi ikye mgban.

11Nghaduukpaa, mbi Otsɛ yɔ, ongyaa byabɔ ongyulɔ, ongyulɔ kpaa
byabɔ ongyaa.

12 Lubana dafi ongyaa tɔ ikpewo ongyulɔ na li ngha ngwi ongyaa kpaa
di mba ongyulɔ yɛyɛ aali. Kpaa alungwɔ duu kyɛmbi Imgbasho.

13Gbɔ otsitsi abuabu: li ayin ni ongyaa bibɔmbi Imgbasho ikye asisaa?
14Kyɛ atɛɛsɛma jo li ungwɔ ayiwi ni otu mgbi ongyulɔ ngwu gbo

onbukwɔ,
15 nghaduu kini ongyaa sulu otu tunto mi ikye yɔ, li ingwinda mbon:

Lubana a kye otu nun ikye otukwun ikye blibli.
16Ni i dzɛ inggisɛ otangwodzɛ nɛ yɔ, eyi hona emi iKrestu sulu ali oka

idzidza osunu ba.
Ungwogye mgbi Otsɛ ongwi onɔdɛ

17Mi otsootso ntonɛ yɔ n yama tsɛ ema ba, lubana okwakye mgbi ema li
ba yi ombeembe ngha osuse.

18Ungwɔ ongwi ababɔ, n fwo gbɛɛ ni ema wa tu eka mi okwakye mgbi
emi iKrestu yɔ, ogbua-gbua li dzɛ idzidzɛ ema, n pita onoyɛyɛmi ele.

19 Li ungwɔ otsɛtsɛwo ba, idzidza tɔ gede-gede mi idzidzɛ ema ikye ni
Imgbasho difwi ema ama nle kyɔ ayin mani.

20Ni ema wa kwakye yɔ, li oga mgbi Otsɛ ngwi ema li gye ba.
21 Lubana ema li kwaafɔ giyi oka mi onɔ ngwi ema le gye ma ba. Inggisɛ

oka li lu yi enbwa ifu, oka li gye di wa fya.
22 Ema sulu udɛ ngwi ema ka gye di wa mi ele lo? Naadi ema kyi kye

ozu mgbi Imgbasho yɛɛ ayayi diyɛ nya ama nsulu unka ba ntonɛ adi? Ni
ani ki gbɔsinɛ yi ema? Ni ani ki tsɛ ema yi itɔ ali nɛɛ? N ka tsɛ ba!

23 Lubana ungwɔ ngwi ani tun mbi Otsɛma ngwi ani kye nu ema aali:
Otsɛ iYesu kyi kyelu ibredi mi otu ngwi a kyon gya mani,

24 ta ngwi o kye angba nu Imgbasho nɛ, o kye mwalu si gbɛɛ, <<Nɛnɛ li
ikpewo mgbi ani, ngwi dzɛ ikye ema; kyungwɔnɛ ikye ni ema le wɛ ani
na.>>

25Mi itɔ ofɛ na kpɔɔ, o di kyi kyelu ibwɛ di gbɛɛ, <<Ibwɛ nɛ li ondu
odzɛɛdzɛ ofufɛmi eyi mgbi ani; kyɔ ngha yɛyɛ onɔ ngwi i ka wan mani,
ikye ole wɛ ani.>>

26 Lubana alonɔ ngwi ema gye Ibredi di wa ibwɛ nɛ yɔ, ema le noola
ikwu Otsɛ nghataa mbise o ka yɛ.

27 Ikyenghanɛ, ali inggisɛ ngye ibredi diyɛ wa ibwɛmgbi Otsɛ nɛmi ofɛ
nli ayin bayɔ, o kyɔ obube mi ikpewo bɛyi eyi mgbi Otsɛ.

28 I tishi ni inggisɛ kyidi odzɛɛdzɛmgban duuse no wa gye ibredi na diyɛ
wa mi ibwɛ nani.

29 Lubana inggisɛ ta ngwu gye di wa kpaa difwi gbɛɛ li ikpewo mgbi Otsɛ
bayɔ, o fwo ewon ikwɔ.

30 Li ungwɔ nkyɔ se ngwi ema kwuba ndɛngyɛ di dotse, ma ema ibyibyi
di kwulu kpaa wa.

31Nghaduu ni eyi kyidi odzɛɛdzɛmgbi ewe saan yɔ, eyi ka kɛ inai ikwɔ
mgbi Imgbasho ba.

32Ni Otsɛ Imgbasho gbɔ eyi ikwɔ yɔ, O kwo eyi adɔ ikyegbɛɛ ni a wa
ngwɔ eyi ikwɔ ungwonyi yi ɛsɛ ba mani.

33Nghanɛ, emi ongwunani, ni ema ba owa gye ungwogye mgbi Otsɛ yɔ,
fɛ ewema na.

34 Inggisɛmgbi ema ngwu enbwa dɔn yɔ, no gye ungwɔ kyɛ udɛ,
ikyegbɛɛ onɔ ngwi ema wa kwakye yi eka ma no ka yɛɛ ungwɔ ikwɔ
ofwoofwo ba mani. Ni ani di wa ba ta n ka tso ema ofɛ angbeka mbweele.

12
1 Emi ongwunani, i mina ani gbɛɛ ni ema ka dzɛmi inɛ obuubu mi odzɛ

umba mgbi onodzi badu.
2Onɔ ngwi ema li emi angwula ma, ema ye dafi mi ali itɔ ofɛ duu a li nu

ema boofɛ ikye osunu angwula nli yagba gbɔdzɛ kpaa ba na mani.
3Nghanɛ n le nya ema gbɛɛ, inggisɛ nle gbɔdzɛmi Onodzi mgbi

Imgbasho ka yagba fya iYesu ito ba. Inggisɛ onyi dika yagba gbɛɛ, <<iYesu
li Otsɛ ba,>> sede mi mfye mgbi Onodzi Osaan.

4Umba mgbi onodzi to ita idzidza-dzidza, nghaduu ka li Onodzi onyi
mani.

5Ofɛ okyɔ Otsɛ idɔ li ita idzidza-dzidza, kpaa ka li Otsɛ onyi mata.
6Ofɛ okyidɔmbwo yi ita, nghaduu li Imgbasho onyi ma li kyɔma nyɛ

mbi ali inggisɛ duu.
7A kye umba mgbi Onodzi nu ali inggisɛ duu ikye ni eyi ya eweyi abɔ.
8 Inggisɛ oka a nun Onodzi mgbi ozoyeye, oka yɔ a nun Onodzi mgbi

okpayi ungwɔ di difwi,
9 li Onodzi onyi ma kpɔɔ li nu inggisɛ oyɛyɛ onuunu, di li nu umba

ongyɛlu ootse kpaa aali.
10Mbi oka yɔ li mfye okyungwɔ okwulewo, mbi oka li ogbɔ ungwɔ nka

kyɔmi onɔ ongwi iyayi, mbi oka li odifwi idzidza mgbi emi onodzi, mbi
oka yɔ li ogbɔ ondudzɛ ita idzidza-dzidza, oka jo yɔ li okyata ondudzɛ kpaa.

11Ntonɛ duu ka li idɔmgbi Onodzi onyi nani, o di li kye nu ali inggisɛ
dafi o di kpan mani.

Ewo onyi yi alewo kwuba
12Dafi ewo li onyi kpaa sulu alewo kwuba nɛ, li ngha ngwi i dzɛ yi

iKrestu kpaa aali.
13 Lubana a kyɔ eyi duu iBatisima mi Onodzi onyi ni eyi yɛɛ alewo onyi,

ni li emi iJuda hona emi iGriki, ofyɛɛ naadi ongwɛ kpaa a nu eyi duu
Onodzi onyi na ni eyi wa.

14 Ewo sulu alewo onyi ta ba, kpaa li alewo kwuba.
15Kini afɔ yeba gbɛɛ, <<N li abɔ ba nɛ n yama li ayɛmgbi ewo nɛ bayɔ,>>

Mi itɔdzɛ nɛ afɔ ka yagba dulu ewon tɔmi alewo gbɛ ba.
16Kini adɔ gbɛɛ, <<Ikyegbɛɛ ani li inɛ ba nɛ, n wodzɛ alewo nɛ ba,>>

itɔdzɛ nɛ ka yagba ndan oli ikpewo nɛ gbɛ ba.
17Kini ewo tsatsa li inɛma, ofwoofwo kika dzɛ ole? Kini ewo tsatsa li

adɔma, nkwɔ ofwoofwo kika dzɛ ole?
18Nghaduu Imgbasho ye dafi ongwu gbe alewo tokɛmi oloola mi ewo

mani. Olele duu li dafi ongwu mina gbɛɛ no dzɛmani.
19Ni alewo duu li onyi ma, ewo olɔlɔ kika dzɛ ole?
20Ngwi i dzɛ nghanɛ alewo le kwuba kpaa ewo li onyi ta.
21 Inɛ ka yagba nya abɔ gbɛɛ, <<I kwokyin yɔɔ ba ba!>> Hona ikye ka

yagba nya afɔ gbɛɛ, <<I kwokyin yɔɔ ba ba!>>
22Mi otsitsi yɔ, alewo ama nshanyɛ di wuuta ba ma, li ama nli

kyɛmɛ-kyɛmɛ aali,
23Alewo ama ngwi eyi li tsɛwɛ gbɛɛ di a sulu mmwɛ ba ma, eyi li nghao

wo ma okpa. Alewo ama ngbosa saan ba ma, eyi li kye ma dɔ ododa ba,
24 nghaduu eyi li yagba wewo yi alewo ama nto gede-gede nɛ saan ngha

ba. Nghaduu Imgbasho gbe alewo duu kwokyi ikyegbɛɛ ama n yɛyikpa
kpaa nu ma tu mmwɛ.

25 Ikye ni oghaagha wa dzɛmi ewo ba, kpaa nu ma tobyi ewoma.
26Kini alewo onyi kaka isɔ yɔ, ali alewo duu ka kaka isɔ na yan; kini

alewo onyi tu mmwɛ yɔ, ali alewo duu ka tsatsa yan ungwonyi.
27Onɛnɛ ema li ewo mgbi iKrestu, ali inggisɛmbi ema duu li alewo

mgban.
28Mi obyi iKrestu yɔ Imgbasho teyi sa ama ogbikye iYesu, ongwu fan

ama ogbɛɛsɛ, ongwu ta etsetse, bɛyi ama okyungwɔ okwulewo, bɛyi ama
osulu umba ongyɛlu ootse, ama nli yagba otobyi angbeka, ama nsulu
umba ogbe inggisɛ teyi, bɛyi ama ogbɔ ondudzɛ idzidza-dzidza.

29 Li ama duu li ama ogbikye iYesuu? Li ama duu li oyegbɔɔ? Li ama
duu li otsetsee? Li ama duu li kyungwɔ okwulewoo?

30 Li ama duu sulu umba ongyɛlu ootsee? Li ama duu li gbɔ ondudzɛ
idzidza-dzidzaa? Li ama duu li kyata ondudzɛɛ?

31 Imina mgbi ema no dzɛmi umba ama okwukwo mani.
Nghanɛ n ka tso ema ofɛ nnghao tishi ma onɛnɛni.

13
Okpitukwu

1Kini ani yagba ogbɔ ondudzɛmgbi inggisɛ bɛyi mgbi engyesɔ, kpaa
sulu okpitukwu bayɔ, ani dzɛ dafi ashi ngwi a kye le gbo yi ewoma hona
ongwumfo ngwi a le sun mani.

2Ki ani dzɛ yi umba oyegbɔ diyɛ dzɛ yi ozoyeye ogbɔ ungwɔ ama odaada
yi ali ozoyeye duu, di dzɛ yi oyɛyɛ onuunu nka yagba kyile unggwɔ gbɛ,
kpaa ni ani sulu okpitukwu bayɔ, ani li unkonyi ba.

3Kini ani gbe ungwɔ ngwi ani sulun duu nu emi adzɛ diyɛ kye ikpewo
mgbi ani nu ma toola, kpaa ni ani sulu okpitukwu bayɔ, i tobyi ani ba.

4Okpitukwu li itukwu oshiishi, li mse okyɔɔkyɔ, li kyɔ uwaba ba, li
tsaabɔ igɛgɛ ba, li kyile ewo esho ba.

5 Li fyumfye ikye ba, li pita ungwɔ ikye ewon ba, li dzɛdzɛ kyitingga ba,
li kye odzɛ obube wo itukwu ba.

6Okpitukwu li kwokyi yi ungwɔ obube ba, kpaa li dzɛ yi atsa yi ungwɔ
nli otsitsi mani.

7Okpitukwu li ngyo, li nu inggisɛ oyɛyɛ, li sulu ɛwɛ ogbe byiibyi, li kwu
onyɔtsɛ.

8Okpitukwu li yama wɛɛsɛ ba, nghaduu imbe ngwi elodzɛ oyegbɔ to duu
kawa ngyɛ; imbe ngwi ondudzɛ to, ka kwutsee se; imbe ngwi ozoyeye dzɛ
li wa nyɛ.

9 Lubana eyi li ye shɛɛshɛ, di li yegbɔ shɛɛshɛ,
10 nghaduu ni oyeye osaan wa ba yɔ, oyeye oshɛɛshɛ li noofɛ.
11Onɔ ngwi ani li ongbungbɛma, n li gbɔdzɛ dafi ongbɛ, n li tsɛwodzɛ

dafi ongbɛ, n li sakwulu odzɛ imbisɔ ongbɛ. Ngwi ani wa yɛɛ ongyukwo nɛ,
n dzata ali yi okyɔɔkyɔmgbi ongbɛ nani.

12Onɛnɛ eyi le di byini-byini dafi onodzi mi idzinggi mani; kpaa eyi
kawa di inɛ inɛ. Onɛnɛ ani ye shɛɛshɛ, kpaa n dika wa ye bɛsɛ, dafi
Imgbasho ye ani bɛsɛ nɛni.

13Onɛnɛ li ungwɔ eta ntonɛ ta dzɛ, oyɛyɛ onuunu yi eka ogbe byiibyi
bɛyi okpitukwu. Kpaa onghaangha duu li okpitukwu.

14
Umba oyegbɔ bɛyi ondudzɛ

1Kyɛdɔ ofɛmgbi okpitukwu di dzɛ yi imina kpakpa mi ikye umba
onodzi na. Onghaangha duu yɔ umba oyegbɔ.

2 Lubana inggisɛ nle gbɔ ondudzɛ yɔ, o le gbɔdzɛ yi inggisɛ ba kpaa li
Imgbasho. Otsitsi inggisɛ onyi kpaa li tu osa mbon ba; o li le gbɔ ungwɔ
ama odaada mi onodzi mgban.

3Nghaduu inggisɛ nle gbɔdzɛ oyegbɔ yɔ, le gbɔdzɛ yi inggisɛ ikye okwu
ma ɛwɛ wo nu ma fyumfye itukwu di dzɛmyɛɛ-myɛɛ.

4 Inggisɛ nle gbɔ ondudzɛ ngwi inggisɛ difwi bayɔ le tobyi ewon ta, kpaa
ongwu nle gbɔ ondu oyegbɔ yɔ le tobyi okwakye mgbi emi iKrestu duu.

5 I mina ani gbɛɛ, ali inggisɛ duu kile gbɔ ondudzɛ angbeka, nghaduu ka
tatase lo ani ni ema le yegbɔ yɔ. Lubana inggisɛ nle yegbɔ shewo ngha
ongwu nle gbɔ ondudzɛ angbeka, sede no nu osa ikye otobyi okwakye
mgbi emi iKrestu yɔ.

6 Emi ongwunani, onɛnɛ ni ani ba mbi ema wa le gbɔ ondudzɛ angbeka
ma, n tobyi ema mi ekyɛ, sede ni ani kwulu iba hona ozoyeye hona yegbɔ
naadi ewodzɛ se ka ya ema abɔ baa?

7Mi odzɛ ungwɔ ama ndzɛ oshishe ba li gbela dafi ozuna yi elete nɛ, ni
ela mgbi ama li ungwonyi ma, a kika kyɔsinɛse ye idzidza mgbi ama.

8Ni agba di kweela tɔ saan ba ma li emɛ ka wewo ika?
9 Li ngha ndzɛ yi abu aali. Ni abu gbɔdzɛmi ozoyeye mi ondudzɛmgbi

abu ba ma inggisɛ ka kyɔsinɛ ye odzɛ ngwi abu le gbɔ? Ka dzɛ dafi abu le
gbɔdzɛ yaokɛ awo ta mani.

10Ondudzɛmbwo mi ɛsɛ li otsitsi, kpaa ama duu a li gbɔma yi itaan.
11Kini inggisɛ le gbɔ ondudzɛma ni ani le difwi bayɔ ani yan duu ka yɛɛ

ingyoga ewe.

12 Li ngha ndzɛ yi abu aali. Dafi i mina abu otu umba mgbi onodzi nɛ,
sadulu umba ama nka dzɛ yi okwakye mgbi emi odzimgbasho abɔ oyaaya
mani.

13Mi itɔdzɛ nɛ, ali inggisɛ nle gbɔ ondudzɛ ngwi a yen bayɔ, no bibɔ no
tu mfye onu osa mi ungwɔ ngwi o le gbɔn mani.

14 Lubana ni ani bibɔmi ondudzɛ ngwi a yen bayɔ, onodzi mgbi ani bibɔ
sewaali kpaa itukwu ka tɔ yi unkonyi ba.

15Nghanɛ n ka kyɔsinɛ dɛn? N ka bibɔ yi onodzi mgbɛn dika bibɔmi
itukwu kpaa. N ka shashi yi onodzi bɛyi itukwu mgbɛn kpaa.

16Kini abu le tsɛ Imgbasho yi onodzi mgbi abu ma, inggisɛ ngwu wo yi
abu ngwi i gbosa lon ba na ka kyɔsinɛse gbela gbɛɛ <<no dzɛ ngha>> mi
angba ota-ta mgbi abu na?

17Angba mgbi abu na ka menbwa saan, kpaa inggisɛ oka na tu oyabɔmi
ele ba.

18N ta Imgbasho angba dafi ani li gbɔ ondudzɛ ongwi a fwon ba ngha
ema duu.

19Nghaduu mi okwakye mgbi emi odzimgbasho yɔ, i tatase nin gbɔ
elodzɛ eda mi ondudzɛ ngwi a yen ngha ngwi ani ka gbɔ elodzɛ idubu
iwyo mi ondudzɛ ngwi inggisɛ yen ba mani.

20 Emi ongwunani, nya otsɛwodzɛ dafi ɛngbɛ na, ka ye obube ba dafi
ɛngbɛ, kpaa tsɛwodzɛ dafi ongyukwo.

21A lɔmi afɛ gbɛɛ, <<N ka nu ingyoga gbɔdzɛ yi inggisɛ ntonɛmi
ondudzɛ bɛyi ikyiidɛ ngwi a yen ba, nghaduu kpaa a ka fwo ani ba,>> li
Otsɛ gbɔdzɛ nɛni.

22 Ikyenghanɛ, ondudzɛ ngwi angbeka yen ba nɛ li ambɛ ndzɛ ikye ama
onoyɛyɛ ba, kpaa dzɛ ikye ama nnoyɛyɛ ba mani, nghaduu odzɛ oyegbɔ
dzɛ ikye mgbi ama onoyɛyɛ, li ikye ama onoyɛyɛ ba na ba.

23Nghanɛ, ni okwakye mgbi emi odzimgbasho duu kwakye mbonyi ma
ama duu le gbɔ ondudzɛ ngwi a yen ba, ma ni inggisɛ ama ngwu i gbosa lo
ma ba yi ama onoyɛyɛ ba wa kaka ma, a ka gbɛɛ ema duu le wede bana?

24Kpaa ni ali inggisɛ duu le gbɔ elodzɛ oyegbɔma inggisɛ ngwu noyɛyɛ
hona ngwi i gbosa lon ba wa kaka yɔ, ka gbosa lon mbi ali inggisɛ duu
gbɛɛ ongwu li inggisɛ obube,

25man o ka fwi ungwɔ odaada ama nwoto itukwu mbon di yɛɛ
okwakwafɔ sunu Imgbasho diyɛ gbɛɛ, <<Mi otsitsi Imgbasho dzɛ yi ema.>>

Osunu mi oloola
26 Eyi ka gbɔsinɛ wadɛn, emi ongwunani? Onɔ ngwi ema kwakye yɔ,

kyungwɔ nka gbosa lo ali inggisɛ duu, ni inggisɛ oka li inggisɛ oshashi, oka
no li inggisɛ otsootso, oka no li inggisɛ ofwi iba mgbi Imgbasho, oka no li
inggisɛ ogbeesɔmi ondudzɛ ngwi a yen ba, oka kpɔɔ no li inggisɛ onu osa
mi ondudzɛ nani. Ungwɔ ntonɛ duu no li ikye oyabɔmgbi okwakye mgbi
emi odzimgbasho.

27Ni inggisɛ ka gbɔdzɛmi ondudzɛ ngwi a yen bayɔ, no ka ngha inggisɛ
efa naadi eta ba, nu ma gbɔ onyonyi, ni inggisɛ oka di dzɛ onu osa
kyɛmɛ-kyɛmɛ.

28Ni inggisɛ dzɛma onu osa bayɔ, inggisɛ na no tukwondu mi okwakye,
no gbɔdzɛmi itukwu mgban yi Imgbasho efa.

29Ama ogbɛɛsɛ efa hona eta ama ndzɛ yi esɔmgbi Imgbasho nu ma
gbɔdzɛ, angbeka duu nu ma gadɔ saan fwo ungwɔ ngwi a le gbɔmani.

30Ma ni inɛ odiidi ba mbi inggisɛ oka ngwu sɔdzɛ esɛ yɔ ongwu nle
gbɔdzɛ na no kwulɛsɛ.



1 Emi iKorinti 14:31 274 1 Emi iKorinti 15:14

31 Lubana, ema ka yagba gbeesɔ onyonyi ni ali inggisɛ tu ungwɔ otsootso
na di fyumfye itukwu mani.

32Oyegbɔ no fɛ no dikyon se no gbɔ.
33 Lubana Imgbasho li Imgbasho oba yi ɛndɛ owoowo ba, kpaa O li

Imgbasho mgbi iyu.
Mi ali okwakye mgbi emi osaan duu,
34 engyaa nu ma sɔ shili mi okwakye mgbi emi odzimgbasho. A nu ma

ofɛ ogbɔdzɛ ba, dafi ola mgbi emi iJuda tso mani, nu ma fwoofwo.
35Kini ungwɔ wo engyaa ɛndɛ yɔ nu ma byi oba ma mi udɛ, lubana li

ungwɔ ayiwi kwuba ni engyaa gbɔdzɛmi okwakye mgbi emi
odzimgbasho.

36 Elodzimgbasho nɛ tɔkyɛmbi emaa? Naadi li mbi ema ta ngwi elodzɛ
nɛ fatilaa?

37Kini inggisɛ tsɛwɛ gbɛɛ ongwu li oyegbɔ hona dzɛ yi umba mgbi
onodzi yɔ, o ka ye dafi li ola ngwi Otsɛ abuon wo ngwi ani le lɔmani.

38 Inggisɛ nbyi elodzɛ nɛmi abubɛ yɔ, a kawa kyon dzɛkɛ abubɛ.
39Nghanɛ emi ongwunani, itukwu no dzɛ ema olola ogbeesɔ, dika kwɔ

ma ondudzɛ angbeka ogbɔɔgbɔ ba.
40Kpaa ni a kyɔ alungwɔ duu saan no di dzɛmi ola kpaa.

15
Okyɛɛ-kyɛɛ mgbi iKrestu mi ikwu

1 Emi ongwunani, i mina ani owɛ ema esɔ osuse ngwi n plɛ gbɔ nya ema
ngwi ema gbɛ di kwulɛsɛ dzɛ efu nɛni.

2Kini ema byi Esɔ Osuse ngwi ani gbɔ nya ema nɛ saan yɔ ema watɔ,
kpaa ni li ngha bayɔ oyɛyɛ onuunu mgbi ema duu weeni.

3 Lubana ani nya ema esɔ ingblimɔ dafi a kye nu ani mani gbɛɛ: iKrestu
kwulu ikye ali ibwubwe mgbi eyi dafi Afɛ lɔmani,

4 a kyon ndzi, mi egbe ongwu ta ma a kyilen mi ikwu,
5O di mblegba tu iPyita, bɛyi iwyodefa ntonani.
6Ngwi ungwɔnɛ kyɔ nyɛ nɛ, O di mblegba tu emi iKrestu angbeka ngwu

mmbwo mgbi ama ngha ideli eda ononyi, angbeka mi ele ka to oshishe
ma, kpaa angbeka yɔ kwulu wa.

7Nɛ O mblegba tu iJɛnsi di wa mblegba tu ama ogbikyon duu,
8 ongyɛɛngyɛ duu yɔ, O mblegba tu ani ngwu a mba ani mi itɔdzɛ ba

nɛni.
9 Lubana ani nghao yɛyikpa mbi ama ogbikye iYesu duu, ani gbuo ngwi

a ki kwu ani gbɛɛ inggisɛ ogbikye iYesu kpaa ba, ikyesinɛ ani nu emi
odzimgbasho isɔ.

10Nghaduu li mi elela mgbi Imgbasho ngwi ani yɛɛ ungwɔ ani dzɛ nɛ
aani, elela mgban nɛ kyidɔmbi ani saan. N kyidɔ ngha ma duu, li
onghaangha mgbi ani ba kpaa li elela mgbi Imgbasho ndzɛ yi ani mani.

11Ungwɔ okwukwo yɔ, ni li ani hona ama gbeesɔ kpaa ka li esɔma onyi
ta, di li esɔ nɛ ngwi ema noyɛyɛmi ele aani.
Okyɛɛ-kyɛɛ mgbi emi ikwukwɔ

12Kini eyi gbeesɔ gbɛɛ a kyile iKrestu mi ikwu waali, kyɔsinɛ ngwi ema
angbeka li gbɛɛ okyɛɛ-kyɛɛmi ikwu dzɛma ba?

13Kini okyɛɛmi ikwu dzɛma bayɔ, iYesu kpaa a kyilon ba.
14Ma ni a kyile iYesu bayɔ, esɔmgbi eyi ogbɔɔgbɔ bɛyi oyɛyɛmgbi ema

onuunu duu weeni.



1 Emi iKorinti 15:15 275 1 Emi iKorinti 15:39

15 Li ngha ta ba, a di eyi dafi obwɛndɛ ama ogbatsika mi odzimgbasho,
lubana eyi gbɛɛ Imgbasho kyile iKrestu mi ikwu. Kpaa O kyilon luba, ni li
otsitsi gbɛɛ a li kyile emi ikwukwɔ bayɔ.

16 Lubana ni a ka kyile emi ikwukwɔ bayɔ, iYesu kpaa a kyilon ba
sewaalɔ.

17Ma ni a kyile iKrestu bayɔ, oyɛyɛ onuunu mgbi ema weeni, ema ka
woto ifu ali ibwubwe mgbi ema.

18No li ngha yɔ, ama ngwu nuna mi ifu iKrestu kpaa a tila-tila jo.
19No li mi itɔdzɛ nɛ ta ngwi eyi kye ɛwɛ ogbe byiibyi mgbi eyi byi mbi

iKrestu yɔ, eyi yɛɛ ungwɔ elela ngha mi ɛsɛ duu.
20Nghaduu mi otsitsi yɔ, a kyile iKrestu mi ikwu, o di li ongwovlɛmgbi

emi ikwukwɔ duu.
21 Lubana dafi ikwongye nyɛmbi inggisɛ onyi nɛ, li ngha ngwi

okyɛɛ-kyɛɛmi ikwu kpaa nyɛmbi inggisɛ onyi aali.
22 Bana, ngwi inggisɛ duu tu ikwongye ikpewo Adan nɛ, li ngha ngwi eyi

duu ka tu oshishe ikpewo iKrestu aali.
23Nghaduu ali inggisɛ onɔmgban dzɛ, iKrestu li ongwovlɛ, onɔ ngwi o

wa yɛ ta a ka kyile emidan.
24 Ta ɛsɛ ka ngyɛ, man o ka dzili alungwɔ duu bɛyi mfye yile esutɔ wo

Imgbasho Otsɔn abɔ.
25 Lubana iKrestu ka kyuutɔ nghataa mbise o ka talu engyikyili mgban

wɛɛsɛ.
26Ongyikyili ongwi olɛlɛ o ka dzilin yɔ li ikwongye.
27 Lubana odzɛ ngwi Afɛ gbɛɛ, <<O ka gbe alungwɔ duu won abɔ nɛ

kpaa.>> Imgbasho wodzɛ <<Alungwɔ duu>> na ba, ikyekyɛ li Imgbasho
abɔn kye alungwɔ duu wo iKrestu abɔ aali.

28Onɔ ngwi alungwɔ duu wokɛ abɔmgbi ongwɛ Imgbasho ma o ka yile
ewon wo Imgbasho kɛ abɔ, ikye ni Imgbasho li Ugabaidu.

29Kini okyɛɛmi ikwu dzɛma ba ma, ama ngwu a kyɔma iBatisima mi
ikye emi ikwukwɔ ntona ka kyɔsinɛ? Ni inggisɛ li kyɛɛmi ikwu ba dududu
ma, kyɔnɛ a le kyɔ inggisɛ iBatisima gbikye ma?

30 Eyi ma kyɔnɛ ngwi eyi di kye onbukwɔmgbi eyi le nu eba ali obyi
duu?

31Ani kye ewen le bɔ ikwu alegbe, li abɔ otsigɛgɛ ngwi ani sulun mbi
ema mi ikye iKrestu ma nin le gbɔdzɛ nɛ ngha aani.

32Ki ani tsiibe yi mmbwaba emi Efesu mi ɛwɛ otsɛɛtsɛmgbi mmbwɛ yi
eyi tama, li ali oyabɔ ngwi ani tu? Kpaa nu ma li kyile emi ikwukwɔ bayɔ,
<<Ba ni eyi gye di wa na, ikyesinɛ ekeka i ka kwulu.>>

33Ka nu ma kyɔ ema ikwanghewo ba, uka obube li mbe inggisɛ osuse.
34 Yile itukwu bɛsɛ di nya yi ali ibwubwe na, ikye onu ema ayiwi yɔ

inggisɛ angbeka toma ngwu yama difwi Imgbasho waba.

Ikpewo nkyɛɛ mi ikwu
35Kaba inggisɛ oka ka byita gbɛɛ, <<A ka kyile emi ikwukwɔ sinɛ? A ka

kyɛɛ yi ali itɔ ewo?>>
36Ka li ikwangha ba na, etɔ ungwɔ li bwa kyɛmɛ se wa lumbye tɔ esɛ.
37 Inɛnɛ ungwɔ ngwi abu kye kya li idzidza yi mmbye nli wa lu tɔ nani.
38Ali etɔ ungwɔ duu Imgbasho li nu ma ewo ngwi O di kpan mani.
39 Ikpewo duu li ungwonyi ba, inggisɛ sulu ikpewo idzidza, mgbi

mmbwaba yi ingwunɔ bɛyi mmbweni kpaa li idzidza-dzidza.

40 Ewo emi esho to ma se ewo emi esɛ kpaa kwa to; ewo ongwi esho dzɛ
yi itɔ okwɔkwɔmgban, se ewo ongwi esɛ kwa dzɛ yi itɔ okwɔkwɔmgban
aali.

41Onɔ dzɛ yi itɔ okwɔkwɔmgban, ofyia kpaa dzɛ yi mgban, mcɛ kpaa to
yi mgbi ama, okwɔkwɔmgbi mcɛ angbeka kpaa di nyɛ idzidza yi angbeka.

42 Li ngha nkawa dzɛ yi okyɛɛ-kyɛɛmi ikwu aali. Ikpewo ongwi a kye
ndzi na ka bwa, kpaa ongwi a ka kyilon na ka bwa wuba gyegwu.

43A li kye ikpewo ndzi mi mmwɛ ba, kpaa a li kyilen mi okwɔkwɔ; a li
kye ndzi mi ewo odzaatsi, nghaduu a li kyile mi mfye;

44A li ndzi mi ikpewo mgbi mmbwɛ yi eyi, a li kyilen mi ikpewo ongwi
onodzi.
Kini ikpewo mgbi mmbwɛ yi eyi dzɛ yɔ, ikpewo mgbi onodzi kpaa dzɛ.
45 Li ngha ngwi a lɔ gbɛɛ, <<Adan ongwu ababɔ na li inggisɛ oshishe>>

Ongwu olɛlɛ li onodzi onu oshishe aali.
46Mgbi atta li ba ababɔ se mgbi onodzi li wa ba olɛlɛ.
47Adan ongwu ababɔ na li mi ombulu ongwi ɛsɛ ngwi a man, kpaa

ongwu fan na yɔ kyɛmi esho.
48Ali inggisɛ nli mgbi ɛsɛ yɔ, ewo mgban li ungwonyi yi ongwu a mɛmi

ombulu ongwi ɛsɛ nɛni. Ama nli mgbi esho yɔ, a li ungwonyi yi ongwu
nkyɛ esho nani.

49Dafi ngwi eyi kye otsonodzi mgbi inggisɛ ongwi ɛsɛ nɛ nɛ, li ngha ngwi
eyi dika kye otsonodzi mgbi ongwu nkyɛ esho na aali.

50N le nya ema emi ongwunani saan gbɛɛ, mmbwɛ yi eyi ka yagba
gyokwudɛ esutɔmgbi Imgbasho ba, hona ungwɔ odzili-dzili ka yagba
gyokwudɛ ungwɔ nka dzili ba na ba.

51Gadɔ nin nya ema ungwɔ odaada na, li eyi duu ka kwulu ba, kpaa eyi
duu a ka kyata eyi.

52Ka le vla dafi a li blinɛ nɛni, mi onɔ ngwi a ka fo agba ongwi olɛlɛ
mani. Lubana agba kawa fo man a ka kyile ikpewo ama nka kwulu wuba
ntonani. Ta a ka nyinɛ eyi ikye ni eyi ka kwulu wuba.

53 Ikyesinɛ ikpewo nli dzili nɛ ka kyata yɛɛ ikpewo odzili wuba, ikpewo
nli kwulu nɛ ka yɛɛ ikpewo okwulu wuba.

54Onɔ ngwi ikpewo odzili-dzili nɛ yɛɛ ikpewo odzili wuba ikpewo
okwulu-kwulu kpaa yɛɛ ikpewo nka kwulu wuba ta ungwɔ ngwi a lɔ gbɛɛ,
<<Onghaangha kye ikwongye mbe,>> na ka kaka yɛyɛ.

55 <<Ikwongye, onghaangha mgbi abu kɔ? Ikwongye oto-to mgbi abu ma
di dzɛ ole?>>

56Oto-to mgbi ikwongye li alobube, mfye mgbi alobube di li ola.
57Nghaduu eyi ka ta Imgbasho angba dafi o nu eyi onghaangha mbi

Otsɛ iYesu iKrestu mani.
58Nghanɛ emi ongwunani ama okpa ani itukwu, kwudzɛ kpɔklɔɔ di kye

ewema duu nu ikye idɔmgbi otsɛ na, ikyekyɛ ema ye dafi idɔmgbi ema ka
weeni ba mani.

16
Umba onuunu ikye ama onoyɛyɛ

1Nghanɛmi ikye umba mgbi ama osunu Imgbasho mi ayɛsɛmgbi iJudia
na yɔ, kyɔ yɛyɛ dafi ani nya emi iKrestu mi iGalatia gbɛɛ nu ma kyɔ nani.

2Mi egbe ongwi ababɔmi ali ikyidu, ali inggisɛ no kye ongwɛ udza le da,
dafi o li tu mani. Ikye ni ani wa ba yɔ, a ka kyadzɛ gbɛ umba wuba mani.

3Ni ani wa kaka ta, n ka kye afɛ okye inggisɛ tso nu ama ema sadu di dɔ
ma esɔ yi umba mgbi ema lu iJerosalin ntonani.

4Ni i gbuo gyɔ ni ani kpaa kɛ yɔ, a sika wafɔ yɛn.
IPol tsɛwɛ agaba

5Ni ani ngyɛlu okyɛɛmi iMasidonia ta n ka ba mbi ema, ikyesinɛ n weka
onyɛ ongwi iMasedonia.

6 Ye kyɔ ba n ka kye ongwonɔ gwee yi ema, hona n ka kye owa olɔlɔ nɛ
duu yi ema, adzi ni ema tobyi ani mi agaba angbeka ngwi n ka kɛ duu.

7 I minɛn odzɛɛdzɛ agaba nyɛ di di ema ta ba, i minɛn okye egbe efa yi
ema, kini Imgbasho noofɛ yɔ.

8Nghaduu n ka tila dzɛ Efesu nghataa ba onɔ iPɛntikɔsu,
9 ikyekyɛ ofɛ la ani asisa gbadaa okyidɔmmɛnɛni, kpaa inggisɛ kwuba

gbela yɛn ba.
10Kini iTimoti wa ba yɔ, di na gbɛɛ unkonyi nka ba yan imio dzɛma ba

na. Lubana o kyidɔmgbi Otsɛ yɛyɛ dafi ani le kyɔ nɛni.
11 Inggisɛ onyi no wa fwa ogban ba. Won ofɛ bɛyi emi ongwuneyi ntona

nu ma yɛ luba mbi ani na, n le giinɛma.
12Mi odzɛmgbi ongwuneyi Apolo yɔ, ani biban gbɛɛ no wafɔ yi

engwuneyi ntonɛ kpaa ewo kyɛɛ lon esho ba, o kawa ba onɔ ngwi o tu onɔ
mani.

13Gbɛwɛbyi na, kwudzɛ kpɔklɔɔmi oyɛyɛ onuunu, li inggisɛ ama otsabɔ
igɛgɛ di fyumfye itukwu na.

14Kyɔ alungwɔ duu mi okpitukwu.
15 Ema ye dafi etɔmgbi iStefana li ababɔmi ayɛsɛmgbi Acaya

okyatitukwu mani, a di kye ewoma nu mi idɔmgbi emi osaan. N le tɛkyɛ
nu ema emi ongwunani gbɛɛ,

16 ni ema sunu itɔ inggisɛ ntonɛni bɛyi ama nle kyidɔ itɔmgbi ama nɛni.
17N tsatsa onɔ ngwi iStefana yi iFotunatu bɛyi Akayikɔ ba mben mani,

ikyekyɛ a le tobyi ani gbikye ema.
18 Lubana a nu itukwu bɛ ani yi ema esɛ. Itɔ inggisɛ ntona gbuo a ki nu

ma umba.
Angba olɛlɛ

19Obyi iKrestu emi ayɛsɛmgbi Asia nu ema angba kwuba. Akwila yi
iPrisila bɛyi emi iKrestu ama nkwakye mi udɛ ama kpaa le ta ema angba
lɛɛlɛmi iyi mgbi Otsɛ.

20Ama onoyɛyɛ duu le ta ema angba. Ta ewema angba di tsɛkwulu
ewema mi ofɛ osaan na.

21 Li ani iPol lɔ afɛ angba nɛ abuen.
22 Inggisɛ ngwu Otsɛ kpan itukwu bayɔ ikamba ikyon. Otsɛ ki yɛ plɛ!
23Ni elela mgbi Otsɛ iYesu dzɛ yi ema.
24Okpitukwu mgbi ani no kɛmbi ali inggisɛ ndzɛmbi iKrestu iYesu duu.

No dzɛ ngha.

Afɛmgbi iPol ongwu fan
mbi ama onoyɛyɛ
Emi iKorinti

1Afɛ nɛ kyɛmbi ani iPol ngwu Imgbasho kwin ela ogbikye iYesu iKrestu
mi oweka mgban, bɛyi iTimoti ongwuneyi le kɛmbi okwakye mgbi emi
odzimgbasho mi iKorinti, bɛyi emi osaan mi ɛsɛ Acaya duu gbɛɛ:

2 Elela bɛyi iyu nkyɛmbi Otseyi Imgbasho bɛyi Otsɛ iYesu iKrestu na, no
dzɛ yi ema.
IPol ta Imgbasho angba

3 Ba ni i tsɛ Imgbasho Otsɔ Otsɛmgbi eyi iYesu iKrestu, Otsɔ odi elela
bɛyi Imgbasho nli nu omyɛɛ-myɛɛ duu,

4 ongwu ndi li nu eyi omyɛɛ-myɛɛmi ali okakewo duu, ikyegbɛɛ ni eyi
kpaa nu ama ndzɛ yi okakewo omyɛɛ-myɛɛ ngwi eyi abueyi gbɛmbi
Imgbasho mani.

5 Lubana dafi adzɛ ogyeegye mgbi iKrestu fɛ kaka oshishe mgbi eyi nɛ, li
ngha ngwi omyɛɛ-myɛɛ kpaa fɛ yaokɛmbi eyi mi ikpewo iKrestu aali.

6Kini eyi dzɛmi okakewo yɔ, li ikye iyu bɛyi owatɔ-watɔmgbi ema. Ni
eyi dzɛmyɛɛmyɛɛ yɔ, li mi ikye omyɛɛ-myɛɛmgbi ema nkyɛmi onyɔtsɛ
okwuukwu mgbi ema yi itukwu oshiishi mi adzɛ ngwi eyi gye yi eka
ungwonyi nani.

7Ma ɛwɛ ogbe byiibyi mgbi eyi ikye ema le kpɔklɔɔ, ikyesinɛ eyi ye gbɛɛ
dafi ema gyadzɛ ungwonyi yi eyi nɛ, li ngha ngwi ema dika dzɛmi
omyɛɛ-myɛɛmgbi eyi kpaa aali.

8 I mina eyi gbɛɛ ni ema ka dzɛ ikwukwu mi adzɛ ngwi eyi gye mi ayɛsɛ
mgbi Asia na ba emi engwuneeyi. Eyi kaka isɔ ngwi ngha eyi mmyɛ,
ikyenghanɛ oshishe kpaa tɔ sisi eyi itukwu.

9Mi otsitsi yɔ, itukwu mgbi eyi yɛɛ dafi a gbɔ eyi ikwɔ ikwongye mani.
Nghaduu ungwɔnɛ kyɔ ikyegbɛɛ ni eyi ka kye abɔ tsigɛgɛ ikye eweyi ba,
kpaa mbi Imgbasho ongwu nli kyile inggisɛmi ikwongye nani.

10 Imgbasho dulu eyi tɔmi itɔ imio ikwongye nani, o dika dulu eyi tɔ.
Mbon eyi gbɛwɛbyi gbɛɛ o dika kiyayi odulu eyi tɔ kpɔɔ,

11 dafi ema le tobyi eyi mi ibɔ nɛni. Ibyi inggisɛ ka ta Imgbasho angba
ikye ema, mi mse ngwi eyi gbɛmi ibɔ ntonɛ nɛni.
IPol kyata oweka mgban

12Onɛnɛ li abɔ otsigɛgɛmgbi eyi aani: ɛwɛ otsɛɛtsɛ tso obwɛndɛ gbɛɛ eyi
bwa eweyi fyii mi ɛsɛ, onghaangha duu mi odzɛɛdzɛmgbi eyi bɛyi ema, mi
osaan bɛyi odzɛmi otsitsi nkyɛmbi Imgbasho nani. Eyi kyungwɔ ntonɛmi
ozoyeye mgbi ɛsɛ nɛ ba, kpaa li mi elela odiidi mgbi Imgbasho.

13 Lubana eyi lɔ ungwɔ oka ngwi ema ka gbɔn gbɛ hona difwin ba luba.
Ani gbekabyi gbɛɛ,

14 dafi ema difwi eyi mi agya oka nɛ, ema kawa difwi saan gbɛɛ ema ka
tsaabɔ igɛgɛmbi eyi, dafi eyi kpaa ka tsaabɔ igɛgɛmbi ema mi egbe ngwi
Otsɛ iYesu ka yidɔmani.

15 Ikyegbɛɛ ani dzɛ yi abɔ otsigɛgɛmi efu nɛ, n tsɛwɛ oteyi kɛmbi ema
ikye ni ema tu mgbede akpe efa.

16N tsɛwɛ onyɛmbi ema onani ka kɛ iMasidonia di yɛmi iMasedonia
nyɛmbi ema, ni ema di wo ani ofɛ lu iJudia.

17Onɔ ani tsɛwɛ ungwɔnɛma, ani byin lɔɔ? Naadi ani dzɛ dafi inggisɛ
ama nli gbela odzɛ gbɛɛ, <<ɛɛn hona ei ikye no kpa inggisɛ angbeka
maa>>?

18Nghaduu, dafi Imgbasho li nyinɛ ba nɛ, esɔmgbi eyi mbi ema li <<ɛɛn
yi ei ba.>>

19 Lubana esɔmgbi Ongwɛ Imgbasho, iYesu iKrestu ngwu ani yi iSaila
bɛyi iTimoti gbɔmi idzidzɛ ema nɛ, li odzɛmgbi <<ɛɛn yi ei ba>> kpaa
mbon li <<ɛɛn alonɔ duu.>>

20 Lubana mmbwo ondu odzɛɛdzɛ ngwi Imgbasho dzɛ duu, li <<Ɛɛn>>
mbi iKrestu. Nghanɛ eyi li kyɔ <<no dzɛ ngha>> mi ikpewon ikye okye
okwɔkwɔ nu Imgbasho.

21 Ikyenghanɛ li Imgbasho nu eyi yi ema kwudzɛ kpɔklɔɔmbi iKrestu. Li
ongwu sadulu eyi,

22 o kye ambɛ otso gbɛɛ eyi li mgban dzɛ eyi diyɛ kye onodzi mgban
wokɛ itukwu mgbi eyi dafi ambɛmani, otso obwɛndɛ ungwɔ nkyɛ iyayi.

23 Imgbasho nu ani ofɛ ni ani kɛ iKorinti ba, ikye ni ema to myɛɛmyɛɛ.
24 Eyi yama le si ema siisi mi oyɛyɛ onuunu mgbi ema ba, kpaa eyi le

kyidɔ yi ema ikye atsa mgbi ema, ikyekyɛ li mi oyɛyɛ onuunu ngwi ema
kwudzɛ kpɔklɔɔ aani.

2
1Nghanɛ n bwalu mi itukwu mgbɛn gbɛɛ n ka dzagaba oka kɛmbi ema

oka nu ema itukwu owulu-wulu wuba.
2 Lubana ni ani nu ema itukwu owulu-wulu ma, li ele sisi toma nka nu

ani atsa, li ema ama ani nu ema itukwu owulu-wulu nɛ banaa?
3 Li ikyengha ani lɔ kɛmbi ema aali, gbɛɛ nin wa ba yɔ, nin ka sulu

itukwu owulu-wulu yi ama nka nu ani ewo shɛta ntona ba mani. N dzɛ yi
abɔ otsigɛgɛ ikye ema duu, ikyesinɛ ema duu ka dzɛmi atsa yi ani.

4 Lubana ani lɔ ema afɛ nɛmi itukwu owulu-wulu yi itingga mi igɛgɛ yi
etse inɛ kpakpa, ikye onu ema itukwu owulu-wulu ba, kpaa ni ema ye dafi
okpitukwu mgbi ani ikye ema dzɛmani.
Okye alobube ta inggisɛ mkpa

5Ni inggisɛ ba yi inggisɛ itukwu owulu-wulu yɔ, otsungwɔ yama nu ani
itukwu owulu-wulu dafi o nu ema ibyibyi na jo ole gbɔn mwonya wele kyɛ
ba.

6Adɔ okwookwo ngwi ibyi kwon na gyɔgyɔ yan.
7Nghanɛ i wogyɔ ni a dzanta di gyilan, ikye no ka kyelela lamyɛ ba mani.
8 Ikyenghanɛ, ani gbabɔ nu ema, gbɛɛ ni ema yile okpitukwu mgbi ema

mbon tson.
9 Itɔdzɛ ngwi ani lɔ afɛ nɛmbi ema ma, li ikye ombadi di ye kini ema ka

yagba siikyenu mi alungwɔ duu yɔ.
10Ali inggisɛ ngwu ema dzanta yi obube yɔ, Ani kpaa dzanta. Ma ungwɔ

ngwi Ani dzanta na, ni ungwɔ di dzɛ ngwi a ka dzanta yɔ, Ani dzanta yan,
nɛ yeba ni ungwɔ dzɛ ongwi a ka dzanta yɔ n dzitan mi ikye iKrestu ikye
ema,

11 ikye ni iSatan ka si eyi ikye wɛɛsɛ ba mani. Lubana oweka mgban da
eyi daada ba.
Ama ogbɔ Esɔ mgbi ondu
odzɛɛdzɛ ofufɛ

12Onɔ ngwi ani kɛ iTroa oka gbeesɔmgbi iKrestu ma, ani difwi gbɛɛ
Otsɛ plɛmɛ ani ofɛ wa.

13Nghaduu itukwu bɛ ani esɛmi ele ba, ikyekyɛ n yama kwokyi inɛ yi
ongwunɛn iTaitusu mi imbe na ba. Nghanɛ n nya ma gbɛɛ se egbe oka,
man si nyɛ lu iMasidonia.

14Nghaduu n ta Imgbasho angba, ongwu nli gbe eyi teyi mi onghaangha
mgban mbi iKrestu nani, o di nu eyi gbɔfwɛ ozoyeye mgbi iKrestu mi ali
imbe duu dafi mmgbɛmani.

15 Lubana mbi Imgbasho eyi li mmgbɛmgbi iKrestu mi idzidzɛ ama a
dulu ma watɔ bɛyi ama nle dzili mani.

16Mbi ama nle dzili yɔ, eyi nukwɔ ikwukwɔ; mbi ama a dulu ma watɔ
yɔ, eyi gbungbɛ inggisɛ oshishe. Ma li emɛmɛ okyɔ itɔ idɔ na?

17 Eyi dzɛ dafi inggisɛ angbeka nli gbɔdzɛ Imgbasho ikye otu eni
owaawa na ba, nghaduu, mbi iKrestu eyi le gbɔ otsitsi, dafi inggisɛ ama a
dɔma esɔ kyɛmbi Imgbasho mani.

3
1 Eyi dile kyile eweshoo? Naadi eyi mina okye afɛ ka tso ema hona gbɛ

afɛmbi ema dafi angbeka li kyɔmaa?
2 Ema abuema gbikye afɛmgbi eyi, ngwi a lɔ wodzɛ itukwu mbi eyi,

ngwi ali inggisɛ duu ye di gbɔn.
3 Ema tso gbɛɛ ema li afɛ nkyɛmbi iKrestu, ambɛ idɔmgbi eyi, a lɔn mi

eniibɛ ba kpaa a lɔn mi Onodzi mgbi Imgbasho oshishe, li mi ikwutsɛ
opata ba, kpaa li mi itukwu mgbi inggisɛ owamyɛ.

4 Itɔ abɔ otsigɛgɛ nɛ li mgbi eyi mi ikpewo iKrestu mi inai Imgbasho.
5 Li ikyegbɛɛ eyi mɛ okyungwɔ ntonɛ abueyi ba, kpaa li Imgbasho nu eyi

mfye okyidɔ ntonɛni.
6O nu eyi mɛ ogbeesɔmgbi ondu odzɛɛdzɛ ofufɛ, yama li mi afɛ olɔɔlɔ

ba kpaa li mi Onodzi; lubana afɛ olɔɔlɔ na li ba yi ikwongye, kpaa Onodzi
li nu oshishe.

Okwɔkwɔ mgbi ondu odzɛɛdzɛ ofufɛ
7Ola ogbugbe ngwi a lɔmi ikwutsɛ na ba yi ikwongye, nghaduu

Imgbasho kye nu yi okwɔkwɔ. Ngwi okwɔkwɔ na le sila nɛ kpaa, ola na nu
inɛmgbi iMose kwɔ ni emi Israi yagba kyinɛbyin ba.

8Nghanɛ ka kyɔsinɛse ngwi idɔmgbi Onodzi ka kwɔ nghaabɔ na ba?
9Kini idɔ nba yi inggisɛ odzili-dzili dzɛ yi okwɔkwɔmgban ma, idɔ nba

yi osaan ka kwɔ sinɛ na nghalo!
10Okwɔkwɔ nba onɛnɛ shewo nɛ, nu ungwɔ ogbugbe na dzɛ yi okwɔkwɔ

wuba du.
11Ni ungwɔ nle sila ogbugbe na dzɛ yi okwɔkwɔma, okwɔkwɔmgbi

ungwɔ nli gyegwu na ka she sinɛ ngha!
12Nghanɛ, ngwi eyi dzɛ yi itɔ ɛwɛ ogbe byiibyi nɛ nɛ, eyi dzɛ yi abɔ

otsigɛgɛ.
13 Eyi yama dzɛ dafi iMose nkye ayangwuto tukwu inɛ blii ikye ni emi

Israi ka di osila-sila mgbi okwɔkwɔ na ba na ba.
14Nghaduu alonɔ ngwi a gbɔ ola na yɔ, ayangwuto na li tukwu ma

itukwu ofwo ola nani nghataa ba inɛ, lubana li mbi iKrestu ta ngwi a ka
yagba kyi kwulu ayangwuto nani.

15Nghataa ba inɛ ni a gbɔ ola mgbi iMose kpaa, ayangwuto ka tukwu
ma itukwu ma.

16Nghaduu alonɔ ngwi inggisɛ kyata luba mbi Imgbasho yɔ, a li kyi
kwulun ayangwuto nani.

17 Ikyenghanɛ Otsɛ li Onodzi, ma ali imbe ngwi Onodzi mgbi Otsɛ dzɛ yɔ,
ewo oshɛta-shɛta dzɛ efu.

18Ma eyi ama ayangwuto tukwu eyi inɛ ba ntonɛ, eyi ka dzɛ dafi
idzinggi nka kye okwɔkwɔmgbi Otsɛ tso mani. Ma dafi Onodzi mgbi Otsɛ
le kyidɔmbi eyi nɛ, eyi ka nghao yɛɛ dafi ongwu mani di nghao kye
okwɔkwɔmgban tso.

4
Aludu nwodzɛ ishe ibiibɛ

1Nghanɛ, dafi li ikpewo elela odiidi mgbi Imgbasho ngwi eyi tu idɔ nɛ
nɛ, i ka yile itukwu iyikpa mi ele ba.

2 Ikyenghanɛ, eyi fwa ofɛ ungwɔ ama odaada bɛyi ofɛ ayiwi, eyi kpagya
inggisɛ wo hona mwonya mi elodzimgbasho ba. Mi ofɛ oka yɔ, eyi kye
otsitsi tsotɔ saan, eyi kye eweyi nu ikye okyɔ oweka mgbi ali inggisɛ duu
mi inɛ Imgbasho.

3Ma ni Esɔ Osuse mgbi eyi gbosa bayɔ, i gbosa ba mbi ama nle dzili
mani.

4 Imgbasho ongwi ɛsɛ onɛnɛ nɛ blu ama onoyɛyɛ ba inɛ ongwi itukwu,
ikye nu ma ka yama di osa mgbi Esɔ Osuse nli okwɔkwɔmgbi iKrestu nli
odzɛɛdzɛmgbi Imgbasho nɛ ba.

5 Lubana eyi le gbeesɔmgbi eweyi ba, kpaa li esɔ gbɛɛ iYesu iKrestu li
Otsɛ di gbɔgbɛɛ eyi li engbidɔmgbi ema mi ikye iYesu.

6 Ikyesinɛ ka li Imgbasho ngbɛɛ, <<Ni osa tsotɔmi iifu ma,>> nu osa
mgban tso mi itukwu mgbi eyi ikye onu eyi difwi ozoyeye mgbi okwɔkwɔ
mgbi Imgbasho mi inai iKrestu aali.

7Kpaa eyi dzɛ yi aludu wodzɛ asuusu, otso gbɛɛmfye ama onghaangha
duu kyɛmbi Imgbasho li mbi eyi ba.

8A si eyi kpakpa mi ali agya duu, kpaa a yama dziyɛ eyi ba; i kaka eyi
ewo, kpaa eyi yama dzɛ ewo atsi ba!

9A nu eyi isɔ kpaa a kye eyi ngwuta ba; a gbo eyi tukwu esɛ kpaa a dzili
eyi ba.

10Alonɔ duu eyi li kye isɔ ikwongye mgbi iYesu mi ewo mgbi eyi le ga
kyɛ, adzi ni oshishe mgbi iYesu na tsotɔmi ewo mgbi eyi.

11 Lubana eyi ama ndzɛ oshishe ntonɛ a li kye eyi le nu ikwongye alonɔ
duu ikye iYesu, adzi ni oshishe mgban no fwi tɔmi ikpewo mgbi eyi nka
bwa nɛni.

12Nghanɛ, ikwongye le kyidɔmbi eyi ama ogbikye iYesu, kpaa oshishe
le kyidɔmbi ema.

13Afɛ lɔ gbɛɛ, <<Ani gbɔ ikyekyɛ ani noyɛyɛ; mi itɔ oyɛyɛ onuunu na, eyi
kpaa gbɔ ikyesinɛ eyi noyɛyɛ,

14 ikyekyɛ eyi ye gbɛɛ ongwu nkyile Otsɛ iYesu mi ikwu na dika wa kyile
eyi kpaa mi ikwu yi iYesu dika kye eyi yi ema tso mi inai Imgbasho.

15Ungwɔ ntonɛ duu li mi ikye abɔ oyaaya mgbi ema, ikye ni elela nle to
mbi inggisɛ kwuba-kwuba na no nu angba ota-ta mbwo fɛ yangwuta ikye
okwɔkwɔmgbi Imgbasho.

16Nghanɛ eyi yama gbeka ngwuta ba. Mi inɛ yɔ i dzɛ dafi eyi le nyanya
mani, nghaduu mi onodzi yɔ eyi le yɛɛ ofufɛ alegbe-alegbe ta aali.

17 Lubana okakewo ama oshilɛlɛ ntonɛ le mɛ eyi ofɛ okaka okwɔkwɔ
igyegwu nkawa nu adzɛmgbi eyi ogyeegye duu yɛɛ dafi li unka ba mani.

18 Ikyenghanɛ eyi kye inɛmgbi eyi byi ungwɔ ama eyi li di inɛ-inɛ ba,
kpaa li mi ungwɔ ama eyi li di ma mi inɛ ba mani. Lubana ungwɔ ama eyi

li di ma inɛ-inɛ ntonɛ kawa nyɛ, nghaduu ungwɔ ama eyi li di ma ba ntona
li gyegwu.

5
Imbe odzɛɛdzɛ mgbi eyi mi esho

1 Lubana eyi ye gbɛɛ kini a kye afu ngwi eyi lato ele mi ɛsɛ nɛ kye
nghalu kpaa, eyi dzɛ yi udɛ ngwi Imgbasho mbɛ eyi ele, udɛ nli gyegwu mi
esho, ngwi a mbɛmi abɔmgbi inggisɛ owamyɛ ba mani.

2 Ikyenghanɛ eyi le sandu, le gbekabyi gbɛɛ a kawa to eyi angwuto yi
imbe ongwi eyi kawa dzɛmi esho,

3 ikyesinɛ kini a to eyi angwuto yɔ, eyi ka dzɛ ibiba wuba.
4 Lubana dafi eyi ka lato afu nɛ nɛ, okye le lo eyi, eyi dile sandu, ikyena i

mina eyi odzɛ ibiba ba kpaa nu ma to eyi angwuto yi odzɛɛdzɛ ongwi
esho, ikye ni oshishe igyegwu kye ungwɔ ndzɛmi mmbwɛ yi eyi nɛmbe.

5Nghanɛ li Imgbasho ta eyi mi itɔdzɛmgban di kye Onodzi mgban nu
eyi, otso ambɛ gbɛɛ li ungwɔ nkawa dzɛ.

6 Ikyenghanɛ eyi dzɛ yi abɔ otsigɛgɛ alonɔ duu di ye gbɛɛ ngwi eyi ka dzɛ
udɛmi ikpewo nɛ nɛ, eyi dzɛ enggengga yi Otsɛ.

7 Eyi dzɛ oshishe mi oyɛyɛ onuunu, yama li mi odiidi ba.
8Ani gbɛɛ, eyi dzɛ yi abɔ otsigɛgɛ di mina odzata ikpewo nɛni di dzɛ udɛ

yi Otsɛ.
9Nghanɛ ni eyi dzɛmi ikpewo nɛ hona dzata ikpewo nɛ kpaa, li imina

mgbi eyi okyɔ owitukwu mgban.
10 Lubana ali inggisɛ duu ka ba inai iKrestu, ikye non fwo eyi ikwɔ. O

dika nu ali inggisɛ umba ngyɔ yi idɔ ngwi otsungwɔn kyɔmi onɔ ngwi o ka
dzɛ oshishe mani, yeba ni li osuse hona obube kpaa.

Idɔ oyile ide gye
11Nghanɛ, eyi ye ungwɔ nli mmwɛ onu Otsɛ Imgbasho mani, eyi li biibɛ

yi inggisɛ gbɛɛ nu ma difwi. Odzɛɛdzɛmgbi eyi le gblegedee mi inɛ
Imgbasho, n di tsɛwɛ gbɛɛ le gblegede mi itukwu mgbi ema kpaa.

12 Eyi dile fya otsɛ eweyi mi inɛ ema wuba, kpaa le nu ema ofɛ okye abɔ
tsa igɛgɛ ikpewo eyi, ikye ni ema nu ama nli tsaabɔ igɛgɛmi ungwɔ ama a
li di mi inɛ ngha ungwɔ nwoto itukwu ma uka.

13Ni i dzɛ dafi eyi li emi ede yɔ, li ikye mgbi Imgbasho; kpaa ni eyi dzɛ
saan yɔ, li mi ikye mgbi ema.

14 Lubana li okpitukwu mgbi iKrestu non dzɛ ngha aali, ikyekyɛ eyi
difwi dafi inggisɛ onyi kwulu mi ikye ali inggisɛ tsatsadu mani,
ikyenghanɛ inggisɛ duu kwulu.

15 IKrestu kwulu ikye ali inggisɛ duu, ikye ni ama ndzɛ oshishe duu dzɛ
oshishe ikye ewoma wuba kpaa no li mi ikye ongwu nkwulu ikye ma,
ngwu a di kyilon mi ikwu nani.

16Nɛ, wita onɛnɛ nghataa lu iyayi eyi li nu inggisɛmmwɛmi odzɛɛdzɛ
mgbi mmbwɛ yi eyi ba. Dafi eyi teyi nu iKrestu mmwɛmi itɔ ofɛ nɛ nyɛ nɛ
kpaa, onɛnɛ eyi le kyɔ ngha wuba.

17Nghanɛ, kini inggisɛ dzɛmi ifu iKrestu yɔ, otsungwɔn li atta ofufɛ;
odzɛɛdzɛmgbi otsungwɔ ogbugbe nyɛ, otsungwɔn yɛɛ inggisɛ ofufɛ!

18Ungwɔntonɛ duu kyɛmbi Imgbasho, ongwu nyile eyi gyiide yi ewon
ikpewo iKrestu di wo eyi idɔ oyile ide gye nani:

19 lubana Imgbasho kye alobube mgbi inggisɛ wuuta ba, o yile inggisɛ
gyiide yi ewon ikpewo iKrestu. O di kye idɔ ogbeesɔ yile ide gye wo eyi
abɔ.

20 Ikyenghanɛ eyi li ama ogbikye iKrestu, i dzɛ dafi Imgbasho kye ekyɛ
otooto mgban le nyɛ ikpewo eyi mani. Eyi le tɛkyɛ nu ema gbikye iKrestu
gbɛɛ: Yile ewema gyiide yi Imgbasho na.

21 Imgbasho nu ongwu ndzɛ yi alobube ba na yɛɛ ifɛmgbi alobube ikye
eyi, adzi ni eyi yɛɛ ama osaan mbon mi inai Ongwu.

6
1Dafi eyi li ama okyidɔ yi Imgbasho nɛ, eyi le tɛkyɛ nu ema gbɛɛ elela

mgbi Imgbasho ngwi ema gbɛ na no ka nyanya ba.
2 Lubana Afɛ gbɛɛ, <<Mi onɔ oyabɔmgbi ani ma, ani fwo akwɔmgbi

abu, mi egbe owatɔ-watɔma kpaa ani ya abu abɔ.>> N nya ema, onɛnɛ li
onɔ oyabɔmgbi Imgbasho, onɛnɛ li egbe owatɔ-watɔ.
IPol kaka adzɛ

3 Eyi yama kye ofishi tukwu inggisɛ onyonyi ofɛ ba, ikye nu ma ka di
obube mi idɔmgbi eyi ba.

4 Tatase yɔ ngwi eyi li engbidɔmgbi Imgbasho nɛ, eyi kye eweyi nu mi
ali ofɛ duu: mi itukwu oshiishi kpakpa; mi onɔ okakewo; mi onɔ
okɛnyɛ-kɛnyɛ yi onɔ isɔ;

5mi onɔ ibe ogboogbo, mi onɔ obawi yi onɔ ablodzɛ; mi onɔ okyidɔ
kpɔklɔɔ, onuna mi otu ba bɛyi onɔ enbwa;

6mi onɔ odzɛ saan, onɔ odifwi-difwi, onɔ okwu onyɔtsɛ di kyumse; mi
Onodzi Osaan bɛyi mi okpitukwu otsitsi;

7mi odzɛ ogbɔɔgbɔ otsitsi bɛyi mi mfye mgbi Imgbasho; yi okyiika mgbi
odzɛ saan mi abugye bɛyi abubɛ;

8 nyɛmi okwɔkwɔ bɛyi okwushanyɛ, ogbɔdzɛ obube bɛyi odzɛ osuse;
ingblimɔ, nghaduu inggisɛ li gbɛɛ eyi li ama omwonya;

9 a ye eyi, nghaduu a kye dafi a ye eyi ba mani; a kye eyi gbɛɛ eyi le
kwulu, kpaa eyi ka dzɛ oshishe; a sulu eyi ibe, nghaduu a ngwɔ eyi ba;

10 a di eyi dafi eyi le kyelela, kpaa eyi dzɛ yi atsa alonɔ duu; a di eyi dafi
eyi li emi adzɛ, nghaduu eyi le nu inggisɛ kwuba yɛɛ emi aludu; a di eyi
dafi eyi dzɛ yi nka ba, kpaa eyi sulu alungwɔ duu.

11 Eyi gbɔdzɛ yi ema emi iKorinti yi itukwu asisa, di kwulu itukwu mgbi
eyi nu ema.

12 Eyi yile okpitukwu mgbi eyi da ema daada ba, kpaa ema le kye mgbi
ema da eyi.

13N le gbɔdzɛ yi ema dafi n kika gbɔ yi emi ongwani mani, inghawanɛ
ema kpaa kwulu itukwu mgbi ema nu eyi na.

Ka li ungwonyi yi emi ɛsɛ ba
14Ka li ungwonyi yi emi ɛsɛ ba. Lubana li alungwɔ kwokyi osaan yi

imbaali? Naadi li alungwɔ kwokyi osa yi iifu?
15 Li ali ogbela-gbela dzɛ idzidzɛ iKrestu yi udɛ angwula? Li alungwɔ

kwokyi inggisɛ oye Imgbasho yi inggisɛ oye Imgbasho ba?
16 Li alungwɔ kwokyi ozu mgbi Imgbasho yi angwula? Lubana eyi li ozu

mgbi Imgbasho oshishe. Dafi Imgbasho gbɔmani gbɛɛ: <<Ani ka dzɛ yi
ama di kyikyɛ yi ama, ani dika li Imgbasho mgbi ama, a dika li emidani.

6:2 6:2 Adza 49:8. 6:16 6:16 ILiv 26:12; IJer 32:38; Edze 37:27.

17 Ikyenghanɛ tasɛmboma di gbua yi ama na, li ngha ngwi Otsɛ gbɔ dali.
Ka kye abɔ gbo ungwɔ idza ba, ta ani ka gbɛ ema.

18N ka li Otsema, ema dika li emi ongwani engyulɔ yi engyaa, li ngha
ngwi Otsɛ onghaangha gbɔ aali.>>

7
1 Emi okeyi, ngwi ondu odzɛɛdzɛ ntonɛ dzɛmbi eyi nɛ, ni eyi dzɛ kyila yi

ungwɔ ama nli nu ewo bɛyi onodzi tsiidza mani, ni eyi kye mmwɛ nu
Imgbasho ni eyi fya di dzɛ yɛyɛ dafi ongwu mani.
IPol tsatsa

2Mɛ ofɛ ikye eyi mi itukwu mgbi ema, eyi yama kyɔ inggisɛ onyonyi
obube ba, eyi mbe inggisɛ onyonyi ba, eyi yama kyɔ inggisɛ ogye ba.

3N le gbɔdzɛ nɛ ikye ofwa ema ba; dafi ani teyi gbɔmani gbɛɛ, ema ka
dzɛ eyi itukwu alonɔ duu, yeba ni eyi dzɛ oshishe hona kwulu kpaa.

4Ani dzɛ yi abɔ otsigɛgɛmbi ema kpakpa; Ani li dzɛ yi ewo okyile esho
mbi ema kwuba. Ema kwu ani ɛwɛ wo kpakpa; mi ali okakewo ngwi eyi
tulun duu kpaa atsa mgbi ani ka dondu ba.

5Onɔ ngwi eyi wa kaka iMasidonia ma, eyi yama tu onɔ otonya ba,
okakewo loka wo eyi. Engyikyili nu eyi okakewo mi esɛ, kpaa mi itukwu
yɔ, imio gbɛ eyi sɔ.

6Nghaduu Imgbasho nli kwu ama ngwu a kye ma wuuta ba ɛwɛ wo na,
kwu eyi ɛwɛ wo mi obaaba mgbi iTaitusu,

7 di li mi obaaba mgban ta ba, nghaduu li mi ɛwɛ ngwi ema kwun wo
nani. O nya eyi dafi ema mina odi ani yi elela ngwi ema le kyɔ ikye ani
dafi ema di kye ani wuuta mani, ikyenghanɛ atsa mgbi ani she nghaabɔ
ogbugbe.

8 Yeba ni afɛmgbi ani nu ema kye abɔ tiko kpaa, N makwɔ gbɛɛ n ki ye
ba. Nghaduu N gbɛɛ N ki ye mi ele, ikyesinɛ N di gbɛɛ afɛmgbi ani ta ema
mmya, kpaa li mi ongwonɔ gwee ta,

9 nghaduu onɛnɛ Ani dzɛ yi atsa, ikyegbɛɛ di ani nu ema aba ogyeegye
ba, kpaa li ikyegbɛɛ elela okyɔɔkyɔmgbi ema nu ema itukwu
okyata-kyata. Lubana elela okyɔɔkyɔmgbi ema li oweka mgbi Imgbasho
ikyenghanɛ eyi dzɛ ema ifwa mi ofɛ onyonyi ba.

10 Elela okyɔɔkyɔ nli mgbi Imgbasho li ba yi itukwu okyata-kyata nli kye
inggisɛ kaka owatɔ-watɔ ngwi n ki ye li dzɛ ele ba mani, kpaa elela
okyɔɔkyɔ ongwi ɛsɛ nɛ li ba yi ikwongye.

11Di ungwɔ ngwi elela okyɔɔkyɔ nli mgbi Imgbasho nɛ kyɔmbi ema
nɛni: ema mina okyi tso mi otsitsi gbɛɛ di ema li emyɛmyɛ, Ema kyitingga,
I kwulu ema ewo, Le dzɛ ema kwɔkwɔ odi gbɛɛ a ki kyɔ otsitsi, Ema tso
saan gbɛɛ di ema dzɛ yi emyɛmyɛmi ikye odzɛ nɛni.

12Nghanɛ ngwi ani lɔ kɛmbi ema nɛ kpaa, yama li mi ikye mgbi ongwu
nkyɔ obube na hona ongwu a kyɔn obube na ba, kpaa li ikyegbɛɛ ni ema
di abuema dafi ema gbela yi eyi mi inai Imgbasho mani.

13Ungwɔntonɛ duu kwu eyi ɛwɛ wo. Ungwɔ okyi bɛkɛ yi ɛwɛ okwu wo
ngwi eyi tu nɛ yɔ, i kpa eyi kwuba odi dafi iTaitusu dzɛ yi atsa mani,
ikyekyɛ onodzi mgban bɛsɛmi okyɔɔkyɔmgbi ema duu.

14Ani kye ema tsaabɔ igɛgɛ biyan, ema di nu ani ayiwi ba. Nghaduu dafi
odzɛ ngwi eyi nya ema duu li otsitsi ma, li ngha i tso gbɛɛ ayi ngwi eyi kye
ema le kwo yi iTaitusu na kpaa li otsitsi aali.

6:17 6:17 Adza 52:11; Edze 20:34,41. 6:18 6:18 2ISam 7:8,14.

15Ngwi o ka wɛ gbɛɛ ema duu sunu, gbɛ ongwu yi imio yi ewo oshiishi
nɛ, okpitukwu mgban mi ikye ema nghao sheeshe.

16N dzɛ yi atsa N ka dzɛ yi abɔ otsigɛgɛmbi ema bɛsɛ.

8
Umba ogha dzii

1 Emi ongwunani, i mina eyi gbɛɛ ni ema ye itɔmse ngwi Imgbasho kyɔ
yi emi iKrestu mi iMasidonia mani.

2Ngwi a nyɛmi isɔ kpakpa di dzɛ abubɔ saan nɛ kpaa, a shabɔta dzii.
3 Lubana ani kyɔ obwɛndɛ gbɛɛ a nu dzii dafi a yagba mani, a di nu jo

ngha mfye mgbi ama kpaa. A di kyɔn mi itukwu asisa,
4 a tɛkyɛ yi eyi gbɛɛ a ki nu ama ofɛ ni ama nu emi osaan umba mi ikye

idɔ nɛni.
5A di kyɔ dafi eyi mina ma ba, kpaa ababɔ yɔ a kye ewoma nu mbi Otsɛ

di kye ewoma nu mbi eyi yɛyɛ dafi Imgbasho mina gbɛɛ nu ma kyɔmani.
6Nghanɛ eyi tɛkyɛ nu iTaitusu, ongwu nteyi tso ema ofɛmi umba mgbi

ema onuunu nani, gbɛɛ no yɛ kɛmbi ema ka ngyɛlu idɔmgbi umba
oghaagha mgbi ema nani.

7Dafi ema kyɔ alungwɔ duu saan mi oyɛyɛ onuunu yi elodzɛ ogbɔɔgbɔ yi
ozoyeye yi okwunewo saan bɛyi mi okpitukwu ikye eyi nɛ, fya ni ema
nghao kyɔmi elela mgbi idɔmgbi umba onuunu nɛni.

8 Li ola n le wo ema ba, kpaa i minɛn ombadi okpitukwu mgbi ema
otsitsi nani ikye okye mba yi okwunewo mgbi angbeka.

9 Lubana ema ye elela mgbi Otsɛmgbi eyi iYesu iKrestu, dafi nose o dzɛ
aludu mani, nghaduu mi ikye mgbi ema o yɛɛ adzɛ, ikye ni ema yɛɛ emi
aludu mi ikpewo adzɛmgban nani.

10Nɛnɛ li ewodzɛ nnghao tishi mi odzɛ nɛ ngwi ani kye le nu ema aani:
Onova nnyɛ nɛ ema li emi ababɔ oghumba ta ba kpaa di dzɛ yi oweka
okyɔ ngha.

11 Ikyenghanɛ ngyɛlu idɔ nani, adzi ni oweka ngwi ema dzɛyan mi ikye
idɔ nɛma, mbwumbwo, kyɔn mi odzɛɛdzɛ ungwɔ ngwi ema dzɛyan mani.

12 Lubana ni inggisɛ dzɛ yi oweka onuunu yɔ, umba mgban kpaa a li
gban mi odzɛɛdzɛ ungwɔ ngwi o dzɛyan mani, li mi odzɛɛdzɛ ungwɔ ngwi
o dzɛyan ba ma ba.

13Oweka mgbi eyi li ogbɛɛ ni a sulu angbeka okye ni okye lo angbeka
ba, kpaa li ogbɛɛ ni eyi li ungwonyi.

14Ongwi ema dzɛyan kwuba onɛnɛ nɛ ka tobyi ma mi imina mgbi ama,
ni ama di wa dzɛyan kwuba a dika tobyi ema mi imina mgbi ema. Ta ema
ka li ungwonyi,

15 dafi Afɛ gbɔmani gbɛɛ: <<Ongwu ngbe ungwɔ ngwikwo kpakpa ma
dzɛyan nyɛsɛ ba, ongwu ngbe ngwikwo gwee ma dzɛyan gwegweligwe
ba.>>

ITaitusu yi emi ibuge mgban
16Ani ta Imgbasho, ngwu nu iTaitusu itukwu osuse ikye ema dafi ani

kpaa dzɛyan nɛ angba.
17 Lubana iTaitusu gbela yi ekyɛmgbi eyi oto-to ta ba, kpaa o le ba mbi

ema yi ɛwɛ ogbe byiibyi kpakpa yi oweka mgban.
18 Eyi dile dɔ ongwuneyi mi iKrestu ongwu emi iKrestu duu tsan mi idɔ

mgban mgbi Esɔ Osuse ogbɔɔgbɔ na wafɔ biyan.



2 Emi iKorinti 8:19 286 2 Emi iKorinti 9:12

19Ombwo efu yɔ, emi iKrestu duu dulun gbɛɛ no tawo eyi dafi eyi kye
umba ngwi a nu mi ikye okye mmwɛ nu Otsɛ abuon kye ka nu, odi tso
oweka mgbi eyi mi abɔ oyaaya.

20 Eyi mina gbɛɛ ni inggisɛ onyi ka di ɛndɛmi onikyɔ umba ngwi ema nu
itukwu onyi nɛ ba.

21 Lubana eyi le nyɛmi isɔ okyungwɔ nli ayin mani, li mi inɛmgbi Otsɛ
ta ba, mi inɛ inggisɛ kpaa.

22Odi kiyayi mi odzɛ nɛ yɔ, eyi le dɔ ongwuneyi oka ongwu nli tso eyi
alonɔ gbɛɛ ongwu dzɛ yi itukwu ofyumfye-fyumfye na wafɔ yi ama, o di
mina otobyi ema onɛnɛ nghaabɔ ogbugbe ikyekyɛ o nu ema oyɛyɛ saan.

23 ITaitusu yɔ, li ibuge mgbi ani, eyi dile kyidɔmi idzidzɛ ema ungwonyi;
nghaduu emi ongwuneyi angbeka ntonɛ yɔ, a li ama emi iKrestu dɔma
esɔ, a di li mmwɛmbi iKrestu.

24 Ikyenghanɛ tso inggisɛ ntonɛ ambɛ okpitukwu mgbi ema bɛyi itɔdzɛ
ngwi eyi dzɛ yi abɔ otsigɛgɛ ikye ema nɛni, adzi ni emi odzimgbasho di.

9
1Odzɛ dzɛma ngwi ani ka lɔ nya ema ikye abɔ oyaaya ngwi ema ya emi

osaan nɛ ba.
2 Lubana ani ye ewo le gba ema gbaagba oyabɔ, ani dile tsaabɔ igɛgɛ yi

emi iMasidonia mi ele, le nya ma gbɛɛ kyɛ onova nnyɛ nɛ jo ema emi
Acaya wewo onuunu; ma okyɔɔkyɔmgbi ema na nu ama kwuba kyɛɛ
itukwu esho.

3Nghaduu n le dɔ emi ongwuneyi eta ntonɛ esɔ ikye ni abɔ otsigɛgɛ
mgbi eyi ikye ema mi odzɛ nɛ no ka yɛɛ atsika ba, nghaduu ni ema ki
wewo, dafi ani gbɛɛ ni ema wo mani.

4 Lubana ni emi iMasidonia wafɔ yi ani wa di gbɛɛ ema wewo bayɔ, odzɛ
eyi le gbɔ ikye ema duu li odzɛ ayayi, eyi ka gyayiwi mi abɔ otsigɛgɛmgbi
eyi ikye ema, kpaa ema ka nghao gyayiwi.

5 I yɛɛ nghanɛ ani di gbɛɛ li kyɛmɛ-kyɛmɛ onu emi ongwuneyi ntonɛ teyi
ka kpadi ema di ngyɛlu ewo owoowo ikye umba ngwi ema zondu onu dzii
nani. Ta umba mgbi ema ka dzɛ le fɛɛfɛ dika tso gbɛɛ ema nu ikyekyɛ i wo
ema, a si ema siisi ba.

Etɔ okya dzii
6Wɛ na gbɛɛ: Inggisɛ nkya gwee ka shɛ gwee, inggisɛ nkya dzii dika shɛ

dzii.
7Ali inggisɛ no nu ungwɔ ngwi o tsɛwɛmi itukwu mgban gbɛɛ ongwu ka

nu mani, No ka nu mi ewewa naadi mi osiisi ba, lubana li kpa Imgbasho
yi inggisɛ onu umba yi atsa.

8 Ta Imgbasho ka yagba nu mse mgban dzɛ yi ema dzii, ikye ni ema dzɛ
yi alungwɔ duu, alonɔ duu di fwɛ nu inggisɛ angbeka mani.

9Dafi Afɛ lɔmani gbɛɛ: <<O kye umba mgban fwe nu emi adzɛ dzii;
osaan mgban li gyegwu-gyegwu.>>

10 Ikyenghanɛ, Imgbasho nli kye etɔ nu inggisɛ ofwe etɔ bɛyi ungwogye
na dika nu oba mgbi etɔ ungwogye mgbi ema mbwo dika nu umba
oshɛ-shɛmgbi osaan mgbi ema na yɛɛ dzii.

11A ka nu ema yɛɛ aludu mi ali ofɛ duu ikye ni ema ghumba dzii alonɔ
duu, man mi ikpewo eyi umba mgbi ema ogha dzii na ka yɛɛ angba ota-ta
mbi Imgbasho.

12 Idɔ ngwi ema tole kyɔ nɛ, le nu oyabɔmbi emidi Imgbasho yuoma ba,
le tso ofɛ ota Imgbasho angba mi ofɛ idzidza-dzidza.

13 Ikye idɔ ngwi ema kyɔ kye ewema tso nɛ, inggisɛ ka tsɛ Imgbasho ikye
obwɛndɛmgbi Esɔ Osuse mgbi iKrestu nɛni, bɛyi umba ngwi ema gha ma
yi inggisɛ angbeka dzii nani.

14Ma mi ibɔmgbi ama ikye ema yɔ, itukwu mgbi ama ka byidzɛmbi
ema, ikye elela okwulewo ngwi Imgbasho kye nu ema nani.

15Nɛ i ta Imgbasho angba mi umba mgban okwulewo ngwi a ka gbɔn
gbɛ ba nɛni!

10
IPol natsondu idɔ mgban

1Ani iPol abuen le tɛkyɛ nu ema mi itukwu oleewo bɛyi ewo oyile esɛ
mgbi iKrestu, ngwi ema li di gbɛɛ ani li <<inggisɛ otishaali>> onɔ ngwi ani
dzɛ yi ema, <<kpaa li inggisɛ ofyunfyali>> onɔ ngwi ani fyata yi ema nani!

2N tɛkyɛ gbɛɛ, ka nu ani wa dzɛ nya-nya yi ema onɔ ngwi ani wa yɛ ba
ma ba; lubana ani noyɛyɛ gbɛɛ n ka koodzɛ yi ama ngbɛɛ eyi li kyungwɔ
mi odzɛɛdzɛmgbi mmbwɛ yi eyi mani.

3 Lubana eyi to ɛsɛ nɛni, kpaa eyi li gblika dafi ɛsɛ li gbo na ba.
4Okyiika mgbi eyi li mgbi mmbwɛ yi eyi ba, kpaa li okyiika nfyumfye

kyɛmbi Imgbasho okyi gbobu ali ogalu mgbi engyikyili duu.
5 Eyi li kyi bulu angwodzɛ yi ali ɛwɛ okyɔɔkyɔ ama n yile afɔ twɛsɛ yi

ozoyeye mgbi Imgbasho duu, eyi di li kyi bwalu ali ewodzɛ duu adi ikye
nu ma sunu iKrestu.

6Ni ema di tso ikye osu-su mgbi ema ngyɛ yɔ, eyi ka wewo okwo ali
inggisɛ nfwa okyɔmi ola duu adɔ.

7 Ema li di kwlɛtsɛ-kwlɛtsɛ ta. Ni inggisɛ dzɛ yi abɔ otsigɛgɛ gbɛɛ ongwu li
mgbi iKrestu yɔ, no ye ta gbɛɛ eyi kpaa li mgbi iKrestu yɛyɛ dafi ongwu
mani.

8Ka dzɛ dafi ani le tsaabɔ igɛgɛ nyɛsɛmi mfye ngwi Otsɛ kye nu eyi gbɛɛ
ni eyi tobyi ema yama li odzili ema ba nɛni, nghaduu ayiwi kwu ani mi ele
ba.

9No ka yama dzɛ dafi afɛ ngwi ani le lɔ nɛ, li ikye oba yi ema imio ba.
10 Lubana angbeka li gbɛɛ, <<Afɛmgbi iPol li datu di li siisi inggisɛ, kpaa

mi inɛ-inɛ yɔ o li aple inggisɛ elodzɛmgban kpaa menbwa ba.>>
11 Itɔ inggisɛ ntona nu ma ye gbɛɛ ungwɔ ngwi eyi lɔ ngwi a di mi afɛ na,

li ungwɔ ngwi eyi ka kyɔ onɔ ngwi eyi dzɛ inɛ-inɛmani.
12Ni eyi ka kye eweyi dzɛkɛ hona mba yi inggisɛ ama nli tekpo na ba.

Dafi a li kye ewoma mba yi eka mani, i tso gbɛɛ a kwiinɛ ba.
13 Eyi ka tsaabɔ igɛgɛmi ungwɔ ndzɛ yi itɔdzɛmbi eyi ba ba. Eyi ka

tsaabɔ igɛgɛmi idɔ ngwi Imgbasho wo eyi gbɛɛ ni eyi kyɔmata, ema kpaa
woto idɔ nɛni.

14Ngwi i yɛɛ gbɛɛ ema kpaa woto idɔ nɛ nɛ, eyi le kyile ewo esho nyɛsɛ
ba ni eyi ki ba mbi ema bayɔ, lubana eyi gbeesɔmgbi iKrestu nɛ lu kpini
kaka mbi ema kpaa.

15Naadi eyi tsaabɔ igɛgɛmi idɔ ngwi inggisɛ angbeka teyi kyɔ ba. Ɛwɛ
mgbi eyi ogbe byiibyi li ogbɛɛ, dafi oyɛyɛ onuunu mgbi ema le kɛɛkiyayi
nɛ, idɔmgbi eyi mi idzidzɛ ema ka tsɛɛ kpakpa,

16 ikyegbɛɛ ni eyi gbɔ Esɔ Osuse nyɛ-nyɛ ayɛsɛ ngwi ema to nani. Lubana
eyi mina otsabɔ igɛgɛmi idɔ ngwi a teyi kyɔmi ayɛsɛmgbi inggisɛ oka ba.

17Afɛ gbɔ saan gbɛɛ, <<Inggisɛ nle tsaabɔ igɛgɛ yɔ, no tsaabɔ igɛgɛmbi
Otsɛ.>>

18 Lubana li inggisɛ nle gbɔ osuse mgbi ewon ma ngwi a gbela yan ba,
kpaa li inggisɛ ngwu Otsɛ gbela yan mani.

11
IPol bɛyi ama ogbikye iYesu emi atsika

1 I minɛn gbɛɛ ema ki shitukwu yɛn mi ongwɛ ikwangha mgbɛn nɛni;
ma ema le kyɔ ngha kpaa wa.

2N le kyoofu inggisɛ Imgbasho ikye ema. Ema dzɛ dafi ongwongyaa n
ye ongyulɔ waba, ngwu ani zondu gbɛɛ o ka bongyulɔ onyi nli iKrestu
abuon nani.

3Nghaduu imio wen gbɛɛ, dafi ifa nose kpagya Ifa wo mi ɛwɛ nɛ, kaba
itukwu mgbi ema kawa lu enggengga mi otsitsi bɛyi osuusunu ngwi ema
le sunu iKrestu nɛni.

4 Lubana ni inggisɛ ba wa gbɔdzɛ iYesu oka idzidza yi iYesu ngwu eyi le
gbɔ nɛ, hona ni ema gbɛ onodzi idzidza yi ongwu ema teyi gbɛ nɛ naadi
gbɛ esɔ oka idzidza yi esɔ ngwi ema tsekise fwo nɛ yɔ, ema li gbela yan plɛ.

5Nghaduu n tsɛwɛ gbɛɛ <<ama ogbikye iYesu ama okpɔngɔ ntona>> a
ngha ani ba.

6Kanaba ani li inggisɛ ngwu a tso ani odzɛ ogbɔɔgbɔ saan ba, kpaa n dzɛ
yi ozoyeye. Eyi nu odzɛ nɛ gbosa lo ema mi ali ofɛ duu.

7Nghanɛ li ungwɔ obube gbɛɛ di ani yile ewani esɛ ikye okyile ema esho
mi ogbɔ Esɔ Osuse mgbi Imgbasho nya ema ayayii?

8 Li ungwɔ obube gbɛɛ di ani gbɛ awuya mbi emi iKrestu angbeka ikye
otobyi ema ba.

9Onɔ ngwi ani dzɛ yi ema di mina ungwɔma, n li okye mbi ema ba,
lubana ama onoyɛyɛ nkyɛ iMasidonia nu ani ungwɔ ngwi ani mina. Ani
kye ewani dzɛkɛmi ali ofɛ duu gbɛɛ nin ka li okye mbi ema ba, n dika
kiyayi okyɔ ngha.

10Ngwi otsitsi mgbi iKrestu ka dzɛmbi ani nɛ tayɔ, inggisɛ onyi mi ayɛsɛ
mgbi Akaya ka kwɔ ani abɔ otsigɛgɛmgbi ani nɛ ba.

11Ani gbɛ awuya mbi ema ba gbɛɛ di ekyɛ kyɔ? Ikyegbɛɛ ema kpa ani
itukwu ba naadi sinɛ? Imgbasho ye, ema kpa ani itukwu.

12Ani dika kiyayi okyungwɔ ngwi ani le kyɔ nɛni ikye otukwu ofɛmbi
ama nle pita ofɛ onu ma di gbɛɛ ama le kyidɔ ungwonyi yi eyi ntonani.

13 Lubana itɔ inggisɛ ntona li ama ogbikye iYesu emi atsika, emi idɔ ama
okpagya inggisɛ wo, le kye ewoma tso dafi ama ogbikye iKrestu.

14 Li odzɛ okwulewo ba, lubana Owapɛ olodu abuon le kyɔ ɛwɛ kyɛ gbɛɛ
ongwu li ongyesɔmgbi osa.

15 Li odzɛ okwulewo ba, ni engbidɔmgban tole kyɔ ɛwɛ kyɛ dafi engbidɔ
mgbi osaan yɔ, Imgbasho ka kwo ma adɔmi ongyɛɛngyɛ dafi okyɔɔkyɔ
mgbi ama dzɛmani.
IPol tsaabɔ igɛgɛ mi adzɛ
mgban ogyeegye

16N di yilen gbɔ: Ni inggisɛ onyi ka kye ani gbɛɛ di ani li ikwangha
inggisɛ ba. Kpaa kini ema kye ngha yɔ, gbɛ ani dafi ema li gbɛ ikwangha
inggisɛ, gyɔ nin tsaabɔ igɛgɛ gwee mani.

17Abɔ ngwi ani kye tsigɛgɛ nɛ ani le gbɔdzɛ dafi Ongyukwo li gbɔma ba,
kpaa dafi ikwangha inggisɛmani.

18Ngwi inggisɛ ibyibyi le tsaabɔ igɛgɛ dafi ɛsɛ le kyɔ nɛ, ani kpaa ka
tsaabɔ igɛgɛ.

19Ngwi ema di gbɛɛ ema kwiinɛ nɛ, li kpa ema okwakye yi emi
ikwangha.

20Mi odzimɔ yɔ, ema li gbela yi ama nkwu ema ofyɛɛ kpaa hona ama
okwu ema inɛmbe naadi ama ogye ema mmgbe hona kye ewo ma dzɛ
gɔgɔ naadi ta ema afɛmi inɛ kpaa mani.

21 I kwu ani ayiwi ogbɛɛ eyi kwiinɛ ba nyɛsɛ okyɔ itɔ ali nani.
Ni a ka tsaabɔ igɛgɛ yɔ, ani kpaa ka tsaabɔ igɛgɛ, nghaduu li idɔmgbi

ayayi.
22A li emi iHibruu? A li emi Israii? A li emi ongwɛ Abrahan? Li ngha

ani kpaa dzɛ aali.
23A li engbidɔmgbi iKrestuu? (N le gbɔdzɛ nɛ dafi ani dzɛ yɛyɛ ba

mani.) Nghaduu n kyɔn idɔ tishi ngha ma. A li kye ani wo obawi
alonɔ-alonɔ duu, a nghao gbo ani ibe, n di ikwongye inɛ akpe ibyibyi.

24 Emi iJuda gbo ani onitse osudiwyo diwyegyanɛ akpe eda.
25A gbo ani ibe yi okwuta akpe eta, a tsɛ ani akwutsɛ onɔɔlɔlɔ, iwudza

gbobu yɛn akpe eta mi eni, n la ifu onekyoo egbe onyi yi otu onyi.
26N le dzagaba alonɔ duu. N kpatsɛ yi ibli mi ekyoo, n kpatsɛ yi ibli mi

abɔ emumyi, n kpatsɛ yi ibli mi abɔ emi ɛsɛmgbi ani, n kpatsɛ yi ibli mi
abɔ Udzengye; n kpatsɛ yi ibli mi ogalu, n kpatsɛ yi ibli mi agwɔ agwɔ, n
kpatsɛ yi ibli mi onekyoo; n di kpatsɛ yi ibli mbi ama okyɔ odzimgbasho
ɛwɛ.

27N kyidɔ di gbili diyɛ nuna ba; N ye ungwɔ ngwi a kwun di enbwa yi
ekweni di gye ungwogye ba onɔ ibyibyi; Ofu yi ani n di dzɛ ibiba kpaa.

28Mi ungwɔ ntonɛ duu kpaa, ani kye itukwu mgbi ani fakɛmbi emi
iKrestu duu alegbe-alegbe.

29Onɔ ngwi angbeka dzewatsi ma ewo li kwulu len. Onɔ ngwi a gyila
angbeka kaka ungwɔ obube ma, itingga li kyɔ ani.

30Ni ani ka tsaabɔ igɛgɛ kyɛmɛ yɔ, n ka tsaabɔ igɛgɛmi ungwɔ ama nnu
ani dzewatsi mani.

31 Imgbasho Otsɔ Otsɛ iYesu, ongwu ndzɛmbisɔ a ka tsan igyegwu na, ye
dafi n le mwonya ba mani.

32Mi iDamasiko ma, iGɔna nbyidzɛ abɔ Utɔ Areta nu ma dzɛ ogalu
iDamasene wo ikye obwa ani.

33Nghaduu a kye ani wokɛ uya nyɛ ofaawo tɔmi ikpishi man ani dzidzɛ
tɔmi abɔn.

12
Inɛ odiidi yi iba mgbi iPol

1N ka kiyayi otsabɔ igɛgɛ kyɛmɛ. Dafi abɔ oyaaya dzɛ efu ba nɛ kpaa, n
ka kiyayi yi inɛ odiidi yi iba ama nkyɛmbi Otsɛ.

2Ani ye inggisɛ oka mi ifu iKrestu ngwu a kyon lu ayɛ esho ongwu ta,
onova iwyodenɛ waani. Li mi ikpewo hona mi onodzi ho n yama ye ba,
Imgbasho ta ye.

3Ani di ye gbɛɛ ongyulɔ nɛ, yeba ni li mi ikpewo hona mi ikpewo ba
kpaa ani ye ba, li Imgbasho yuon ye,

4 a kyon lu adopo. O fwo ungwɔ ama o ka yagba gbɔn gbɛ ba, ungwɔ
ama a nu inggisɛ ofɛ gbɛɛ ni a gbɔn ba.

5N ka tsaabɔ igɛgɛ yi itɔ ongyulɔ nani, kpaa n ka yama tsaabɔ igɛgɛ ikye
ewen ba, sede mi ewo odzaatsi mgbi ani ta.

6Ni ani kyi kye gbɛɛ n ka tsaabɔ igɛgɛ kpaa, n ka yama li ikwangha ba,
ikyekyɛ n kale gbɔ otsitsi. Nghaduu n yɛyikpa, ikyenghanɛ inggisɛ onyi ka
tsɛwodzɛ ani ngha ungwɔ ngwi ani kyɔ hona gbɔ ba.

7Onu ani nya yi ewo okyile esho mi iba ama okwulewo ngwi ani di
ntona yɔ, a kye ato kwo ani mi ikpewo, a dɔ ongyesɔmgbi iSatan oka ikye
owa nu ani isɔ.

8N tɛkyɛ yi Otsɛ akpe eta gbɛɛ no kyi kyelu isɔ nɛmbi ani.
9Kpaa o nyɛn gbɛɛ, <<Elela mgbi ani le dzii ikye abu, lubana mfye mgbi

ani li nghao tsotɔmi ewo odzaatsi.>> Ikyenghanɛ, n ka nghao tsaabɔ igɛgɛ
yi atsa mi onɔ ngwi ani dzewatsi mani, adzi ni mfye mgbi iKrestu no kyidɔ
mbi ani.

10Nɛmi ikye iKrestu yɔ, n dzɛ yi atsa mi ewo odzaatsi yi ito yi onɔ
okɛnyɛ-kɛnyɛ yi isɔ bɛyi onɔ ofyumfye. Lubana onɔ ngwi ani dzewatsi ma,
ani li tu mfye.

Okakewo mgbi iPol ikye emi iKorinti
11N kye ewen yɛɛ ikwangha, nghaduu li ema kwen kaka ele. I wogyɔ

ngwi li ema ki kyen tso, lubana ngwi ani li unka ba nɛ kpaa, n li ungwonyi
yi <<ama ogbikye iYesu ama okpɔngɔ>> ntonani.

12Ungwɔ ama nli tso ambɛmgbi inggisɛ ogbikye iYesu yɔ: Li ambɛ yi
ungwɔ ama okwulewo ngwi a kyɔmi idzidzɛ ema yi onyɔtsɛ okwuukwu
nani.

13Ani kyɔ yi ema timbi ngha emi iKrestu angbeka sinɛ, li ikyegbɛɛ di ani
yɛɛ okye mbi ema ba maa? Dzɛnta yi obube nɛ na!

14Onɛnɛ n wewo odzagaba kɛmbi ema akpe ongwu ta, n ka li okye mbi
ema wuba, ikyekyɛ ungwɔ ngwi ani mina yama li ungwɔ ngwi ema sulun
na ba, kpaa li ema abuema. Lubana li ɛngbɛ li byi ama omba ma
enbwaba, kpaa li ama omba ɛngbɛ li byi ɛngbɛ enbwa aali.

15Nghanɛ n ka dzɛ yi atsa kpakpa ombe alungwɔ ngwi ani dzɛyan bɛyi
odzɛɛdzɛmgbi ani duu. Kini ani tso okpitukwu mbi ema kpakpa ma, ema
ka tso mbi ani shɛɛshɛɛ?

16No dzɛ dafi i dzɛmani, ani teyi li okye mbi ema ba. Nghaduu, inggisɛ
angbeka kale tsɛwɛ gbɛɛ, ani le kyɔɔkyɔ ema ɛwɛ!

17Ani kyɔ ema ogye ikpewo inggisɛ ama ani dɔma esɔmbi ema ntonɛ
onyi yee?

18Ani dɔ iTaitusu yi ongwuneyi esɔmbi ema. iTaitusu kyɔ ema ogye ba,
naadi o kyɔ? Okyɔɔkyɔmgbi eyi kye otsonodzi onyi di nyɛ ofɛ onyi
daabana?

19Kyɛ gbegbe ma ema li tsɛwɛ gbɛɛ eyi le naana atsondu eweyi inai
emaa? Eyi li gbɔdzɛmi inɛ Imgbasho dafi emi iKrestu mani; emi okeyi
osuse, alungwɔ ngwi eyi kyɔ duu, li ikye oyabɔmgbi ema.

20 Lubana ani le mio gbɛɛ onɔ ngwi ani wa ba, n ka di ema dafi ani mina
ma ba, ema kpaa dika di ani dafi ema mina gbɛɛ ni ani dzɛma ba. Imio
wen gbɛɛ, kanaba onɔgbɛ ogbɔɔgbɔ yi ofu okyeekye yi itingga okyɔɔkyɔ yi
ogbua-gbua yi ombe inggisɛ iyi yi idzɛ odzɛɛdzɛ yi ewo okyile esho bɛyi
oblu-blu ka dzɛ idzidzɛ ema.

21 Imio wo ani gbɛɛ nin wa yɛ ba yɔ, Imgbasho mgbi ani ka nin ayiwi
inai ema, itingga dika kyɔ ani yi inggisɛ kwuba ama nteyi le kyungwɔ
obube kpaa kyatitukwu mi okpɛkpɛ yi alobube mgbi ama bɛyi amah idza
ngwi a kye ewoma tswokɛ ele na wa ba mani.

13
Ɛwɛ owɛɛwɛ mgbi iPol ongwi olɛlɛ

1Nɛnɛ li akpe ongwu ta ani ka ba ema esɛ jo waani. Dafi Afɛ di gbɔmani
gbɛɛ, <<Ali odzɛ duu ka yɛɛ otsitsi mi obwɛndɛmgbi inggisɛ efa hona eta
sini.>>

2N tsekise kwo ema adɔmi onɔ ani dzɛ yi ema akpe ongwu fan mani. N
dile yilen gbɔ ngwi ani dzɛma ba nɛ gbɛɛ: Owa yɛ ba mgbi ani ma, n ka
kye ta ama nteyi kyɔ obube naadi angbeka mkpa ba,

3 ngwi i yɛɛ gbɛɛ ema le mina ambɛ oye gbɛɛ iKrestu le gbɔdzɛ nyɛmbi
ani nɛni. Ewo dzan atsi okyidɔ yi ema ba, o li tso mfye mgban mi idzidzɛ
ema.

4 Ikye onu ema ye otsitsi yɔ, a gbokwon mi ekwatsi onɔ ngwi ewo dzan
atsi mani, nghaduu o dzɛ oshishe mi mfye mgbi Imgbasho. Mi itɔ ofɛ na
kpɔɔ, eyi kpaa ewo dzɛ eyi atsi mbon, nghaduu mi mfye mgbi Imgbasho
yɔ, eyi ka dzɛ biyan ikye okyɔn idɔ.

5Kyidi di fwo ewema ikwɔ ikye odi ni ema dzɛmi oyɛyɛ onuunu yɔ. Sede
ema ka difwi gbɛɛ iYesu iKrestu wodzɛmbi ema bayɔ, ema gbo imbadi.

6N di noyɛyɛ gbɛɛ ema ka difwi dafi eyi gbo imbadi na ba mani.
7 Ikyenghanɛ eyi le bibɔmbi Imgbasho gbɛɛ ni ema ka kyɔ nkoka obube

wuba. Li ikye onu inggisɛ di gbɛɛ eyi ngha imbadi ba kpaa ni ema
kyungwɔ nli ayin yeba ni eyi kyɔ ayin ba kpaa.

8 Lubana eyi ka kye afɔ twɛsɛ yi otsitsi ba, kpaa li otsitsi ta ngwi eyi ka
kyɔ.

9 Eyi li dzɛ yi atsa onɔ ngwi eyi dzewatsi kpaa ema fyumfye mani; Ibɔ
mgbi eyi li ikyegbɛɛ ni ema nghao kyɔ saan.

10 Li ikyengha ngwi ani lɔ ungwɔ ntonɛ onɔ ngwi ani dzɛ yi ema ba ma
aani, ikyegbɛɛ ni ani wa ba yɔ nin kale kyɔ yi ema nyanya mi idɔmgbi ani
okyɔɔkyɔ ba mani, mfye ngwi Otsɛ kye nu ani li ikye ofyi ema anya, yama
li obulu ema ba.
Olɛlɛ angba mgbi iPol

11Ongyɛɛngyɛ yɔ, emi ongwunani se egbe oka na. Gbekabyi okyɔ saan
na, gadɔ fwo ekyɛ otooto mgbi ani, dzɛmi ondonyi di to mi iyu. Ta
Imgbasho mgbi okpitukwu yi iyu na ka dzɛ yi ema.

12 Ta ewema angba yɛ tsɛkwulu ewema na.
13 Emi osaan duu kpaa le ta ema angba.
14Ni elela mgbi Otsɛ iYesu iKrestu yi okpitukwu mgbi Imgbasho bɛyi

okwakye mgbi Onodzi Osaan dzɛ yi ema duu. No dzɛ ngha.

13:1 13:1 IDut 19:15.

Afɛmgbi iPol mbi
ama onoyɛyɛ
Emi iGalatia

1Afɛ nɛ kyɛmbi ani iPol nli onyi mbi ama ogbikye iYesu; ngwu ela
okwu-kwu mgbi ani kyɛmbi ibyi inggisɛ naadi owitukwu mgbi inggisɛ
owamyɛ ba, kpaa li mi owitukwu mgbi iYesu iKrestu bɛyi Otsɛ Imgbasho,
ongwu nkyile iYesu mi ikwongye nani.

2 Emi iKrestu ama nto yi ani duu kwakye okye angba dɛsɔ nu okwakye
mgbi emi iKrestu ama nto iGalatia gbɛɛ:

3 Elela yi iyu mgbi Otseyi Imgbasho bɛyi Otsɛ iYesu iKrestu no dzɛ yi
ema duu.

4 IYesu iKrestu nkye ewon fifɛmi ikye odulu eyi watɔmi ali ibwubwe
mgbi eyi ongwi onɛnɛ, mi owitukwu mgbi Otseyi Imgbasho nani.

5Okwɔkwɔ no dzɛmbon gyegwu-gyegwu. No dzɛ ngha.
Esɔ Osuse li onyi ta

6 I kwulu ani ewo kwuba gbɛɛ ema le kyata plɛ dzita ongwu nkwu ema
ela mi elela ngwi o di ema ikpewo iKrestu le lu esɔ oka idzidza

7 ngwi li Esɔ Osuse ba du. Omwonya bayɔ, inggisɛ angbeka le wo ema
ɛndɛ di mina okyata ema itukwu mi Esɔ Osuse mgbi iKrestu.

8Nghaduu ni eyi abueyi hona ongyesɔ ongwi esho gbeesɔ oka idzidza yi
ongwi eyi tsekise gbɔ nya ema na yɔ, ni inggisɛ na dzili gyegwu!

9Dafi eyi tsekise gbɔmani, onɛnɛ n dile gbɛɛ: Kini inggisɛ ta le gbeesɔ
oka idzidza nya ema yi ongwi ema tsekise gbɛ na yɔ, ni inggisɛ na dzili
gyegwu!

10Ani le kyungwɔ gbɛɛ no kpa inggisɛ naa Imgbasho? Ani le fya gbɛɛ nin
tɔ iyi mbi inggisɛɛ? Ni ani kale fya okyɔ itukwu inggisɛ yɔ, n ka li ongbidɔ
mgbi iKrestu wuba.
Imgbasho kwu iPol ela

11 Emi ongwunani, i mina ani ni ema ye gbɛɛ, Esɔ Osuse ngwi ani le gbɔ
nɛ kyɛmbi inggisɛ owamyɛ ba.

12N gbɛmbi inggisɛ owamyɛ onyi ba, hona inggisɛ onyi tso ani ba. Li
iYesu iKrestu abuon kye tso ani mi inɛ odiidi.

13 Lubana ema fwo odzɛɛdzɛmgbi ani mi onɔ nose ngwi ani le kyɔ
odzimgbasho mgbi emi iJuda mani, dafi ani nu emi iKrestu adzɛ kpakpa yi
elela odiidi ba, di fya mi ofyaafya mgbɛn duu odzili ma mani.

14Ani nose le shewo mi odzimgbasho mgbi emi iJuda ngha atsɛ ani
ibyibyi di dzɛ yi ɛwɛ ogbebyi kwuba mi aletɔmgbi emi otsani.

15Nghaduu Imgbasho, dulu ani mi elela mgban duuse a wa mba ani di
kwu ani ela gbɛɛ ni ani wa kyɔn idɔmi onɔ ngwi i gyɔlon mani.

16O kye ongwan tso ani ikye ni ani gbeesɔmgban nya Udzengye. N kɛ
ka gbɛ ewodzɛmbi inggisɛ onyi,

17 naadi kɛ iJerosalin oka di ama nli ama ogbikye iYesu teyi ani na ba,
kpaa n byakpa lu Arabia di wa yidɔ luba iDamasiko.

18 Ta ngwi i wa nyɛ onova eta nɛ, n kɛ iJerosalin oka ye iPyita, n di la yan
egbe iwyodeda.

19N di ama ogbikye iYesu angbeka ntona ba, se li iJɛnsi ongwunɔ Otsɛ
iYesu ta.

20N le nya ema otsitsi mi inɛ Imgbasho gbɛɛ ungwɔ ngwi ani lɔ le kɛmbi
ema nɛ li atsika ba.

21Ngwi i wa nyɛ nɛ, n lu iSiria yi iSilisia.
22 Emi iKrestu mi iJudia duu ye ani ba.
23A fwoofwo ta gbɛɛ: <<Ongyulɔ nose nle nu eyi isɔma yɛ le gbɔ oyɛyɛ

onuunu ngwi nose o le fya odzilin mani.>>
24Man a si tsɛ Imgbasho mi ikye ani.

2
Ama Ogbikye iYesu gbɛ iPol

1Onova wa nyɛ iwyodenɛman n diyɛ kɛ iJerosalin yi iBanabasi, n kye
iTaitusu wafɔ yi ani.

2N kɛ ikyegbɛɛ Imgbasho kye tso ani gbɛɛ ni ani kɛ dika kye Esɔ Osuse
ngwi ani le gbɔ nya Udzengye (ama nli emi iJuda ba) ma tso engyukwo.
Kpaa n kyungwɔnɛ daada mbi ama ndzɛ dafi li ama ogbe inggisɛ teyi
mani, ikyegbɛɛ onya ngwi ani le tse hona tsekise tse ma, no ka labɔ ba.

3Nghaduu iTaitusu nli Udzengye dzɛ yi ani nɛ kpaa, a siin gbɛɛ non
kyiikyɛ ba.

4Odzɛ nɛ tɔ ikyekyɛ emi iKrestu emi atsika angbeka wulɛ kaka idzidzɛ
eyi oye eyi iba ngwi eyi dzɛyan mi iKrestu di nu eyi yɛɛ ofyɛɛmgbi ola
mgbi emi iJuda.

5 Eyi nu ma ofɛ gyɛngyɛ ba, ikyegbɛɛ ni otsitsi mgbi Esɔ Osuse tila dzɛ
mbi ema.

6Mbi ama ndzɛ dafi ama ogbe inggisɛ teyi ntona, ungwɔ ngwi a dzɛ duu
kyata unkonyi mbi ani ba; Imgbasho li di mi odzɛɛdzɛmgbi inggisɛmi
ikpewo ba. Ɛdzɛ ntona mbwo ungwɔ onyi mi esɔmgbɛn ba.

7Nghaduu, a di gbɛɛ Imgbasho kye idɔ ogbɔ Esɔ Osuse nya Udzengye
(ama nli emi iJuda ba) wo ani abɔ, yɛyɛ dafi o kye wo iPyita ogbɔ nya emi
iJuda nani.

8 Bana Imgbasho nle kyidɔ nyɛmbi iPyita kɛmbi emi iJuda na, le kyidɔ
nyɛmbi ani kpaa dafi onyi mbi ama ogbikye iYesu kɛmbi Udzengye (ama
nli emi iJuda ba nani).

9Dafi iJɛnsi yi iPyita bɛyi iJɔn, ama ngwu a ye ma gbɛɛ a li otlɛsɛmgbi
emi iKrestu, difwi elela ngwi Imgbasho kye nu ani nɛ, a gbela yi ani yi
iBanabasi gbɛɛ ni eyi kyidɔmbi Udzengye (ama nli emi iJuda ba) ni ama
kyidɔmbi emi iJuda.

10Ungwɔ onyi ngwi a nghao mina gbɛɛ ni eyi kyɔ yɔ, ni eyi le wɛ emi
adzɛ, nli ungwɔ nteyi wo ani itukwu okyɔɔkyɔ yɛyɛ aali.

IPol kyɔkyɔ odzɛ yi iPyita
11Ngwi iPyita wa kaka Antiɔku nɛ, n fwa odzɛ yan mi ododa, bana o

kyungwɔ nli ayin ba saan.
12Duuse ni engyulɔ ama nkyɛmbi iJɛnsi mi iJerosalin ma ba yɔ, o li le

gye ungwogye yi Udzengye (ama nli emi iJuda ba). Nghaduu ngwi ɛdzɛ
ntona wa kaka nɛ, o wita odulu abɔ dzɛ enggengga yi Udzengye (ama nli
emi iJuda ba) ikyekyɛ o le mio emi iJuda ntonani.

13 Emi iJuda angbeka ntona kpaa bɛkɛ yan le kyɔ ikpala, ikyenghanɛ a
nu iBanabasi kpaa boofɛ le kyɛdɔma mi ikpala mgbi ama.

14Ngwi ani di gbɛɛ a le kyɔ ali ndzɛmi otsitsi mgbi Esɔ Osuse ba nɛ, n
nya iPyita mi inai ma duu gbɛɛ, <<Abu li inggisɛ iJuda, kpaa le kyungwɔ

dafi Udzengye, ma kyɔsinɛse abu ka si Udzengye gbɛɛ nu ma kyɔ aletɔ
mgbi emi iJuda?>>

15Ani yi abu a mba eyi li emi iJuda, eyi li <emi ali ibwubwe dafi
Udzengye ba>

16 eyi ye gbɛɛ inggisɛ li gye emyɛmyɛmi ongyo ola mgbi iMose ba, kpaa li
mi oyɛyɛ onuunu mbi iYesu iKrestu. Nghanɛ eyi kpaa noyɛyɛmbi iKrestu
iYesu ikyegbɛɛ ni eyi gye emyɛmyɛmi oyɛyɛ onuunu mbi iKrestu di li mi
ongyoongyo mgbi ola mgbi iMose ba. Ikyesinɛ no li mi ola mgbi iMose
ongyoongyo yɔ, inggisɛ onyi kpaa ka gye emyɛmyɛmi inɛ Imgbasho ba.

17Ni i dzɛ gbɛɛ eyi emi iJuda mina ogye emyɛmyɛmi inɛ Imgbasho
ikpewo iKrestu yɔ, i tso gbɛɛ eyi kpaa li emi ali ibwubwe, taman li iKrestu
nu eyi li emi ali ibwubwe wadaa? Onoka lo!

18Ni ani yile ungwɔ ngwi ani teyi bulu mbɛ yɔ, i tso ambɛ gbɛɛ ani li
inggisɛ ombe ola.

19 Bana mi ikpewo ola ani kwulu yi ola gbɛɛ n ki dzɛ oshishe ikye
Imgbasho.

20A gbokwo ani mi ekwatsi yi iKrestu ungwonyi; n dzɛ oshishe wuba,
kpaa iKrestu dzɛ oshishe mbi ani. Oshishe ngwi ani dzɛmi ewo onɛnɛ nɛ,
n dzɛ li mi oyɛyɛ onuunu mbi Ongwɛ Imgbasho, ngwu ani kpaan itukwu
di kye ewon nu mi ikye ani.

21Ani kye elela mgbi Imgbasho dzɛkɛ enggengga ba, bana a ki li tu
osaan mi ongyo ola yɔ, iKrestu kwulu mi itɔdzɛ ba!

3
Oyɛyɛ onuunu hona ongyo ola
mgbi iMose

1 Ikwangha inggisɛ emi iGalatia! Li emɛ ta ema untsɛ? Mi inɛ ema a kye
iYesu iKrestu tso saan dafi a gbokwon mi ekwatsi mani.

2 I minɛn odifwi ungwɔ onyi ta mbi ema: Ema gbɛ Onodzi mgbi
Imgbasho mi ikyegbɛɛ ema ngyo ola mgbi iMose naadi li ikye esɔ ngwi
ema fwo diyɛ noyɛyɛma?

3 Ema yodzɛ ba nghadɛɛn? Ema wita yi Onodzi mgbi Imgbasho, ma
onɛnɛ ema tsɛwɛ ongyɛlu mi ofyaafya mgbi emaa?

4Ungwɔ ngwi ema gyadzɛmi ele kpakpa nɛ li mi ayayi taa? Ema gyadzɛ
labɔ ba.

5 Imgbasho nu ema Onodzi mgban di kyɔ ambɛ okwulewo mbi ema
ikyegbɛɛ ema ngyo olaa? Ei yama li ngha ba! Li mi ikyegbɛɛ ema noyɛyɛ
mi ungwɔ ngwi ema fwo mani.

6 Li ngha Abrahan kpaa noyɛyɛ ngwi Imgbasho kwun gbɛɛ: <<O li
inggisɛ osaan ikye oyɛyɛ onuunu mgban aali.>>

7Nghanɛ, ye na gbɛɛ ali inggisɛ ndzɛ yi oyɛyɛ onuunu duu li ongwɛ
Abrahan.

8 Lubana Afɛmgbi Imgbasho teyi gbɔ dzɛsɛ gbɛɛ Imgbasho ka gbela yi
Udzengye (ama nli emi iJuda ba) ikye oyɛyɛ onuunu mgbi ama, nɛ o teyi
nya Abrahan dzɛsɛ gbɛɛ, <<Inggisɛmi ali udzɛ duu ka gbumse mgbi ani mi
ikpewo abu.>>

9Nghanɛ ama ndzɛ yi oyɛyɛ onuunu duu Imgbasho nu ma mse
ungwonyi yi Abrahan, inggisɛ onoyɛyɛ.

10Ama ngbeka dzɛ ongyo ola duu, a dzɛ yi ikamba ewo, bana a lɔ gbɛɛ:
<<Ali inggisɛ ngwu ngyo ungwɔ ngwi a lɔ to Afɛ ola ba duu dzɛ yi
ikamba.>>

11Onɛnɛ i tso saan gbɛɛ inggisɛ onyi ka yagba gye emyɛmyɛmbi
Imgbasho mi ola ongyoongyo ba, ikyekyɛ <<Ama osaan ka dzɛ oshishe mi
oyɛyɛ onuunu.>>

12Ola li oyɛyɛ onuunu ba; nɛ, <<Inggisɛ ngwu ngyo ola ka dzɛ oshishe mi
ele.>>

13 IKrestu dulu eyi tɔmi ikamba mgbi ola mi ogbɛ ikamba mi ikye eyi,
lubana Afɛ lɔ gbɛɛ: <<Ikamba no kwu ali inggisɛ ngwu a gbokwon mi
ekwatsi.>>

14O dulu eyi tɔ ikyegbɛɛ ni mse ngwi Imgbasho nu Abrahan na no ba
mbi Udzengye kpaa mi ikpewo iKrestu iYesu, ikyegbɛɛmi oyɛyɛ onuunu ni
eyi gbɛ Onodzi ngwi Imgbasho zondu nani.

Ola bɛyi ondu odzɛɛdzɛ
15 Emi ongwunani, detse nin tso ema ambɛmi odzɛɛdzɛmgbi oshishe

ongwi alegbe-alegbe. Dafi Inggisɛ onyi ka yagba kye mwalu hona
mbwumbwo mi ondu odzɛɛdzɛ ntsekise dzɛsɛ ba nɛ, li ngha ngwi i dzɛmi
itɔdzɛ nɛ kpaa aali.

16 Ikyenghanɛ, Imgbasho nose zondu yi Abrahan bɛyi etɔmgban. Afɛ lɔ
gbɛɛ li <<Etɔ kwuba>> ba, kpaa ongwan onyi ta, nɛ i tso gbɛɛ li iKrestu
joaali.

17Ungwɔ n le gbɔma li ongwu aani: Ondu odzɛɛdzɛ ngwi Imgbasho teyi
dzɛ yi Abrahan na, nyɛmɛ onova ideli enɛ dɔn osudiwyo (430) duuse a wa
kye ola nu iMose, nghanɛ ola ka yagba ndɛlu ondu odzɛɛdzɛ na ba.

18 Lubana ni okwudɛ ogyeegye li mi ola ongyoongyo yɔ, i tso gbɛɛ li mi
ondu odzɛɛdzɛ wuba; kpaa Imgbasho mi elela mgban teyi kye nu Abrahan
mi ondu odzɛɛdzɛ.

19Nghanɛ, oyabɔmgbi ola li ekyɛ? A wa kye nu mi olɛlɛ ikye ali
ibwubwe nghataa ba onɔ ngwi ongwɛ Abrahan ngwu a zondu ikyen na
wa ba mani. Mi otsitsi, li engyesɔ kye ola nɛ nu iMose, se o kye nu inggisɛ.

20Ongye okwabɔ odzɛ li kwudzɛ ikye inggisɛ agya onyi ba; nghaduu
Imgbasho yɔ li onyi.

21Nghama ola mgbi iMose fwa ondu odzɛɛdzɛmgbi Imgbashoo? Ei,
lubadu! Ikyesinɛ ni ola ki li nu oshishe yɔ, osaan kika li mi ongyo ola.

22Kpaa Afɛ gbɔ tɔ gbɛɛ inggisɛ owamyɛ duu woto obawi mgbi ali
ibwubwe, ikyegbɛɛ ungwɔ ngwi a zondu okye nu mi oyɛyɛ onuunu
ikpewo iYesu iKrestu ma, a ki kye nu ama onoyɛyɛ.

23Duuse ni oyɛyɛ onuunu nɛ wa ba yɔ, ola gbe eyi tukwu mi obawi
nghataa nu ma wa kye oyɛyɛ onuunu tsotɔ.

24Nghanɛ a kye ola dzɛkɛ otso eyi ofɛmbi iKrestu ikye ni eyi gye
emyɛmyɛmi oyɛyɛ onuunu.

25Onɛnɛ dafi oyɛyɛ onuunu ba nɛ, eyi byidzɛ abɔ ola wuba.

Emi ongwɛ Imgbasho
26 Ema duu li emi ongwɛ Imgbasho mi oyɛyɛ onuunu mbi iYesu iKrestu,
27 bana ema ngwu a kyɔ ema iBatisima mbi iKrestu gbe iKrestu wo ewo

dafi angwuto mani.
28 Idzidza dzɛmbi emi iJuda naadi Udzengye wuba, ongwu nli ofyɛɛ

hona ongwɛ ba, ongyulɔ naadi ongyaa ba, lubana ema duu li onyi mbi
iYesu iKrestu.

29Ni ema li mgbi iKrestu yɔ, ema li etɔmgbi Abrahan, di li ama
gyokwudɛ dafi a zondu mani.

4
Ɛngbɛ yi ama gyokwudɛ

1Odzɛ ngwi ani le gbɔma li ongwu aani, dafi alungwɔ duu li mgbi ongye
gyokwudɛ nɛ kpaa ngwi o ka li ongbɛ jo, idzidza mgban yi ofyɛɛ dzɛma ba.

2O ka byidzɛ abɔ ama odi mbon yi ama ongyon nghataa ba onɔ ngwi
otsɔn kye dzɛmani.

3 Li ngha ngwi i dzɛ yi eyi kpaa aali, onɔ ngwi eyi ka li ɛngbɛmmafa ma,
eyi wodzɛ adi mgbi ungwɔ ongwi ɛsɛ nɛni.

4Kpaa ngwi onɔ wa gyɔ yɛyɛ nɛ, Imgbasho kye Ongwan dɛsɔ ni ongyaa
wa mban, a mban mi abɔ ola mgbi iMose,

5 owa dulu ama nto mi abɔ ola na tɔ, ikye ni eyi tu ofɛ saan oyɛɛ engwɛ
Imgbasho.

6 Ikyegbɛɛ ema li engwɛ nɛ, Imgbasho kye Onodzi mgbi Ongwan dɛsɔ wa
kaka itukwu mgbi eyi, Onodzi nkwu ela gbɛɛ, <<Otsɔ, Otsani nani.>>

7Nghanɛ abu li ofyɛɛ wuba, kpaa ongwɛ; ma dafi abu li ongwɛ nɛ,
Imgbasho nu abu kpaa yɛɛ ongye gyokwudɛ.
Oweka mgbi iPol ikye emi iGalatia

8 Tugbe ngwi ema ye Imgbasho waba ma, ema li ofyɛɛmgbi onodzi emi
otsitsi ba ntonani.

9Nghaduu onɛnɛ ngwi ema wa ye Imgbasho, ngwi Imgbasho kpaa di ye
ema nɛ, i kyɔnɛ ngwi ema dile kyata lu mbi onodzi ama oshɛshɛ ongwi ɛsɛ
nɛ? Ema mina odi yɛɛ ofyan naadi?

10 Ema le nghao gbɛwɛdzɛ egbe yi ofyia bɛyi iyɛ ungwɔ yi onova!
11 Imio wo ani yi ema, i dzɛ dafi ofyaafya mgbi ani ikye ema duu weeni

mani.
12 Emi ongwunani, n tɛkyɛ nu ema, yɛɛ dafi ani na, bana ani yɛɛ dafi

ema. Ema kyɔ ani obube onyonyi ba.
13Dafi ema ye ma, ani dzɛmi ootse onɔ ngwi ani gbɔ Esɔ Osuse nya ema

ababɔmani.
14Ootse mgbi ani nose li undo mbi ema, nghaduu, ema di ani tsiidza

hona fwa ani ba. Kpaa, ema gbɛ ani dafi ema kika gbɛ ongyesɔmgbi
Imgbasho mani; ema gbɛ ani dafi ani li iYesu iKrestu abuon.

15Atsa ndzɛ ema nose ma kɔ onɛnɛ? N ka kyɔ obwɛndɛ gbɛɛ ni ema ki
kyɔ ngha yɔ, ema kika todulu inɛmgbi ema gbe nu ani.

16Ani yɛɛ ongyikyili mgbi ema onɛnɛ ikyegbɛɛ di ani nya ema otsitsii?
17 Inggisɛ ntona dzɛ yi oweka ogbe ema luba agya mboma, kpaa li mi

mse ba. Ungwɔ ngwi a mina li ogha ema bɛyi eyi, ikyegbɛɛ ni ema kye
itukwu byi mboma.

18 I tishi ofyumfye itukwu ni itɔdzɛma li osuse yɔ, odi dzɛ ngha alonɔ
duu, no ka li onɔ ngwi ani dzɛ yi ema ta ba.

19 Emi ongwani osuse, dafi imba li wulu onɔngwɛ nɛ, li ngha ngwi i le
wulu ani ikye ema aani, nghataa sede odzɛɛdzɛmgbi iKrestu na ka gyutɔ
mbi ema.

20 I dzɛ ani gbɛɛ ani ki dzɛ yi ema onɛnɛ di kyata ali yi ema, ikyekyɛ i
kaka ani ewo mi odzɛmgbi ema saan!
IHaga bɛyi iSara

21Nya ani na, ema ama nmina odzɛ abɔ ola mgbi iMose mani, ema ye
ungwɔ ngwi ola na gbɔ lo?

22 Bana a lɔ gbɛɛ Abrahan nose dzɛ yi engwengyulɔ efa, onyi mbi ongyaa
nli ofyɛɛ, oka ma li mbi ongyaa nli owan yɛyɛmani.

23Ongwan mbi ofyɛɛma, a mban dafi ali inggisɛmani; kpaa ongwan
mbi owan yɛyɛ na, a mban mi ondu odzɛɛdzɛmgbi Imgbasho.

24Ungwɔntonɛ li otso ambɛ ta, engyaa ntonɛ gbikye ondu odzɛɛdzɛ nghi
efa. Ondu odzɛɛdzɛ oka kyɛmi Unggwɔmgbi iSinai imbe ngwi a kye ola
mgbi iMose nu nani, emi ongwan duu li ofyɛɛ. Nana li ondu odzɛɛdzɛ
mgbi iHaga joaali.

25Nghanɛ iHaga dzɛ dafi Unggwɔmgbi iSinai mi Arabia mani, o gbikye
ogalu iJerosalin ongwi onɛnɛni, ikyekyɛ iJerosalin dzɛmi ofyɛɛ yi ɛngbɛ
mgban duu.

26Nghaduu iJerosalin ongwi esho li ofyɛɛ ba, di li onɔ eyi aali.
27 Bana a lɔmi Afɛ gbɛɛ:

<<Abu ongyaa ogyoma, dzɛ yi atsa,
abu mba engwɛ ba,

tsatsa mi ela okwukwo,
abu n ye owulewo mgbi imba ba nani;

ikyekyɛ ongyaa ndzɛ yi ɛngbɛ kwuba na dzɛ
yi isɔ ngha ongyaa ogyoma ndzɛ yi oban mani.>> *

28Nghanɛ emi ongwunani, dafi Adziki ongwɛ iSara li ongwɛ ondu
odzɛɛdzɛ na, li ngha ngwi ema kpaa dzɛ onɛnɛ aani.

29Mi onɔ na ongwɛ ngwi iHaga mba dafi inggisɛ owamyɛma nu ongwɛ
ngwu a mba mi ondu odzɛɛdzɛ na isɔ kpakpa. Li ngha ndzɛ onɛnɛ kpaa
aani.

30Nghaduu li ekyɛ ngwi a lɔmi Afɛmgbi Imgbasho? <<Lɔ ongyaa ofyɛɛ
na yi ongwan onya, lubana ongwɛmgbi ofyɛɛ no ka gyokwudɛ yi ongwɛ
mgbi ongyaa udɛ yɛyɛ na badu.>>

31 Ikyenghanɛ, emi ongwunani, eyi li engwɛ ongyaa ofyɛɛ ba, kpaa li
mgbi ongyaa udɛ yɛyɛ.

5
Omyɛɛ-myɛɛ mi iKrestu

1 Li mi ikye omyɛɛ-myɛɛ ngwi iKrestu dulu eyi tɔ. Nghanɛ kwudzɛ
kpɔklɔɔ, dika nu ewema yɛɛ ofyɛɛmgbi ola mgbi iMose ba na.

2Gbɛwɛdzɛ odzɛmgbi ani na, ani iPol nya ema gbɛɛ ni ema nu ma kyɛ
ema ikyɛ yɔ, i tso gbɛɛ iKrestu dzɛ yi ema oyabɔ wuba du.

3N di nya ali inggisɛmi ododa gbɛɛ, inggisɛ nnu ma kyan ikyɛ yɔ, i yɛɛ
kyɛmɛ ngwi o ka ngyo ola na duu.

4 Ema nle fya ongyo ola mgbi iMose duu ma, a gha ema yi iKrestu wa;
ema ka tu elela mgbi Imgbasho ba.

5Nghaduu Onodzi mgbi Imgbasho nu eyi ye saan gbɛɛ Imgbasho ka gbɛ
eyi dafi emi onyaan mani, ikyekyɛ eyi noyɛyɛmbi iKrestu.

6 Lubana mi ifu iYesu iKrestu yɔ, ikyɛ okyɛɛkyɛ hona ikyɛ okyɛɛkyɛ ba
dzɛ yi oyabɔ onyi ba. Li oyɛyɛ onuunu nli tso ewon tɔmi okpitukwu na ta
dzɛ yi oyabɔ.

7 Ema nose le kyɔ saan. Li emɛ wa kaka ema idzidzɛ ni ema le kyɔ otsitsi
wuba?

8 Itɔ otuutuwo na kyɛmbi Imgbasho ongwu nkwu ema ela na ba.
9 <<Ongwɛ okwuna gwee li gbɛ ofumbu sɔ.>>

* 4:27 4:27 Di gbɔmi: Adza 54:1.

10Ani dzɛ yi abɔ otsigɛgɛmbi Otsɛ iYesu gbɛɛ ema ka gbɛ ewodzɛ oka
idzidza ba. Inggisɛ nle kye ema wɛndɛma a ka kwon adɔ, ki non li emɛmɛ
kpaa.

11 Emi ongwunani, ni ani kale gbeesɔmi odzɛ ikyɛ okyɛɛkyɛ nghataa ba
onɛnɛma, kyɔnɛ ngwi a kale nu ani isɔ? Ki li ngha yɔ, esɔ ekwatsi ngwi
ani le gbɔ ki ba yi ani okakewo ba.

12 I mina ani gbɛɛ ama nle kaka ema ewo ma, nu ma kiyayi owo ewoma
elozu.

13 Ema, emi ongwunani, a kwu ema ela gbɛɛ ni ema dzɛmyɛɛmyɛɛ.
Kpaa ka kye omyɛɛ-myɛɛmgbi ema yɛɛ okaka ungwɔ obube okyɔɔkyɔ ba;
tatase yɔ kyɔ ewema idɔmi okpitukwu.

14 Bana a kye bwalu ola duu yɛɛ onyi gbɛɛ: <<Di inggisɛ nwatse dɔ abu
kpa abu itukwu dafi ewabu mani.>>

15Ni ema le kiyayi ola ewema aba dile tangha ewema yɔ, gbɛwɛbyi na
bana ema ka dzili ewema.
Oshishe ongwi Onodzi

16Nghanɛ n gbɛɛ, ni Onodzi mgbi Imgbasho kye ema teyi, ta ema kale
kyungwɔ ngwi imina ibwubwe mgbi mmbwɛ yi eyi mina ma wuba.

17 Bana imina ibwubwe mgbi ewo li gbela yi imina mgbi Onodzi mgbi
Imgbasho ba, imina mgbi Onodzi na kpaa li gbela yi imina ibwubwe mgbi
ewo ba. A li dzɛ gblɔgblɔ yi ewoma alonɔ duu, ikyegbɛɛ ni ema ka
kyungwɔ ngwi ema mina ma ba.

18Nghaduu kini Onodzi Imgbasho kye ema le teyi yɔ, ema byidzɛ abɔ
ola ba.

19Okyɔɔkyɔmgbi imina ibwubwe mgbi mmbwɛ yi eyi li ama aani: okyɔ
amah yi ungwɔ ama okpɛkpɛ, ungwɔ ayiwi;

20 osunu angwula, okyɔmtsɛ, okyili inggisɛ, ogblibe, okyɔ inggisɛ ogye,
itingga okyɔɔkyɔ, oye ewabu yuwoo, odi ba yi ogbua-gbua,

21 okyoofu, ɛbyɛ ofyaafya, okwakye ngwi ungwɔ obube she mi ele bɛyi
ungwɔ angbeka. N kwo ema adɔ, dafi ani teyi kyɔmani, gbɛɛ ama nle kyɔ
ngha ka gyokwudɛ esutɔmgbi Imgbasho ba.

22Kpaa owawa mgbi Onodzi mgbi Imgbasho li okpitukwu, atsa, iyu,
itukwu oshiishi, itukwu osuse, okyɔ osuse, oyɛyɛ okyɔɔkyɔ,

23 odzɛ shilididi bɛyi obwalu ewo fyii. Ola fwa itɔ ungwɔ ntonɛ ba.
24Ama nli mgbi iYesu iKrestu kye odzɛɛdzɛ atta ibwubwe mgbi ama yi

nggwɔ yi imina duu gbokwo ekwatsi.
25Dafi Onodzi mgbi Imgbasho nu eyi oshishe nɛ, ba ni eyi kyɛdɔ Onodzi

na.
26Ni eyi ka kyile ewo esho yi eka, naadi le nu eweyi itukwu

owulu-wulu, hona kyoofu yi ewee ba.

6
Okyɔ osuse yi ali inggisɛ duu

1 Emi ongwunani, kini inggisɛ gbɛsɛmi ungwɔ obube yɔ, ema ngwu dzɛ
kpɔklɔɔmi Onodzi mgbi Imgbasho ma yilen dzɛ ofɛ dumɔɔ. Nghaduu
gbɛwɛbyi ewema na, bana ema kpaa wa gbɛsɛmi imbadi.

2 Ya eka abɔmi okakewo mgbi ewema na, mi itɔ ofɛ nɛ ema le kyɔ ola
mgbi iKrestu.

3Kini inggisɛ tsɛwɛ gbɛɛ ongwu li ungwɔ ngwi o li unkonyi bayɔ, o
kpagya ewon wo.

4Ali inggisɛ no mbadi okyɔɔkyɔmgban. Ki non tishi yɔ, o ka dzɛ yi abɔ
otsigɛgɛ di kye ewon mba yi inggisɛ oka badu,

5 lubana ali inggisɛ no kye okye mgban abuon.
6Ali inggisɛ ngwu a tson ungwɔ yɔ, li kyɛmɛ no gha ungwɔ osuse yi

inggisɛ ntson nani.
7Ka kpagya ewema wo ba: Inggisɛ ka yagba nya Imgbasho agya ba.

Inggisɛ li shɛ etɔ ngwi o kya mani.
8 Inggisɛ nkyɛdɔ imina ibwubwe mgbi mmbwɛ yi eyi yɔ, ka shɛ

odzili-dzili; ongwu nkyɛdɔ Onodzi mgbi Imgbasho yɔ, mi Onodzi o ka shɛ
oshishe ogyegwu.

9Ni eyi ka ndɛ yi osuse okyɔɔkyɔ ba, bana eyi kawa shɛ etɔ osuse mi onɔ
yɛyɛ ni eyi yɛyikpa bayɔ.

10Nghanɛ, dafi eyi tu ofɛ nɛ, ni eyi kyɔ osuse yi inggisɛ duu, onghaangha
duu mbi ama ndzɛmi etɔmgbi ama onoyɛyɛmani.
Li ikyɛ ba kpaa otaata ofufɛ

11Di ambɛ olungwɔ gbadagbada ngwi ani lɔmi abɔmgbi ani kɛmbi
ema nɛni!

12Ama nmina okye ewoma tso mi ikpewo gbɛɛ ama li osuse ma, tole fya
osi ema gbɛɛ ni ema kyiikyɛ. Itɔdzɛ ngwi a le kyungwɔnɛma li ikyegbɛɛ ni
ama ka gbiisɔ ikye ekwatsi mgbi iKrestu ba.

13Ama nkyiikyɛ kpaa ngyo ola tsatsa ba, nghaduu a mina gbɛɛ ni ema
kyiikyɛ ikye ni ama tsaabɔ igɛgɛmi ikpewo ema.

14Nghaduu n ka yama tsaabɔ igɛgɛmi unkonyi ba, sede mi ekwatsi
mgbi Otsɛ iYesu iKrestu mgbi eyi ta. Mi odzɛ ekwatsi na yɔ, ɛsɛ kwulu ikye
ani, ani kpaa kwulu ikye ɛsɛ.

15 Ikyɛ okyɛɛkyɛ hona ikyɛ okyɛɛkyɛ ba tso unkonyi ba; ungwɔ nwuuta li
atta ofufɛ.

16 Iyu yi elela odiidi no dzɛ yi ama nkyɛdɔ ola nɛ bɛyi emidi Imgbasho
duu.

17Ongyɛɛngyɛ yɔ, ni inggisɛ onyi ka ba yi ani okakewo ba, ikyena ani
dzɛ yi ambɛmgbi iYesu mi ewo.

18 Emi ongwunani, ni elela mgbi Otsɛmgbi eyi iYesu iKrestu dzɛ yi
onodzi mgbi ema. No dzɛ ngha.

Afɛmgbi iPol mbi
ama onoyɛyɛ
Emi Efesu

1Afɛ nɛ kyɛmbi ani iPol, inggisɛ ogbikye iKrestu iYesu mi oweka mgbi
Imgbasho, le kɛmbi emi osaan mi Efesu, dafi ema duu le kyɔ saan mi ifu
iKrestu iYesu mani.

2 Elela yi iyu mgbi Imgbasho Otseyi bɛyi Otsɛ iYesu iKrestu no dzɛ yi
ema.

Mse nkyɛ mbi iKrestu mi onodzi
3 Ba ni eyi tsɛ Imgbasho Otsɔ Otsɛmgbi eyi iYesu iKrestu, nkye mse

ongwi onodzi duu bɛ eyi ewo mi esho mbi iKrestu nani.
4 Ikyesinɛ o sadu eyi mbi iKrestu gbɛɛ ni eyi li mgban duuse o wa ta ɛsɛ

ikyegbɛɛ, ni eyi le saan di dzɛ yi okpɛkpɛ ewo ba mi inai ongwu.
5Mi okpitukwu, Imgbasho teyi weka gbɛɛ ikpewo iYesu iKrestu, ongwu

ka nu eyi yɛɛ emi ongwan, mi omyɛɛ-myɛɛ bɛyi oweka mgban mani.
6 Ba ni i tsɛ Imgbasho mi elela mgban okwɔkwɔ, ngwi o kye nu eyi ayayi

mi ikpewo ongwan nkpan itukwu nani.
7Mi eyi mgbi ongwan ma, eyi tu owatɔ-watɔ bɛyi odzita inggisɛ yi ali

ibwubwe, mi aludu elela mgbi Imgbasho
8 ngwi o kye nu eyi dzii mi ali ozoyeye bɛyi odifwi-difwi duu mani.
9O di nu eyi ye ungwɔ odaada mgbi owitukwu mgban mi oweka mgban

osuse, ngwi o tsɛwɛmbi iKrestu nani.
10 Ikyegbɛɛ ni onɔma wa gyɔ yɔ, o ka kyi gbelu alungwɔmi esho yi esɛ

duu kwakye mbonyi mbi iKrestu.
11Mbi iKrestu Imgbasho nu eyi okwudɛ, bana o teyi sadu eyi di kyɔ

alungwɔ duu mi oweka mgban.
12 Imgbasho kyungwɔnɛ ikyegbɛɛ, eyi ama nli emi ababɔ onoyɛyɛmbi

iKrestu ma, ni eyi kye otsɛɛtsɛ yi okwɔkwɔ ba mbi Imgbasho.
13Nghanɛ ema kpaa woto mbi iKrestu onɔ ngwi ema fwo elodzɛ otsitsi,

Esɔ Osuse mgbi owatɔ-watɔmgbi ema mani. Ngwi ema noyɛyɛ nɛ, a kye
ambɛmgban mgbi ondu odzɛɛdzɛmgbi Onodzi Osaan na dzɛ ema.

14Onodzi na di nu eyi ye saan gbɛɛ, Imgbasho ka kye okwudɛ ngwi o
kye dzɛ emidan ma nu eyi, di tso gbɛɛ eyi li mgban, taman a ka nu
Imgbasho mmwɛ di tsan.

Angba otaata yi ibɔ
15Mi itɔdzɛ nɛ, kyɛ onɔ ngwi ani fwo oyɛyɛ onuunu mgbi ema mbi Otsɛ

iYesu yi okpitukwu mgbi ema mbi emi osaan duu ma,
16 n yama nya ota Imgbasho angba ikye ema waba, dile wɛ ema mi ibɔ

mgbɛn alonɔ duu.
17Alonani li le bibɔ gbɛɛ ni Imgbasho mgbi Otsɛmgbi eyi iYesu iKrestu,

Otsɔ okwɔkwɔ, no nu ema onodzi mgbi ozoyeye yi iba, adzi ni ema yen
saan.

18N di bibɔ gbɛɛ o ki kwulu ema inɛ ongwi itukwu ikyegbɛɛ ni ema ye
ɛwɛ ogbe byiibyi ngwi o kwu ema ela ikyen, yi okwudɛ aludu mgban
okwɔkwɔ ngwi o kye dzɛ ikye emi osaan mani.

19N di bɔ gbɛɛ ni ema ye ogbagbadzidzi mfye mgban ngwi dzɛ ikye ama
onoyɛyɛ ngwi a ka kye ungwɔmba yan ba nani. Mfye na li mfye mgban
okwulewo,

20 ngwi o kyɔmbi iKrestu onɔ ngwi o kyilen mi ikwongye di kyon sɔkɛ
abugye mgban mi esho mani.

21O non ngha ali utɔ okyɔɔkyɔ duu yi mfye yi ɛnɛpɛ bɛyi onghaangha,
bɛyi ali itɔ iyi ongwi a ka kwu inggisɛmi ɛsɛ nɛ duu, li mi ɛsɛ ongwi onɛnɛ
ta ba, ongwi iyayi kpaa.

22Nghanɛ Imgbasho kye alungwɔ duu dɔn ubɔ di non li ikye mi alungwɔ
duu mi okwakye mgbi emi iKrestu.

23Okwakye mgbi emi iKrestu na li ewo mgbi iKrestu, ngwi li
ombwumbwo mgbi alungwɔ duu mi ali ofɛ duu aali.

2
Odzɛ oshishe mi iKrestu

1Nose ema li ikwukwɔmi afɔ okye twɛsɛ yi Imgbasho mi ali ibwubwe
mgbi ema.

2Ngwi ema nose kale kyɛdɔ ofɛmgbi ɛsɛ nɛ bɛyi ongwu nkye esutɔmgbi
awo teyi, onodzi na li ongwu le kyidɔ onɛnɛmbi ama ongha Imgbasho adɔ
aani.

3 Eyi duu kpaa nose dzɛmi itɔ ali nɛni, le kyɛdɔ imina mgbi itukwu mgbi
eyi bɛyi ewo mgbi eyi, ikyenghanɛ eyi kyɔ Imgbasho itingga, nɛ ni eyi ki
nya bayɔ a kika wa kwo eyi adɔ.

4Nghaduu Imgbasho nshewo mi elela odiidi, mi ikye okpitukwu mgban
okwulewo mi ikye eyi nɛ,

5 o nu eyi dzɛ oshishe yi iKrestu onɔ ngwi eyi li ikwukwɔmi alobube ma
kpaa, li mi elela mgbi Imgbasho ngwi a nu ema watɔ aani.

6 Imgbasho di kyile eyi mi ikwu ungwonyi yi iKrestu iYesu di nu eyi sɔ
biyan mi esutɔ ongwi esho,

7 ikyegbɛɛ ni ongwu wa kye aludu mgbi elela mgbi ongwu ngwi o kye
tso eyi mi mse mgban mbi iKrestu iYesu, ngwi a ka kye unkonyi mba yan
gbɛ ba na tso etɔ ama nkawa ba mani.

8 Lubana li mi elela ngwi a nu ema watɔ, ikpewo oyɛyɛ onuunu, li mi idɔ
mgbi ema abuema ba, li umba mgbi Imgbasho.

9 Li mi idɔ okyɔɔkyɔ ba, nghanɛ inggisɛ onyi no ka tsaabɔ igɛgɛ ba.
10 Bana eyi li idabɔmgbi Imgbasho, ngwi o ta mbi iKrestu iYesu okyidɔ

ama osuse, ngwi Imgbasho tsekise kye mɛlu dzɛkɛmi ikye eyi gbɛɛ ni eyi
wa kyɔmani.

Ondonyi mi ifu iKrestu
11Nghanɛ, wɛ na gbɛɛ ema ama nli imba mgbi Udzengye ngwu ama

nkwu ewoma gbɛɛ emi ikyɛ na (ikyɛ ngwi a li kyɛmi abɔ) li kwu ema gbɛɛ
ama okyiikyɛ ba,

12mi onɔ na ema dzɛ yi iKrestu waba. Ema li imba mgbi emi Israi ba,
ema di wodzɛ ondu odzɛɛdzɛ ngwi Imgbasho dzɛ yi ama ma ba. Ema to ɛsɛ
nɛ yi ɛwɛ ogbe byiibyi ba ema di dzɛ yi Imgbasho ba.

13Nghaduu onɛnɛmbi iKrestu iYesu yɔ, ema ama nose ndzɛmbombo
ma, mi eyi mgbi iKrestu a yile ema ba kwɛkwɛ.

14 Lubana iKrestu abuon li iyu mgbi eyi, emi iJuda bɛyi Udzengye. Yi
ewo mgban o kyi ngwɔdɔ ogbua-gbua yi ikyili ndzɛ idzidzɛmgbi ama
mani.

15 Ikye okyi ngwɔdɔ ola yi adɔ okwookwo bɛyi mfye mgban duu. IKrestu
yile emi iJuda bɛyi Udzengye kwakye yi eka dafi a li onyi mani,
ikyenghanɛ o ba yi iyu.

16Ma mi ikpewo mgban onyi nɛ, o yile emi iJuda bɛyi Udzengye gyiide
yi Imgbasho mi ekwatsi, mi okyi ngwɔdɔ ikyili mgbi ama.

17O ba wa gbeesɔ iyu nya ema Udzengye ama nfyata yi Imgbasho yi emi
iJuda ama nto kwɛkwɛ yi Imgbasho.

18 Ikyesinɛ ikpewo iYesu yɔ, eyi duu ka ba mbi Otseyi Imgbasho yi
Onodzi onyi.

19Nghanɛ ema li ingyoga naadi Udzengye wuba, kpaa ema li imba yi
emi osaan di li etɔmgbi Imgbasho kpaa,

20 ngwi a mbɛmi itozu mgbi ama ogbikye iYesu bɛyi ama ogbɛɛsɛ, ngwi
iKrestu iYesu abuon li okɔtɔndzi ikwutsɛ okwulu ikye ozu nani.

21 Li iYesu kwulu ozu nɛ blii di non she yɛɛ ozu osaan mgbi Otsɛ aani.
22Ma ema kpaa li ayɛ ozu ngwi iKrestu mbɛ nli imbe ngwi Onodzi mgbi

Imgbasho li la.

3
IPol ongye ogbeesɔ nya Udzengye

1 Ikyenghanɛ, ani iPol, ani li inggisɛ obawi mgbi iKrestu iYesu mi ikye
esɔ ngwi ani le gbɔ nya ema Udzengye nɛni.

2 Li otsitsi ema fwo odzɛ idɔmgbi elela mgbi Imgbasho ngwi o kye nu
ani mi ikye ema nɛni,

3 ngwi li, iba ngwi Imgbasho kye tso ani, ngwi ani teyi lɔn gwee mani.
4Ni ema gbɔn ta, ema ka yagba tu osa ngwi ani dzɛyan mi iba mgbi

iKrestu nɛni,
5 ngwi a nu etɔ emi iyikpa ntona yen ba, dafi Onodzi kye tso emidi

Imgbasho ama osaan ama ogbikye iYesu bɛyi ama ogbɛɛsɛ onɛnɛ nɛni.
6Ungwɔ odaada nɛ tso gbɛɛ, Esɔ Osuse nɛ nu Udzengye yɛɛ ama

ogyokwudɛ ungwonyi yi emi Israi, di yɛɛ emi ongwɛ inggisɛ onyi, di mɛ
ogbumba mgbi ondu odzɛɛdzɛmgbi iKrestu iYesu.

7 Imgbasho kyungwɔ osuse yi ani. O nu mfye mgban kyidɔmbi ani, man
i yɛɛ idɔmgbi ani ole gbeesɔ osuse kyɛ.

8Dafi ani nghao yɛyikpa mbi emidi Imgbasho duu nɛ kpaa, Imgbasho di
ani elela dulu ani gbɛɛ ni ani gbɔ Esɔ Osuse nya Udzengye gbɛɛ, mbi
iKrestu mse le dzii,

9 di nu ungwɔ odaada ama nose ngwi Imgbasho nta alungwɔ duu kye da
ma, kye ma tsotɔmi ododa mbi ali inggisɛ duu.

10 Ta Imgbasho ka nyɛ ikpewo okwakye mgbi emi iKrestu tso ozoyeye
mgban ita idzidza-dzidza mbi ali utɔ yi mfye mi esho duu.

11Nɛnɛ li oweka mgbi Imgbasho ndzɛ gyegwu mani. Ongwi o kyɔmbi
iKrestu iYesu Otsɛmgbi eyi duu nani.

12Mbi iKrestu bɛyi oyɛyɛ onuunu mbon yɔ, eyi ka gbo tu Imgbasho yi
ewo oshɛta bɛyi abɔ otsigɛgɛ.

13Nghanɛ n tɛkyɛ nu ema, ka yile itukwu iyikpa ikye adzɛmgbi ani ikye
ema ba na, ikyena ka ba yi ema oyabɔ.

Ibɔ ikye emi Efesu
14Mi itɔdzɛ nɛ n kye akwafɔ kwo esɛmi inai Otseyi,
15 ongwu etɔmgban mi esho yi esɛ duu tu iyi mgbi ama nani.

16N bɔ gbɛɛ ni Imgbasho mi okwɔkwɔmgbi aludu mgban nu ema mfye
mgbi onodzi mgban ni ema yɛɛ ama okyɛdɔn kpɔklɔɔ.

17Adzi ni iKrestu wa gyutɔmi itukwu mgbi ema mi oyɛyɛmgbi ema
onuunu. N di bibɔ gbɛɛ, ni ema kye akpa takwulu esɛ di shewo mi
okpitukwu,

18 di dzɛ yi mfye, ungwonyi yi emi osaan, odifwi dafi okpitukwu mgbi
iKrestu tsɛɛ di tunto di shigbo diyɛ kɛ byulu mani,

19 odi ye okpitukwu mgbi iKrestu nshewo ngha ozoyeye nɛni, adzi ni
Imgbasho kyi gbɛlu odzɛɛdzɛmgbi ema duu sɔ.

20Onɛnɛ okwɔkwɔ duu no dzɛmbi Imgbasho! Mfye mgban nle kyidɔ
mbi eyi nɛ ka kyidɔ lu kpini ngha ungwɔ ngwi eyi bɔ di tsɛwɛmani.

21Okwɔkwɔ no dzɛmbon dafi ngwi a li di mbi iKrestu iYesu yi okwakye
mgbi emi iKrestu na nghataa gyegwu-gyegwu! No dzɛ ngha.

4
Ondonyi mi iKrestu

1Ngwi ani wodzɛ obawi ikyegbɛɛ di ani le kyɔ Otsɛ idɔ nɛ, n tɛkyɛ nu
ema, kyungwɔ ama nmɛmi ela ngwi a kwu ema nɛ na.

2 Yile ewema esɛ klɛklɛ di dzɛ dumɔɔ, dzɛ yi itukwu oshiishi, to yi
ewema di di ewema kpa ewema itukwu.

3 Fya mi ali itɔ ofɛ ni ema dzɛmi ondonyi mi onodzi. Kyungwɔnɛmi
odzɛ yi eka mi iyu.

4 Ikpewo li onyi onodzi kpaa di li onyi, yɛyɛ dafi a kwu ema ela ba ɛwɛ
ogbe byiibyi onyi mi onɔ ngwi a sadu ema gbɛɛ ni ema li emi ongwɛ
Imgbasho mani.

5Otsɛ li onyi, oyɛyɛ onuunu li onyi, iBatisima kpaa li onyi;
6 Imgbasho li onyi di li Otsɔ ali inggisɛ duu. Li ongwu li ikye duu, o li

kyidɔmbi ali inggisɛ, di dzɛmbi ali inggisɛ duu.
7 IKrestu kye umba mgban gha nu eyi dzii dafi i minan mani.
8Dafi Afɛ lɔmani gbɛɛ,
<<Onɔ ngwi o lu esho ma, o gbe ama nwoto obawi teyi di nu inggisɛ

umba.>>
9 Elodzɛ ngwi a gbɛɛ, <<O lu esho>> nɛ tso gbɛɛ o tsekise lu ibɛ.
10Ongwu nlu ibɛ na di li ongwu kpɔɔ lu nyɛ-nyɛ esho aali, ikyegbɛɛ ni

ongwu kpatsɛ ali imbe duu.
11 Li ongwu nu angbeka umba nu ma yɛɛ ama ogbikyon, angbeka yɛɛ

ama ogbɛɛsɛ, angbeka yɛɛ ama ogbeesɔ kyɛ, angbeka yɛɛ ama ogbe
okwakye mgbi emi iKrestu teyi, angbeka di li etsetse,

12 ikye owo emi osaan ewo okyidɔmgbi iKrestu, ni ewo mgbi iKrestu
she.

13Ungwɔnɛ ka kiyayi nghataa se eyi ka yɛɛ ondonyi mi oyɛyɛ onuunu
bɛyi ozoyeye mgbi Ongwɛ Imgbasho. Taman eyi ka myotse di dzɛ yɛyɛ dafi
iKrestu nghataa ka bɛsɛ.

14 Ta eyi ka dzɛ dafi engweyeyi ngwu akpeni li gbe ma kiyayi yɛ ba
iyikpa, ngwu awo mgbi ali otsootso duu li le fa ma kyɛ yi ikpala, bɛyi ama
ngwu ali mgbi ama wɛndɛ ntona wuba.

15Nghaduu ni eyi le gbɔ otsitsi mi okpitukwu yɔ, eyi ka she mi alungwɔ
duu mbi ongwu nli ikye, iKrestu nani.

16 Li mbon ngwi alewo yi anini duu kwokyi, she di dzɛ yi ewoma mi
okpitukwu di li kyidɔmgbi ama idzidza-dzidza aani.

Oshishe ofufɛ mi ifu iKrestu
17Nghanɛmi iyi mgbi Otsɛ n le gbɔdzɛ nɛ yilen gbɔ nya ema gbɛɛ, ka

yama le kyɔ ali ikwangha dafi Udzengye li kyɔmi ɛwɛ otsɛɛtsɛmgbi ama
na ba.

18Odifwi-difwi mgbi ama yifu di gha ma yi oshishe mgbi Imgbasho,
ikyekyɛ oyeye ba bɛyi itukwu otiishu mgbi ama nu ma boofɛ.

19A dzɛ yi ayiwi wuba; a kye ewoma tswokɛ ungwɔ ayayi di li kyɔ
alungwɔ idza duu yi imina okiyayi.

20Ma li ofɛ ngwi a tso ema odzɛ iKrestu daaba.
21Mi otsitsi yɔ, ema fwo odzɛmgban a di tso otsitsi ndzɛmbi iYesu mani.
22A tso ema gbɛɛ ni ema dzata oshishe mgbi ema ogbugbe nteyi mbee yi

imina atsika nani.
23 Ta a ka kyata ali ongwi itukwu mgbi ema na yɛɛ ofufɛ.
24Kye ewo ofufɛ ngwi a ta dzɛ dafi mgbi Imgbasho mi osaan yi osaan

otsitsi na wo ewo.
25Nghawanɛ i yɛɛ kyɛmɛ ngwi ali inggisɛmbi ema ka nya yi onya

omwaamwa dile gbɔ otsitsi nya inggisɛ owatse dɔn; lubana eyi duu li imba
mgbi inggisɛ onyi.

26 <<Mi itingga mgbi ema okyɔɔkyɔ duu kpaa ka kyungwɔ obube ba
na>>: Ka nu onɔ gbɛsɛ tu ema yi itingga okyɔɔkyɔ ba,

27 adzi ni olodu tu imbe okye abɔ byi ba mani.
28 Inggisɛ nli teyi yimi yɔ, i yɛɛ kyɛmɛ ngwi o ka nya yi mmyi. I gbuo no

kye abɔ byi ungwɔ imɔ nka yan abɔ, gyɔ ngwi o ka tu ungwɔmwa gha
ama nsulun ba mani.

29Ka yama nu elodzɛ ikwangha tɔ lo ema mi ondu ba, kpaa no li ungwɔ
ingblimɔ nka tobyi angbeka mi imina mgbi ama, ikye ama nfwo ma, no ya
ma abɔ.

30Dika wulu Onodzi Osaan mgbi Imgbasho itukwu ba na, lubana li
mbon ngwi a kye ambɛmgbi egbe onagbɛ ema na dzɛ aali.

31Dzita ali itukwu nnɔ yi itukwu olola yi itingga yi idzɛ yi ito ofyaafya
bɛyi ali itɔ ali ibwubwe duu.

32 Tatase dzɛ yi itukwu osuse yi ewema na, le kye odzɛ ta ewema mkpa,
dafi Imgbasho kpaa kye ta ema ikpewo iKrestu nani.

5
1Nghawanɛ, ngwi ema li emi ongwɛ Imgbasho ama okpan itukwu saan

nɛ, gbaman na.
2Di dzɛmi oshishe mgbi okpitukwu, yɛyɛ dafi iKrestu kpaa di eyi kpan

itukwu kye ewon fifɛ osuse nu Imgbasho ikye eyi nɛni.
3Nghaduu mi idzidzɛ ema yɔ, nu ma ka fwo ayini odzɛ amah kpaa ba,

hona ungwɔ idza onyi ba, naadi nggwɔ kpaa ba, ikyekyɛ ungwɔ ntonɛ li
ungwɔ ama ntishi ngwi emidi Imgbasho ka kyɔ ba.

4Ka gbɔdzɛ ibwubwe hona odzɛ ikwangha hona odzɛ asha owulewo ba,
ungwɔ ntonɛ duu gbuo yi emidi Imgbasho ba. Tatase yɔ ta Imgbasho
angba.

5 Ye saan ta gbɛɛ, inggisɛ amah yi inggisɛ idza hona inggisɛ okyɔ nggwɔ
ka kaka esutɔmgbi iKrestu hona mgbi Imgbasho ba. Lubana inggisɛ okyɔ
nggwɔ li ungwonyi yi inggisɛ angwula, nli sunu ungwɔ emi ɛsɛ nɛmani.

6 Inggisɛ onyi no ka kpagya ema wo yi ayayi odzɛ ba, lubana li mi ungwɔ
ntonɛ ngwi Imgbasho li kyitingga yi ama onghaadɔ aali.

7 Ikyenghanɛ ka yama kyungwɔ yi ama ba na.

8 Lubana nose ma ema to mi iifu, nghaduu onɛnɛ ema to mi osa mgbi
Otsɛ. Nɛ kyungwɔ dafi emi ongwɛ osa na.

9 (Lubana owaawa mgbi osa dzɛ yi alungwɔ osuse mi ele duu, yi osaan
bɛyi otsitsi)

10 di fya ye ungwɔ nkpa Otsɛmani.
11Ka sulu unkonyi okyɔ yi idɔmgbi iifu nsulu owawa ba na ba, tatase yɔ

kye ma dɔɔdɔ esɛ.
12 Lubana i kwayiwi okwu iyi ungwɔ ngwi ama onghaadɔ li kyɔmi

odaada.
13Kpaa ungwɔ ngwi osa non dɔ ododa yɔ inɛ li di,
14 lubana li osa li nu inggisɛ di alungwɔ duu. Li ngha ngwi a gbɛɛ,

<<Kyato mi ikwongye, ongye onuna, ta iKrestu ka nu abu osa.>>
15Nghanɛ gbɛwɛbyi saan mi odzɛɛdzɛmgbi abu, ka yama li ikwangha ba

kpaa kwiinɛ,
16 ka lɛlɛ yi onɔmgbi abu ba, ikyekyɛ egbe nɛ li egbe obube.
17 Ikyenghanɛ ka li ikwangha ba, kpaa difwi owitukwu mgbi Otsɛ.
18Ka wa ɛbyɛ fya ba, ka nu abu yɛɛ gbɔɔgbɔ, tatase yɔ ni Onodzi gbɛ abu

sɔ.
19 Le gbɔdzɛ yi ewee mi ashi obibɔ yi ashi osunu Imgbasho bɛyi ashi

ongwi onodzi. Shashi di gbo ungwɔmi itukwu nu Otsɛ.
20Dile ta Imgbasho Otseyi angba mi alungwɔ duu, mi iyi mgbi Otsɛmgbi

eyi iYesu iKrestu.
21 Siikye nu ewema ikye mmwɛmgbi iKrestu.

Engyaa yi emi Oba ma
22 Engyaa, siikye nu obeema dafi ema li sunu Otsɛmani.
23 Lubana ongyulɔ li ikye mgbi owan dafi iKrestu kpaa li ikye yi ongye

onagbɛmgbi okwakye mgbi emi iKrestu, nli ewo mgban nɛni.
24 Ikyenghanɛ, dafi okwakye mgbi emi iKrestu li sunu iKrestu nɛ, li ngha

ngwi engyaa kpaa ka siikye nu oba ma mi alungwɔ duu aali.
25 Engyulɔ, ema kpaa di emi oweema kpa ema itukwu na, yɛyɛ dafi

iKrestu di okwakye mgbi emi iKrestu kpan itukwu di kye oshishe mgban
lasɛ ikyon nɛni.

26 Ikye non yɛɛ saan, san yi eni mi elodzɛ Imgbasho.
27 IKrestu kyungwɔnɛ ikye ni ongwu kye okwakye mgbi emi iKrestu

dzɛkɛmi okwɔkwɔ di kwangblɛ hona ndzili ba, naadi boya ba, kpaa dzɛ
saan yi obube ba mani.

28Mi itɔ ofɛ nɛ kpɔɔ, i wogyɔ ngwi engyulɔ ka di owama kpa ma itukwu
dafi ewoma mani. Inggisɛ ngwu owan kpan itukwu yɔ, li ewon ngwu o di
kpan.

29 Lubana inggisɛ onyi di ewon tanyi ye ba, nghaduu o li byi ewon
enbwa di gbɛwɛbyi ewon, yɛyɛ dafi iKrestu li gbɛwɛbyi okwakye mgbi emi
iKrestu nɛni,

30 lubana eyi duu li emidan.
31 <<Mi itɔdzɛ nɛ ongyulɔ ka dzita otsɔn yi onɔn yɛ kwokyeba yi owan

man ama efa ka yɛɛ ikpewo onyi.>>
32Ungwɔnɛ li ungwɔ odaada kpini, nghaduu n le gbɔdzɛ iKrestu yi

okwakye mgbi emi iKrestu.
33Dafi i dzɛ duu kpaa, ali inggisɛmgbi ema no di owan kpan itukwu

kyɛmɛ dafi ewon mani, ali ongyaa no di nu oban mmwɛ.

6
Ɛngbɛ yi ama omba ma

1 Ɛngbɛ, li ayin ni ema sunu ama omba ema dafi OTSƐ tso mani.
2 <<Nu otsema yi oneema mmwɛ.>> Lubana li ola ongwi ababɔ ndzɛ yi

ondu odzɛɛdzɛmi ele aani.
3 <<Gyɔ no tɔ lo ema tishi, ni abu di gyiiyɛmi ɛsɛ ngwi OTSƐ kye nu ema

nɛni.>>
4 Etsɛngwɛ, ka dzɛmoga-moga yi engwɛ ema ba na; tatase yɔ nyɛma mi

ofɛmgbi OTSƐ.

Ofyɛɛ yi engyukwo mgbi ama
5Ofyɛɛ, siikye nu engyukwo mgbi ema emi ɛsɛ nɛ yi mmwɛ yi imio ewo,

yi itukwu asisa, yɛyɛ dafi ema ka sunu iKrestu mani.
6Ka siikye nu ma ikyegbɛɛ, ni ema tu umba mboma mi onɔ a kye inɛ byi

ema ma ta ba, kpaa no li dafi ofyɛɛmgbi iKrestu, nle kyɔ owitukwu
Imgbasho mi itukwu asisa mani.

7Kyɔn itukwu asisa, dafi ema le kyɔ Otsɛ idɔmani, no ka dzɛ dafi ema le
kyidɔmgbi inggisɛ ba.

8 Lubana ema ye Otsɛ ka nu ali inggisɛ duu umba mi alungwɔ osuse
ngwi otsungwɔ kyɔ, kini otsungwɔ li ofyɛɛ hona dubewon kpaa.

9 Engyukwo mgbi emi ofyɛɛ, ema kpaa kyɔ yi ofyɛɛmgbi ema saan
nghan na. Ka tongwinɛ wo ma ba, ikyesinɛ ema duu dzɛ yi ongyukwo onyi
ndzɛ esho, o di li tso osadu-sadu ba.
Okyiika mgbi Imgbasho

10Ongyɛɛngyɛ yɔ, kwudzɛ kpɔklɔɔmbi Otsɛ bɛyi mfye mgban
onghaangha na.

11Gbe okyiika mgbi Imgbasho duu wo ewo zukwu ni ema twafɔ esɛ yi
ɛwɛmgbi olodu.

12 Lubana ika mgbi eyi li mgbi mmbwɛ yi eyi ba, kpaa li okye afɔ twɛsɛ
yi emi otu, ama okye ɛsɛ teyi, yi ama a kye mfye nu ma, bɛyi abumfye
mgbi onodzi ibwubwe emi esho.

13Nghawanɛ, gbe okyiika mgbi Imgbasho duu wo ewo na, ikye ni egbe
obube na wa ba yɔ, ni ema yagba kwudzɛ kpɔklɔɔ, ni ika wa ngyɛ kpaa, ni
ema di yagba kwudzɛ kpɔklɔɔmani.

14Nghanɛ kwudzɛ kpɔklɔɔ, kye okpa mgbi otsitsi bwa oshi, kye abu ika
mgbi osaan wo ewo.

15 Ewo owoowo mgbi ema ogbeesɔ iyu nɛ, no dzɛ dafi okpafɔmi afɔ
mani.

16Ombwo ikye ungwɔ ntonɛ yɔ, oyɛyɛ onuunu mgbi ema no dzɛ dafi
okpalika mani, ta ema ka yagba na ewema mi ali oshi nkyɛ yi amoola mbi
ibwubwe inggisɛ nani.

17Kye osakye ika mgbi owatɔ-watɔ tukwu bɛyi okwusunkli mgbi
Onodzi, nli elodzɛ Imgbasho nani.

18Dika tonya obibɔ ba. Alonɔ duu le bɔ ali itiibɔmi mfye mgbi Onodzi.
Kwasisa dile bibɔ alonɔ ikye emi osaan duu.

19 Bibɔ ikye ani kpaa na, adzi ni alonɔ ngwi ani kwulu ondu duu yɔ, ni a
nu ani elodzɛ ngwi ani ka gbɔ iba mgbi esɔ osuse nɛ yi imio ba mani.

20Ani kale gbeesɔ nɛ kyɛ ngwi ani wodzɛ itse nɛ kpaa, dafi inggisɛ
ogbikye Imgbasho mani. Nghanɛ bibɔ na ni ani kiyayi ogbeesɔ nɛ yi abɔ
otsigɛgɛ dafi ani kika gbɔn mani.

Angba ongwi olɛlɛ
21N le dɔ iTacikɔ ongwuneyi osuse ongbidɔ otso oyɛyɛmbi Otsɛ nɛ esɔ

mbi ema, ikye ni ema ye alungwɔ duu ni ema di ye dafi ani dzɛ bɛyi
ungwɔ ama ani le kyɔmani.

22 Itɔdzɛ yɛyɛ ngwi ani le dɔn esɔmbi ema yɔ, li ikye ni ema ye dafi eyi
dzɛmani, no di fyi ema mfye itukwu.

23N bibɔ gbɛɛ Imgbasho Otseyi yi Otsɛ iYesu iKrestu no nu iyu, yi
okpitukwu, bɛyi oyɛyɛ onuunu mbi emi iKrestu duu!

24 Elela mgbi Imgbasho no dzɛ yi ali inggisɛ nle kiyayi odi Otsɛmgbi eyi
iYesu iKrestu kpan itukwu mani. No dzɛ ngha.

Afɛmgbi iPol mbi
ama onoyɛyɛ
Emi iFyilipi

1Afɛ nɛ kyɛmbi iPol bɛyi iTimoti, engbidɔmgbi iYesu iKrestu,
Le kɛmbi emi osaan ama nto mbi iYesu iKrestu, mi iFyilipi bɛyi emi
ibishɔpu yi emi iDikin tsatsadu gbɛɛ:

2Ni iyu mgbi Otseyi Imgbasho bɛyi Otsɛ iYesu iKrestu dzɛ yi ema duu.

Angba bɛyi ibɔ obɔɔbɔ
3N li ta Imgbasho mgbi ani angba alonani wɛ ema duu.
4Alonɔ duu Ani li bibɔ ikye ema yi atsa
5 ikyekyɛ ema kye abɔ wo yi ani mi Esɔ Osuse mi egbe ongwi ababɔ

nghataa ba onɛnɛni.
6Ani dzɛ yi abɔ otsigɛgɛ saan gbɛɛ, Imgbasho ongwu nwita idɔ osuse yi

ema nɛ, ka kyɔn nghataa ka bɛsɛmi egbe iYesu iKrestu ka yɛmani.
7 Li ayin ni ani tsɛwɛ ofɛ nɛ ikye ema duu, ngwi ema woto itukwu mbi

ani nɛ; ni ani wodzɛ adi hona le natsondu dile gbela wo Esɔ Osuse kpaa,
ema duu woto elela mgbi Imgbasho na yi ani ungwonyi.

8 Imgbasho li obwɛndɛmgbi ani dafi ema kpa ani itukwu kpakpa mi
okpitukwu mgbi iYesu iKrestu nɛni.

9Nɛnɛ li ibɔmgbi ani aani, gbɛɛ: Okpitukwu mgbi ema no le kɛɛkiyayi yi
ozoyeye yi odifwi-difwi duu,

10 ikye ni ema yagba difwi ungwɔ nnghao tishi dile saan di dzɛ yi idza
ba nghataa ba egbe ngwi iKrestu ka yɛmani.

11Nghanɛ ema mbwo yi owawa mgbi osaan nkyɛmbi iYesu iKrestu nka
nu Imgbasho okwɔkwɔ bɛyi otsɛɛtsɛmani.

Adi ngwi a bwa iPol nu okiyayi
mi Esɔ Osuse

12 Emi ongwunani, onɛnɛ ani mina onya ema gbɛɛ, ungwɔ nkyɔ ani nɛ i
nu okiyayi mgbi Esɔ Osuse kpakpa.

13 Ikyenghanɛ, ungwɔnɛ tsotɔmi ododa mbi ama ongyo udɛ utɔ yi ali
inggisɛ duu gbɛɛ, a kye ani wo adi ikye iKrestu.

14Mi ikye adi mgbi ani nɛ, emi oyɛyɛ angbeka kpakpa dzɛ yi itukwu
ofyumfye-fyumfye ogbɔ elodzimgbasho yi abɔ otsigɛgɛ yi imio ba.

15 Li otsitsi angbeka li gbɔdzɛ iKrestu yi anyi yi uwaba, nghaduu
angbeka li gbɔ yi itukwu osuse.

16Ama ngbeesɔ yi itukwu osuse na, le gbɔ ikye okpitukwu ngwi a
dzɛyan mbi ani mani, ikyekyɛ a ye gbɛɛ ani dzɛmmɛnɛ ikye Esɔ Osuse.

17 Emi ababɔ ntona yɔ, a le gbeesɔ ikye okye ewoma wuuta ta ngwi a le
gbɔdzɛ iKrestu aali, li mi otsitsi ba, a dzɛ yi oweka ombwo ani adzɛmi adi
mgbi ani.

18Nghama nana wuuta mi ekyɛ? Ungwɔ oyabɔ ndzɛ duu yɔ, yeba ni li
mi atsika hona otsitsi kpaa, a gbɔdzɛ iKrestu. Mi itɔdzɛ nɛ ani dzɛ yi atsa.
Ɛɛn, n dika kiyayi odzɛ yi atsa,
19 ikyena ani ye gbɛɛmi ibɔmgbi ema bɛyi abɔ oyaaya ngwi a kye nu nyɛ

mbi Onodzi mgbi iYesu iKrestu na, ungwɔ nkyɔ ani nɛ ka yɛ dulu ani tɔ.

20 Lubana ani dzɛ yi ɛwɛ ogbe byiibyi kpakpa gbɛɛmi ofɛ onyi kpaa ani
kawa gyayiwi ba, kpaa n ka dzɛ yi itukwu ofyumfye kpakpa adzi ni iKrestu
dzɛ yi mmwɛmbi ani alonɔ duu, kini ani dzɛ oshishe naadi kwulu kpa.

21Ni ani dzɛ oshishe yɔ, li ikye iKrestu, ni ani kwulu ka nghao tobyi ani.
22Ni ani ka kiyayi odzɛ oshishe mi ikpewo yɔ, ka nu idɔ osuse mgbi ani

kiyayi. Nghanɛ li ole ani ka kye? Ani yama ye ba!
23 Itukwu yɛɛ efa lo ani mi ungwɔ ntonɛni: I mina ani olu ka dzɛ yi

iKrestu, ngwi nghao tatase aali;
24 nghaduu mi ikye mgbi ema yɔ, i nghao tatase ni ani dzɛ oshishe.
25Ngwi i gbosa lo ani nghanɛ, n ye ta gbɛɛ n ka tila dzɛkɛ, di kiyayi yi

ema duu, ikye okiyayi mgbi ema yi atsa mi oyɛyɛ onuunu,
26 ikyegbɛɛ odzɛɛdzɛ ngwi ani dika dzɛ yi ema nɛ no nu atsa mgbi ema

mi ifu iYesu iKrestu mbwo fɛ-fɛ ikye ani.
27Ni alungwɔ kyɔ duu kpaa, odzɛɛdzɛmgbi ema no mɛmi Esɔ Osuse

mgbi iKrestu. Yeba ni ani wa kwokyi inɛ yi ema hona fwo odzɛmgbi ema
mi iyikpa kpaa, n ka ye gbɛɛ ema kwudzɛ kpɔklɔɔmi onodzi le kyungwɔ
ondonyi mi oyɛyɛ onuunu mi Esɔ Osuse.

28 Imio kpaa no ka wo ema mi ofɛ onyonyi mi ikye ama nfwa ema ba.
Okwudzɛ kpɔklɔɔmgbi ema nɛ li ambɛmboma gbɛɛ, Imgbasho kawa dzili
ma, kpaa ema yɔ Imgbasho ka dulu ema tɔ.

29 Lubana a nu ema ofɛ gbɛɛ ni ema nu iKrestu oyɛyɛ ta ba, kpaa ni ema
di gyadzɛ ikye mgban.

30Ngwi ema kpaa le nyɛmi itɔ ika ngwi ani teyi nyɛ ngwi ema di nɛ, li
ika ma kpɔɔ ngwi ani kale gbo aani.

2
Ogbama iKrestu mi ewo oyile esɛ

1Okwokyi mgbi ema yi iKrestu nu ema itukwu ofyumfye, okpitukwu
mgban di gyila ema. Ema di dzɛ yi okwakye yi Onodzi mgbi Imgbasho, di
dzɛ yi itukwu iyu yi elela odiidi.

2Nghanɛ, ema nu ani dzɛ yi atsa mi odzɛ itukwu onyi yi ewema bɛyi
okpitukwu di dzɛmi onodzi onyi yi ewodzɛ otsɛɛtsɛmgbi ema ondonyi na.

3Ka kyɔ unkonyi mi ofu okyeekye ba, naadi mi ewo okyile esho ayayi
ba, kpaa mi ewo oyile esɛ, di gbɛɛ inggisɛ angbeka kpaa ngha ema.

4Ali inggisɛmgbi ema no ka kyinɛbyi ungwɔ nka yan abɔ kyoon ta ba,
kpaa no li ikye oyabɔmgbi angbeka kpaa.
5Ali mgbi ema no li ungwonyi dafi mgbi iYesu iKrestu nani:
6O dzɛmi odzɛɛdzɛmgbi Imgbasho yɛyɛ, kpaa o kye ewon gbɛɛmfye mgbi

ongwu li ungwonyi yi Imgbasho ba.
7Nghaduu o kye ewon gbɛɛ ongwu li unkonyi ba, o kye ewon dafi ongbidɔ
a mban yɛyɛ dafi inggisɛ owamyɛmani.
8Ngwi a din mi odzɛɛdzɛmgbi inggisɛ owamyɛ nɛ kpaa, o yile ewon esɛ di

siikyenu nghataa kaka ikwongye, ma di li ikwu ongwi ekwatsi kpaa.
9Nghaduu Imgbasho kyilen esho lu imbe ngwi ngha duu,
di nun iyi ngwi ngha ali iyi duu,
10 gbɛɛmi iyi mgbi iYesu ali akwafɔ duu ka kwɛsɛ
mi esho yi ɛsɛ bɛyi iteesɛ.
11Ma ali ikyidɛ duu dika kyɔ obwɛndɛ gbɛɛ iYesu iKrestu li Otsɛ,

mi ikye okwɔkwɔmgbi Imgbasho Otsɔn.
Tso osa ni ɛsɛ di

12Nghanɛ, emi okani ama okpa ani itukwu, dafi ema li teyi siikyenu ani
nɛ, no ka li inai ani ta ba, kpaa no nghao she mi onɔ ngwi ani dzɛ ba kpaa;
kiyayi okyidɔ owatɔ-watɔmgbi ema nɛ yi imio bɛyi igakwu oshiishi.

13 Lubana li Imgbasho li kyidɔmbi ema onu ema imina bɛyi mfye
okyungwɔ nkpan mani.

14Mi alungwɔ ngwi ema kyɔ duu, ondukwɔ hona angwodzɛ no ka dzɛ
ele ba,

15 adzi ni inggisɛ onyi ka kye ondu wo ema ewo ba, ni ema di dzɛ saan.
Dafi emi ongwɛ Imgbasho ama ndzɛ yi obube ba dile kwɔ gbosa dafi mcɛ
mi ɛsɛ ngwi imbaali yi okpagyewo she mi ele nɛni.

16 Ema kye elodzɛ oshishe nu ma, nɛ kwudzɛ kpɔklɔɔmi ele na, adzi nin
wa tsaabɔ igɛgɛmi egbe iKrestu wa yɛma gbɛɛ ani tsinya hona kyidɔmbi
ema ayayi ba mani.

17Nghaduu oyɛyɛ onuunu bɛyi idɔmgbi ema dzɛ dafi ifɛ ofɛ-fɛmbi Otsɛ
Imgbasho mani. Kyayina a ka kye eyi mgbi ani kpaa yangwuta yi ifɛ nani.
Ngwi i dzɛ ngha yɔ, ani di dzɛ yi atsa yi ema duu.

18Nghanɛ ema kpaa ewo no shɛta lo ema di tsatsa yi ani.

ITimoti yi Epafroditɔ
19Ni Otsɛ iYesu gbela yɔ; n kye eka byi gbɛɛ n ka dɔ iTimoti esɔmbi ema

dzikan-dzikan ikyegbɛɛ no ka ye odzɛɛdzɛmgbi ema yɛ wa nya ani, adzi ni
itukwu yi ani iyu.

20Ani dzɛ yi inggisɛ oka ngwu ngha iTimoti nka gbɛwɛbyi ungwɔmgbi
ema saan wuba.

21 Bana inggisɛ angbeka duu le pita ungwɔ ibɔma yama li ungwɔmgbi
iYesu iKrestu ba.

22Nghaduu ema ye odzɛɛdzɛmgbi iTimoti, ikyekyɛ o dzɛ yi ani dafi
ongwɛ yi otsɔn mani, o kyidɔ yi ani mi Esɔ Osuse nɛni.

23Nghanɛ, ani kye itukwu byi gbɛɛ, n ka dɔnsɔmbi ema dzikan-dzikan
jo dafi ani di gbɛɛ kawa dzɛ yi ani mani.

24Ani di noyɛyɛmbi Otsɛ iYesu gbɛɛ ani abuani kpaa kawa kpadi ema
vla.

25Nghaduu ani tsɛwɛ gbɛɛ li kyɛmɛ-kyɛmɛ oyile Epafroditɔ dɛsɔ yɛ ka tu
ema, o li ongwunani, di li inggisɛ idɔ bɛyi oblakwutsɛmgbi iKrestu yi ani
ungwonyi. Ema dɔnsɔ gbɛɛ no wa tobyi ani.

26 Bana o mina kpakpa odi ema duu, ikyekyɛ itukwu kakan ewo dafi
ema fwo gbɛɛ i kpan ewo ba nani.

27Ma li otsitsi i kpan ewo ba, kɛ ondu ikwongye. Kpaa Imgbasho din
elela, bɛyi ani kpaa, bana o dulu ani tɔmi ifu elela okyɔɔkyɔ.

28Nghanɛ, i nghao fyi ani okyon dɛsɔ lu mbi ema, ikyegbɛɛ ni ema yɛ din
yɔ, ewo ka shɛta lo ema, ani kpaa itukwu ka bɛ ani esɛ.

29Nɛ gban mi ifu Otsɛ iYesu yi atsa kpakpa, di kye itɔ inggisɛ ama nto
dafi ongwu wuuta na.

30 Ikyekyɛ i sisi mi ikyifo ngwi o kika kwulu mi ikye idɔmgbi iKrestu, o
kye oshishe mgban lasɛ oya ani abɔmi ungwɔ ngwi ema yagba kyɔ gbɛ ba
mani.

3
Oyaabɔ ndzɛ mi oye iKrestu

1Mi ongyɛɛngyɛ yɔ, emi ongwunani, dzɛ yi atsa mbi Otsɛ na! I kaka ani
ewo odi yile ungwɔnɛ lɔ kɛmbi ema ba, kpaa li abɔ oyaaya mbi ema.

2Gbɛwɛbyi inggisɛ ama ndzɛ yi ali dafi obwe ntonɛ nɛni! A li ibwubwe
inggisɛ di mina osi ema ni ema kyiikyɛ.

3 Lubana li eyi ama nkyiikyɛmi otsitsi ma aani, eyi ama nli sunu
Imgbasho mi mfye mgbi Onodzi mgbi Imgbasho, di li tsaabɔ igɛgɛmbi
iYesu iKrestu. Eyi dzɛ yi abɔ otsigɛgɛmi mmbwɛ yi eyi ba,

4 nghaduu kpaa ani abuani dzɛ yi itɔdzɛ otsabɔ igɛgɛmi mmbwɛ yi eyi.
Ni inggisɛ tsɛwɛ gbɛɛ ongwu dzɛ yi itɔdzɛ otsabɔ igɛgɛmi mmbwɛ yi eyi

yɔ, ani dzɛyan nghaabɔ nani:
5A kyɛ ani ikyɛ ngwi ani mbwo egbe egyata, ani li imba mgbi Israi, mi

etɔmgbi iBenjamin. Ani li inggisɛ iHibru yɛyɛ. Dafi inggisɛ iFarasi yɔ, n
ongyo ola mgbi iMose klɛklɛ.

6Dafi i tsɛ ani olo okyidɔmi ewewa ba nɛ, n nu emi iKrestu isɔ kpakpa.
N kyungwɔ ntonɛ dafi ola mgbi iMose gbela gbɛɛ inggisɛ ka dzɛ saan mi
inɛ Imgbasho mani.

7Nghanɛ ungwɔ ama ndzɛ yi ani oyabɔ nose duu, onɛnɛ ani dzata ma
nyanya ikye iKrestu.

8Nghanɛ, unkonyi ngha oye Otsɛ iYesu iKrestu mgbi ani ba! Ani dzita
alungwɔ duu kye ma gbɛɛ a li ayayi mbi ani ikye Otsɛ iYesu iKrestu mgbi
ani. Bana ungwɔ ngwi ani mina yɔ, li iKrestu kyoon ta,

9 odi ye gbɛɛ ani li mgban. Li mi ongyo ola mgbi iMose ngwi ani le saan
mi inɛ Imgbasho ba, kpaa li mi oyɛyɛmgbi ani onuunu mbi iKrestu kyoon.

10 I mina ani oye iKrestu yi mfye mgban okyɛɛmi ikwu, di kwakye yan
mi adzɛmgban ogyeegye, di kwikwu ungwonyi yan,

11 ikye ni a wa kyile ani luba oshishe yan.

Onya otse ka tu umba
12 Li ogbɛɛ ani teyi tu ungwɔ ntonɛ duu naadi teyi yɛɛ saan waba, kpaa

ani le tsinya oka kye abɔ byikɛ ungwɔ ongwi iYesu iKrestu kye dzɛ ani mi
iyayi nani.

13 Emi ongwunani, ani kye ewani wuuta gbɛɛ ani kye abɔ byikɛ ele
waba. Kpaa ungwɔ onyi ani kyɔ yɔ, li odzita ungwɔ emi iyikpa kyinɛbyi
ongwi iyayi.

14Ani kale tsinya ikye oka tu umba oshishe ongwi esho ngwi Imgbasho
kwu ani ela mbi iYesu iKrestu nani.

15 Eyi ama nmyotse mi onodzi duu, ni eyi dzɛ yi itɔ ali ntonɛni. Ni ema
tsɛwɛmi ofɛ angbeka idzidza yɔ, Imgbasho ka non gbosa lo ema.

16Nghanɛ ba ni eyi kiyayi okyɛdɔ otsootso ngwi eyi teyi kyɛdɔ nani.
17 Emi ongwunani, kwakye yi inggisɛ angbeka okyɛdɔ ambɛmgbi ani na,

di gbɛwɛbyi inggisɛ angbeka nle kyɔmi otsootso ngwi eyi tso ema nɛni.
18 Bana, dafi ani teyi li nya ema ma, onɛnɛ kpaa n dile nya ema yi etse

inɛ gbɛɛ, angbeka kwuba to dafi engyikyili mgbi ekwatsi mgbi iKrestu
mani.

19Ongyɛɛngyɛmgbi ama li odzili-dzili, a li sunu ifu mgbi ama. Abɔ
otsigɛgɛmgbi ama li mi ungwɔ ayiwi. Itukwu mgbi ama byito mi ungwɔ
ongwi ɛsɛ nɛni.

20Nghaduu eyi yɛɛ imba ongwi esho. Eyi dile tsoolo le fɛ Onagbɛ Otsɛ
iYesu iKrestu nka kyɛ esho kyɛ nani.

21O ka kye nyinɛ ikpewo mgbi eyi mgbi mmbwɛ yi eyi ndzɛ yi mfye ba
nɛ yɛ kwɔ dafi mgban. O ka kyɔn yi mfye ngwi o kyi gbɛlu alungwɔ duu
byikɛ abɔɔn nani.

4
1Nghanɛ, emi ongwunani, ama nkpaani itukwu saan, n di mina odi

ema. Ema li atsa yi okpapyi mgbi ani, nɛ ema ama okpa ani itukwu
kwulɛsɛmbi Otsɛ iYesu kpɔklɔɔ na!
Ɛwɛ okwu wo

2N le tɛkyɛ yi Eyudia bɛyi iSintace gbɛɛ nu ma gbela yi ewoma mbi Otsɛ.
3 Ema abuge idɔmgbi ani, ya engyaa ntonɛ abɔ na, lubana ama yi

iKlɛmɛnti bɛyi emi abuge idɔmgbi ani angbeka, ama ngwu a lɔma iyi mi
afɛmgbi oshishe, tobyi ani mi idɔ Esɔ Osuse ogbɔ kpɔklɔɔ.

4 Tsatsa mbi Otsɛ iYesu alonɔ na. N di yilen gbɔ: tsatsa na!
5Ali osuse mgbi ema no li obwɛndɛmbi inggisɛ duu. Lubana oyɛɛyɛ

mgbi Otsɛ dzɛ kwɛkwɛ.
6No ka kaka ema ewo mi unkonyonyi ba, kpaa bibɔmi ali imina mgbi

ema yi angba otaata mbi Imgbasho na.
7 Ta iyu mgbi Imgbasho nshe ngha ozoyeye mgbi inggisɛ duu nɛ, ka

ngyo itukwu yi eka mgbi ema mi ifu iKrestu iYesu.
8Ongyɛɛngyɛ yɔ, emi ongwunani, kye itukwu mgbi ema byi alungwɔ nli

otsitsi, li imɔ di li ayin, ndzɛ yi idza ba di tishi bɛyi ongwi ndzɛ yi mmwɛ.
9Alungwɔ ngwi ema kpayi naadi gbɛ naadi fwo mbi ani, hona di mbi

ani yɔ, le kyɔn na. Ta Imgbasho nli nu iyu na ka dzɛ yi ema.
IPol nu angba mi umba ngwi a ghan

10Ani dzɛ yi atsa mi ifu Otsɛ kpakpa gbɛɛmi ongyɛɛngyɛ yɔ itukwu wa
shɛta lo ema yi ani. Mi otsitsi ema dzɛ yi oweka osuse ikye ani, nghaduu
ema tu ofɛ okye tso ba.

11Ani le gbɔdzɛ nɛ ikyegbɛɛ ani dzɛ abubɔ ba, bana ani teyi kpayi okye
alungwɔ ngwi ani dzɛyan duu gbɛɛ no gyɔlo ani.

12Odzɛ abubɔ kpaa ani ye, odzɛ yi ungwɔ gwuba kpaa ani ye. Ani kpayi
odaada mgbi ali odzɛɛdzɛ bɛyi ali itɔ ofɛ duu, otolo hona odzɛ enbwa, odzɛ
yi ungwɔ kwuba naadi gwee kpaa ani ye.

13 IKrestu nu ani mfye otsigɛgɛ yi alungwɔ duu.
14Kpaa i tishi kwuba ni ema ya ani abɔmi onɔ okakewo mgbi ani.
15Nghaduu, dafi ema emi iFyilipi ye mi onɔ ngwi ema gbɛ Esɔ Osuse nɛ

mani, onɔ ngwi ani dzata iMasidonia ma, okwakye emi iKrestu onyi kpaa
ya ani abɔmi odzɛ ungwɔ onuunu yi ogbɛ-gbɛ ba, se li ema ta.

16 Bana ngwi ani dzɛ iTesalonika ma kpaa, ema dɛsɔ oyabɔmbi ani
dudɔ-dudɔmi onɔ ngwi ani dzɛ abubɔmani.

17 Li ikyegbɛɛ ani le pita umba ba, kpaa ani le mina gbɛɛ ni ema tu mse
mgbi umba oghaagha.

18Ungwɔ ngwi ema kye dɔ Epafroditɔ wa nu ani ma ani tu duu. Umba
ngwi ema kye dɛsɔ nu ani nɛ, dzɛmbi ani dafi ungwɔ ama ogbungbɛ tishi
ngwi a kye fifɛ nu Imgbasho ngwi kpan mani.

19 Imgbasho mgbi ani ka nu ema alungwɔ ngwi ema mina duu, mi aludu
okwɔkwɔ nkyɛmbi iKrestu iYesu nani.

20Okwɔkwɔ no dzɛ yi Otseyi Imgbasho nghataa mbinose. No dzɛ ngha.
Angba ongwi olɛlɛ

21 Ta emidi Imgbasho ama nli mgbi iYesu iKrestu duu angba nu ani na.
Ama okyɛdɔ iYesu nto yi ani kpaa le ta ema angba.

22 Emi oyɛyɛ duu le ta ema angba, onghaangha duu yɔ, emidi Utɔ iSidza
nani.

23 Elela mgbi Otsɛ iYesu iKrestu no dzɛ yi onodzi mgbi ema duu. No
dzɛ ngha.

Afɛmgbi iPol mbi
ama onoyɛyɛ
Emi iKolose

IPol lɔ afɛ kɛ mbi emi iKolose
1Afɛ nɛ kyɛmbi iPol, inggisɛ ogbikye iYesu iKrestu mi oweka mgbi

Imgbasho, bɛyi iTimoti ongwuneyi.
2Ni elela bɛyi iyu mgbi Imgbasho Otseyi dzɛ yi emi engwuneeyi ama nle

saan di noyɛyɛmbi iKrestu mi iKolose ntonani.

Angba otaata bɛyi ibɔ
3 Eyi li le ta Imgbasho angba alonɔ, Otsɔ Otsɛmgbi eyi iYesu iKrestu, mi

onɔ ngwi eyi le bibɔ ikye ema,
4 ikyesinɛ eyi tsekise fwo oyɛyɛ onuunu mgbi ema mbi iYesu iKrestu

bɛyi okpitukwu ngwi ema dzɛyan mbi emi osaan duu.
5Onɔ ngwi Esɔ osuse nli otsitsi nɛ ba mbi ema ababɔma, ema fwo ɛwɛ

ogbe byiibyi ngwi esɔ na li nu mani, nghanɛ okpitukwu yi oyɛyɛ onuunu
mgbi ema dzɛmi ungwɔ ngwi ema gbekabyi ele, ngwi a kye dzɛkɛ ikye
ema mi esho

6 nba mbi ema nɛni. Mi ɛsɛ olɔlɔ duu Esɔ osuse nɛ le wa owawa dile
gbɔfwɛ, yɛyɛ dafi i le kyɔmi idzidzɛmgbi ema kyɛ egbe ngwi ema fwon
diyɛ difwi elela mgbi Imgbasho mi otsitsi mgban duu mani.

7 Ema yen mbi Epafra, ongbidɔ itukwu-tukwu yi eyi, ongbidɔ oyɛyɛmgbi
iKrestu nle ya eyi abɔ gbikye ema,

8 di li ongwu nya eyi okpitukwu mgbi ema mi Onodzi.
9Mi itɔdzɛ nɛ, kyɛ egbe ngwi eyi fwo odzɛmgbi ema ma, eyi tonya obibɔ

ikye ema waba dile bɔ Imgbasho gbɛɛ non mbwo ema yi ozoyeye ongwi
itukwu mgban mi ali odifwi-difwi bɛyi ozoyeye ongwi onodzi duu.

10 Eyi bibɔ nɛ ikyegbɛɛ ni ema ki dzɛmi oshishe nmɛmbi Otsɛmani, ni
ema ki kyungwɔ okpan mi ali ofɛ duu: owa owawa mi ali idɔ osuse, di she
yi ozoyeye mgbi Imgbasho,

11 onu ema mfye mi odzɛɛdzɛmgbi ali mfye nkyɛmi okwɔkwɔmgban
mani. Ikyegbɛɛ ni ema dzɛ yi onyɔtsɛ okwu-kwu mi itukwu oshiishi, bɛyi
atsa kpakpa

12 ota Otsema, ongwu nnu ema mɛ otu umba mi okwudɛmgbi emi
osaan mi esutɔmgbi osa na angba.

13 Lubana O dulu eyi tɔmi abumfye mgbi iifu kye eyi kaka esutɔmgbi
Ongwan itukwu-tukwu,

14mbi ongwu eyi tu owatɔ-watɔ, ngwi a di kye alobube ta eyi mkpa nani.

Onghaangha mgbi iKrestu
15 IKrestu li onodzi mgbi Imgbasho ongwu a li din ba nani, ongwovlɛ

mgbi ungwɔ ngwi a ta duu.
16 Lubana li mbon ngwi a ta alungwɔ duu; ungwɔ emi esho bɛyi mi esɛ,

ama ngwi a li di ma bɛyi ama ngwi a li di ma ba, yeba no li itsuutɔ, naadi
mfye, hona ama okyuutɔ, naadi mfye ama ogbɛ-gbɛ, alungwɔ duu a ta
ikpewon bɛyi ikyon.

17O dzɛ kise alungwɔ duu, ma di li mbon ngwi alungwɔ duu kwakye.

18O di li ikye mgbi ewo mgban ngwi li okwakye mgbi ama onoyɛyɛ, O di
li owita-wita di li ongwovlɛmi idzidzɛmgbi emi ikwukwɔ duu, adzi no dzɛ
yi onghaangha mi alungwɔ duu.

19 Lubana li oweka mgbi Imgbasho gbɛɛ ongwan no dzɛ dafi Ongwu mi
ali ofɛ duu.

20Di li mbon ngwi O yile ɛsɛ duu gyiide yi ewon. Ungwɔ emi ɛsɛ nɛ hona
ungwɔ emi esho ikye oba yi iyu mi eyi mgbi ongwan ngwi O kye fifɛmi
ekwatsi nani.

21Onɔ nnyɛma ema dzɛmbotunto yi Imgbasho di li engyikyili mgban
mi ɛwɛ ibwubwe mgbi ema otsɛɛtsɛ.

22Nghaduu onɛnɛ, O yile ema gyiide mbi iKrestu mi mmbwɛ yi eyi nyɛ
mi ikwongye ikye okye ema tso dafi inggisɛ ama osaan mi inɛmgban, ama
odzɛ yi idza ewo ba bɛyi ama ngwu a ka dulu abɔmboma ba.

23Ni ema kiyayi yi oyɛyɛ onuunu mgbi ema yɔ, ema ka kwulɛsɛ kye afɔ
twɛsɛ kpɔklɔɔ, ka suusu mi ɛwɛ ogbe byiibyi ngwi ema tu mi Esɔ osuse nɛ
ba, di dzɛ nyaan mi inɛ Imgbasho. Nɛnɛ li Esɔ osuse ngwi ema tsekise fwo
di li ongwu ngwi a tsekise gbɔ nya ali itɔ inggisɛmi ɛsɛ duu, li mi esɔ nɛ
ngwi ani, iPol, yɛɛ ongbidɔ aani.

Idɔ ngwi iPol kyɔ ikye okwakye
mgbi ama onu oyɛyɛ

24Onɛnɛ ani dzɛ yi atsa mi adzɛ ngwi ani gye ikye mgbi ema, lubana mi
adzɛmgbi ani ogyeegye mi mmbwɛ yi eyi nɛ, ani le yaabɔ ongyɛlu idɔ
nsisi mi adzɛmgbi iKrestu mi ikye ewo mgban, nli okwakye mgbi ama
onu oyɛyɛ nani.

25Ani yɛɛ ongbidɔmgban mi idɔ ngwi Imgbasho kye wo ani abɔ ogbeesɔ
mgbi Imgbasho ngyɛ klɛklɛ,

26 nɛnɛ li ungwɔ odaada ngwi a kye da mi onova ibyibyi bɛyi etɔ ibyibyi,
nghaduu onɛnɛ a kye tso emi osaan.

27 Imgbasho kyungwɔnɛ yi ema Udzengye ama nli imba mgbi iJuda ba
nɛ kpaa, ni ema tu osa mgbi aludu mgbi ungwɔ okwɔkwɔ odaada nɛni.
Odaada nɛ li iKrestu ndzɛmbi ema ndi nu ema ɛwɛ ogbe byiibyi mgbi
okwɔkwɔmani.

28Nghanɛ eyi gbɔ iKrestu nya ali inggisɛ duu, yi ali ozoyeye duu, eyi
kwo ma adɔ di tso ma ikye ni ali inggisɛ ba inai Imgbasho dafi inggisɛ ama
nmyiinɛmi okwakye mi ifu iKrestu.

29 Ikye okyungwɔnɛ nghataa ngyɛ yɔ, mfye mgbi iKrestu nwodzɛ le
kyidɔmbi ani nɛ, nin le gbili yi idɔ nɛ aani.

2
1 Ikyenghanɛ ani mina onu ema ye dafi ani le kwunewo mi ikye mgbi

ema yi ama nto mi iLaodisia, bɛyi ama ntsa yi ani inɛ-inɛ waba ntonani.
2 Itɔdzɛmgbi ani li ikyegbɛɛ nu ma dzɛ yi abɔ otsigɛgɛ di yɛɛ ondonyi mi

okpitukwu, ikye nu ma dzɛ yi odifwi-difwi kpakpa, adzi nu ma ye ungwɔ
odaada mgbi Imgbasho, ngwi li iKrestu abuon nani.

3Aludu mgbi ozoyeye tsatsa dzɛmbon.
4Ani nya ema ungwɔnɛ ikyegbɛɛ ni inggisɛ onyi kpaa wa kpagya ema

wo mi angwodzɛ ama ofyumfya mgbi atsika ba.
5 Lubana dafi ani dzɛ yi ema inɛ-inɛ ba nɛ kpaa, ani dzɛ yi ema mi

onodzi di dzɛ yi atsa odi dafi ema le siikye nu, bɛyi oyɛyɛmgbi ema
onuunu mbi iKrestu mani.

Oshishe mi iKrestu
shɛ inggisɛ adi ta
mi ola mgbi inggisɛ owamyɛ

6Nghawanɛ, dafi ema gbɛ iKrestu iYesu dafi Otsɛ nɛ, kiyayi odzɛmbon
na,

7 kye afɔ kwulɛsɛ di mbɛmbon, fyumfye mi oyɛyɛ onuunu dafi a teyi tso
ema mani, angba otaata no di mbwo le fɛ yangwuta mbi ema.

8Di na gbɛɛ, inggisɛ onyi kpaa kwu ema ofyɛɛmi ofɛmgbi okpagyewo
ayayi mi ozoyeye mgbi inggisɛ owamyɛ, nkyɛmi otsootso mgbi aletɔmgbi
inggisɛ owamyɛ yi odzɛɛdzɛmgbi ɛsɛ nɛ ngha mbi iKrestu ba.

9 Lubana odzɛɛdzɛmgbi Imgbasho duu wodzɛmbi iKrestu mi mmbwɛ
yi eyi,

10 a di nu ema kwogwudu mbi iKrestu, o li ikye mgbi ali mfye bɛyi mfye
ogbɛ-gbɛ duu.

11A di kyɛ ema ikyɛmbon, ngwi li odulu ema tɔmi mfye mgbi ali
ibwubwe mgbi atta. Ikyɛ okyɛ-kyɛ nɛ a kyɛmi abɔmgbi inggisɛ owamyɛ
ba kpaa, li ikyɛ ngwi iKrestu abuon kyɛ ema.

12 Bana ngwi a kyɔ ema iBatisima ma, li ungwonyi yi okye ema ndzi yi
iKrestu. A di kyile ema mi ikwu ikyekyɛ ema noyɛyɛmi mfye mgbi
Imgbasho, Ongwu nkyile iKrestu mi ikwu nani.

13Mi onɔ ngwi ema li ikwukwɔmi ali ibwubwe mgbi ema bɛyi mi ikyɛ
okyɛ-kyɛ ba mgbi ali ibwubwe mgbi atta nɛ kpaa, Imgbasho nu ema
oshishe mbi iKrestu. O kye ali ibwubwe mgbi ema duu ta ema mkpaa,

14 Imgbasho kyi ngwɔdɔmkpa mgbi ungwɔ obube bɛyi ola mgbi ungwɔ
obube ama ndɔto eyi ikye duu, o kyi gbelu ma klɛklɛ, kyi gbokwo mi
ekwatsi.

15 Li imbe na iKrestu ngha ali mfye duu. Onghaangha mgban mi ekwatsi
na, o nu ɛsɛ duu di ayiwi mgbi ama mi ododa dafi emi obawi mani.

16 Inghawanɛ, ka nu inggisɛ onyi kpaa wo ema ola mi ungwogye naadi
ungwɔ owawa mgbi ema naadi mi odzɛ oga mgbi odzimgbasho, oga mgbi
ofyia ofufɛ hona egbe otonyidɔ ba.

17Ungwɔ ntonɛ li ambɛmgbi ungwɔ ama nkawa ba; nghaduu, ingblimɔ
mgban ma li iKrestu.

18Ka nu inggisɛ onyi nli yilewo esɛmgbi atsika dile sunu engyesɔ ndɛlu
ema umba na ba. Bana inggisɛ ntona li kye mfye mgbi ama byikɛmi inɛ
odiidi, dile kyile ewo esho mi itɔdzɛ ba ikyegbɛɛ itukwu ibwubwe mgbi
ama le kye ma teyi.

19A dzɛ yi okwokyiikwokyi yi iKrestu nli ikye mgbi ewo duu na wuba.
IKrestu li nu ikpewo mfye, o di li gbe imbe okwokyiikwokyi yi mmbwewo
kwokyi mbonyi, di li she dafi Imgbasho mina gbɛɛ no she mani.

20 Ema teyi kwulu yi iKrestu a di dulu ema tɔmi ola ongwi ɛsɛ nɛni,
kyɔsinɛse ngwi ema le kyɔ dafi ema ka li mgbi ɛsɛ nɛ ngha? Kyɔsinɛ ngwi
ema kale ngyo ola ntona:

21 <<Ka kye abɔ byi ungwɔnɛ ba! Ka mbadi ungwɔ na ba! Ka kye abɔ
gbo oka na ba!>>?

22Ungwɔ ntonɛ duu dzɛ yi oyabɔ ba, bana a ka wa nyɛ, ikyekyɛ a dzɛmi
ola bɛyi otsootso mgbi inggisɛ owamyɛ.

23Ongyo itɔ ola ntonɛ dzɛ dafi li okyungwɔ nli ayin mani. A li dzɛ dafi a
nu abu nghao dzɛ yi okpitukwu mbi Imgbasho di dzɛ yi ewo oyile esɛ saan
di dzɛ yi obwa ewo fyii. Nghaduu a yama dzɛ yi mfye onyonyi mi ikye
imina mgbi abu ba.

3
Kyɔ ali ofufɛ.

1Dafi a teyi kyile ema yi iKrestu nɛ, kye itukwu mgbi ema byi ungwɔ
emi esho, imbe ngwi iKrestu sɔdzɛ abugye mgbi Imgbasho nani.

2Kye itukwu mgbi ema byi ungwɔ emi esho na, no ka li ungwɔ emi ɛsɛ
nɛ ba.

3 Lubana ema kwulu, a di kye oshishe mgbi ema da onɛnɛ yi iKrestu
mbi Imgbasho.

4Onɔ ngwi iKrestu, nli oshishe mgbi ema na, wa mblegba tɔ ta, ema
kpaa ka mblegba tɔ yan mi okwɔkwɔ.

5 Ikyenghanɛ, kyi ngwɔlu alungwɔmgbi atta ongwi ɛsɛ ndzɛmbi ema
duu: ungwɔ dafi, amah idza yi okpɛkpɛ yi imina mgbi amah yi imina
ibwubwe yi nggwɔ ngwi li osunu adagyɛ nani.

6 Ikye ungwɔ ntonɛ, itingga mgbi Imgbasho kyɛma.
7 Ema tsekise kyikyɛmi itɔ ofɛ ntonɛni, mi oshishe nose ngwi ema kyɔ

mani.
8Nghaduu onɛnɛ li kyɛmɛ ema ka nya okyungwɔ ntonɛni: itingga, ibe,

anyi, idzɛ, bɛyi ito mi ikpondu mgbi ema.
9Ka kpagya ewema wo ba na, bana ema tɔmi odzɛɛdzɛmgbi ema

ogbugbe bɛyi okyɔɔkyɔmgban
10 di kyɔ ali ofufɛ, ngwi a yɛ tan mi ozoyeye mi odzɛɛdzɛmgbi Imgbasho

nani.
11 Ikyenghanɛ, ogbua-gbua dzɛma mbi inggisɛ iGriki naadi inggisɛ iJuda

ba, ama nkyiikyɛ naadi ama nkyiikyɛ ba, ama nkwiinɛ ba, inbwanaka,
ofyɛɛ, hona ama nto myɛɛ, kpaa li iKrestu wuuta aali, iKrestu di dzɛ
mboma duu.

12 Ema li inggisɛ ama Imgbasho sadu, le osaan di kpan itukwu,
ikyenghanɛ, ema kye elela odiidi, mse okyɔɔkyɔ, ewo oyile esɛ, okyɔ
dumɔɔ bɛyi itukwu oshiishi wo ewo na.

13 Shitukwu yi ewema di dzɛ ewema ta alonɔ ngwi ema dzɛ yi okakewo
yi ewema. Dzɛ ewema ta dafi Otsɛ tsekise dzɛ ema ta mani.

14Ungwɔ ntonɛ duu kye okpitukwu wele. Bana li ongwu kyi kwulu
alungwɔ duu wokɛmbonyi.

15Ni iyu mgbi iKrestu gyutɔmi itukwu mgbi ema, lubana ngwi ema li
alewo onyi, ngwi Imgbasho di kwu ema ela kaka iyu nɛni. Di gbede na.

16Ni elodzɛmgbi iKrestu gbɛlu ema sɔ ngwi ema le tso diyɛ kwu ewema
ɛwɛ wo yi ali ozoyeye duu, dile shashi ibɔ bɛyi ashi ngwi onodzi nu yi
mgbede mi itukwu mgbi ema nu Imgbasho.

17Alungwɔ ngwi ema kyɔ duu, no li mi odzɛ ogbɔɔgbɔ naadi okyɔɔkyɔ
kpaa, kyɔma duu mi iyi mgbi Otsɛ iYesu, ota Imgbasho Otseyi angba mi
ikpewon.
Ola mi udɛ inggisɛ iKrestu

18 Engyaa, sunu obeema na, ikyesinɛ li ungwɔ ngbuo ngwi ema ka kyɔ
dafi emi iKrestu aali.

19 Engyulɔ, di ewema kpa itukwu na, ka nunɔ wo ma ba.
20 Ɛngbɛ, fwo ama omba ema mi alungwɔ duu, lubana ungwɔnɛ li kpa

Otsɛ.
21 Etsɛngwɛ, ka nu engwɛ ema itukwu owulu-wulu ba, di a wa yɛɛ

tsantsan.
22 Ema ofyɛɛ, fwadɔ engyukwo mgbi ema emi ɛsɛ nɛmi alungwɔ duu, di

kyɔmi ele, no ka li mi onɔ ngwi inɛmgbi ama byi mbi ema ta ba ikyegbɛɛ



Emi iKolose 3:23 318 Emi iKolose 4:17

ni ema tu mgbede mboma kpaa no li mi itukwu otsitsi bɛyi osusunu mi
ikye mgbi Otsɛmani.

23Alungwɔ ngwi ema kyɔ duu, kyɔmi itukwu onyi, dafi ema le kyidɔ
mgbi Otsɛmani, no ka li ikye mgbi inggisɛ ba,

24 lubana ema ye ema kawa gyokwudɛ tu umba mbi Otsɛ. Li Otsɛ
iKrestu ngwi ema le kyɔn idɔ.

25Ali inggisɛ nkyungwɔ obube a ka kpan mkpa mi obube mgban, ikyena
Imgbasho li fwo ali inggisɛ duu ikwɔ ungwonyi.

4
1 Emi otsungwudɛ, kyungwɔ nli ayin dile yɛyɛma yi ofyɛɛmgbi ema,

ikyesinɛ ema kpaa ye ema dzɛ yi Otsungwudɛmi esho.

Ola owo kiyayi
2Kwasisa mi ibɔ obɔɔbɔ, di gbede na.
3Di bibɔmi ikye mgbi eyi kpaa gbɛɛ, Imgbasho ki kwulu ofɛmi ikye esɔ

mgbi eyi, adzi ni eyi ki gbɔ iba mgbi iKrestu, ongwi a ta ani itse ikyon nɛni.
4 Bibɔ na gbɛɛ ni ani gbɔn saan, dafi ani ki gbɔn mani.
5 Ema kwiinɛmi ofɛ ngwi ema le kyungwɔ yi emi ɛsɛ, alonɔ ngwi ofɛ nu

ema okye iKrestu tso yɔ, kyɔ oyabɔ yan saan na.
6Ni odzɛmgbi ema ogbɔɔgbɔ alonɔ tishi di fyumfya, ema di ye dafi ngwi

ema ka nu ali inggisɛ duu uka osuse mani.

Angba ongwi olɛlɛ
7 ITacikɔ ka nya ema ali odzɛmgbi ani duu. O li ongwunani

itukwu-tukwu, inggisɛ ogbeesɔmi otsitsi, di li ongbidɔ ungwonyi yi ani
mbi Otsɛ.

8Ani le dɔn esɔmbi ema ikyegbɛɛ no ka kwu ema ɛwɛ wo di nya ema
dafi eyi le kiyayi mani.

9O kyɛma yi Onesimɔ, eyi noyɛyɛ o di li ongwuneyi itukwu-tukwu, o li
onyi mbi ema. A ka nya ema alungwɔ nle kyɔmi imbe nɛ duu.

10Aristakɔ, nwodzɛ obawi yi ani nɛ kpaa dɛsɔ angba mgban, iMaki kpaa
kyɔ ngha, o li ongwɔtsɔ iBanabasi. (Ema teyi fwo dafi ani nya ema gbɛɛ o
kyɛma mani. Ki non ba yɔ, gban na.)

11 IYesu, ngwu a li kwun di iJɔstusu, na kpaa dɛsɔ angba. Ama ntonɛ li
emi iJuda ama nwoto yi ani le kyidɔmgbi esutɔmgbi Imgbasho, a di dzɛ yi
ani oyabɔ kpakpa.

12 Epafra, ongwu nli onyi mi idzidzɛmgbi ema di li ongwongbɛ idɔmgbi
iYesu iKrestu na kpaa, dɛsɔ angba kwuba. O li le bibɔ kpɔklɔɔ alonɔmi
ikye mgbi ema, ikyegbɛɛ ni ema kwudzɛ kpɔklɔɔmi ali oweka mgbi
Imgbasho, di myɛ di dzɛ yi eka ogbe byiibyi.

13Ani kyɔ obwɛndɛ ikyon gbɛɛ o le kwunewo idɔmi ikye mgbi ema bɛyi
ama nto mi iLaodisia bɛyi iHierapoli.

14Okeyi itukwu-tukwu iLuku, inggisɛ obwotse, bɛyi iDema kpaa dɛsɔ
angba kwuba.

15Kye angba mgbi ani nu emi engwunani mi iLaodisia, bɛyi ongyaa
iNyimfa bɛyi okwakye mgbi emi iKrestu mi udan nani.

16Ni a gbɔ afɛ nɛ nya ema ngyɛ yɔ, fya nu ma di gbɔn mi kwakye mgbi
emi iKrestu ongwi iLaodisia nani, ema kpaa di gbɔ ongwi ani lɔmbi emi
iLaodisia nani.

17Nya Acipɔ no gbekabyi ongyɛlu idɔ ngwi Otsɛ kye won abɔ nani.

18Ani, iPol, lɔ angba nɛmi abɔmgbi ani abuen. Wɛ dafi ani wodzɛ
obawi mani. Elela mgbi Imgbasho no dzɛ yi ema.

Afɛmgbi iPol ongwi ababɔ
mbi ama onoyɛyɛ
Emi iTesalonika

1 IPol yi iSaila bɛyi iTimoti lɔ Afɛ nɛ,
Le kɛmbi okwakye emi iKrestu mi iTesalonika, emidi Otsɛ Imgbasho

bɛyi Otsɛ iYesu iKrestu:
Ni elela bɛyi iyu dzɛ yi ema duu.

Angba ota-ta mi ikye oyɛyɛ onuunu
mgbi emi iTesalonika

2 Eyi li ta Imgbasho angba mi ikye ema alonɔ duu, di kwu iyi ema mi ibɔ
mgbi eyi.

3 Eyi li le wɛ alonɔmi inai Otseyi Imgbasho odzɛ idɔ ntɔmi oyɛyɛ
onuunu mgbi ema yi ongwi nkyɛmi okpitukwu kpaa nani, bɛyi itukwu
oshiishi mgbi ema ngwi ema tu mi eka ogbe byiibyi mbi Otseyi iYesu
iKrestu nani.

4 Emi okani osuse, ema kpa Imgbasho itukwu, eyi di ye o dulu ema gbɛɛ
ni ema li emidan,

5 ikyekyɛ Esɔ Osuse mgbi eyi ba mbi ema li mi elodzɛ ayayi ta ba, kpaa li
mi mfye mgbi Imgbasho bɛyi Onodzi Osaan bɛyi okyata-kyata ongwi
itukwu. Ema ye itɔ inggisɛ ngwu eyi dzɛ nose, bɛyi abɔ ngwi eyi ya ema
mani.

6 Ema kye afɔ eyi bɛyi Otsɛ iYesu; dafi ema nose le gyadzɛ kpakpa nɛ
kpaa, ema gbɛ esɔ nɛ yi atsa ongwi Onodzi Osaan kye nu ema mani.

7Ma ema di yɛɛ ambɛmbi ama onoyɛyɛmi iMasidonia bɛyi Acaya duu.
8 Esɔmgbi Imgbasho tɔmbi ema gbɔfwɛ kpaa i tasɛ li mi iMasidonia yi

Acaya ta ba, kpaa oyɛyɛ onuunu mgbi ema mbi Imgbasho yɛɛ ungwɔ ngwi
a yen kpatsɛ ali imbe duu. Nghawanɛ eyi mina ogbɔdzɛ onyonyi mi efu ba,

9 lubana ama abuoma gbɔ itɔ ogbɛ-gbɛ ngwi ema gbɛ eyi mani. A gbɔ
dafi ema kyata ba mbi Imgbasho dzata emi angwula ikye osunu Imgbasho
oshishe yi otsitsi mani.

10 Ema di fɛ Ongwan ongwu nkyɛmi adopo, ongwu o kyilen mi ikwu; nli
iYesu, ongwu nnagbɛ eyi mi itingga nkyɛ le ba nani.

2
Idɔ mgbi iPol mi iTesalonika

1 Emi ongwunani, ema ye gbɛɛ okɛɛkɛmgbi eyi mbi ema wɛɛsɛ ba.
2 Eyi teyi gyadzɛ di gbɛ ito mi iFyilipi, dafi ema ye nani, nghaduu yi abɔ

oyaaya mgbi Imgbasho mgbi eyi yɔ, ngwi a fwa eyi kpakpa nɛ kpaa, eyi
yɛyikpa onya ema Esɔ Osuse ba.

3 Lubana ekyɛmgbi eyi otooto yi ema kyɛmi ɛndɛ hona oweka obube
naadi eyi le fya okyɔ ema ikwangha ewo kpaa ba.

4Nghaduu eyi le gbɔdzɛ dafi ama ngwu Imgbasho sadu ma di kye Esɔ
Osuse wo ma abɔ. Eyi le fya okyungwɔ okpa inggisɛ owamyɛ ba kpaa li
Imgbasho, ongwu nli di itukwu mgbi eyi nani.

5 Ema ye, eyi le fyumfya ondu yi ema ba. Imgbasho li obwɛndɛ gbɛɛ eyi
kyɔ nggwɔ ba.

6 Eyi le mina otsɛɛtsɛmbi inggisɛ ba, mbi ema ba naadi inggisɛ oka
mbeka kpaa ba.
Dafi ama ogbikye iKrestu nɛ, eyi kika yɛɛ okye mbi ema,
7 nghaduu eyi kwu blii mi idzidzɛ ema, dafi onɔngwɛ li kyinɛbyi ɛngbɛ

mgban ama oshilɛlɛmani.
8 Ema kpa eyi itukwu kpakpa, nghanɛ eyi dzɛ yi atsa okye ghalu Esɔ

Osuse mgbi Imgbasho yi oshishe mgbi eyi kpaa yi ema, ikyesinɛ ema yɛɛ
abugye mgbi eyi itukwu-tukwu.

9 Emi ongwuneyi, otsitsi ema wɛ idɔ bɛyi adzɛmgbi eyi mbi ema wulo?
Eyi kyidɔ otu yi onɔ ikyegbɛɛ ni eyi ka yɛɛ okye mbi inggisɛ onyi ba mi onɔ
ngwi eyi gbɔ Esɔ Osuse mgbi Imgbasho nya ema mani.

10 Ema li obwɛndɛ, di li ngha Imgbasho kpaa li obwɛndɛ, mi ofɛ ngwi eyi
le saan, le nyaan, di dzɛ yi idza ewo ba mi onɔ ngwi eyi dzɛ yi ema ama
onoyɛyɛmani.

11 Lubana ema ye dafi eyi kyɔ yi ali inggisɛmgbi ema dafi otsɔngwɛ li
kyɔ yi emi ongwan mani.

12 Eyi le kwu ema ɛwɛ wo, le gyila ema di wɛ ema odzɛ gbɛɛ ni ema dzɛ
mi oshishe nmɛmbi Imgbasho, ongwu nkwu ema ela kaka esutɔ bɛyi
okwɔkwɔmgban nani.

13Ma eyi abueyi kpaa le kiyayi ota Imgbasho angba ikyesinɛ, onɔ ngwi
ema fwo elodzimgbasho mbi eyi ma, ema gbela yan dafi elodzɛ nkyɛmbi
inggisɛ ba, kpaa mbi Imgbasho abuon, lubana li Imgbasho na le kyidɔmbi
ama nnoyɛyɛ aali.

14 Emi ongwuneyi, ema yɛɛ ama ogbama okwakye emi iKrestu mgbi
Imgbasho mi iJudia, ama nto mbi iYesu iKrestu mani. Ema gyadzɛmi abɔ
emidi ema ungwonyi dafi okwakye emi iKrestu ntona gyadzɛmi abɔ emi
iJuda nani.

15 Emi iJuda ntona ngwɔ Otsɛ iYesu bɛyi ama ogbɛɛsɛmgbi Imgbasho,
diyɛ lɔ eyi onya tasɛmi ɛsɛmgbi ama. A kyungwɔ okpa Imgbasho ba, a di
dzɛ yi anyi yi ali inggisɛ duu.

16A di fya otukwu eyi ofɛ ogbɔ Esɔ Osuse mgbi owatɔ-watɔ nya
Udzengye ikye nu ma ka watɔmi itingga mgbi Imgbasho ba. Mi okyɔ
nghanɛ, ali ibwubwe mgbi ama kɛ byulu. Onɛnɛ ikamba mgbi Imgbasho
dɔma ikye.
IPol mina odi emi iTesalonika

17 Emi ongwunani, onɔ ngwi a wa gbua eyi yi ema mi ongwonɔ gwee
ma, (li mi ewo ta, li mi ɛwɛ otsɛɛtsɛ ba), mi ofyaafya mgbi eyi, eyi fya mi
ali ofɛ duu gbɛɛ ni eyi di ema.

18 Lubana eyi mina oba mbi ema; onghaangha duu yɔ, ani iPol, fya diyɛ
fya, kpaa iSatan nu eyi ofɛ ba.

19 Lubana li ema li ɛwɛ ogbe byiibyi mgbi eyi, atsa mgbi eyi, bɛyi
okpapyi ngwi eyi kawa kwɔmi inɛ Otsɛmgbi eyi iYesu mi onɔ ngwi o
kawa ba ma baa?

20Mi otsitsi yɔ, ema li okwɔkwɔ bɛyi atsa mgbi eyi.

3
1 Ta ngwi eyi yagba okye afɔ twɛsɛmi ele gbɛ wuba nɛ, eyi gbela abueyi

tila tokɛ Atɛn yueyi.
2 Eyi dɔ iTimoti ongwuneyi esɔmbi ema, o di li inggisɛ idɔmgbi

Imgbasho ogbɔfwɛ Esɔ Osuse mgbi iKrestu. Eyi dɔn esɔ no ka fyi ema
mfyitukwu di kwu ema ɛwɛ wo mi oyɛyɛ onuunu mgbi ema,

3 ikyegbɛɛ ni itukwu ka sha inggisɛ onyi mgbi ema anyɛ ikye imbadi
ntonɛ ba. Ema ye saan gbɛɛ okakewo ntona teyi to ikye eyi.

4Odzimɔ, onɔ ngwi eyi to yi ema ma, eyi li le nya ema alonɔ gbɛɛ a kawa
nu eyi isɔ, di li ngha yɛyɛ ngwi i wa dzɛ, dafi ema ye saan nɛni.

5Ngwi ani yagba fwo mbi ema wuba nɛ, ani dɔ iTimoti esɔ oka kya di mi
oyɛyɛ onuunu mgbi ema. Ani mio gbɛɛ kaba iSatan wa mbadi ema ta adzɛ
mgbi eyi ka labɔ.
Esɔ okwɛwɛwo mgbi iTimoti

6Nghanɛ iTimoti kwa yɛmbi ema ba mbi eyi onɛnɛ aani, o di ba yi eyi
elodzɛ osuse mgbi oyɛyɛ onuunu bɛyi okpitukwu mgbi ema. O nya eyi
gbɛɛ alonɔ duu ema li le tsɛwɛ osuse mi ikye mgbi eyi dile mina odi eyi,
yɛyɛ dafi eyi kpa mina odi ema nɛni.

7 Inghawanɛ, emi ongwunani, mi okakewo mgbi eyi bɛyi isɔ ngwi a nu
eyi duu ema nu eyi abɔ otsigɛgɛmi oyɛyɛ onuunu mgbi ema.

8 Lubana onɛnɛ itukwu bɛ eyi esɛ dafi ema kwudzɛ kpɔklɔɔmbi Otsɛ
iYesu nɛni.

9 Eyi ka ta Imgbasho angba mi ikye mgbi ema sinɛse ngwi ka gyɔ okpan
mkpa mi atsa ngwi eyi dzɛyan mi inain ikye mgbi ema nɛ?

10Otu yi onɔ eyi li bibɔmi itukwu mgbi eyi onyi gbɛɛ eyi ki yɛ di ema
ikye ombwo ema ungwɔ ama nkwoba mi oyɛyɛ onuunu mgbi ema.

11Onɛnɛ ni Otseyi Imgbasho abuon bɛyi Otsɛmgbi eyi iYesu kyi mɛlu eyi
ofɛ oba mbi ema.

12Otsɛ iYesu ki nu okpitukwu mgbi ema mbwo le fɛ ikye ewema yi
inggisɛ angbeka duu, yɛyɛ dafi okpitukwu mgbi eyi dzɛ ikye ema nɛni.

13O ki fyi ema mfyitukwu ikyegbɛɛ nu ma ka tu ungwɔ okye ondu kwo
ema ewo ba, ni ema dile saan inai Otseyi Imgbasho yi onɔ ngwi Otsɛmgbi
eyi iYesu wa yɛ ba yi ama osaan mgban duu mani.

4
Oshishe okpa Imgbasho

1Ongwikpa yɔ, emi ongwunani, eyi teyi wɛ ema odzɛmi itɔ oshishe ngwi
ema ka dzɛ se ka kpa Imgbasho mani, dafi ema le kyɔ nani. Onɛnɛ eyi le
nya ema dile tu ema wo mbi Otsɛ iYesu gbɛɛ ni ema kiyayi ole kyɔ ngha.

2 Lubana ema ye ola ngwi eyi wo ema mi mfye mgbi Otsɛ iYesu mani.
3 Li owitukwu mgbi Imgbasho gbɛɛ ni ema le saan, ni ema nya yi amah

okyɔɔkyɔ;
4 gbɛɛ ni ali inggisɛmgbi ema non kpayi obwa ewon fyii mi ofɛ osaan di

dzɛ yi mmwɛ,
5 no ka li mi ofɛmgbi imina amah dafi ama nli emi iKrestu ba, di ye

Imgbasho ba na ba.
6Ma mi itɔdzɛ nɛ, inggisɛ onyi kpaa no ka kyɔ ongwunɔn obube naadi

kyɔ ongwunɔn ogye ba. Otsɛ Imgbasho ka kwo ali inggisɛ duu adɔmi itɔ
ali ibwubwe ntonɛni, dafi eyi teyi nya ema di kwo ema adɔmani.

7 Bana Imgbasho kwu eyi ela gbɛɛ ni eyi wa le kpɛkpɛ ba, kpaa ni eyi dzɛ
mi oshishe osaan.

8 Ikyenghanɛ, inggisɛ nfwa otsootso nɛ, fwa ama ngwu tso ma ma ta ba
kpaa li Imgbasho abuon, ongwu nnu ema Onodzi mgban Osaan nani.

9Mi odzɛmgbi okpitukwu mgbi engwuneka yɔ, eyi di oyabɔ olɔ afɛ dɛsɔ
nu ema mi ele ba, lubana ema abuema Imgbasho teyi tso ema dafi ema ka
dzɛ yi okpitukwu mbi ewema mani.

10Ma mi otsitsi yɔ, ema teyi dzɛ yi okpitukwu mbi ama okyɛdɔ iYesu
kpatsɛ ɛsɛ iMasidonia duu. Nghaduu eyi kale gbɔ yi ema emi ongwuneyi,
kiyayi mi okpitukwu na.

11 Fya mi ofyaafya mgbi ema odzɛmi oshishe oshilididi, kye eka byi
ungwɔmgbi ema di kyidɔmi abɔmgbi ema, yɛyɛ dafi eyi teyi nya ema
mani,

12 ikye ni odzɛɛdzɛmgbi ema nu etasɛ nu ema mmwɛ, adzi ni ema ka
kye inɛ byi mbi inggisɛ onyi ba mani.
Oyɛɛyɛ mgbi Otsɛ

13 Emi ongwunani, eyi mina gbɛɛ ni ema ka li inzunubu mi odzɛ inggisɛ
ama nteyi kwulu hona wulu itukwu dafi inggisɛ angbeka, ama ndzɛ yi eka
ogbe byiibyi ba na ba.

14 Eyi noyɛyɛ gbɛɛ iYesu kwulu diyɛ kyɛɛ di li ngha ngwi eyi noyɛyɛ gbɛɛ
Imgbasho ka yile ama nnuna mi ifu iKrestu ba yan aali.

15Mi elodzɛmgbi Otsɛ abuon ma, eyi nya ema gbɛɛ eyi ama nka to
oshishe ngwu a dzita eyi nghataa ba oyɛɛyɛmgbi Otsɛ iYesu ma, ka yagba
oteyi ama nteyi nuna mbon na ba.

16 Lubana Otsɛ iYesu abuon ka kyɛ adopo ba esɛ, yi ola owoowo mi ela
okwukwo, yi ela mgbi ongbodzi ongyesɔ bɛyi agba ofoofo mgbi Imgbasho,
man ama nkwulu mi ifu iKrestu ka teyi kyato ababɔ.

17 Ta eyi ama nka to oshishe ngwu a di dzita eyi to ɛsɛ nɛ, a kawa gbe eyi
ka kwakye yi ama mi akpa oka tu Otsɛmi awo. Ma di li ngha ngwi eyi ka
dzɛ yi Otsɛ iYesu gyegwu aali.

18 Inghawanɛ le kwu ewema ɛwɛ wo yi elodzɛ ntonɛ na.

5
Wewo mi oyɛɛyɛ mgbi Otsɛ

1Nghanɛ, emi ongwunani, mi odzɛ onɔ yi egbe oyɛɛyɛ yɔ, eyi di oyabɔ
olungwɔ nya ema mi ele ba,

2 lubana ema ye saan gbɛɛ oyɛɛyɛmgbi Otsɛ iYesu kale bwabwa dafi
emumyi mi otu mani.

3Onɔ ngwi inggisɛ kale gbɔgbɛɛ ama dzɛmi iyu yi omyɛɛ-myɛɛmani,
odzili-dzili ka ba mboma bwabwa, dafi imba li kwu ongyaa ifu mani. Ta a
ka watɔ gbɛ ba.

4Nghaduu, emi ongwunani, ngwi ema to mi iyifu ba nɛ, egbe na ka tu
ema bwabwa dafi emumyi ba.

5 Ema duu li emi ongwɛ osa di li kyikyɛmi osa. Eyi li mgbi otu hona
iyifu ba.

6Nghanɛ, ni eyi kwasisa di kwu blii, ni eyi ka nuna dafi angbeka ntona
ba.

7 Lubana ama ngwu nuna, nuna mi otu, ama ndi fyɛbyɛ, fyɛbyɛmi otu.
8Kpaa dafi eyi li emi ongwɛ osa nɛ, ni eyi bwa eweyi fyii di kye oyɛyɛ

onuunu yi okpitukwu wo dafi abiika, odi kye eka ogbe byiibyi mgbi
owatɔ-watɔ dafi angwikye ika mani.

9 Lubana Imgbasho dulu eyi gbɛɛ ni eyi gyadzɛmi itingga mgban ba,
kpaa ni eyi tu owatɔ-watɔmbi Otsɛmgbi eyi iYesu iKrestu.

10O kwulu mi ikye mgbi eyi ikyegbɛɛ, kini eyi dzɛ oshishe naadi kwulu
kpaa, mi onɔ oyɛɛyɛmgban ma, ni eyi dzɛ oshishe biyan.

11 Inghawanɛ, kwu ewema ɛwɛ wo di fyi eka mfye itukwu, yɛyɛ dafi ema
tsekise le kyɔ nani.

Ola ongwi olɛlɛ
12 Emi ongwuneyi, onɛnɛ eyi le nya ema gbɛɛ ni ema kye mmwɛ nu ama

nkyidɔ kpɔklɔɔmi idzidzɛ ema, ama nteyi ema mbi Otsɛ iYesu di li wɛ ema
odzɛmani.

13Kye mmwɛ onghaangha nu ma mi okpitukwu mi ikye idɔmgbi ama.
Dzɛmi iyu yi ewema.

14 Emi ongwuneyi, eyi dile nya ema gbɛɛ ni ema kwo emi okwulo adɔ,
kwu ama nli wo imio ɛwɛ wo, ya ama oshɛshɛ abɔ di shitukwu yi ali
inggisɛ duu.

15Di gbɛɛ inggisɛ onyi kpaa kpumkpa alobube mi alobube ba, kpaa
alonɔ kyɔ osuse yi ewema yi ali inggisɛ duu.

16Dzɛ yi atsa alonɔ;
17 bibɔ alonɔ duu,
18 Ta Imgbasho angba mi alungwɔ nkyɔ duu, lubana li oweka mgbi

Imgbasho mi ikye ema mbi iYesu iKrestu aani.
19Ka kye myunu ola mgbi Onodzi ba;
20 ka kwu elodzɛ oyegbɔmgbi Imgbasho shanyɛ ba.
21Mbadi alungwɔ duu. Gbela yi osuse mani.
22Dzɛ enggengga yi alobube duu.
23N bibɔ gbɛɛ ni Imgbasho abuon, ongwu nli nu iyu na, kye ema dzɛ

nyaan. Ni onodzi mgbi ema olɔlɔ yi oshishe bɛyi ewo duu dzɛ yi idza ba,
mi onɔ oyɛɛyɛmgbi Otsɛmgbi eyi iYesu iKrestu mani.

24 Imgbasho nkwu ema ela na li wɛndɛ ba, o dika kyɔ ngha yɛyɛ.
25 Engwunɛn, bibɔ ikye eyi na.
26 Ta ama onoyɛyɛ angba di tsɛkwulu eka mi okpitukwu na.
27Mi iyi mgbi Otsɛ iYesu, ani le tɛkyɛ nu ema gbɛɛ ni a gbɔ afɛ nɛ nya

ama onoyɛyɛ duu.
28Ni elela mgbi Otsɛmgbi eyi iYesu iKrestu dzɛ yi ema.



2 Emi iTesalonika 1:1 325 2 Emi iTesalonika 2:3

Afɛmgbi iPol ongwu fan
mbi ama onoyɛyɛ
Emi iTesalonika

1Afɛ nɛ kyɛmbi ani iPol, iSaila bɛyi iTimoti, le kɛmbi emi odzimgbasho
mi iTesalonika, ema nli mgbi Imgbasho Otseyi bɛyi Otsɛ iYesu iKrestu nani.

2Ni elela bɛyi iyu mgbi Imgbasho Otseyi bɛyi Otsɛ iYesu iKrestu dzɛ yi
ema.

Angba otaata bɛyi ibɔ
3Dzɛmbisɔ eyi ka ta Imgbasho angba alonɔmi ikye mgbi ema, emi

ongwuneyi, ma li ngha yɛyɛ, ikyesinɛ oyɛyɛmgbi ema le sheeshe lu iyayi,
okpitukwu mgbi ema mbi ewema kpaa le sheeshe.

4Nghanɛ, mi idzidzɛ okwakye mgbi emi iKrestu duu eyi li tsaabɔ igɛgɛ
ikye ema mi itukwu oshiishi bɛyi oyɛyɛ onuunu mi isɔ yi ali imbadi ngwi
ema to le nyɛmi ele duu.

5Ungwɔ ntonɛ duu li ambɛ otso gbɛɛ ikwɔ ogbɔɔgbɔmgbi Imgbasho li
ayin, ikyenghanɛ ema ka mɛ okaka esutɔmgbi Imgbasho, ongwu ema le
gyadzɛ ikyen nɛni.

6Mi ikwɔmgbi Imgbasho ofwoofwo, o ka oyile mkpa adzɛ kpa ama nle
nu ema adzɛ ntonani.

7O dika nu ama a le nu ma isɔ nɛ tonya bɛyi eyi kpaa. Ungwɔnɛ ka kyɔ
mi onɔ ngwi Otsɛ iYesu ka kyɛ esho yi angbodzi engyesɔmgban mi amoola
mani.

8O ka kwo ama n ye Imgbasho ba di noyɛyɛmi Esɔ Osuse mgbi Otsɛ
mgbi eyi iYesu ba ntona adɔ.

9A ka kwo ma adɔ yi odzili-dzili igyegwu, a dika ba inai Otsɛ bɛyi mfye
mgban okwɔkwɔ ba

10mi egbe ngwi o ka ba owa gbɛ okwɔkwɔmbi inggisɛmgban ama
osaan bɛyi otsɛɛtsɛmbi ama onoyɛyɛ duu mani. Ema kpaa ka wele yi ama,
ikyesinɛ ema noyɛyɛmi obwɛndɛmgbi eyi mbi ema.

11 Ikyenghanɛ, eyi bibɔ tonya ba ikye ema, gbɛɛ ni Imgbasho nu ema mɛ
ela okwuukwu mgban, odi nu ali oweka mgbi ema osuse duu bɛyi ali idɔ
mgbi oyɛyɛ onuunu mbwumbwo mi mfye mgban.

12Mi itɔ ofɛ nɛ iyi mgbi Otsɛ iYesu mgbi eyi ka tu okwɔkwɔ ikpewo ema,
ongwu kpaa dika nu ema okwɔkwɔ, mi elela mgbi Imgbasho mgbi eyi bɛyi
Otsɛ iYesu iKrestu.

2
Inggisɛ imbaali

1Mi ikye odzɛ oyɛɛyɛmgbi Otsɛmgbi eyi iYesu iKrestu, bɛyi owa gbe eyi
kwakye mbonyi yan nɛ, ani tɛkyɛ nu ema emi ongwunani gbɛɛ,

2 ka wɛndɛ hona kye itukwu feesho ba na. Odzɛ ama ogbɛɛsɛ atsika gbɔ
yi esɔ ema fwo hona afɛ ngwi a lɔ nu ema gbɛɛ, egbe mgbi Otsɛ teyi ba wa
na, kyɛmbi eyi ba.

3Ka nu inggisɛ onyi kpaa kpagya ema wo mi ofɛ onyonyi ba, lubana
egbe na ka ba ba sede inggisɛ ibyibyi ka kye afɔ twɛsɛ yi elodzimgbasho, a
dika kye inggisɛ imbaali ongwu a kyon dzɛ ikye owa dzilin na tsɔɔnɔ se.

4O ka fwa di kyile ewon esho ngha alungwɔ a li kwun di Imgbasho bɛyi
ungwɔ a li sunu duu, jo o ka kye ewon tuo mi ozu okwukwo osunu
Imgbasho mi iJerosalin, le tekpo gbɛɛ ongwu li Imgbasho.

5 Ema wɛ dafi onɔ ngwi ani ka dzɛ yi ema ma ani li nya ema ungwɔ
ntonɛ baa?

6Onɛnɛ ema di ye ungwɔ nkwu inggisɛ imbaali na kwulɛsɛmani, ikye ni
a wa kyon tso mi onɔma yɛyɛ.

7 Lubana mfye odaada mgbi inggisɛ imbaali na teyi le kyidɔ wa; kpaa
ongwu nbwan kwulɛsɛ onɛnɛ nɛ ka kiyayi okyɔ ngha nghataa mbisɔ a
kawa dulun tɔmi ofɛ nani.

8 Ta a kawa kye ongwu nli ngyo ola ba na dɔ ododa, nghaduu Otsɛ iYesu
ka kyi gbɛlun mfye mi mmyɛ ongwi ondu mgbi ongwu di dzilin mi
okwɔkwɔmgbi obaaba mgbi ongwu mani.

9Ongwu nli ngyo ola ba na ka ba yi mfye mgbi iSatan di wa kyɔ ali
ambɛ ikpaflo bɛyi ungwɔ ama okwulewo duu,

10 dika kye ali itɔ ofɛ ibwubwe duu okpagya ama nkawa dzili ma wo. A
ka dzili ikyekyɛ a fwa ogbɛ Esɔ Osuse nɛ yi atsa adzi ni a dulu ma watɔ.

11 Ikyenghanɛ Imgbasho kye onodzi owɛndɛ ofyumfye nu ma ikyegbɛɛ
nu ma noyɛyɛmi atsika,

12 adzi ni ama nnoyɛyɛmi otsitsi ba kpaa gbela yi imbaali ma gyobube.
Kwudzɛ kpɔklɔɔ

13Nghaduu i tishi ngwi eyi kile ta Imgbasho angba alonɔmi ikye ema,
emi ongwuneyi ama nkpa Imgbasho itukwu, ikyesinɛmi owita-wita ma
Imgbasho sadu ema ikyegbɛɛ ni ema watɔmi idɔmgbi Onodzi Osaan ngwi
a kyi salu ema bɛyi ikye oyɛyɛ onuunu mi otsitsi nani.

14O kwu ema ela nyɛmi Esɔ Osuse ngwi eyi le gbɔ nɛni, ikyegbɛɛ ni ema
tu okwɔkwɔmgbi Otsɛmgbi eyi iYesu iKrestu.

15Nghanɛ, emi ongwunani, kwudzɛ kpɔklɔɔ na di kye abɔ byi mi
otsootso ngwi eyi tso ema nɛni, ki no li mi odzɛ ondu naadi mi afɛ olɔɔlɔ
kpaa.

16Ni Otsɛmgbi eyi iYesu iKrestu abuon bɛyi Imgbasho Otseyi, ngwu eyi
kpan itukwu bɛyi mi elela mgban nu eyi ɛwɛ okwuwo igyegwu bɛyi eka
ogbe byiibyi osuse,

17 kwu ewema ɛwɛ wo di fyumfye mi itukwu na mi ali idɔ osuse bɛyi
odzɛ ogbɔɔgbɔ duu.

3
Bibɔ ikye eyi

1Ongyɛɛngyɛ yɔ, emi ongwunani, bibɔ ikye eyi adzi ni esɔmgbi Otsɛ
gbɔfwɛ plɛ-plɛ di dzɛ yi mmwɛ, dafi i dzɛ yi ema nose mani.

2Di bibɔ na gbɛɛ nu ma dulu eyi mi abɔ emi imbaali bɛyi emi ibwubwe,
lubana li inggisɛ tsatsa dzɛ yi oyɛyɛ onuunu ba.

3Nghaduu Otsɛ li ndu ba, o dika nu ema mfye di ngyo ema mi abɔ
ibwubwe inggisɛ nani.*

4 Eyi dzɛ yi abɔ otsigɛgɛmbi Otsɛ gbɛɛ ema le ngyo dika kiyayi
okyungwɔ ngwi eyi wo ema ola nani.

5Ni Otsɛ kye ema itukwu byi okpitukwu mgbi Imgbasho bɛyi itukwu
oshiishi mgbi iKrestu.

* 3:3 3:3 Ibwubwe inggisɛ: Na li iSatan.

Adɔ okwookwo mi ikye emi ewewa
6Mi iyi mgbi Otsɛ iYesu iKrestu, eyi wo ema emi ongwuneyi ola gbɛɛ, ni

ema dzɛmbombo yi ali emi ongwunema ama nli kyidɔ ba di dzɛmi
otsootso ngwi ema gbɛmbi eyi ba duu.

7 Lubana ema abuema ye dafi ema ka kyɛdɔ ambɛmgbi okyɔɔkyɔmgbi
eyi. Eyi li ama odzɛ abɔ ayayi mi onɔ ngwi eyi dzɛ yi ema ma ba,

8 hona eyi gye ungwogye mbi inggisɛ onyi mi ayayi ba. Mi ayɛ oka yɔ,
eyi li kyidɔ otu yi onɔ, le gyadzɛ dile kwunewo ikyegbɛɛ ni eyi ka li okye
mbi inggisɛ onyonyi ba.

9 Eyi kyungwɔnɛ, ikyegbɛɛ di eyi dzɛ yi ofɛ ngwi a ka ya eyi abɔ ba ba,
nghaduu li ikye onu eyi li ambɛ ngwi ema ka kyɛdɔ.

10 Lubana onɔ ngwi eyi dzɛ yi ema ma kpaa, eyi wo ema ola nɛ gbɛɛ,
<<Kini inggisɛ ka kyidɔ bayɔ, non ka gye ungwogye ba.>>

11 Eyi fwo gbɛɛ angbeka mi idzidzɛ ema li emi okwulo. A li gbela okyidɔ
ba; sede okye ondu wo inggisɛ ewo.

12 Li itɔ inggisɛ ntona ngwi eyi le gbɔ yi ama dile wo ma ola mbi Otsɛ
iYesu iKrestu gbɛɛ, nu ma yile igɛgɛ bɛsɛ di kyidɔ otu ungwogye ngwi a ka
gye.

13Nghaduu mbi ema, emi ongwunani yɔ, ka yama ndɛ okyɔ osuse ba.
14Kini inggisɛ fwa ofwo odzɛ owɛɛwɛ ngwi eyi lɔmi afɛ nɛ yɔ, kye ɛwɛ

byin saan na, dzɛ enggengga yan, adzi ni ayiwi kwun.
15Kpaa ka kyen dafi inggisɛ ikyili mgbi ema ba, nghaduu kwon adɔ dafi

ongwunɔmani.
Elodzɛ ongwi olɛlɛ

16Ani bibɔ gbɛɛ ni Otsɛ Imgbasho mgbi iyu abuon nu ema iyu alonɔ bɛyi
mi ali ofɛ duu. Otsɛ no dzɛ yi ema duu.

17Ani, iPol, lɔ angba nɛmi abɔmgbi ani, nli ambɛ otso idzidza mi afɛ
ngwi ani lɔ duu. Ikye otso gbɛɛ li ani iPol lɔ.

18 Elela mgbi Otsɛmgbi eyi iYesu iKrestu no dzɛ yi ema duu. No dzɛ
ngha.

Afɛmgbi iPol
ongwi ababɔmbi

iTimoti
1Afɛ nɛ kyɛmbi ani, iPol, ongye ogbikye iYesu iKrestu mi Ola mgbi

Imgbasho Onagbɛ eyi bɛyi iYesu iKrestu nli ɛwɛ ogbe byiibyi mgbi eyi nani.
2N le lɔmbi iTimoti ongwani mi oyɛyɛ onuunu na gbɛɛ:
Ni Otseyi Imgbasho bɛyi Otsɛ iYesu iKrestu mgbi eyi na nu abu mse yi

elela bɛyi iyu.

Adɔ okwookwo ikye ama otso
ola atsika

3Onɔ ngwi ani le lu iMasidonia ma, ani nya abu gbɛɛ ni abu tila dzɛ
Efesu dile fwa yi ama ngwu otsootso mgbi ama li otsitsi ba ntonani.

4Nu ma ka yama gbekabyi utsa otsaatsa bɛyi odzɛ etɔ ogbɔɔgbɔ nli
dondu ba na ba. Ungwɔ ntonɛ li ba yi angwodzɛ ayayi ta, li yama ba yi
okiyayi mgbi idɔmgbi Imgbasho nli mi oyɛyɛ onuunu na ba.

5 Itɔdzɛmgbi otsootso nɛ yɔ, li okpitukwu, nkyɛmi itukwu osaan, yi
ewodzɛ osuse mi itukwu bɛyi oyɛyɛ onuunu otsitsi mani.

6Angbeka dzata ungwɔ ntonɛ di kyata le gbɔdzɛ ama nli ayayi ta.
7A mina oli etsetse mgbi ola, kpaa a ye ungwɔ ngwi a tole gbɔma ba,

nghaduu a di tole gbɔn yi abɔ otsigɛgɛ.
8 Eyi ye gbɛɛ ola mgbi iMose tishi, kini inggisɛ kyɔ oyabɔ yan saan yɔ.
9 Eyi di ye dafi ola dzɛmi ikye mgbi ama osaan ba mani, kpaa dzɛmi

ikye mgbi ama ofoola, yi ama onghaadɔ, yi ama n ye Imgbasho ba, bɛyi
emi ali ibwubwe, yi ama nle saan ba, yi ama okyɔ Imgbasho idɔ ba, yi
ama nngwɔ ama omba ma, bɛyi ama ogbɔngwɔ inggisɛ.

10Di dzɛ ikye inggisɛ ama okyɔ amah yi ali itɔ idza duu, yi ama ogbe
ofyɛɛ gya, yi ama ogbatsika, bɛyi ama ofa mi otsitsi ba, bɛyi ama nli kyɔ
alungwɔ angbeka duu ndzɛ idzidza yi otsootso osuse,

11 ngbela yi Esɔ Osuse okwɔkwɔmgbi Imgbasho onghaangha, ngwi o
kye wo ani abɔ nɛ ba mani.

Elela mgbi Imgbasho mbi iPol
12Ani ta Otsɛmgbi eyi iYesu iKrestu angba, ongwu nnu ani mfye di kye

ani gbɛɛ ani li inggisɛ oyɛyɛ, di dulu ani gbɛɛ ni ani kyɔn idɔ nɛni.
13Ngwi ani nose li inggisɛ okwu iyi iYesu fyito di nu emidan isɔ kpakpa,

yi ablodzɛ okyɔɔkyɔ nɛ kpaa, Imgbasho di ani elela ikyekyɛ n kyɔmi inɛ
obuubu yi oyɛyɛ onuunu ba.

14Otsɛ Imgbasho mgbi eyi kye elela mgban yawo ani dzii, di kyɛ yi oyɛyɛ
onuunu bɛyi okpitukwu ama ndzɛmbi iYesu iKrestu nani.

15Odzɛ nɛ, li odzɛ ogbelan mi itukwu onyi gbɛɛ: iYesu iKrestu ba ɛsɛ owa
dulu emi ali ibwubwe ama ngwu ani nghao li inggisɛ obube mboma nɛ tɔ.

16Mi itɔdzɛ nɛ, Imgbasho di ani nnghao li inggisɛ obube nɛ elela, adzi ni
ani li ambɛmgbi itukwu oshiishi mgbi iYesu iKrestu nle dzii mbi ama
nkawa nun oyɛyɛ di tu oshishe igyegwu mani.

17Oshewo yi okwɔkwɔ duu no dzɛ yi Utɔ nli gyegwu, nka kwulu ba,
ngwi inɛ li din kpaa ba, ongwu nli Imgbasho yuon nghataa mbinose nani.
No dzɛ ngha.

18 ITimoti, ongwani, ani le wo abu ola mi odzɛ ngwi a tsekise yegbɔmi
ikpewo abu ma, ikyegbɛɛ ni abu kyɔmi ele yɔ, o ka li inggisɛ ogblika saan.

19Onu abu kyungwɔnɛ yɔ, o ka dzɛ yi oyɛyɛ onuunu kpɔklɔɔ yi ewodzɛ
osuse mi itukwu, ngwi inggisɛ angbeka fwan ni oyɛyɛ onuunu mgbi ama
ngwiingwi.

20Mi idzidzɛma, li iHimenayɔ yi Alekidzanda, ngwu ani kye ma wo
iSatan abɔ ikye no ngwunu ma, adzi nu ma nya okwu Imgbasho shanyɛ
ntonani.

2
Ola ikye osusunu

1Nghanɛ ungwɔ ongwi ababɔ yɔ, n mina gbɛɛ ni abu bibɔ di tɛkyɛ yi
angba otaata kpakpa nu Imgbasho ikye ali inggisɛ duu.

2Nɛ bibɔ ikye emi utɔ yi ama mfye byito abɔma duu adzi ni eyi dzɛmi
iyu yi oshishe oshilididi dafi eyi le sunu Imgbasho di kwakwafɔ esɛ nun
nɛni.

3Ungwɔnɛ tishi di li ungwɔ okpa Imgbasho ongye Onagbɛ eyi,
4 ongwu nmina gbɛɛ ni ali inggisɛ duu tu owatɔ-watɔ di ye otsitsi nani.
5 Bana Imgbasho li onyi ta, inggisɛ oyile inggisɛ gyiide yi Imgbasho kpaa

li onyi, li iYesu iKrestu,
6 nkye ewon nu ikye odulu ali inggisɛ duu watɔ nani. Imgbasho kye

ungwɔnɛ tso eyi ngwi onɔ wa gyɔ yɛyɛmani.
7Di li itɔdzɛ nɛ ngwi a dulu ani oli inggisɛ ogbeesɔ di gbikye iYesu, otso

Udzengye duu esɔmgbi oyɛyɛ. N le gbɔ otsitsi, yama li atsika ba.
8Nghanɛ ani mina engyulɔ nu ma kyile abɔmgbi ama osaan mi ali imbe

ngwi a to duu bibɔ, no ka li mi itukwu owulu-wulu hona angwodzɛ ba.
9Ani di mina gbɛɛ engyaa nu ma mɛ ewo saan, yi ozoyeye no di gyɔgyɔ

kpaa. No ka li mi otu omɛɛmɛmgbi ala hona mi abashi naadi mi ungwɔ
ama ofyunfyummya hona tagwude naadi angwuto ofyunfyummya ba,

10 kpaa no li mi okyɔɔkyɔ osuse ngyɔmbi engyaa ama nli sunu
Imgbasho mani.

11Ongyaa no kpayi ungwɔ shilididi yi ewo oyile esɛmɛnɛmɛnɛ.
12Ani nu ongyaa ofɛ otsungwɔ naadi dzɛ yi mfye mi ikye ongyulɔ ba,

kpaa no dzɛ shili.
13 Lubana a teyi mɛ Adan se Ifa.
14 Li Adan ngwu a kpagyanwo ba, li Ifa ngwu a kpagyanwo di yɛɛ okyɔ

obube aali.
15Nghaduu engyaa ka watɔmi onɔ ombimba kini a kiyayi yi oyɛyɛ

onuunu yi okpitukwu yi osaan yi okwu blii yɔ.

3
Engyukwo emi iKrestu

1 Elodzɛ nɛ li otsitsi gbɛɛ: kini inggisɛ kye itukwu mgban byi ogbe inggisɛ
teyi mi okwakye mgbi emi iKrestu yɔ, o mina idɔ osuse.

2Nghanɛ inggisɛ ogbe inggisɛ teyi li ongwu ndzɛ yi iyi osuse
kyɛmɛ-kyɛmɛ, o ka li inggisɛ ndzɛ yi ongyaa onyi, o ka li inggisɛ okyitingga
ba, ka li inggisɛ obwa ewon fyii, inggisɛ ngwu a li nun mmwɛ, inggisɛ nle
wawa, inggisɛ nka yagba otsungwɔ,

3 no ka li inggisɛ ngwu ɛbyɛ gban itukwu sɔ ba, inggisɛ ohaha ba kpaa
inggisɛ ngwu dzɛ dumɔɔ, inggisɛ ogbɔnɔgbɛ ba, bɛyi inggisɛ nli tsɔɔshɔ
awuya ba.

4O ka li inggisɛ nka gbɛwɛbyi etɔmgban saan kyɛmɛ-kyɛmɛ diyɛ di gbɛɛ
ɛngbɛmgban siikyenun mi ofɛ oyɛyɛ.

5 (Ni inggisɛ ye ogbɛwɛbyi etɔmgban ba ma, kyɔnɛse o ka gbɛwɛbyi
okwakye mgbi emi iKrestu?)

6Ka dulu inggisɛ nkwa kyatitukwu nu ogbe inggisɛ teyi mi okwakye
mgbi emi iKrestu ba, bana, o ka yɛɛ okyile ewo esho a dika ngwɔn ikwɔ
dafi olodu tugbe nani.

7O ka li inggisɛ ngwu ama nnoyɛyɛ ba kpaa li nun mmwɛ, ikye ngwi o
ka gyayiwi di gbɛsɛmi ukya mgbi olodu ba mani.

8 IDikin kpaa, ka li inggisɛ ama ndzɛ yi ali osuse, ama ndzɛ yi otsitsi, ama
ngwu ɛbyɛ gbɛma itukwu sɔ ba, a dika li inggisɛ ama otsɔɔshɔ awuya ba.

9 Li ikyɛmɛ ngwi a ka kye abɔ byi otsitsi mgbi oyɛyɛ onuunu kpini yi
itukwu asisa.

10A ka teyi mbadi ma kyɛmɛ se, ni a wɛndɛ bayɔ, ni a kye ma idɔ iDikin.
11 Li ngha yɛyɛ ngwi owa ma kpaa ka dzɛ yi ali osuse aali, a ka li ama

okye ondu wo inggisɛ ewo ba kpaa, a ka li ama nbwa ewoma fyii di li ama
a nu ma oyɛyɛmi alungwɔ duu.

12 IDikin ka li inggisɛ ndzɛ yi ongyaa onyi dika yagba gbɛwɛbyi ɛngbɛ
mgban bɛyi etɔmgban saan.

13Ama nkyidɔ iDikin saan yɔ, a ka tu iyi osuse a dika nghao dzɛ yi abɔ
otsigɛgɛmi oyɛyɛ onuunu mgbi ama mbi iYesu iKrestu.

14Ani dzɛ yi oweka oba mbi abu vla, kpaa n le lɔ abu afɛ ntonɛ ikyegbɛɛ,
15 ni ani wa mbe onɔ kpaa, abu ka ye dafi inggisɛ ka kye ewoma dzɛmi

idzidzɛ emidi Imgbasho, ngwi li okwakye mgbi emi iKrestu mgbi
Imgbasho oshishe, otlɛsɛ yi itozu mgbi otsitsi nani.

16 Iba mgbi odzimgbasho mgbi eyi shewo, inggisɛ kpaa ka yagba tangwɛ
ba:
O ba dafi inggisɛ owamyɛ,

Onodzi kyon tso gbɛɛ o li otsitsi
mi inɛ Imgbasho,

engyesɔ din,
a kyon gbɔ kpatsɛ ali

udzɛmi ɛsɛ duu,
a nun oyɛyɛmi ɛsɛ,

a kyon lu esho mi okwɔkwɔ.

4
A kwo iTimoti adɔ

1Onodzi Osaan gbɔ saan gbɛɛ onɔ kyɛma ngwi inggisɛ angbeka ka dzata
oyɛyɛ onuunu di kyɛdɔ onodzi ama okpagya inggisɛ wo bɛyi otsootso mgbi
enedzi ibwubwe.

2Otsootso ntona kyɛmbi emi ikpala ama omwonya, ngwi ewodzɛmgbi
ama li ikwukwɔ, a yama ye idzidza mgbi ungwɔ obube yi osuse wuba.

3A li kwɔ inggisɛ ongyaa okyeekye di li wo inggisɛ ola gbɛɛ nu ma ka gye
ungwogye angbeka ba, ungwogye ama Imgbasho ta gbɛɛ ni inggisɛ ama
nnoyɛyɛ di ye otsitsi nu ma gye yi atsa nɛni.

4 Bana alungwɔ ngwi Imgbasho ta duu tishi, unkonyi ngwi a ka fwan
dzɛma ba ni a gbɛ yi angba yɔ,



1 iTimoti 4:5 331 1 iTimoti 5:10

5 lubana a kye mɛlu dzɛkɛ saan mi ibɔ bɛyi elodzimgbasho.
6Ni abu gbɔ ungwɔ ntonɛ nya ama onoyɛyɛ yɔ, abu ka li ongbidɔ osuse

mgbi iYesu iKrestu, ngwu a nyɛ abu mi ofɛ otsitsi mgbi oyɛyɛ onuunu bɛyi
otsootso osuse ngwi abu kyɛdɔmani.

7Odzɛ no ka kwokyi abu yi utsa ayayi bɛyi utsa ogbugbe mgbi enengyaa
ntona ba; tatase nyɛ ewabu ni abu li inggisɛ Imgbasho.

8 Lubana onyɛ ewabu mi mmbwɛ yi eyi dzɛ yi oyabɔ, kpaa onyɛ ewabu
mi ofɛmgbi Imgbasho yɔ, nghao yaabɔ duu, ikyekyɛ ondu odzɛɛdzɛ
mgban dzɛ ikye oshishe ongwi onɛnɛ bɛyi oshishe nkawa ba nani.

9 Elodzɛ nɛ li elodzɛ otsitsi, ngwi i wogyɔ ogban abɔ efa.
10 Ikyenghanɛ, eyi le kyidɔ kpakpa dile gbili gbɛɛ ni eyi kye ɛwɛmgbi eyi

byi mbi Imgbasho oshishe, ongwu nli Onagbɛmgbi inggisɛ duu,
onghaangha duu yɔ, mgbi ama nnoyɛyɛ nani.

11 Tsungwɔ ntonɛ diyɛ di gbɛɛ ali inggisɛ duu kyɔmi ele.
12Ka nu inggisɛ onyi kpaa kwu abu shanyɛ gbɛɛ abu li mmafa ba,

nghaduu tso ama onoyɛyɛ ambɛmi odzɛ ogbɔɔgbɔ yi oshishe mgbi abu yi
okpitukwu yi oyɛyɛ onuunu bɛyi mi odzɛ saan kpaa.

13Duuse ni ani wa ba yɔ, kye ewabu tswokɛ ole gbɔ Afɛmgbi Imgbasho
nya inggisɛmi ododa, nu ma osa mi ele dile tso ma.

14Ka dzita umba mgbi abu ngwi Imgbasho kye nu abu nyɛmi esɔmgbi
oyegbɔmi onɔ ngwi engyukwo kye abɔ dɔ abu ikye na ba.

15Gbekabyi ungwɔ ntonɛni, kye ewabu duu nu mi efu, ikye ni ali inggisɛ
di okiyayi mgbi abu.

16Kyidi oshishe yi otsootso mgbi abu saan. Byi ma kpɔklɔɔ, ikyekyɛ ni
abu kyɔ ngha yɔ, abu ka dulu oshishe mgbi abu yi ama nle fwo abu ma
watɔ.

5
Odzɛ owɛ emi owakwadɛ yi
engyukwo bɛyi ofyɛɛ

1Ka kyɔkyɔ odzɛ yi ishongye mi okwushanyɛ ba, kpaa gbɔ yan mi iyu
dafi o li otsabu mani. Kyɔ yi mmafa dafi emi ongwunabu,

2 kyɔ yi enengyaa kpaa dafi emi onabu, yi engyaa ikyakyawa dafi emi
ongwunabu mi ofɛ osaan.

3Gbɛwɛbyi owakwadɛ ama ndzɛ abubɔmani.
4Nghaduu ni owakwadɛ dzɛ yi ɛngbɛ naadi engwiba yɔ, ni ɛngbɛ ntona

di mbi etɔmgbi ama saan otso oyɛyɛ onuunu mgbi ama mbi Imgbasho di
kpa ama nmba ma mkpa, bana li ungwɔ okpa Imgbasho.

5Owakwadɛ ngwu dzɛ abubɔ di dzɛ yi inggisɛ oyan abɔ bayɔ, no kye
itukwu mgban byi mbi Imgbasho di bibɔ otu yi onɔ gbɛɛ no yan abɔ.

6Nghaduu owakwadɛ nkye ewon nu mi ɛsɛ ogyeegye yɔ, dafi o li
oshishe nɛ kpaa o li ikwukwɔmi onodzi.

7 Tso ama onoyɛyɛ kpaa ungwɔ ntonɛni, ikye ni a ka nu ma obube ba
mani.

8Kini inggisɛ ya odon abɔ ba, onghaangha duu etɔmgban ongwi ozu yɔ,
o tangwɛ oyɛyɛ onuunu di timbi ngha inggisɛ ngwu nu iYesu oyɛyɛ ba.

9Ka lɔ owakwadɛ onyi kpaa iyi mi mmbwo mgbi emi owakwadɛ ba, se
ni onova mgban nyɛ ngwuseta, ongwu nsiikye nu oban mi eba mgban,

10 a di yen yi ali osuse saan, dafi ongwu nnyɛ ɛngbɛmgban saan, gbɛ
ingyoga bɛyi ama onoyɛyɛmi udɛmgban, di ya ama nto yi okakewo abɔ di
kye itukwu mgban nu mi alungwɔ osuse okyɔɔkyɔ duu.

11Owakwadɛ ama nka li ikyakyawa yɔ, ka kye ma iyi wo mmbwo
owakwadɛ ba na. Bana ni imina mgbi ongyulɔ wa lamyɛ ngha osunu
iKrestu yɔ, a li mina obongyulɔ.

12Nghanɛ ungwɔnɛ li nu ma mɛ ogbɔma ikwɔ, ikyekyɛ a mbe ondu
odzɛɛdzɛ ngwi a dzɛ ababɔmani.

13Ongyɛɛngyɛ yɔ, a li yɛɛ emi ewewa dile kyikyɛmi udɛ udɛ kyɛ.
Onghaangha yɔ, a li yɛɛ ama odziidzɛ di gbe abɔ sha odzɛ kyɛ di kye ondu
wo odzɛ ngwi a kika kye wo ba.

14Nghanɛ ani le wɛ owakwadɛ ama nka li ikyakyawa odzɛ gbɛɛ nu ma
bongyulɔ, nu ma mba ɛngbɛ, nu ma kyinɛbyi udɛmgbi ama dika nu
engyikyili mgbi eyi ofɛ ogbɔdzɛ wɔɔ ikye eyi ba.

15Mi odzimɔ yɔ, angbeka teyi kyata le kyɛdɔ iSatan kpaa wa.
16Ni ongyaa ngwu noyɛyɛ dzɛ yi engyaa owakwadɛmi etɔmgban yɔ,

non ya ma abɔ, nu ma ka yɛɛ undo mbi emi iKrestu ba, adzi ni okwakye
mgbi emi iKrestu kyinɛbyi owakwadɛ ama ndzɛ abubɔmani.

17 Engyukwo ama nli di mi okwakye mgbi emi iKrestu saan ma, a mɛ
onu ma mmwɛ dudɔ-dudɔ, onghaangha duu yɔ, ama ngwu idɔmgbi ama
li onu osa di tso mani.

18 Bana Afɛ gbɛɛ, <<Ka kye ikpɛlɛ wo mnda nle gbo ungwogyowe ondu
ba,>> Inggisɛ idɔ <<Di mɛ okpan.>>

19Ka yama gbela odzɛ ngwi a gbe tukwu ongyukwo ogbe emi iKrestu
teyi ewo ba se ni obwɛndɛmɛ efa hona eta se.

20Kyɔkyɔ yi engyukwo ama nkyɔ obube mi ododa, ikyegbɛɛ angbeka nu
ma wimio.

21N le wo abu ola mi inɛ Imgbasho yi iKrestu iYesu bɛyi engyesɔ ama a
sadu ma gbɛɛ, ka ngyo tsootso ntonɛ yi ogbua-gbua ba, dika kyɔ unkonyi
mi osadu-sadu ba.

22Ka kye abɔ dɔ inggisɛ ikye mi idɔmgbi Imgbasho tsoli ba, dika gbe
abɔ wo ali ibwubwe mgbi inggisɛ angbeka ba, kye ewabu dzɛ saan.

23Nya ole weni ɛwɛwɛ yuon, kpaa wa ɛbyɛ gwee mi ikye ifu owulu-wulu
mgbi abu bɛyi ikye ootse nli kaka abu ewo alonɔ-alonɔ nani.

24Ali ibwubwe mgbi inggisɛ angbeka li daada ba, di li teyi ma kaka imbe
ogbiikwɔ; kpaa ali ibwubwe mgbi angbeka li daada, li wa fwitɔmi iyikpa.

25 Li ngha ngwi ungwɔ ama osuse kpaa li tɔ esɛ gedee aali, ama ntɔ esɛ
ba kpaa a ka kye ma da gbɛ ba.

6
1 Inggisɛ ama nwoto isɔmgbi ofyɛɛ duu, nu ma kye engyukwo mgbi ama

wuuta onu ma mmwɛ saan, ikyegbɛɛ inggisɛ onyi no ka gbɔdzɛ obube mi
iyi Imgbasho bɛyi otsootso mgbi eyi ba mani.

2Ofyɛɛ ama engyukwo mgbi ama li ama onoyɛyɛ yɔ, nu ma ka kwu ma
shanyɛ ba ikyekyɛ engyukwo mgbi ama kpaa li engwunɔ yi ama
ungwonyi. Tatase yɔ, ni a nghao kyɔma idɔ saan, ikyesinɛ ama nle tu
oyabɔmi idɔmgbi ama li ama onoyɛyɛ yi ama nkpaa ma itukwu. Ntonɛ li
ungwɔ ama abu ka tso diyɛ di gbɛɛ ali inggisɛ duu kyɔmi ele aani.
Oshɔ awuya

3Ni inggisɛ le tsungwɔ ngbela yi otsootso mgbi Otsɛmgbi eyi iYesu
iKrestu bɛyi odzimgbasho otsitsi bayɔ,

4 o le kyile ewo esho, di ye unkonyi ba. Angwodzɛ kpan, o di li gbɔnɔgbɛ
mi odzɛ. Ungwɔnɛ li ba yi anyi yi ogbɔdzɛmi oweka yi ogbɔdzɛ obube yi
otsɛwɛ gbɛɛ angbeka li inggisɛ osuse ba,

5 yi angwodzɛ kpakpa. Inggisɛ ntonɛ dzɛ yi itukwu obube, di dzɛ yi
otsitsi mboma ba. A di tsɛwɛ gbɛɛ, okyɔ odzimgbasho li ofɛ otu awuya.

6Okyɔ odzimgbasho yi nggwɔ ba, li aludu ogbagbadzidzi.
7 Ikyesinɛ eyi kye unkonyi ba ɛsɛ ba, eyi dika yagba kye unkonyi mi ɛsɛ

lu ba.
8Nghanɛ ni eyi dzɛ yi ungwogye yi angwuto yɔ, no mɛ eyi.
9 Inggisɛ ama nmina oyɛɛ emi awuya yɔ, a li gbo mi igyila yi ukya yi

ikwangha ungwɔ kwuba bɛyi imina ama obube nli nu inggisɛ boofɛ di
dzili mani.

10 Bana akpa alungwɔ ibwubwe duu, kyɛmi imina mgbi awuya. Inggisɛ
angbeka yɔ, ngwi i fyi ma mi awuya nghanɛ, a boofɛ a dzata oyɛyɛ onuunu
di kye ewoma wokɛ ifu adzɛ kpakpa.
IPol wɛ iTimoti odzɛ ongwi olɛlɛ

11Nghaduu abu inggisɛ Imgbasho yɔ, tsinya ungwɔ ntonɛ duu, kyɛdɔ ofɛ
osaan, kyɔ Imgbasho idɔ yi oyɛyɛ onuunu yi okpitukwu mi itukwu oshiishi
bɛyi odzɛ dumɔɔ.

12Gblika osuse mgbi oyɛyɛ onuunu nani. Kye abɔ byi oshishe ogyegwu
ngwi Imgbasho kwu abu ela kye nu abu, ngwi abu kyɔ obwɛndɛmi inai
inggisɛ ibyibyi nani.

13N le wɛ abu odzɛmi inɛ Imgbasho nli kye oshishe nu alungwɔ duu na
bɛyi iYesu iKrestu ongwu nkyɔ obwɛndɛ osuse mi inai iPontu iPlatu na
gbɛɛ

14 ngyo ola nɛ saan, ɛndɛ hona obube no ka dzɛ ele ba mbise ngwi Otsɛ
mgbi eyi iYesu iKrestu ka yidɔ.

15 Li Imgbasho ka kye ungwɔnɛ ba mi onɔ ngwi i gyɔlon mani; o li
Imgbasho okwɔkwɔ di li Utɔ yuon, o li Utɔmgbi emi utɔ di li Otsɛmgbi
emi otsɛ.

16Ongwu yuon ta ka kwulu ba, di li ongwu dzɛmi osa ngwi inggisɛ ka
yagba kɛ kwɛkwɛ yan ba, ongwu inggisɛ din ye ba dika yagba din kpaa ba.
Oshewo yi mfye duu li mgban gyegwu. No dzɛ ngha.

17Nya emi awuya mi ɛsɛ ongwi onɛnɛ nɛ gbɛɛ, nu ma ka kyile ewo esho
naadi gbe itukwu byi aludu nli nyɛ sunɔ ba nɛ ba, nghaduu nu ma kyi
itukwu mgbi ama byi mbi Imgbasho ongwu nli nu eyi alungwɔ nka nu eyi
dzɛmyɛɛmyɛmi oshishe dzii nani.

18 Tso ma okyɔ osuse, nu ma li emi aludu mi ungwɔ osuse okyɔɔkyɔ, nu
ma dzɛ yi itukwu oghumba di shabɔta dzii.

19Mi itɔ ofɛ nɛ, a ka kye aludu dzɛ ewoma mi esho dafi itozu okpɔklɔɔmi
onɔ ongwi iyayi, adzi nu ma kye abɔ byikɛ oshishe nli oshishe oyɛyɛ nani.

20 ITimoti, gbɛwɛdzɛ ungwɔ a kye wo abu abɔ nani, dzita ayayi onya
okpaakpa nli mgbi Imgbasho ba yi angwodzɛ ikwangha ngwi a li kwun di
ozoyeye nli kye afɔ twɛsɛ yi otsootso mgbi eyi otsitsi nani.

21Ngwi inggisɛ angbeka gbela ungwɔnɛ di kyɔ ngha nɛ, a boofɛmi oyɛyɛ
onuunu. Elela mgbi Imgbasho no dzɛ yi ema duu. No dzɛ ngha.

Afɛmgbi iPol
ongwu fan mbi

iTimoti
1Afɛ nɛ kyɛmbi ani iPol, ongye ogbikye iKrestu iYesu mi oweka mgbi

Imgbasho. O dɔ ani esɔ gbɛɛ ni ani wa nya inggisɛ angbeka oshishe ongwu
o zondu mbi iKrestu iYesu nani.

2Ongwani ongwi itukwu-itukwu iTimoti,
Elela yi elela odiidi bɛyi iyu ntɔmbi Imgbasho Otseyi yi iKrestu iYesu

Otsɛmgbi eyi nu ma dzɛ yi abu.

IPol kwu iTimoti ɛwɛ wo
3Ani ta Imgbasho ongwu ani le sunun na angba dafi emi otsikyani tugbe

li kyɔ nani, mi itukwu asisa ani li le wɛ abu mi ibɔmgbi ani otu yi onɔ duu.
4Ngwi ani wɛ etse mgbi abu nɛ, i mina ani odi abu, ikye ni atsa mbwo

ani itukwu.
5Ani li wɛ oyɛyɛ onuunu otsitsi ndzɛmbi abu, nteyi dzɛmbi onikyabu

iLoisi bɛyi onabu iYunisi kpaa nani, n di ye saan ta gbɛɛ dzɛmbi abu kpaa
onɛnɛni.

6Mi itɔdzɛ nɛ n le wɛ abu ikyegbɛɛ umba mgbi Imgbasho ongwi o kye
nu abu mi onɔ ngwi ani kye abɔ dɔ abu ikye na, no kiyayi okyidɔ saan.

7 Lubana Imgbasho kye onodzi imio nu eyi ba kpaa, li onodzi mgbi
mfye, yi okpitukwu bɛyi onyɛ eweyi.

8Nghanɛ ka kwayiwi okyɔ obɛwndɛmi ikye Otsɛmgbi eyi ba, naadi
ayiwi no ka kwu abu yi ani inggisɛ obawi mgban nɛ ba. Nghaduu kye abɔ
bɛ yi ani mi mfye mgbi Imgbasho ni i gyadzɛmi ikye Esɔ Osuse,

9 ongwu Imgbasho dulu eyi tɔ, di kwu eyi ela gbɛɛ ni eyi dzɛmi oshishe
osaan li ikye unka ngwi eyi kyɔ ba, kpaa li ikye itɔdzɛ bɛyi elela mgban. O
kye elela nɛ nu eyi mbi iKrestu iYesu duuse ɛsɛ wa wuta,

10 kpaa onɛnɛ a tson tɔmi ododa mi obaaba mgbi Ongye onagbɛ eyi
iKrestu iYesu ongwu ndzili ikwongye di kye oshishe igyegwu ba bɛyi
oshishe nka bwa ba na nyɛmi esɔmgban osuse tsotɔmi osa nani.

11Di li mi esɔ nɛ ngwi Imgbasho dulu ani oli ongye ogbeesɔ di li inggisɛ
ogbikye iYesu di li otsetse aani.

12 Li ikye ungwɔnɛ ngwi ani le gyadzɛ nɛ ngha aani, kpaa ayiwi kwu ani
mi ele ba, ikyekyɛ ani ye ongwu ani nun oyɛyɛ nani, n di ye saan ta gbɛɛ o
ka yagba ongyo ungwɔ ngwi ani kye dɔn ubɔ ikye egbe nani.

13Ungwɔ ngwi abu fwo mbi ani yɔ kyɛdɔ, no li ambɛmgbi ungwɔ
otsootso osuse yi oyɛyɛ onuunu bɛyi okpitukwu mi ifu iKrestu iYesu.

14Gbɛwɛbyi ungwɔ osuse ongwi a kye wo abu abɔ nani, ni Onodzi
Osaan nwodzɛmbi eyi nɛ ya abu abɔ.

15Abu ye dafi ali inggisɛmi ayɛsɛ Asia duu kyata iyikpa tsɛ ani mani,
iFigelu bɛyi iHemogɛnɛ jokpaa kyɔ ngha.

16Nghaduu Otsɛ no di udɛmgbi Onesiforu duu elela, ikyesinɛ o kyile ani
itukwu esho onɔ ibyibyi, o di yama kwayiwi ani gbɛɛ ani wodzɛ itse ba.

17Ngwi o wa kaka iRoma ma, o gbili ani kpatsɛ nghataa o wa tu ani.
18Abu ye saan dafi mi Efesu ma kpaa, o ya ani abɔmi ofɛ gwuba mani.

N bibɔ gbɛɛ Otsɛ no di Onesiforu elela mi egbe ikwɔmani.

2
1Nghanɛ, ongwani, Imgbasho no nu abu kwudzɛ kpɔklɔɔmi elela ndzɛ

mbi iKrestu iYesu nani.
2Odzɛ ama abu di teyi fwo ani le gbɔmi inɛ obwɛndɛ ibyibyi na, yilen

wo ama okyɛdɔ abɔ, ama nmɛ odi otso angbeka mani.
3 Shitukwu adzɛ nɛ yi eyi dafi inggisɛ oblakwutsɛ osuse mgbi iKrestu

iYesu mani.
4 Inggisɛ oblakwutsɛ nli kyidɔ oblakwutsɛ yɔ, li kye abɔmgban wo

ungwɔmgbi emi ɛwɛwɛ ba, o li mina okyungwɔ no kpa ongyukwo mgban.
5 Li ungwonyi yi inggisɛ nle dayayi olɛ yi angbeka, o li tu okpapyi mgbi

onghaangha ba, se o ka dayayi na mi ola ngwi a wo mani.
6 Inggisɛ okwɔ nkyidɔ kpɔklɔɔ yɔ, ka li inggisɛ ongwi ababɔ ogye

ungwogye ongwi okwɔ nani.
7 Tsɛwɛmi odzɛ ani le gbɔ nɛni, bana Otsɛ Imgbasho ka nu abu

odifwi-difwi mi ungwɔ ntonɛ duu.
8Wɛ iYesu iKrestu, o kyɛmi etɔmgbi iDevedi, a kyilen mi ikwu. Li Esɔ

Osuse ngwi ani gbɔ,
9 ngwi ani le gyadzɛ ikyon nghataa ngwi i yɛɛ ungwɔ a bwa ani adi dafi

emumyi ma aani, nghaduu elodzimgbasho yɔ a bwan adi ba.
10Nghanɛ ani shitukwu alungwɔ duu mi ikye ama a sadulu ma gbɛɛ ni

ama kpaa tu owatɔ-watɔ ndzɛmbi iKrestu iYesu, yi okwɔkwɔ ogyegwu
nani.

11 Elodzɛ nɛ li otsitsi:
kini eyi kwulu yan yɔ,

eyi dika dzɛ oshishe yan kpaa;
12 kini eyi shitukwu yɔ,

eyi dika kyuutɔ yan,
ni eyi tangwan yɔ,

ongwu kpaa ka tangwɛ eyi,
13 ni eyi dzɛmi oyɛyɛ onuunu ba kpaa,

ongwu ka tila dzɛmi oyɛyɛ onuunu,
bana o ka yama otangwɛ ewon ba.

Inggisɛ idɔ ngwu Imgbasho gbela yan
14Kiyayi owɛma odzɛ ntonɛni. Kwo ma adɔmi inai Imgbasho mi ikye

odzɛ oshiishi mi ayayi odzɛ, dzɛ yi abɔ oyaaya ba, li nu ama nkye adɔ ge
ele dzili.

15 Fya mi ofyaafya mgbi abu saan okye ewabu nu Imgbasho dafi inggisɛ
ngwu Imgbasho gbela yan, dafi inggisɛ idɔ ndzɛ gyɔ o ki kwayiwi wuba di
li kye abɔ byi elodzɛ otsitsi mani.

16Dulu abɔmi onya okpaakpa mgbi ayayi odzɛ bana ama nkye ewoma
tswokɛ ele ka dzɛmbotunto yi Imgbasho saan.

17Otsootso mgbi ama ka ganya dafi ifwa nshɛ wo inggisɛ ewo mani. Dafi
i dzɛ yi iHimenayɔ yi iFiletu,

18 ama nboofɛ dzata otsitsi nani. A gbɔgbɛɛ okyɛɛ-kyɛɛmi ikwu nyɛ wa,
a di li ngwɔlu oyɛyɛ onuunu mgbi angbeka.

19Nghaduu itozu mgbi Imgbasho nfyumfye nɛ ka kwudzɛ kpɔklɔɔma, a
lɔ ungwɔ to ele gbɛɛ: <<Otsɛ ye ama nli mgban, ma ali inggisɛ nkyɔ
obwɛndɛmi iyi mgbi Otsɛ tayɔ, li kyɛmɛ o ka dzata imbaali.>>

20Mi udɛ okwukwo yɔ, li okye dafi abashi bɛyi iyudza onzundzɛ ta li to
ele ba, kpaa okye dafi ekwɔ yi ibɛ kpaa li to ele, angbeka li ama okye
kyungwɔ imɔmi efu, angbeka yɔ li ama okyungwɔ imɔ yan ba.

21Kini inggisɛ gbosa ewon mi odzɛɛdzɛmgban ogbugbe yɔ, o ka li
okyiidɔ imɔ, o ka yɛɛ saan, dika dzɛ yi abɔ oyaaya mbi Ongyukwo mgban,
o dika wewo okyɔ ali idɔ osuse duu.

22Nghanɛ tsinya imina ibwubwe mgbi mmafa di kyɛdɔ Osaan yi oyɛyɛ
onuunu yi okpitukwu bɛyi iyu yi ama nle kwu mi iyi Otsɛ yi itukwu osaan
mani.

23Ka yama kyungwɔ yi ikwangha yi ayayi angwodzɛ ba, ikyena abu ye,
a li ba yi odzɛ oshiishi.

24Nghaduu ongbidɔmgbi Otsɛ yɔ, li kyɛmɛ o ka gbɔnɔgbɛ ba; kpaa o ka
dzɛ wawa yi ali inggisɛ duu, o ka li inggisɛ nka yagba tsungwɔ, di dzɛ yi
itukwu oshiishi yi inggisɛ ama nyumfyali.

25Ama nli gbela yan ba duu, li kyɛmɛ ngwi o ka wɛma odzɛmi itukwu
iyu, ikyayina Imgbasho ka nu ma kyatitukwu tso ma ofɛ kaka otsitsi,

26 di nu ma yɛ luba mi odzɛɛdzɛmgbi ama di tɔmi ukya mgbi olodu,
ongwu nteyi kwu ma ofyɛɛ tole kyɔ itukwu mgban nani.

3
Ali mgbi inggisɛ mi egbe ongwi olɛlɛ

1 Ye ungwɔnɛni, iTimoti, gbɛɛmi egbe ongwi olɛlɛma adzɛ okwulewo ka
dzɛ.

2 Bana inggisɛ ka nghao di ewoma kpama itukwu bɛyi awuya mgbi ama.
A kale tsaabɔ igɛgɛ, dile kyile ewo esho, le fyito, le sunu ama omba ma ba,
a ka tsɛ unkonyi ba, a dika dzɛ saan ba,

3 a ka dzɛ yi okpitukwu ba, a ka dzita inggisɛ yi obube ba, a kale
mwonya bɛ inggisɛ, a ka bwa ewoma fyii ba, a ka di inggisɛ elela ba,
ungwɔ osuse ka kpa ma ba,

4 ka kye okama gya, a ka kyungwɔmi ozoyeye ba, a ka kyile ewo esho,
imina mgbi oshishe ka kpa ma ngha Imgbasho,

5 a ka dzɛ dafi emi odzimgbasho mani, kpaa a ka tangwɛmfye mgban,
ungwɔ onyi no ka wo abu yi ama ba.

6A li itɔ inggisɛ ama nli dzɛ yi ofɛ le kyikyɛmi udɛ inggisɛ kyɛ dile
kpagya engyaa ama nkwu eka ba wo, ama ngwu ali ibwubwe mbwo ma
itukwu, di dzɛ yi ali itɔ imina ibwubwe duu,

7 a li kpayi ungwɔ alonɔ kpaa a li yagba gbela otsitsi ba.
8Dafi iJanesi yi iJambresi nose kye afɔ twɛsɛ yi iMose ma, li ngha ngwi

inggisɛ ama itukwu le kplɛkplɛ di dzɛ yi oyɛyɛ onuunu otsitsi ba ntonɛ
kpaa, kye afɔ twɛsɛ yi otsitsi aani.

9Nghaduu a ka kɛmbombo yi ikwangha mgbi ama na ba, ikyekyɛ
inggisɛ duu kawa difwi ikwangha mgbi ama saan saan dafi nose a difwi
mgbi iJanesi bɛyi iJambresi nani.
IPol wo iTimoti ola ongwi olɛlɛ

10Mbi abu iTimoti yɔ, abu ye ali otsootso mgbi ani duu bɛyi ofɛ oshishe
mgbi ani yi oweka mgbi ani yi oyɛyɛ onuunu mgbi ani yi itukwu oshiishi
mgbi ani yi okpitukwu mgbi ani yi onyɔtsɛmgbi ani okwuukwu,

11 isɔ yi adzɛ itɔ ntonɛ duu kyɔ ani mi Antiɔku, iKonu bɛyi iListra,
Nghaduu Otsɛ dulu ani tɔmi ele tsatsa.

12Mi otsitsi yɔ, ama nmina odzɛmi oshishe osunu Imgbasho mbi
iKrestu iYesu yɔ, a ka gbiisɔ,

13 kpaa emi ibwubwe yi ama okpagya inggisɛ wo duu ka nghao
timbi-timbi, ama okpagya inggisɛ wo kpaa a dika kpagya ma wo.

14Nghaduu abu yɔ, kiyayi mi ungwɔ ngwi abu kpayi di gbela yan nani,
ikyekyɛ abu ye ama ngwu abu kpayi mboma mani,

15 di ye dafi wita kyɛ eyeyi ta abu ye esɔmi Afɛ osaan, ama n yagba nu
abu kwiinɛ ogbɛ owatɔ-watɔ nkyɛ ikpewo oyɛyɛ onuunu mbi iKrestu iYesu
nani.

16Ali afɛmi ibyibyilo duu kyɛmbi Imgbasho, di dzɛmi ikye abɔ oyaaya
mi otsootso yi okyɔkyɔ odzɛ yi oyile inggisɛ dzɛ ofɛ di dzɛ ikye otso inggisɛ
ofɛ odzɛ saan,

17 ikye ni inggisɛ Imgbasho yile afɔ kwulɛsɛ saan okyɔ ali idɔ osuse duu
mani.

4
1N le wo abu ola nɛmi inai Imgbasho yi iKrestu iYesu, ongwu nkawa ba

yi esutɔmgban owa gbɔ emi oshishe yi emi ikwukwɔ ikwɔ na gbɛɛ:
2Gbeesɔ; wewo alonɔ duu; kyɔkyɔ odzɛ yi inggisɛ di kwu inggisɛ ɛwɛ wo

yi itukwu oshiishi kpakpa yi odzɛ owɛɛwɛmi ola mi ola.
3 Lubana onɔ kyɛma ngwi inggisɛ ka gbela wo otsootso osuse wuba.

Ikyenghanɛ, mi okyɔ imina mgbi ama a ka gbe etsetse kwuba kwutokɛ yi
ama nu ma le nya ma odzɛ ngwi adɔ le gba ma gbaagba ofwo mani.

4A ka fwa otsitsi diyɛ tsɔɔshɔ okyɛdɔ ayayi utsa.
5Nghaduu abu yɔ, kwu ewabu blii mi ali ofɛ duu, shitukwu mi adzɛ

ogyeegye di kyidɔmgbi inggisɛ ogbɔ Esɔ Osuse. Di kyɔ ali idɔ ngwi
Imgbasho kye wo abu abɔ duu.

6 Lubana ani yɔ a teyi kye ani yangwuta dafi ungwɔ owaawa mgbi ifɛ
ofɛ-fɛmani, onɔmgbi ani okwulu le gyɔ.

7Ani gblika osuse, ani ngyɛlu idɔ ndzɛmi ikye ani di kwulɛsɛmi oyɛyɛ
onuunu.

8Onɛnɛ okpapyi ngwi Imgbasho kye dzɛ ama osaan dzɛ le fɛ ani fɛɛfɛ,
ngwi Otsɛ, ongye ogbiikwɔmi otsitsi, kawa kye nu ani mi egbe nani, li ani
ta ba, kpaa yi ama nle fɛ oyɛɛyɛmgban duu.

Ola mgbi iPol abuon
9 ITimoti, Fya mi ofyaafya mgbi abu ba mbi ani plɛ,
10 lubana iDema, ikyegbɛɛ ɛsɛ nɛ kpan itukwu nɛ, o dzita ani lu

iTesalonika. IKreskɛn lu iGalatia, iTaitusu di lu iDamatia.
11 I sisi iLuku ta dzɛ yi ani, kye iMaki wafɔ yi abu ba ikyesinɛ o dzɛ yi ani

abɔ oyaaya mi idɔmgbi ani.
12Ani dɔ iTacikɔ esɔ lu Efesu.
13Ni abu ka ba yɔ, kye angwuto otukwu ofu ngwi ani dzanta yi iKapu

mi iTroa, yi afɛ ofulufulu, onghaangha duu ama nghao li imɔ ngwi a mɛ
mi okpa ntona byi.

14Alekidzanda inggisɛ onduufa kyɔ ani ungwɔ obube kpakpa. Otsɛ iYesu
ka yile mkpa kpan mi ungwɔ ngwi o kyɔ nani.

15Abu kpaa gbɛwɛbyi ewabu mi ikye mgban, ikyekyɛ o kye afɔ twɛsɛ
kpɔklɔɔ yi esɔmgbi eyi.

16Ababɔ ngwi a kye ani ba mbi ongye ogbiikwɔma, inggisɛ onyi kpaa
kyɛ ani iyikpa ba, ali inggisɛ duu tse dzɛnta. No ka yɛɛ ungwɔ obube mi
ikye ma ba.

17Nghaduukpaa Otsɛ Imgbasho fyi ani anya di nu ani mfye, ikyegbɛɛmi
ikpewo ani nu ma gbeesɔ na saan ni Udzengye duu fwon. A di dulu ani tɔ
mi ondu ugaba.

18Otsɛ ka dulu ani tɔmi ali ika ibwubwe dika kye ani kaka esutɔmgban
ongwi esho saan. Mbon okwɔkwɔ dzɛ nghataa gyegwu. No dzɛ ngha.
Angba ongwi olɛlɛ

19 Ta iPrisila angba yi Akwila bɛyi etɔmgbi Onesiforu duu.
20 Erastu dzɛ iKorinti ma, ani di dzata iTrofimu ladzɛ ootse mi iMiletu.
21 Fya mi ofyaafya mgbi abu ni abu ba wa kaka mmɛnɛ duuse ni owa

bɛsɛ. Eyubulu yi iPudɛn yi iLainusu yi iKladia bɛyi ama onoyɛyɛ duu le ta
abu angba.

22Otsɛ no dzɛ yi onodzi mgbi abu. Elela mgban no dzɛ yi ema duu.

Afɛmgbi iPol mbi
iTaitusu

1Afɛ nɛ kyɛmbi iPol, ongbidɔmgbi Imgbasho ongye ogbikye iYesu
iKrestu ikye oyɛyɛ onuunu mgbi ama Imgbasho sadu ma bɛyi oye-ye mgbi
otsitsi nli nu inggisɛ yɛɛ inggisɛ Imgbasho,

2 oyɛyɛ onuunu bɛyi oye-ye nfyidzɛmi ɛwɛ ogbe byiibyi mi oshishe
ogyegwu, ngwi Imgbasho, nli gbatsika ba, zondu duuse owita-wita mgbi
ɛsɛ,

3 ngwi onɔma wa gyɔ yɛyɛ nɛ, Imgbasho onagbɛ eyi wo ani ola ni ani
gbeesɔmgban ngwi o kyi wo ani abɔ nɛ tɔmi ododa.

4Ani lɔ afɛ nɛ kɛmbi iTaitusu, ongwani otsitsi-otsitsi ngwu oyɛyɛ
onuunu mgbi eyi li ungwonyi na gbɛɛ:
Elela yi iyu mgbi Imgbasho Otseyi yi iYesu iKrestu ongye onagbɛ eyi no

dzɛ yi abu.

Idɔ mgbi iTaitusu mi iKrete
5 Itɔdzɛ nnu ani dzata abu mi iKrete yɔ, li onu abu yile ungwɔ nsisi ma

dzɛkɛ yɛyɛ diyɛ sadu engyukwo mi ali igeli, dafi ani plɛ tso abu ofɛ nani.
6 Inggisɛ ngwu a sadun gbɛɛ no li ongyukwo yɔ, li kyɛmɛ-kyɛmɛ no li

inggisɛ ngwu a ka du ongwufabɔmbon ba, o ka li obongyaa onyi, ngwu
emi ongwan noyɛyɛ, li nghaadɔ hona ga kyɛ wuu ba.

7Ngwi a kye idɔmgbi Imgbasho wo engyukwo ama okye okwakye mgbi
emi iKrestu teyi abɔ nɛ, li kyɛmɛ ngwi o ka li inggisɛ ngwu a ka du
ongwufabɔmbon ba, o ka li inggisɛ okyile ewo esho ba, o ka li inggisɛ
okyitingga plɛ-plɛ ba, o ka kye ewon nu ɛbyɛ owa fya ba, o ka li inggisɛ
imoga ba, o ka li inggisɛ okyɔ nggwɔmi udza ba.

8 Tatase no li inggisɛ ogbɛ ingyoga kyɛmɛ, inggisɛ ngwu ungwɔ osuse
kpan, nli bwa ewon fyii, no li inggisɛ ogbɔ otsitsi, ka li inggisɛ osaan di nyɛ
ewon mani.

9No li inggisɛ nbyi esɔ otsitsi nɛ saan dafi a tso mani, ikyegbɛɛ no kwu
inggisɛ angbeka ɛwɛ wo mi otsootso osuse di yile ama nkye afɔ twɛsɛ yi
otsitsi ma dzɛ ofɛ.

10 Lubana ama ntangwɛ otsitsi mbwo, ama ogbɔdzɛ wɔɔ bɛyi ama
okpagya inggisɛ wo, onghaangha duu yɔmbi ama okyiikyɛ ntonɛni.

11Ni a tukwu ma ondu kyɛmɛ, ikyekyɛ a le kyi bulu etɔ olɔlɔ duu mi
otsungwɔ ndzɛmbisɔ ngwi a kile tso ba, mi ikye ifu mgbi ama.

12 Inggisɛ oyodzɛmgbi ama oka plɛ gbɛɛ, <<Emi iKrete teyi li ama
omwonya, a li mmbwaba ibwubwe, emi ewewa ama okyɔ nggwɔ.>>

13Obwɛndɛ nɛ li otsitsi. Nghanɛ, kyɔkyɔ yi ama saan. Ta a ka kwulu afɔ
esɛmi oyɛyɛ onuunu mgbi ama.

14A dika gbekabyi ayayi utsa mgbi emi iJuda hona ola mgbi ama nfwa
otsitsi na ba.

15Mbi emi osaan yɔ, ungwɔ duu le saan, kpaa mbi ama ngwu a kye ma
itukwu kyi mbee di noyɛyɛ ba ma ungwɔ onyi kpaa le saan ba. Otsitsi,
itukwu yi ela ongwi itukwu mgbi ama duu a kyi mbelu.

16A li kye gbɛɛ di ama ye Imgbasho, kpaa a li tangwan mi okyɔɔkyɔ
mgbi ama. A li ama okyile inggisɛ itukwu, a li ama onghaadɔ di mɛ okyɔ
unkonyi osuse ba.

2
Otsootso nli ayin

1 ITaitusu, li ungwɔ ama ngbela yi otsootso osuse kyɛmɛma ngwi abu ka
tso.

2 Le tso emyinɛ nu ma gbɛwɛbyi oshishe mgbi ama, nu ma sulu mmwɛ
ewo, nu ma bwalu ewoma, kpɔklɔɔmi oyɛyɛ onuunu, mi okpitukwu bɛyi
itukwu oshiishi.

3Mi itɔ ofɛ nɛ kpɔɔ, tso engyaa emyinɛ ni a li ama otsio Imgbasho, ni a li
ama ogbaagya hona kye oshishe fadɔ ɛbyɛ kwuba ba, kpaa otsungwɔ
ntishi.

4 Ikye nu ma tso engyaa ɛngbɛ odi obama yi engwɛ kpa ma itukwu,
5 obwalu ewoma di dzɛ nyaan, nu ma wa sɔɔsɔmi udɛ ba, nu ma tishali,

nu ma le fwoofwo yi obama, adzi ni inggisɛ ka kwu elodzɛ Imgbasho
shanyɛ ba.

6Di fyi mmafa kpaa mfye itukwu nu ma bwalu ewoma.
7Mi alungwɔ duu tso ma ambɛmi osuse okyɔɔkyɔ. Onɔ ngwi abu le tso

ma yɔ byi otsitsi dika kyɔ asha ba.
8 Elodzɛmgbi abu no menbwa gyɔ ni a ka kwushanyɛ ba mani, adzi ni

ama ofwa ema gyayiwi ikyekyɛ a tu ungwɔ obube okye abɔ byi ele ba.
9 Tso ofyɛɛ nu ma yile ewoma esɛmbi engyukwo mgbi ama mi alungwɔ

duu, ni a kyungwɔ okpa ma, ni a ka datsondu yi ama ba.
10Ni a ka yi ma mmyi ba, kpaa nu ma kyungwɔ ngwi a ka nu ma oyɛyɛ

mani, adzi ni a nu otsootso mgbi Imgbasho ongye Onagbɛ eyi mmwɛmi
ali itɔ ofɛ duu mani.

11 Lubana elela mgbi Imgbasho nkye owatɔ-watɔ ba ma kaka tu ali
inggisɛ duu.

12 I tso eyi odulu abɔmi ungwɔ ama nli mgbi Imgbasho ba, bɛyi imina
mgbi ɛsɛ, di bwa eweyi blii, dzɛ saan, ni eyi di dzɛmi oshishe oye
Imgbasho mi onɔ ngwi eyi woto ele nɛni,

13 dafi eyi kale fɛ ɛwɛ ogbe byiibyi osuse, oyɛɛyɛ okwɔkwɔmgbi
Imgbasho mgbi eyi odatu bɛyi onagbɛ, iYesu iKrestu,

14 ongwu nkye ewon nu ikye eyi, onagbɛ eyi mi ali imbaali di kyi salu
eyi gbɛɛ ni eyi yɛɛ inggisɛ ama nli idzidza ikye ewon, di dzɛ yi oweka
okyungwɔ osuse mani.

15Nghanɛ, ungwɔ ntonɛ li ungwɔ ama ngbuo ni ema le tso joani. Le fyi
inggisɛmfye itukwu dile kyaka yi ali mfye duu. Ka yama nu inggisɛ onyi
kwu abu shanyɛ ba.

3
Okyungwɔ ntishi

1Wɛ inggisɛ nu ma siikyenu ama oteyi ɛsɛ bɛyi mfye, nu ma le siikyenu,
di wewo okyɔ alungwɔ ntishi duu.

2Ni a ka nya inggisɛ onyi odzagya ba, nu ma le ba yi iyu di fwo mgbi
odo ma, nu ma tso ewo oyile esɛmbi ali inggisɛ duu.

3Onɔ nnyɛma eyi kpaa li ikwangha, nghaadɔ, oshɔ yi imina gya eyi
ofyɛɛ di kpagya eyi wo. Eyi mbwo yi ikyili yi uwaba, ali inggisɛ di eyi lanyi
eyi kpaa di ewee tanyi.

4Nghaduu ngwi osuse okyɔɔkyɔ yi okpitukwu mgbi Imgbasho Onagbɛ
mgbi eyi wa kaka nɛ,



iTaitusu 3:5 341 iTaitusu 3:15

5 o nagbɛ eyi, kpaa li mi osaan mgbi eyi okyɔɔkyɔ ba, li mi elela mgban
odiidi. O nagbɛ eyi mi osa-sa mgbi oyile mba akpe fa bɛyi okyata yɛɛ ofufɛ
mi Onodzi Osaan,

6 ongwu o kye nyɛ abɔ iYesu iKrestu onagbɛmgbi eyi yawo eyi dzii nani,
7 ikyegbɛɛ, ngwi o nu eyi emyɛmyɛmi elela mgban nɛ, ni eyi yɛɛ ama

gyokwudɛ di sulu ɛwɛ ogbe byiibyi mgbi oshishe ogyegwu.
8 Elodzɛ nɛ li elodzɛ otsitsi. N mina gbɛɛ ni abu kwunewo ogbɔ ungwɔ

ntonɛni, adzi ni ama nnoyɛyɛmbi Imgbasho nɛ kyɔ dumɔɔ di kwunewo
okyungwɔ osuse. Ungwɔntonɛ tishi di sulu abɔ oyaaya mbi ali inggisɛ duu.

9Kpaa dulu abɔmi angwodzɛ ikwangha yi odzɛ inyabyi ogbɔɔgbɔ yi
angwɛ bɛyi onɔgbɛmi odzɛ ola, ikyesinɛ ayayi ungwɔ ntonɛ sulu abɔ
oyaaya ba.

10Kwo inggisɛ ntoodzɛ adɔ akponyi, di kwon akpe ongwu fan. Non nya
bayɔ, dulu abɔmi odzan.

11Difwi gbɛɛ itɔ inggisɛ na fashi iyikpa tsɛ otsitsi; alobube mgban abɔn
dulun otse.
Odzɛ ongwikpa

12Ni ani dɔ Atemasi hona iTacikɔ ba mbi abu majo, fya mi ofyaafya mgbi
abu ba mbon mi iNikopoli, ikyekyɛ n weka odzɛmmana mi onova nɛni.

13 Fya mi ofyaafya mgbi abu duu otobyi iDzena inggisɛ oye ola bɛyi
Apolo mi okyɛɛmgbi ama di di gbɛɛ unka kwoma oba ba.

14 Emideyi nu ma kpayi okye ewoma nu mi ungwɔ osuse okyɔɔkyɔ
kyɛmɛ, ikye nu ma sulu ungwɔ ngwi a kale kyɔ abɔ oyaaya ele
alegbe-alegbe ni a ka li ama odiidi inɛ ba.

15Ali inggisɛ ndzɛ yi ani duu le ta abu angba. Ta ama onoyɛyɛ ama eyi
kpa ma itukwu ma duu angba. Elela mgbi Otsɛ no dzɛ yi ema duu. No dzɛ
ngha.

Afɛmgbi iPol mbi
iFyilimɔn

1Ani iPol inggisɛ obawi mgbi iKrestu iYesu, bɛyi iTimoti ongwuneyi,
Dɛsɔ angba mbi iFyilimɔn okeyi osuse yi ibuge idɔmgbi eyi,
2 yi Afyia ongwuneyi ongwu ongyaa, yi Acipɔ inggisɛ oblakwutsɛ ibuge

mgbi eyi mi ifu iKrestu, bɛyi emi odzimgbasho ama nli kwakye mi udɛ
abu duu gbɛɛ:

3 Elela bɛyi iyu nkyɛmbi Imgbasho Otseyi bɛyi Otsɛ iYesu iKrestu na no
dzɛ yi ema.
Ibɔ yi angba otaata

4N li ta Imgbasho mgbɛn angba alonɔ duu dafi ani li wɛ ema mi ibɔ
mgbi ani mani,

5 ikyekyɛ n fwo odzɛ oyɛyɛ onuunu mgbi ema mbi Otsɛ iYesu bɛyi
okpitukwu ngwi ema le tso mbi emi osaan duu.

6Dafi ema le kyɔ oyɛyɛ onuunu mgbi ema yi angbeka nɛ, n bibɔ gbɛɛ nu
ma wa ye ali mse ngwi iKrestu kye nu eyi nɛni.

7Okpitukwu mgbi ema nu ani atsa kpakpa bɛyi itukwu
ofyumfye-fyumfye, ikyekyɛ ema ama onoyɛyɛ nu itukwu mgbi emi osaan
bɛsɛ.
IPol tɛkyɛ mi ikye Onesimɔ

8Nghanɛ, mi ifu iKrestu n dzɛ yi abɔ otsigɛgɛ di wo ema ola ni ema
kyungwɔ nwogyɔ ema ki kyɔmani,

9 nghaduu mi ikye okpitukwu yɔ tatase nin tɛkyɛ nu ema. Ngwi Ani iPol
ishongye ndi li inggisɛ obawi mgbi iKrestu onɛnɛ nɛni.

10N le tɛkyɛ nu abu ikye ongwani Onesimɔ, ngwu n yɛɛ ongwani onɔ
ngwi Ani wodzɛ obawi nani.

11Nose ma o dzɛ yi abu abɔ oyaaya ba, kpaa onɛnɛ o dzɛ yi abu bɛyi ani
duu abɔ oyaaya.

12Ani yilen le dɛsɔ nu abu, o li ongwɛ itukwu mgbi ani.
13N kika dzanta dzɛkɛ yi ani ikye no gbikye abu le ya ani abɔ dafi ani

wodzɛ itse ikye Esɔ Osuse nɛni.
14Nghaduu i mina ani okyɔ unkonyi mi iyikpa abu ba, adzi ni ali oyabɔ

abu ya ani duu no li mi itukwu mgbi abu no ka li mi osiisi ba.
15Kaba itɔdzɛ ngwi o gha yi abu mi ongwonɔ gwee ma li ikyegbɛɛ no yɛ

wa dzɛ yi abu gyegwu.
16No ka dzɛ yi abu dafi ofyɛɛ wuba, kpaa no tatase ngha ofyɛɛ, di dzɛ

dafi ongwunabu itukwu-itukwu mani. O dzɛ yi ani abɔ oyaaya kpaa o
nghao dzɛ yi abu abɔ oyaaya, mi odzɛɛdzɛmgbi mmbwɛ yi eyi bɛyi mbi
Otsɛ iYesu kpaa.

17Kini abu kye gbɛɛ eyi le kyidɔ ungwonyi yɔ, gban dafi abu kika gbɛ ani
mani.

18Ki non kyɔ abu ungwɔ oka obube hona dzɛ yi abu mkpa ungwɔ yɔ,
yilen dɔ ani ikye.

19Ani, iPol, n le lɔ ungwɔnɛ abɛn. N ka yilen kpa abu, kpaa n ka gbɔ ba
ikyesinɛ abu dzɛ yi ani mkpa oshishe mgbi abu yɛyɛ.

20Nghanɛ ongwunɛn, i dzɛ ani gbɛɛ n ki tu oyabɔ angbeka mbi abu mi
ifu Otsɛ; yile ani itukwu bɛsɛmi iKrestu.

21Ngwi ani dzɛ yi abɔ otsigɛgɛmbi abu nɛ, n le lɔ abu afɛ, n di ye gbɛɛ
abu ka kyɔ nghaabɔ ngwi ani gbɔmani.

22Ungwɔ oka nsisi yɔ: Mɛlu ozu ingyoga dzɛnkɛ, ikyekyɛ ani ye
Imgbasho ka fwo ema ibɔ dika nu ani yɛ kɛmbi ema.
Angba ongwi olɛlɛ

23 Epafra, inggisɛ nwodzɛ obawi iKrestu iYesu yi ani, dɛsɔ angba mbi
ema.

24Ama okyidɔ yi ani, iMaki yi Aristakɔ yi iDema bɛyi iLuku kpaa dɛsɔ
angba.

25Ni elela mgbi Otsɛ iYesu iKrestu dzɛ yi onodzi mgbi ema duu. No dzɛ
ngha.

Afɛ ngwi a lɔ kɛ
mbi ama onoyɛyɛ
Emi iHibru

Ongwɛ shewo ngha engyesɔ emi esho
1 Tugbe ma Imgbasho gbɔdzɛ yi emi otsikyeyi nyɛmbi ama ogbɛɛsɛ akpe

ibyibyi mi ofɛ idzidza-dzidza,
2 kpaa mi egbe emi olɛlɛ ntonɛ yɔ, o gbɔdzɛ yi eyi nyɛmbi Ongwan,

ongwu o kyon dzɛ ogyokwudɛ alungwɔ duu, ngwu ɛsɛ nɛ kpaa o ta
ikpewon nani.

3Ongwɛ nɛ tso osa mgbi okwɔkwɔmgbi Imgbasho bɛyi odzɛɛdzɛmgban
yɛyɛ, o bwalu alungwɔmi ɛsɛ duu fyii mi mfye mgbi elodzɛmgban. Ngwi
o wa tso ofɛ okyi salu ali ibwubwe ngyɛ nɛ, o ka sɔkɛ abugye mgbi ongwu
Nnghaangha mi esho nani.

4Nghanɛ ongwu bɛyi iyi mgban duu shewo ngha engyesɔ bɛyi iyi mgbi
ama kpaa.

5 Lubana li ali ongyesɔ Imgbasho gbɔ yan ye gbɛɛ, <<Abu li ongwɛ Ani;
inɛ nɛ Ani yɛɛ Otsabu>>? Hona gbɛɛ <<Ani ka li Otsɔn; o dika li ongwɛn>>?

6Mi ofɛ oka yɔ, ngwi Imgbasho kye ongwan ovlɛ dɛsɔ ba ɛsɛ nɛma, o
gbɛɛ, <<Ni engyesɔ duu su nun.>>

7Odzɛmi ikpewo engyesɔ yɔ o gbɛɛ, <<Ongwu kyata engyesɔ ama nli
engbidɔmgbi Ongwu yɛɛ awo yi amoola.>>

8Nghaduu mi ikpewo ongwɛ yɔ o gbɛɛ, <<Ewe Imgbasho, itsuutɔmgbi
abu ka dzɛ nghataa gyegwu, osaan dika li olande mgbi esutɔmgbi abu.

9Osaan kpa abu itukwu kpaa imbaali ta abu anyi; li ikyengha ngwi
Imgbasho mgbi abu kye engyie mgbi atsa kyi abu ikye ngha abuge mgbi
abu angbeka aali.>>

10O di gbɛɛ, <<Ewe Otsɛ, mi owita-wita ma, li abu kwo afɔ kye ɛsɛ tuo,
esho kpaa di li idabɔmgbi abu.

11A ka dzili, kpaa abu yɔ ka tila dzɛ; a ka sila dafi angwuto mani.
12Abu ka fulu ma dafi abu; o dika nyinɛma dafi angwuto ogbugbe

mani. Nghaduu abu yɔ o ka li ungwonyi kpɛtɛ ta aali, onova mgbi abu ka
yama dondu ba dududu.>>

13 Li ali engyesɔ ngwi Imgbasho gbɔ yi ama ye gbɛɛ, <<Sɛnkɛ abugye
nghataa nin kyata engyikyili mgbi ema yɛɛ itse mgbi ema ogbe afɔ dɔ
ele>>?

14 Engyesɔ duu li onodzi ama okyidɔ ngwi a dɔma esɔ ikye otobyi ama
nka gyokwudɛ owatɔ-watɔma ba na?

2
Adɔ okwookwo ikye ogbɛwɛbyi

1Nghanɛ, i yɛɛ kyɛmɛ ngwi eyi ka gbɛwɛbyi ungwɔ ama ngwi eyi teyi
fwo na saan, ikye ni eyi wa boofɛ ba mani.

2 Lubana ni esɔ ngwi engyesɔ gbɔ na li otsitsi, ni ali ola ofaafa yi adɔ
onghaangha li tu adɔ okwookwo mgban yɛyɛ wali,

3 eyi ka nyɛ ole kini eyi fwa owatɔ-watɔ ogbagbadzidzi ngwi Otsɛ
woolan, ngwi ama nfwo kyɔ obwɛndɛ nya eyi nɛ?



Emi iHibru 2:4 345 Emi iHibru 3:4

4 Imgbasho kpaa kyɔ obwɛndɛmi ele, mi okyɔ ambɛ ungwɔ ama
okwulewo ita idzidza-dzidza, O di gha inggisɛ umba onodzi osaan dafi O
mina mani.

IYesu yɛɛ dafi emi ongwunɔn mani
5 Imgbasho kye engyesɔ dzɛkɛ gbɛɛ nu ma wa kye ɛsɛ nkyiyayi ngwi eyi

le gbɔdzan nɛ teyi ba.
6Kpaa imbe dzɛma ngwi inggisɛ oka nu obwɛndɛ gbɛɛ, <<Inggisɛ li ekyɛ

se ngwi abu kyon wuuta nghaa, naadi ongwɛ inggisɛma li ekyɛ se ngwi
abu gbekabyin nghaa?

7Abu yilen esɛ gwee ngha engyesɔ; abu tukwun okpapyi mgbi okwɔkwɔ
yi mmwɛ

8 di non li ikye mi alungwɔ duu.>> Ngwi Imgbasho kyɔ nghanɛ, alungwɔ
duu dubɔn. Nghaduukpaa onɛnɛ li ungwɔ duu dubɔn waba.

9Kpaa eyi di iYesu ngwu a non yɛsɛ gwee ngha engyesɔ na, onɛnɛ a
tukwun okpapyi okwɔkwɔ oshewo bɛyi mmwɛ ikyekyɛ o gbiisɔ ikwongye,
ikye no kwikwu ikye ali inggisɛ duu mi elela mgbi Imgbasho.

10 Imgbasho ongwu alungwɔ duu byito abɔn na, di gbɛɛ i gbuo ni ongye
onagbɛ na yɛɛ saan mi isɔ ogyeegye se no wa gbe emi ongwan kaka
okwɔkwɔ oshewo.

11Ongwu nnu inggisɛ yɛɛ saan na bɛyi ama n yɛɛ saan duu li etɔ onyi.
Nghanɛ ayiwi yama kwu iYesu okwu ma di emi ongwunɔn ba du.

12O gbɔgbɛɛ, <<N ka kwu iyi abu nya emi ongwunani; n ka shashi otsɛ
iyi abu mi inai okwakye mgbi emidabu.>>

13O di gbɛɛ, <<N ka kye oyɛyɛ onuunu mgbi ani byi mbon.>> O di kiyayi
gbɛɛ, <<Ani dzɛna yi ɛngbɛ ama Imgbasho gbe nu ani duu.>>

14Ngwi engwɛ dzɛmi mmbwɛ yi eyi nɛ, ongwu kpaa wa yɛɛ inggisɛ
owamyɛ adzi no wa kyi dzili ongye nsulu mfye mgbi ikwongye nani, li
owapɛ olodu waali

15 di dulu ama imio ikwongye kwu ma ofyɛɛmi oshishe mgbi ama duu
ntona watɔmani.

16 Lubana otsitsi-otsitsi yɔ, li engyesɔ ngwu o ya ma abɔ ba kpaa li etɔ
mgbi Abrahan.

17Mi itɔdzɛ nɛ i yɛɛ kyɛmɛ-kyɛmɛ no yɛɛ dafi emi ongwunɔn mi ali itɔ ofɛ
duu, ikyegbɛɛ no yɛɛ inggisɛ ofifɛ okwukwo odi elela byi otsitsi mi idɔ
mgban okyɔ Imgbasho ele, di kyi kyelu ali ibwubwe mgbi inggisɛ.

18 Ikyegbɛɛ ongwu abuon kpaa gbiisɔmi onɔ ngwi a gyilan nɛ, o ka
yagba tobyi ama nkaka igyila ntonɛni.

3
IYesu shewo ngha iMose

1Nghawanɛ, emi ongwunani ama osaan, ama nli ungwonyi yi ani mi ela
okwu-kwu ongwi esho, gbe ɛwɛ otsɛɛtsɛmgbi ema byikɛmbi iYesu na,
ongye ogbikye yi okwukwo inggisɛ ofifɛ ongwu eyi gbela odzan mi ododa
nani.

2O tso otsitsi mbi Ongwu nsadun nani, yɛyɛ dafi iMose tso otsitsi mi ozu
Imgbasho duu mani.

3A difwi gbɛɛ iYesu dzɛ yi mmwɛ odatu ngha iMose, yɛyɛ dafi otsungwɔ
ozu li sulu mmwɛ datu ngha ozu abɔn nɛni.

4 Lubana ali ozu duu li inggisɛmbɛ, nghaduu li Imgbasho mbɛ alungwɔ
duu.

5 IMose tso oyɛyɛ dafi ongbidɔmi ozu Imgbasho duu, di kyɔ obwɛndɛmi
ungwɔ ngwi a ka gbɔn mi iyayi mani.

6Nghaduu iKrestu tso oyɛyɛ imbisɔ Ongwɛmi ozu Imgbasho. Eyi di li
ozu mgban, kini eyi byi itukwu ofyumfye yi ɛwɛ ogbe byiibyi mgbi eyi dafi
eyi li tsaabɔ igɛgɛma yɔ.

Adɔ okwookwo mbi ama n yɛyikpa
7 Yɛyɛ, dafi Onodzi Osaan gbɔmani, <<Inɛ nɛ, ni ema fwo elan yɔ,

8 ka kye itukwu mgbi ema tiishu dafi emi Israi
kyɔmi onɔ ngwi a kye iga fyɛsɛ,

onɔ ngwi a mbadi ani
mi okwɛsɛ na ba.

9 Imbe ngwi emi otsema mbadi ani
onova ngwusefa diyɛ di ungwɔ
ngwi ani kyɔ nani.

10 Li ikyengha ngwi ani yɛɛ itingga
yi etɔ na aali, n di gbɛɛ,

<Itukwu mgbi ama li boofɛ alonɔ duu, a di yama ye ofɛmgbi ani waba.>
11Nghanɛ ani fa mi itingga gbɛɛ,

<A ka yama kaka mi onya oto-to mgbi ani ba.> >>
12 Emi ongwunani, onyi mi idzidzɛ ema kpaa no ka sulu itukwu obube

hona itukwu onoyɛyɛ ba na, yɛ kyata iyikpa tsɛ Imgbasho oshishe na ba.
13Nghaduu fyi ewema mfye itukwu alegbe-alegbe na, ngwi onɔ ka

desho nɛni, adzi ni itukwu mgbi inggisɛ onyi no wa tiishu mi okpagyewo
mgbi alobube ba mani.

14 Eyi ba owa gyokwudɛ ungwonyi mbi iKrestu kini eyi kwudzɛ kpɔklɔɔ
mi abɔ otsigɛgɛ ngwi eyi tsekise dzɛ yan ababɔ na nghataa ka dondu yɔ.

15Dafi a kwa le gbɔn nɛni gbɛɛ,
<<Inɛ nɛ, kini ema fwo ela gban yɔ, ka yama kye itukwu mgbi ema

tiishu dafi ema kyɔmi adɔ onghaangha na ba.>>
16 Li ele fwo diyɛ nghaadɔ dɛn? Li ama iMose gbe ma tasɛmi Igyibiti

duu na baa?
17Di li ele ngwu o kyitingga yi ama onova ngwusefa ntona? Li ama nkyɔ

ali ibwubwe, kwulu mi okwɛsɛ ntona baa?
18Di li ele Imgbasho fa gbɛɛ a ka kaka imbe otonya mgbi ongwu ba? Li

ama onghaadɔ ntona baa?
19 Ikyenghanɛ eyi di a yagba kaka ba, ikye oyɛyɛmgbi ama onuunu ba

nani.

4
Egbe otonyewo dzɛ ikye
emidi Imgbasho

1Nghanɛ, dafi ondu odzɛɛdzɛ okaka onya mgban ka dzɛ nɛ, i gbɛwɛbyi
saan na adzi no ka ndɛ inggisɛ onyi okaka ele ba mani.

2 Lubana eyi kpaa a gbɔ Esɔ Osuse nɛ nya eyi ungwonyi yi ama;
nghaduu esɔ ngwi ama fwo na dzɛma abɔ oyaaya ba, ikyekyɛ ama nfwo
ma kye oyɛyɛ onuunu byi mi ele ba.

3Onɛnɛ eyi ama nnoyɛyɛma kaka onya nani, yɛyɛ dafi Imgbasho gbɔ
mani gbɛɛ, <<Nghanɛ ani tsekise fa mi itingga gbɛɛ, <A ka yama kaka onya
mgbɛn luba.> Nghaduu o teyi ngyɛlu idɔmgban mi onɔ ngwi o ta ɛsɛmajo.

4 Lubana o plɛ gbɔdzɛ kwu iyi egbe ongwu gyafa mi imbe oka ma gbɛɛ:
<<Mi egbe ongwu gyafa ma Imgbasho tonya mi ali idɔmgban duu.>>

5 Imbe ngwi eyi di gbɔ nyɛ na o gbɛɛ, <<A ka yama kaka imbe otonya
mgbɛn na ba.>>

6 I kiyayi otso gbɛɛ angbeka ka kaka onya nani, angbeka yɔ nose a
gbeesɔ nɛ nya ma kpaa a kaka ba mi ikye adɔ onghaangha mgbi ama.

7Nghanɛ Imgbasho di kye egbe oka dzɛkɛ, kwun gbɛɛ inɛ, ngwi i wa kye
onɔ tunto nɛ, o gbɔdzɛ nyɛmbi iDevedi mi ele dafi a teyi gbɔmani gbɛɛ,
<<Inɛ nɛ, ni ema fwo ela mgban yɔ, ka yama kye itukwu tiishu ba na.>>

8 Lubana iJoshua ki nu ma onya yɔ, Imgbasho ki yama gbɔdzɛ kwu iyi
egbe oka wuba.

9Nghanɛ onya sisi ikye mgbi emidi Imgbasho.
10 Lubana inggisɛ ta nkaka onya mgbi Imgbasho wa yɔ ka tonya idɔ

mgban kpaa, dafi Imgbasho kpaa tonya mgban nani.
11Nghanɛ, ni i fya mi ofya-fya mgbi eyi duu ikye okaka onya nani, adzi

ni inggisɛ onyi ka kyɛdɔ adɔ onghaangha mgbi ama na dzili ba mani.
12 Lubana elodzimgbasho dzɛ oshishe di dzɛ yi idɔ. I gyigye ngha

okwusunkli ondu efa, li dzɛ kaka kpini kyi ghalu oshishe yi onodzi,
okwokyiikwokyi yi ifyee ongwi akpukpu, di li gbɔ ewodzɛ otsɛɛtsɛ bɛyi ali
ongwi itukwu duu ikwɔ.

13Nkonyi ngwi a ta se da Imgbasho daada dzɛma ba. Alungwɔ duu dɔ
ododa dile gedee mi inɛmgbi Ongwu eyi ka wa nu uka mbon nani.

IYesu angbodzi inggisɛ ofifɛ
14Nghanɛ, ngwi eyi sulu angbodzi inggisɛ ofifɛ, iYesu Ongwɛ Imgbasho

nlu kɛdzɛ esho nɛ, ba ni i kye abɔ byikɛ kpɔklɔɔmi oyɛyɛ onuunu ngwi eyi
le tso mi odzɛmgban nɛni.

15 Lubana eyi sulu okwukwo inggisɛ ofifɛ nli di eyi elela mi
oshanyɛ-shanyɛmgbi eyi, ikyekyɛ ongwu kpaa a mbadin mi ali itɔ ofɛ duu,
dafi eyi kpaa a mbadi eyi nɛni, ma o gbo mi alobube onyi ba.

16 Ba i gblekɛ kwɛkwɛ yi itsuutɔmgbi elela nɛ yi imio ba na, ikye nu ma
di eyi elela ni eyi di tu elela mgbi Imgbasho no otobyi eyi mi onɔ imina
mgbi eyi.

5
1A li sadu ali okwukwo inggisɛ ofifɛ duu mi idzidzɛ inggisɛ di li san no

gbikye ma mi ungwɔ ngbo kɛmbi Imgbasho yɔ, onu umba di fifɛ ikye ali
ibwubwe.

2O li yagba kyɔ dumɔɔ yi ama ndifwi ba dile boofɛmani, ikyena ongwu
abɔn kpaa dzɛ yi ofɛ ama ngwi o dzitsi.

3 Li ikyengha ngwi i dzɛmbisɔ o ka fifɛ ikye ali ibwubwe mgban bɛyi ali
ibwubwe mgbi inggisɛ angbeka kpaa aali.

4 Inggisɛ onyi kpaa ka yagba kye ewon idɔ nɛ ba; li Imgbasho kyɛmɛ ka
kwun ela, dafi Eron kpaa Imgbasho kwun ela nose nani.

5 Li ngha iKrestu kpaa kye okwɔkwɔ oyɛɛ okwukwo inggisɛ ofifɛ nu
ewon ba aali. Nghaduu Imgbasho nyan gbɛɛ,
<<Abu li Ongwani; inɛ nɛ Ani yɛɛ Otsabu.>>
6O di gbɔmi imbe oka ma gbɛɛ,

<<Abu li inggisɛ ofifɛ gyegwu,
itɔmgbi iMelkidzɛdɛ nani.>>

7Onɔ ngwi iYesu ka dzɛ ɛsɛ nɛma, o bibɔ yi ekyɛ oto-to yi akwɔmi ela
okwukwo, yi etse inɛmbi Ongwu nka dulun tɔmi ikwu mani, Imgbasho di
fwon mi osiikyenu mgban.

8Dafi o li ongwɛ nɛ kpaa, o kpayi osiikyenu mi isɔ ngwi o gye nani.
9Dafi a non yɛɛ saan nɛ, o yɛɛ ofɛ owatɔ-watɔ gyegwu mbi ama nnun

oyɛyɛ duu.
10 Li Imgbasho kyon dzɛ okwukwo inggisɛ ofifɛ itɔmgbi iMelkidzɛdɛ

nani.
Adɔ okwookwo mi oyɛyikpa

11 Eyi sulu odzɛ kwuba ogbɔɔgbɔmi ungwɔnɛni, kpaa i sunɔ onu osa
ikyena ema li difwi ungwɔ plɛ ba.

12Mi otsitsi ma, i gbuo ngwi ema ki li etsetse onɛnɛni, kpaa i wogyɔ ngwi
inggisɛ oka kika tso ema owita-wita otsitsi mgbi elodzimgbasho dudɔ-dudɔ
se. I gbuo ngwi ema ka wa enaabɛ, li ungwogye okpɔklɔɔ waba!

13 Inggisɛ nkale nghabɛmi onɔ ngwi o ka li ongweyeyi nɛ, ka yagba bɛ yi
otsootso mgbi odzɛ osaan ba.

14Nghaduu ungwogye okpɔklɔɔ dzɛ ikye ama nmyotse, ngwi a gye bɛ nɛ,
a kye ewoma kye nyɛlu odifwi idzidza mgbi ungwɔ osuse yi obube.

6
1Nghanɛ ni eyi dzata otsootso owita-wita mi odzɛ iKrestu yɛ lu otsootso

nmyotse, no ka li okyatitukwu mi alobube nka kye inggisɛ kaka ikwongye
hona noyɛyɛmbi Imgbasho,

2 naadi odzɛ otsootso mgbi iBatisima yi abɔ okye dɔ inggisɛ ikye yi
okyɛɛ-kyɛɛmgbi emi ikwukwɔ bɛyi ikwɔ ofwoofwo ogyegwu na ta ba.

3Ni Imgbasho noofɛ yɔ, eyi ka kyɔ ngha yɛyɛ.
4Ka li kyɛmɛ-kyɛmɛ ba mbi ama nteyi tu osa ye, ama nteyi tu umba

ongwi esho, di dzɛ yi Onodzi Osaan,
5 ama n ye mfya mgbi elodzimgbasho bɛyi mfye ama nka kyiyayi,
6 kini a yɛyikpa yɔ, oyile ma dzɛ ofɛ nu ma kyatitukwu ka fyumfye,

ikyekyɛ oyɛyikpa mgbi ama na, nu ma le yile Ongwɛ Imgbasho gbokwo
ekwatsi akpe ongwu fan di non gyayiwi mi ododa.

7 Ikpɛsɛ ngwi mmbwo le kya won alonɔ ni eni man yɔ, li nu ungwogye
wa lo inggisɛ nshin mani. Inggisɛ na li tu mse mbi Imgbasho.

8Kpaa ikpɛsɛ nlu oshɛ atato tayɔ li ayayi ikpɛsɛ. Imgbasho ka won
ikamba, owa ngyɛ-ngyɛ yɔ a ka kye toola.

9 Emi okani osuse, dafi eyi le gbɔ ngha nɛ kpaa, eyi nu ema oyɛyɛ, eyi ye
ta gbɛɛ ema dzɛ yi ungwɔ ingblimɔ nka ba yi ema owatɔ-watɔmani.

10 Imgbasho li emyɛmyɛ; O ka yama gblimɔ idɔmgbi ema yi okpitukwu
ngwi ema tson ba, dafi ema tobyi emidan dile kiyayi otobyi ma nɛni.

11 Eyi mina gbɛɛ ali inggisɛmbi ema no tso okwunewo nɛni nghataa
dondu, ikye ni ɛwɛ ogbe byiibyi mgbi ema yɛɛ otsitsi mani.

12 Eyi mina gbɛɛ ni ema ka li emi okwulo ba, kpaa ni ema gbama ama
nnoyɛyɛ di shitukwu gyokwudɛ ungwɔ ngwi Imgbasho zondu ntonani.
Ondu odzɛɛdzɛ mgbi Imgbasho li
wɛɛsɛ ba

13Onɔ ngwi Imgbasho zondu mgban yi Abrahan ma, ngwi o di inggisɛ
oka nshe ngha ongwu ofa mi iyi mgban ba nɛ, o fa mbi ewon,

14 gbɛɛ, <<N ka kye mse bɛ abu ewo di nu abu engwiba kwuba
kyɛmɛ-kyɛmɛ.>>

15Ngwi Abrahan fɛ yi itukwu oshiishi nɛ, o wa tu ungwɔ ngwi Imgbasho
zondu mani.

16 Inggisɛ li fa yi iyi inggisɛ ndatu ngha ma mani, ma ofaafa na li
menbwa yi odzɛ ngwi o gbɔmani, ta angwɛ otaata na duu li ngyɛ.

17 Ikyegbɛɛ Imgbasho mina gbɛɛ ama ogyokwudɛmgbi ongwu nu ma ye
gbɛɛ ongwu li nyinɛmi ungwɔ ngwi ongwu zondu ba nɛ, o li gbɔn mi
ofaafa.

18 Imgbasho li gbatsika ba! Ikyenghanɛ ondu odzɛɛdzɛmgban yi ofaafa
ka yagba nyinɛ ba. Eyi tsinya luba mbi Imgbasho ikye owatɔ. Inghawanɛ
ondu odzɛɛdzɛmgban ntona nu ma nu eyi itukwu ofyumfye-fyumfye
kpɔklɔɔ okye abɔ byikɛ ɛwɛ ogbe byiibyi ndzɛ eyi iyayi nani.

19 Ɛwɛ ogbe byiibyi nɛ nu oshishe mgbi eyi kwitse, kpɔklɔɔ di watɔ. Li
kye eyi lu kpini mi iyikpa ayangwuto imbe mgbi Imgbasho Nnghao le
saan,

20 imbe ngwi iYesu, Ongwu nteyi eyi lu, ka kaka mi ikye mgbi eyi nani.
O yɛɛ okwukwo inggisɛ ofifɛ gyegwu, itɔmgbi iMelkidzɛdɛ nani.

7
IMelkidzɛdɛ inggisɛ ofifɛ

1 IMelkidzɛdɛ nɛ nose li utɔmgbi iSalɛn di li inggisɛ ofifɛmgbi Imgbasho
onghaangha. O kpatsɛ Abrahan onɔ ngwi o ka ngha emi utɔ ika yɛ kyɛ
mani, man kye mse ban ewo.

2Nɛ Abrahan kye onyi mi ikye iwyo mi alungwɔ ngwi ongwu sulun duu
nun. Ababɔ ita iyi mgban gbɛɛ, <<Utɔmgbi osaan>>; oka yɔ, <<Utɔmgbi
iSalɛn>> na itan gbɛɛ, <<Utɔmgbi iyu.>>

3O sulu otsɔn hona onɔn ba, inyabyi ba, o sulu owita-wita mgbi egbe
naadi odɔ-dɔmgbi oshishe ba. O li inggisɛ ofifɛ gyegwu dafi Ongwɛ
Imgbasho mani.

4 Tsɛwɛ itɔ angbodzi inggisɛ ngwu o dzɛmani, otsikyeyi Abrahan jokpaa
kye onyi mi ikye iwyo mi mmgbe ngwi o gye mi ika nun!

5Onɛnɛ i yɛɛ ola gbɛɛ emi ongwɛ iLevi ama n yɛɛ inggisɛ ofifɛ duu nu ma
le gbɛ onyi mi ikye iwyo mbi emi ongwunɔma, ama nli ama ofifɛ ba li
engwiba mgbi Abrahan nɛni.

6Abrahan ngwu gbɛ ondu odzɛdzɛmgbi Imgbasho nɛ, iMelkidzɛdɛ ntɔ
mi etɔmgbi iLevi ba nɛ kpaa, gbɛ onyi mi ikye iwyo mbon di kye mse ban
ewo.

7 Li otsitsi inggisɛ nshewo ngha ma li kye mse bɛ ongwu n yɛyikpa ewo.
8 Inggisɛ ama ofifɛ angbeka ngwu a li nu ma onyi mi ikye iwyo nɛ duu a

li kwulu; kpaa ongwu yɔ Afɛ tso gbɛɛ o ka dzɛ oshishe.
9 Inggisɛ ka yagba ogbɛɛ iLevi nli gbɛ onyi mi ikye iwyo nɛ kpaa, kye

onyi mi ikye iwyo nu iMelkidzɛdɛ ikpewo Abrahan,
10 ikyekyɛ onɔ ngwi iMelkidzɛdɛ kpatsɛ yi Abrahan ma, a mba iLevi

waba.

IYesu dzɛ dafi iMelkidzɛdɛ mani
11Dafi ola mgbi iMose gbɔgbɛɛ ngwi ama ofifɛ tɔmi etɔmgbi iLevi nɛ

kpaa, ama ofifɛ ntona ka yagba nu inggisɛ yɛɛ saan ba. Ikyenghanɛ i gbuo
ni inggisɛ ofifɛ oka dafi iMelkidzɛdɛ no dzɛ, ngha ogbɛɛ no li inggisɛmi etɔ
mgbi Eron.

12 Lubana ni a le nyinɛ etɔ ofifɛ yɔ, ola kpaa li kyɛmɛ a ka nyinan.

13Ongwu a le gbɔdzɛ ntonɛ kwu iyin na tɔkyɛ ondudzɛ oka idzidza, ma
inggisɛ onyi mi udzɛ na fifɛmi iwashi ye ba.

14 I tso saan gbɛɛ Otsɛmgbi eyi tɔkyɛ iJuda, ma iMose gbɔdzɛ kwu iyi
inggisɛ ofifɛmi etɔ na ba.

15Ma ni inggisɛ ofifɛ oka dafi iMelkidzɛdɛ nɛ tɔ yɔ, ungwɔ ngwi eyi gbɔ
nɛ nghao ba yi osa,

16 ikyesinɛ o yɛɛ inggisɛ ofifɛ li mi odzɛɛdzɛmgbi ola ba, kpaa li ikye
mfye mgbi oshishe mgban nka dzili ba mani.

17 Lubana Afɛ lɔ gbɛɛ, <<Abu li inggisɛ ofifɛ gyegwu, dafi iMelkidzɛdɛ
nani.>>

18A kye ola ongwi ababɔ na gekɛ esɛ ikyekyɛ i fyumfye ba di dzɛ yi
oyabɔ kpaa ba

19 (lubana ola na nu unkonyi yɛɛ saan ba), a di kye ɛwɛ ogbe byiibyi
otatase ba, nka gble eyi kɛ kwɛkwɛ yi Imgbasho.

20 IKrestu yɛɛ inggisɛ ofifɛ gyegwu mi ofaafa! Kpaa ama ofifɛ angbeka
yɔ, li mi ofaafa ba.

21Nghaduu o yɛɛ inggisɛ ofifɛmi ofaafa mi onɔ ngwi Imgbasho nyan
gbɛɛ:
<<Otsɛ fa wa

o dika nyinɛ ondu ba:
<Abu li inggisɛ ofifɛ ogyegwu.> >>
22Mi ikye ofaafa nɛ, iYesu yɛɛ ondu odzɛɛdzɛmgbi ondu obwa-bwa ofufɛ
ntatase ngha ogbugbe nani.

23Ama ofifɛ angbeka kwuba kpaa ki toma, nghaduu ikwongye gbelo ma
ba.

24Kpaa ikyegbɛɛ iYesu dzɛ oshishe gyegwu nɛ, o ka li inggisɛ ofifɛ
gyegwu.

25Nghanɛ o ka yagba dulu ama nnyɛmbon ba mbi Imgbasho ma watɔ
klɛklɛ, ikyekyɛ o dzɛ oshishe alonɔ duu ikye otɛɛkyɛ yi Imgbasho ikye ma.

26 IYesu li itɔ okwukwo inggisɛ ofifɛ ngwu eyi mina mani, ikyekyɛ o le
saan, a ka du ongwufabɔmbon ba, o dzɛ yi obube onyi ba, a dulun dzɛ
enggengga mbi emi obube, a kyilon esho ngha ali mfye mi esho duu.

27Dafi okwukwo inggisɛ ama ofifɛ angbeka li fifɛma, ongwu yɔ, i wogyɔ
ngwi o ka fifɛmi ikye alobube mgbi ongwu bɛyi mgbi inggisɛ angbeka
alegbe-alegbe ba. O fifɛ ikye ali ibwubwe mgbi ama akponyi ta mi onɔ
ngwi o kwikwu mi ekwatsi mani.

28 Lubana ola li sadu ama nfyumfye ba nu ma li okwukwo inggisɛ ama
ofifɛ; kpaa ofaafa nba mi iyikpa ola ma, sadu Ongwɛ, ongwu nle saan
gyegwu nani.

8
Okwukwo inggisɛ ofifɛ mgbi ondu
odzɛɛdzɛ ofufɛ

1Odzɛ ngwi eyi le gbɔma li ongwu aani: Eyi sulu itɔ okwukwo inggisɛ
ofifɛ nɛni, o sɔdzɛ abugye angbodzi itsuutɔmgbi Ugabaidu mi esho,

2 o li kyidɔmi imbe osaan mgbi Imgbasho, mi iTabenako otsitsi ngwi li
inggisɛ kye tsɛ ba, kpaa li Otsɛ abuon nani.

3Ali okwukwo inggisɛ ofifɛ duu a li kyon dzɛ ikye onu umba di fifɛ,
nghanɛ ongwunɛ kpaa i gbuo no sulu ungwɔ okye nu.

4O ki dzɛ ɛsɛ nɛ yɔ o kika li inggisɛ ofifɛ ba, ikyekyɛ ola teyi gbe inggisɛ
ama ofifɛ tokɛ wa.

5 Imbe osaan ngwi a li kyidɔmi ele ma li ambɛ yi onodzi mgbi ungwɔ
ndzɛ esho mani. Li ikyengha ngwi a kwo iMose adɔmi onɔ ngwi o le
wewo ombɛ iTabenako ma gbɛɛ: <<Gbinɛbyi saan ni o kyɔ alungwɔ yɛyɛ
dafi a tso abu mi unggwɔ nani.>>

6Nghaduu idɔ ngwi a kye wo iYesu abɔ na datu ngha mgbi ama dafi
ondu odzɛɛdzɛ ngwi o li inggisɛ oyile inggisɛ gyiide yi Imgbasho na shewo
ngha ogbugbe nani, ikyekyɛ a wo itan mi ondu odzɛɛdzɛ ntatase.

7Ni ondu odzɛɛdzɛ ongwi ababɔ ki sulu okakewo bayɔ, itɔdzɛ opita ondu
odzɛɛdzɛ oka ki dzɛma wuba.

8Kpaa Imgbasho di ungwɔ sisi lon yi inggisɛman o gbɛɛ,
<<Otsɛ noola gbɛɛ, onɔ kyɛma,

ngwi ani ka dzɛmi ondu odzɛɛdzɛ
ofufɛ yi emi iSrai bɛyi emi iJuda.

9Otsɛ gbɛɛ, ka yama dzɛ dafi ondu
odzɛɛdzɛ ngwi Ani dzɛ yi otsikyɔma

onɔ ngwi Ani byi ma abɔ kye ma tasɛ
mi iGyibiti na ba,

ikyesinɛ a kwulɛsɛ dzɛmi otsitsi
mi ondu ngwi Ani dzɛ yi ama ma ba,

man N kyata iyikpa tsɛma.
10Otsɛ gbɛɛ, <<Ni egbe ntona wa nyɛ yɔ,

li ondu ngwi Ani ka dzɛ yi emi iSrai aani.
N ka gbe ola mgbɛn wo ma kɛ itukwu di lɔ ola

Mgbɛn mi eka mgbi ama.
N ka li Imgbasho mgbi ama a dika li emidani.
11Mi onɔ na, inggisɛ ka nya inggisɛ

nwatse dɔn hona ongwunɔn gbɛɛ,
<Ye Otsɛ wuba,> ikyekyɛ ama duu ka ye ani,

wita mbi ɛngbɛmgbi ama nghataa
lu mbi engyukwo.

12 Lubana N ka dzamata yi imbaali
mgbi ama dika wɛ ali
ibwubwe mgbi ama wuba.>>

13Dafi o kwu ondu odzɛɛdzɛ nɛ gbɛɛ <<ofufɛ nɛ,>> o nu ongwi ababɔ na
sila; ma ungwɔ nla sila di kyɛ yɔ, ka byulu mbe onɔ ba.

9
Osusunu mi iTabenako ongwi ɛsɛ nɛni

1Ondu odzɛɛdzɛ ongwi ababɔ dzɛ yi ola mgbi osunu bɛyi ozu ongwi a ka
sunu mi ele mi ɛsɛ nɛni.

2A kye iTabenako wɛɛsɛ. Mi ifu egli ozu mgban ongwi ababɔma otlɛsɛ
ipitila dzɛ ele yi adinyatsɛ bɛyi ibredi ngwi a kye mse bɛ ele; a kwu imbe
na gbɛɛ imbe Osaan.

3Mi iyikpa ayangwuto ongwu fan ma ifu egli ozu dzɛ ele ngwi a kwun
di Imbe Nnghao le Saan.

4 Iwashi abashi okye ungwɔ ogbungbɛ toola yi ikwulu imu mgbi ondu
odzɛɛdzɛ ngwi li abashi-abashi. Imu nɛ dzɛ yi ikpɔkpɔ abashi ngwi imana
wele yi okwuta mgbi Eron ngwi tsaabɔ bɛyi anggayɛ akwutsɛ ngwi a lɔ ola
iwyo ntona mi ele mani.

5Mi ikye imu na Icerubyin (Icerubyin li ambɛ ngwi a kpa dzɛkɛ otso
okwɔkwɔmgbi Imgbasho) dɔdzɛ ele gbiiwulu tukwu imbe elela odiidi.
Nghaduu onɔ gyɔ ngwi eyi ka tufya odzɛ nɛ shilɛlɛ waba.

6Ngwi alungwɔ duu tokɛ ondondan nghanɛ, ama ofifɛ li kaka ifoozu
ongwi esɛ na alonɔ-alonɔ ikye okiyayi yi idɔmgbi ama.

7Kpaa li okwukwo inggisɛ ofifɛ ta li kaka ifoozu ongwi idzidzɛ na
akponyi mi onova, o li kaka yi eyi kyɛmɛ ngwi o li ka kye fifɛ ikye ewon
bɛyi ikye ali ibwubwe ama inggisɛ kyɔmi inɛ obuubu mani.

8Mi ungwɔnɛ Onodzi Osaan le tso gbɛɛ, ngwi iTabenako ongwi ababɔ na
ka wodzɛ nɛ, ofɛ olu Imbe Nnghao le Saan na, a kye kwulu lasisa waba.

9Nɛnɛ li otso ambɛmi onɔ ongwi onɛnɛ gbɛɛ, umba yi ifɛ ofɛɛfɛ ngwi a
kye nu na yagba onu ela ongwi itukwu mgbi ama osunu ntona gbosa ba.

10Ola ntonɛ to ikye ungwogye yi ungwɔ owaawa bɛyi oga ewo osa-sa.
Ola ikye ungwɔ ama ngwi inɛ li di ntonɛ ka to nghataa ba onɔ ola ofufɛ.

Eyi iKrestu
11Onɔ ngwi iKrestu ba dafi okwukwo inggisɛ ofifɛmgbi ungwɔ osuse

ama nteyi to mmɛnɛma, O nyɛ angbodzi iTabenako ngwi nghao shewo di
tishi ngha ongwi inggisɛmɛ, alima li otso gbɛɛ, li ungwɔ ngwi a ta mi ɛsɛ
nɛ ba.

12 IYesu kaka Imbe Nnghao le Saan na akponyi ta, nghaduu li mi eyi
mgbi mndɔ naadi mnda ba; kpaa li mi eyi mgban abuon ngwi o kye fifɛ se
dulu eyi tɔ gyegwu.

13Ola mgbi iMose gbɛɛ, eyi mndɔ yi mnda bɛyi utɔmgbi ibidrua mnda
ngwi a kye fwe inggisɛ ama ntsiidza li salu ma nu ma yɛɛ saan mi ikpewo.

14Nghaduu, iKrestu dzɛ yi alobube ba, o di kye ewon fifɛ dafi mfye mgbi
onodzi ogyegwu nu Imgbasho. Li ikyengha ngwi eyi mgban nghao
fyumfye di nu ewodzɛmgbi eyi gbosa aali. Ngwi i dzɛ ngha duu nɛ kpaa,
eyi ka kyɔ Imgbasho oshishe idɔ, i ka kyungwɔ ama nka ba yi eyi
ikwongye wuba.

15Mi itɔdzɛ nɛ iKrestu li inggisɛ oyile inggisɛ gyiide yi Imgbasho,
ikyesinɛ li ongwu ba yi ondu odzɛɛdzɛ ofufɛ, ikye ni ama ngwu a kwu ma
ela ma tu okwudɛ ngwi a zondun ogyegwu nani. Ngwi o kwulu dafi
inggisɛ onagbɛ ikye oshɛma adi mi ali ibwubwe ngwi a kyɔmi onɔmgbi
ondu odzɛɛdzɛ ababɔ nɛni.

16Mi odzɛ ofɛ ogyokwudɛ yɔ, sede otsungwɔ nlɔma li kwulu se a ka
kyidɔmi ele,

17 ikyekyɛ a li kyungwɔ yi afɛ ogyokwudɛmi onɔ ngwi inggisɛ nlɔma
kwulu se; li sulu mfye onɔ ngwi otsungwɔ nlɔn ma ka dzɛ oshishe ba.

18 Li itɔdzɛ nɛ ngwi ondu odzɛɛdzɛ ongwi ababɔ na kpaa li kyidɔ ba, sede
a ka dzɛ eyi mmbwaba kyi ele aali.

19Ngwi iMose gbɔ ali ola duu nya inggisɛ ntona nɛ, o kye eyi mnda yi eni
yi itu omuma bɛyi abɔ ihiso kye fwe afɛ ofulu-fulu yi inggisɛ ntona duu.

20O gbɛɛ, <<Nɛnɛ li eyi mgbi ondu odzɛɛdzɛ, ngwi Imgbasho woola gbɛɛ
ni ema ngyo mani.>>

21Mi itɔ ofɛ nɛ kpɔɔ, o kye eyi na fwe iTabenako na bɛyi alungwɔ ngwi a
kyɔ oyabɔ ele duu.

22Mi otsitsi, ola mina gbɛɛ ungwɔ angbeka kwuba ni a kyi salu yi eyi. Ni
eyi okyi esɛ dzɛma bayɔ odzata inggisɛ yi alobube kpaa dzɛma ba.

23Nɛ, i yɛɛ kyɛmɛ-kyɛmɛ gbɛɛ, ungwɔ emi ɛsɛ nɛ nto dafi ambɛ ungwɔ
emi esho duu, a ka kyi salu ma yi ifɛ ntonɛni, nghaduu ungwɔ emi esho
abuoma yɔ, a ka kye salu ma mi ifɛ ntatase ngha ntonɛni.

24 Lubana iKrestu yama kaka imbe osaan ngwi a mbɛmi abɔ nli ambɛ
mgbi udɛ otsitsi na ba; o kaka udɛ Imgbasho yɛyɛ, ikye oka kwudzɛ inɛ
Imgbasho ikye eyi.

25O yama kaka esutɔ ongwi esho ikye ole yile ewon fifɛ alonɔ-alonɔ dafi
okwukwo inggisɛ ofifɛ li kaka Imbe Nnghao le Saan ali onova oka fifɛ yi
eyi nli mgban ba na ba.

26Ki li ngha yɔ, iYesu ki gyadzɛ akpe ibyibyi kyɛ onɔ ngwi a ta ɛsɛma jo.
Kpaa onɛnɛ ɛsɛ dzɛ kwɛkwɛ ongyɛɛngyɛ se o wa kye ewon fifɛ akponyi
ikye ali ibwubwe.

27Dafi a kye dzɛ gbɛɛ inggisɛ ka kwulu akponyi ta a ka gbɔn ikwɔ nɛ,
28 li ngha a kye iKrestu fifɛ akponyi ikye okyelu ali ibwubwe mgbi

inggisɛ kwuba aali. O dika yɛ ba akpe ongwu fan, li owa kyi kyelu ali
ibwubwe wuba, kpaa li okye owatɔ-watɔ ba wa nu ama nto le fan mani.

10
IYesu fifɛ akponyi

1Ola mgbi iMose dzɛ dafi li onodzi mgbi ungwɔ osuse nkyɛ iyayi ka ba
mani. Yama li ungwɔ otsitsi ma yɛyɛ ba. Nghanɛ ifɛ ofɛɛfɛ ali onova ka
yagba nu ama ogbleba kwɛkwɛ sunu Imgbasho yɛɛ saan gbɛ ba.

2Ni i kika yagbayɔ, a ki nya yi ifɛ na ofɛɛfɛ wa. Lubana akponyi mata,
ama osunu ntona duu kika nu ma yɛɛ saan, itukwu mgbi ama kika nu ma
obube mi ali ibwubwe mgbi ama wuba.

3Nghaduu ifɛ ofɛɛfɛ ntonɛ yɛɛ ungwɔ okyɔ ali iyɛ ikye owɛma gbɛɛ a ka
dzɛ yi alobube ma,

4 ikyekyɛ eyi mnda yi mndɔ ka yagba kyi kyelu ali ibwubwe ba.
5 Li ikyengha onɔ ngwi iYesu ba ɛsɛ nɛma, o gbɔ yi Imgbasho gbɛɛ, <<Li

ifɛ ofɛɛfɛ yi umba ngwi abu mina ba, kpaa abu kye ewo nu ani ikyegbɛɛ ni
ani kyɔ abu idɔ;

6 Ifɛ otoola bɛyi ifɛmgbi alobube li nu abu itukwu oshɛta ba.
7 Ta ani gbɛɛ, <N dzɛ na, Afɛ lɔ kwu iyi ani gbɛɛ, N ba owa kyɔ itukwu

abu, Imgbasho.> >>
8Ababɔ o gbɛɛ, <<Ifɛ ofɛɛfɛ yi umba onuunu, umba otoola yi umba mgbi

alobube mina abu ba, a di li nu abu itukwu obɛsɛ kpaa ba>> (ola yɔ gbɛɛ
ni a kyɔma).

9Nɛ o gbɛɛ, <<N dzɛ na, ani ba owa kyɔ itukwu abu.>> O kye ofɛ ofiifɛ
ongwi ababɔ na gekɛ esɛ di ba yi ofɛ ofufɛ ngwi li ongwu fan.

10Ma mi oweka mgbi Imgbasho na, a nu eyi yɛɛ saan mi ikpewo ifɛ ngwi
iYesu iKrestu kye ewon fɛ akponyi nani.

11Alegbe-alegbe, ama ofifɛ duu li kwudzɛ le kyidɔ ifɛ ofɛɛfɛmgbi ama;
alonɔ-alonɔ a li fɛ itɔ ifɛ ngwi ka kyi salu ali ibwubwe gbɛ ba mani.

12Nghaduu ngwi iKrestu kye ewon fifɛ akponyi nɛman, o lu ka sɔkɛ
abugye mgbi Imgbasho.

13Kyɛ onɔ na jo o le fɛ ni a kyata engyikyili mgban nu ma yɛɛ itse mgban
ogbe afɔ to ele,

14 ikyekyɛmi ifɛmgban ofɛɛfɛ akponyi na o kyi salu ma gyegwu nu ma
yɛɛ saan.

15Onodzi Osaan kpaa kyɔ obwɛndɛmgbi ungwɔnɛ nya eyi. Ababɔ o
gbɛɛ,

16 <<Otsɛ gbɔgbɛɛ, mi onɔ na, li ondu odzɛɛdzɛ ngwi ani ka dzɛ yi ama
aani. N ka kye ola mgbɛn wo ma kɛ eka dika lɔma mi itukwu mgbi ama.>>

17O di mbwumbwo gbɛɛ, <<N ka wɛ ali ibwubwe yi adɔ okyeekye mgbi
ama wuba.>>

18Kini a to ma mkpa mi ali ibwubwe yi adɔ okyeekye mgbi ama yɔ, ifɛ
ofɛɛfɛ ikye alobube dzɛma wuba.

I gbo ba mbi Imgbasho
19Nghawanɛ, emi ongwunani, dafi eyi dzɛ yi imio ewo ba okaka Imbe

Nnghao le Saan mi eyi mgbi iYesu,
20mi ofɛ ofufɛ ngwi nyɛ kaka oshishe nɛ! Ofɛ nɛ kyɛ ikpewo ayangwuto

nli iKrestu abɔn nɛni.
21Ngwi eyi dzɛ yi angbodzi inggisɛ ofifɛ nle di mi ozu Imgbasho nɛ,
22 ni i ba kwɛkwɛ yi Imgbasho itukwu onyi mi oyɛyɛ onuunu mgbi

otsitsi, bɛyi itukwu ngwi a kye salu mi itukwu mgbi eyi ogye obube di kyi
salu eweyi mi eni oglododo.

23Ni i ka suusu mi ɛwɛmgbi eyi ogbe byiibyi ngwi eyi le gbɔn mi ododa
nɛ ba, lubana ongwu nzondu ma li nyinɛ ba.

24Ni eyi di di ofɛ ngwi eyi ka kwu eweyi ɛwɛ wo ikye otso okpitukwu di
kyungwɔ osuse mani.

25Ni i ka ndɛ okwakye yi eka dafi angbeka le kyɔ na ba, kpaa i kwu
eweyi ɛwɛ wo onghaangha duu yɔ ngwi onɔ le mba nɛni.

26Kini eyi kiyayi okyɔ alobube mi oshu onɔ ngwi eyi sulu odifwi-difwi
mgbi otsitsi nɛ yɔ, ifɛ ofɛɛfɛ ikye alobube onyonyi kpaa dzɛma wuba,

27 kpaa li imio mgbi ikwɔ ogbɔɔgbɔ yi amoola itingga nkyɛ iyayi kawa
gye engyikyili mgbi Imgbasho nani.

28Ni inggisɛ efa hona eta kyɔ obwɛndɛmi ikye inggisɛ gbɛɛ o foola mgbi
iMose yɔ, a li ngwɔn yi elela odiidi ba.

29 Tsɛwɛ di dafi adɔ okwookwo mgbi ama nkye afɔ si Ongwɛ Imgbasho
di kyɔ yi eyi mgbi ondu odzɛɛdzɛ wɔɔ dafi li ungwɔ nle saan ba ka dzɛ
mani. Itɔ inggisɛ ntona fya Onodzi Osaan nkye elela mgbi Imgbasho ba
mbi emidan na ito.

30 Lubana eyi ye ongwu ngbɛɛ, <<Li idɔmgbi ani okpa mkpa; N ka kwo
ma adɔ,>> <<Otsɛ dika fwo emidan ikwɔ.>>

31 Li ungwɔ okwulewo ni inggisɛ gbɛsɛ wo Imgbasho oshishe abɔ.
32Wɛ dafi ema gyadzɛ kpakpa mi owita-wita ngwi osa mgbi Imgbasho

ba mbi ema mani.
33Onoka a li fya ema ito mi ododa di nu ema isɔ; onɔ angbeka yɔ li dzɛ

ema gbɛɛ ema ki ya ama a le nu ma isɔ na abɔ.
34 Ema li tobyi ama nwoto obawi, ni a kyi gbelu ungwɔ ngwi ema dzɛ

yan duu kpaa ema li dzɛ yi atsa, ikyekyɛ ema abuema ye gbɛɛ ema dzɛ yi
ungwɔ ama ntatase di li gyegwu.

35Nghanɛ ka gbɛwɛngwuta yi abɔ otsigɛgɛmgbi ema ba na; ema kawa
tu umba mi ele shewo.

36 I wogyɔ ema ka shitukwu ikye ni ema kyɔ itukwu Imgbasho, ema ka
tu ungwɔ ngwi O zondu mani.

37 Lubana mi ongwonɔ gwee ta, <<Ongwu nka ba ma ka ba yi onɔ
ombeembe wuba.

38 Emidani ama osaan ka dzɛ oshishe mi oyɛyɛ onuunu.>> Kpaa ongwu
n yɛyikpa yɔ, ka kpɛn yan ba.



Emi iHibru 10:39 355 Emi iHibru 11:18

39Nghaduu eyi li ama n yɛyikpa ngwi a di dzili ma na ba, kpaa eyi li ama
nnoyɛyɛ ngwi a dulu ma watɔ nani.

11
Oyɛyɛ onuunu

1Oyɛyɛ onuunu li ungwɔ ama nka wa dzɛ kyɛmɛ ngwi eyi gbɛwɛbyi ele,
ambɛmgbi ungwɔ ngwi eyi li di ma ba mani.

2 Li oyɛyɛ onuunu nu ma tsɛ emi otsikyeyi tugbe aali.
3 Li mi oyɛyɛ onuunu ngwi eyi tu osa gbɛɛ Imgbasho ta ɛsɛmi elodzɛ

mgban, nghanɛ ungwɔ ngwi a ta ma ngwi eyi li di ntonɛ, a ta ma mi
ungwɔ ngwi inɛ li di ba mani.

4Mi oyɛyɛ onuunu Ebɛl fifɛ ntatase nu Imgbasho ngha mgbi iKain. Mi
oyɛyɛ onuunu a tsan gbɛɛ o li inggisɛ osaan, onɔ ngwi Imgbasho shɛ inɛ ta
ikye yi umba mgban mani. Ngwi Ebɛl kwulu nɛ kpaa, o kale gbɔdzɛ oyɛyɛ
onuunu mgban yi eyi.

5 Enɔku nose noyɛyɛ o di ikwongye inɛ ba, a kyon lu esho oshishe a din
wuba. Kpaa duuse ni a kyon lu esho yɔ, a tsan gbɛɛ o li inggisɛ nkyɔ
owitukwu Imgbasho.

6Ma ni li mi oyɛyɛ onuunu bayɔ inggisɛ onyi ka kyungwɔ kpa Imgbasho
ba, ikyekyɛ ali inggisɛ nba mbon yɔ li kyɛmɛ no noyɛyɛ gbɛɛ o dzɛma, o di
li nu ama npitan mi otsitsi ma umba.

7 Ikyegbɛɛ iNua noyɛyɛ nɛ, Imgbasho kye ungwɔ nka wa kyɔmi iyayi
tson. O fwo Imgbasho di kpa uwaa ngwi dulun tɔ yi etɔmgban. Mi itɔdzɛ
nɛ a gbɔ ɛsɛ ikwɔ, man a kye mse ndzɛ ikye ali inggisɛ osaan ma kye nun.

8Abrahan noyɛyɛ di fwo Imgbasho. A nyan gbɛɛ no lu imbe ngwi o kawa
gyokwudan, ngwi Abrahan nu Imgbasho oyɛyɛ nɛ, o ye ɛsɛ na ba kpaa o lu.

9Mi oyɛyɛ onuunu o lu dafi ingyoga ka mbɛ udɛmgban mi ɛsɛ ondu
odzɛɛdzɛmi anengye; o la afu, dafi Adziki yi iJeko ama ngyokwudɛ
ungwonyi yan kpaa la mani.

10 Lubana o gbinɛbyi ogalu ngwi a wo itan, ngwi inggisɛ ombaamba yi
ombɛɛmbɛ li Imgbasho nani.

11Abrahan noyɛyɛ gbɛɛ Imgbasho ka mbwo ondu odzɛɛdzɛmgban, li
ikyengha ngwi Abrahan kyɛ ngwi iSara di li ogyoma kpaa yɛɛ ungwɔ otu
ongwɛ aali.

12Nghanɛ li ikpewo Abrahan onyi ngwu kyɛ kika mbongwɛ gbɛ wuba
nɛ, ngwi engwiban tɔmbwo dafi mcɛmi akpa bɛyi mfyan mi ekyoo aani.

13 Inggisɛ ntonɛ duu kale noyɛyɛ se a kwa kwulu. A yama tu ungwɔ ama
ngwi a zondu yi ama ntona ba; a di kɛmbombo ma i tsa ma atsa. A di
gbela gbɛɛ ama baaba di li ingyoga mi ɛsɛ nɛni.

14 Inggisɛ ama ngbɔ itɔ odzɛ ntonɛ le tso gbɛɛ a le mina ɛsɛ nka li mgbi
ama.

15Ni a kile tsɛwɛ ɛsɛ ngwi a dzanta na yɔ, a kika tu ofɛ oyɛ lu ele.
16A yɛ le tsɛwɛ ɛsɛ ntatase ongwi esho nani. Nghanɛ i kwu Imgbasho

ayiwi onu ma kwu ongwu gbɛɛ Imgbasho mgbi ama ba, ikyekyɛ o mbɛma
ogalu.

17 Li mi oyɛyɛ onuunu ngwi Abrahan kye ongwan Adziki nu onɔ ngwi
Imgbasho mbadin na aali. Abrahan ngwu Imgbasho zondu yan nɛ wewo
okye ongwan onyi kpokpo fifɛ.

18Dafi Imgbasho zondu yan gbɛɛ, <<Ka li mbi Adziki nɛ ngwi a ka wita
ogbɔ etɔmgbi abu.>>

19Abrahan ye ta gbɛɛ Imgbasho li kyile emi ikwukwɔ, i kɛ dafi li mi
ikwu ngwi o yile Adziki mani.

20 Li mi oyɛyɛ onuunu ngwi Adziki kye mse bɛ iJeko yi Isol ewo ikye
odzɛɛdzɛmgbi ama ongwi iyayi aali.

21 IJeko mi oyɛyɛ onuunu mgban duuse no kwulu yɔ, o kye mse bɛ emi
ongwɛ iJose duu ewo, di fyikɛ okwuta mgban yɛ sunu.

22 IJose mi oyɛyɛ onuunu mgban, ngwi o wa dzɛ kwɛkwɛ okwulu jokpaa,
o gbɔdzɛ otɔ-tɔmgbi emi Israi mi Igyibiti, o nya ma gbɛɛ nu ma wa kye
akpukpu mgbi ongwu byi lu yi ama.

23 Li mi oyɛyɛ onuunu ngwi ama omba iMose kyon da mɛ ofyia eta mi
onɔ ngwi a mban mani, ikyekyɛ ama omban di gbɛɛ odzɛɛdzɛmgban li
idzidza yi ɛngbɛ angbeka, a di wimio ola ngwi utɔ wo ma ba.

24Mi oyɛyɛ onuunu ngwi iMose wa she kpaa o gbela nu ma yon gbɛɛ
ongwu li ongwiba mgbi iFaro mbi ongwan ongwu ongyaa ba.

25O di gbɛɛ i tatase ni ongwu gyadzɛ ungwonyi yi emidi Imgbasho ngha
onu ongwu gye ɛsɛmi alobube mi ongwonɔ gwee.

26O kye ayiwi ogyeegye mi ikye iKrestu wuuta ngha aludu mgbi emi
Igyibiti nani, ikyekyɛ o kyinɛbyi umba mgban nkyɛ iyayi mani.

27O dzata Igyibiti mi oyɛyɛ onuunu, o yama wimio itingga mgbi utɔ ba
dududu, o shitukwu kpɔɔ ikyekyɛ o di ongwu a li dun ba nani.

28 Li mi oyɛyɛ onuunu ngwi iMose wo emi Israi ola gbɛɛ nu ma le gye
oga owɛ owatɔ-watɔ di kye eyi kyi onufɛ ikyegbɛɛ ongwu nka wa dzili
engwevlɛ na no ka kye abɔ gbo ongwovlɛ emi Israi ba aali.

29Mi oyɛyɛ onuunu inggisɛ ntona kyikyɛmi ikpɛsɛ nyɛ onekyoo omuma,
kpaa ngwi emi igyibiti fya gbɛɛ ama kpaa ka kyɛdɔma nɛ, eni dzili ma.

30Mi oyɛyɛ onuunu ogalu iJeriko bulu tukwu esɛ, onɔ ngwi emi Israi
kyikyɛ kpastɛ ikpishi ogalu na egbe egyafa mani.

31 Li mi oyɛyɛ onuunu ngwi a ngwɔ owagbai iRaha yi ama onghaadɔ emi
iJeriko ntona ba aali, ikyekyɛ o gbɛ ama owodi ntona abɔ efa.

32Nin di gbɔ ali odzɛ? N sulu onɔ ogbɔdzɛmgbi iGidiɔn, iBaraki, iSansin,
iJefta, iDevedi, iSamue bɛyi ama ogbɛɛsɛ ba,

33 ama nkyi gbɛlu esutɔ kwuba mi oyɛyɛ onuunu di li gbiikwɔmi
emyɛmyɛ di tu ungwɔ ngwi a zondu yi ama nani; a tukwulu ugaba ondu,

34 di myunu amoola okwusunkli di gye ma ba; ewo odzaatsi mgbi ama
kyata yɛɛ ɛnɛpɛ; a yɛɛ engyilika di ngha oblakwutsɛ emi iyikpɛsɛ ika.

35 Engyaa di emidama nkwulu se ngwi a di kyile ma mi ikwu mani. A
nu angbeka isɔ kpaa a fwa odzata Imgbasho, ikye nu ma wa tu okyɛɛ-kyɛɛ
mi ikwu osuse.

36Angbeka gbiisɔmi agya yi ibe ogboogbo, a kwa di bwa angbeka adi
gbe ma ka wokɛ obawi.

37A tsɛngwɔ angbeka mi akwutsɛ, kwɔdzɛ angbeka efa; a ngwɔ angbeka
mi okwusunkli. A le ga kyɛ yi okpa mmala yi okpa mndɔ ewo, a tundzɛ yi
adzɛ, a nu ma isɔ di kyɔ yi ama timbi-timbi.

38 Ɛsɛ nɛ gbuo yi ama wuba. A le ga kyɛ imbe okplagada yi unggwɔ yi ifo
akwutsɛ bɛyi ishɛmi ikpɛsɛ.

39Ama duu, a tsɛma ikye oyɛyɛ onuunu mgbi ama, nghaduu kpaa a
yama tu ungwɔ ngwi a zondu onu ma ma ba.

40 Imgbasho tsɛwɛ ungwɔ osuse ikye eyi, ikyegbɛɛ nu ma beewo yi eyi yɔ
a ka nu ma yɛɛ saan.

12
Imgbasho nyɛ emi ongwan

1 Ikyenghanɛ, ngwi obwɛndɛ lokawo eyi wanɛ, ni i gbe ungwɔ ama
otukwu eyi ofɛ bɛyi alobube ama nli wo eyi ekle sunɔ ba duu ngwuta, adzi
ni eyi gbili ikye ungwɔ ngwi a kye dzɛ ikye eyi ma yi itukwu oshiishi.

2 I gbe inɛmgbi eyi byi mbi iYesu na, o li owita-wita yi ongyɛɛngyɛmgbi
oyɛyɛ onuunu mgbi eyi, ikye atsa ndzan iyayi nani. O shitukwu mi
ekwatsi kye ayiwi wuuta ba. Nghanɛ o sɔdzɛ itsuutɔmi abugye mgbi
Imgbasho onɛnɛni.

3 Tsɛwɛ di dafi iYesu shitukwu kpakpa mi ofwaafwa ngwi emi alobube
fwan mani, ta sika kaka abu ewo ba, itukwu dika sha abu anyɛ wuba.

4Ofyaafya ngwi ema fya gbɛɛ ni ema ka kyɔ alobube ba duu kpaa, ema
yagba dzeeyi kyɛsɛ dafi iYesu kyɔ na waba.

5 Ema gblimɔ elodzɛ ngwi Imgbasho kwu ema ɛwɛ wo mi ele dafi emi
ongwan maa? O gbɛɛ:
<<Ongwani, ka kwu onyɛɛnyɛ

mgbi Otsɛ shanyɛ ba,
itukwu no dika sha abu anyɛ onɔ

ngwi o kyɔkyɔ odzɛ yi abu ba,
6 ikyekyɛ Otsɛ li nyɛ ama nkpan itukwu mani.

O di li kwo ali inggisɛ ngwu o
gbelan gbɛɛ li ongwan duu adɔ.>>

7 Shitukwu mi isɔ ikyekyɛ li ofɛmgbi onyɛɛnyɛ; Imgbasho le kyɔ yi ema
dafi engwɛ. Lubana li ali ongwɛ ngwi otsɔn li nyan ba?

8Kini a nyɛ ema ba (ma angbeka duu gbɛ onyɛɛnyɛ yɔ), ema li engwɛ
yɛyɛ ba kpaa engwɛ uka.

9 Lubana eyi duu to yi otsɔ emi ɛsɛ nɛ ama nli nyɛ eyi, eyi di li nu ma
mmwɛ kpaa. Nghanɛ Otseyi ongwi onodzi ndi dzɛ oshishe se eyi ka kye
eweyi nun no nyɛ ba daa?

10 Emi otseyi li nyɛ eyi mi ongwonɔ gwee dafi a di gbɛɛ i gbuo mani,
kpaa Imgbasho li nyɛ eyi gyɔ no tɔ tishi lo eyi, adzi ni eyi dzɛ saan dafi
Ongwu mani.

11Onyɛɛnyɛ onyonyi kpaa li tishi mi onɔ ngwi a le nyɛma ba, li wulewo.
Ama ngbɛ onyɛɛnyɛma a li wa tu owaawa mgbi osaan bɛyi iyu mi onɔ
ongwi iyayi.

12Nghawanɛ, ni abɔmgbi ema yi akwafɔ otsaatsa kwumfye.
13Mɛlu ofɛ oshishe mgbi ema no dzɛ yɛyɛ ikye ni ama nfyumfye ba ka

wɛndɛ ba, kpaa yɛ fyumfye mi oyɛyɛ onuunu mgbi ama.

Adɔ okwookwo mbi ama
nfwa Imgbasho

14 Fya mi ofyaafya mgbi abu ni abu dzɛmi iyu yi ali inggisɛ duu di dzɛ
saan; no li mi osaan bayɔ inggisɛ onyi ka di Otsɛ ba.

15 Fya ni elela mgbi Imgbasho ka nyɛ inggisɛ onyi ba dika nu inggisɛ oka
itukwu owulu-wulu ikye oba yi ema angbeka okakewo di gbe inggisɛ
kwuba wokɛ idza ba na.

16 Fya saan gbɛɛ ni inggisɛ onyi kyɔ amah hona ye Imgbasho ba itɔmgbi
iSol ongwu nkye ongyukwo mgban gya ikye ungwogye na ba.

17Ngwi ungwɔnɛ wa nyɛ nɛ, i minan gbɛɛ otsɔn no kye mse nɛ ban ewo,
nghaduu o kwɔn. ISol tsukwu yi etse inɛ kpakpa kpaa onɔ nyɛ okye mse
na nun.



Emi iHibru 12:18 358 Emi iHibru 13:8

18Ngwi ema ba mbi Imgbasho nɛ, ema yama ba mbi ungwɔ ngwi inggisɛ
owamyɛ ka yagba kye abɔ gbon itɔ ngwi emi Israi di mi unggwɔ iSinai na
ba. A kpatsɛ yi ola ogbaamu nle gbɛ di yifu di fa dafi idablu.

19 Ema fwo ofoofo mgbi agba bɛyi elodzɛ nle sandu jo ngwi emi Israi
fwo di tɛkyɛ gbɛɛ Imgbasho no ki gbɔdzɛ yi ama mi ela na wuba, na ba.

20 Emi Israi tɛkyɛ ikyekyɛ ama ka yagba yi itɔ ola ngwi a wo na ba:
<<Kini mmbwaba jokpaa kye ewo gbo unggwɔ na yɔ, ni a tsɛngwɔn mi
akwutsɛ kyɛmɛ-kyɛmɛ.>>

21Ungwɔ ngwi a di na wimio jo iMose gbɛɛ, <<N le shi adagba yi imio.>>
22Kpaa ema bato unggwɔ iDzayɔn, mi iJerosalin ongwi esho, ogalu mgbi

Imgbasho oshishe nani. Ema bato okwakye atsa oshewo mgbi engyesɔ
idubu-idubu.

23 Ema bato okwakye mgbi ongwovlɛ, ama ngwu a lɔ iyi ma mi esho
mani. Ema bato mbi Imgbasho, ongye ofwo ali inggisɛ duu ikwɔ nani yi
mbi onodzi mgbi inggisɛ ama onyaan ngwu a nu ma yɛɛ saan,

24 ema bato mbi iYesu ongye oyile inggisɛ gyiide yi Imgbasho mi ondu
odzɛɛdzɛ ofufɛ bɛyi eyi ngwi a kye kyi ngbɔ elodzɛ tatase ngha eyi mgbi
Ebɛl nani.

25 Fya ni ema di gbɛɛ ema kwu ela mgbi ongwu ngbɔdzɛ na fungbɛ ba.
Kini a yagba tsebyulu wo ongwu nkwo ma adɔmi ɛsɛ nɛ ba ma, eyi ma ka
tsebyulu wo ongwu esho nkwo eyi adɔ na gbɛɛ?

26 Tugbe ma ela mgban nu ɛsɛ suusu, kpaa onɛnɛ o zondu gbɛɛ, <<N dika
nu ɛsɛ kyoon suusu ba esho kpaa ka suusu.>>

27 Elodzɛ <<dika>> nɛ tso gbɛɛ, ungwɔ ama Imgbasho ta duu, a ka su ma
di kye kwɔlu ma, ikyegbɛɛ ungwɔ ama nka suusu ba ma nu ma dzɛ
gyegwu.

28Nghawanɛ, dafi eyi le tu esutɔ nka suusu ba nɛ, i ta Imgbasho angba
yɛ sunun yi ewo oyile esɛ yi imio,

29 lubana <<Imgbasho mgbi eyi li ola nli gye sisi ba.>>

13
Odzɛ owɛ-wɛ ongwi olɛlɛ

1Kiyayi odi ewema kpitukwu dafi engwunɔ ewee mani.
2 Le gbɛ ingyoga mi udɛ ema na, li mi itɔ ofɛ nɛ ngwi inggisɛ angbeka gbɛ

engyesɔ saan kpaa yama ye ba aali.
3Wɛ ama nwoto obawi yɛyɛ dafi ema kpaa wodzɛ ele yi ama mani, dika

gblimɔ ama ngwu a le nu ma adzɛ ba, dafi ema kpaa wodzɛ ifu adzɛ na yi
ama mani.

4Wo eba okwokyiikwokyi okpa na, di kye akwulo eba okwokyiikwokyi
dzɛ saan, lubana Imgbasho ka gbɔ emi amah bɛyi ama okyɔ amah idza
ikwɔ.

5Oshishe mgbi ema no dzɛ enggengga mi imina mgbi udza, ungwɔ ngwi
ema dzɛyan no gyɔlo ema, ikyekyɛ Imgbasho teyi gbɛɛ, <<N ka yama dzata
ema hona gblimɔ ema ba.>>
6Nghanɛ eyi gbɔ yi abɔ otsigɛgɛ gbɛɛ, <<Otsɛ li ongye otobyi ani; n ka yama
tsimio ba. Li ekyɛ ngwi inggisɛ owamyɛ ka kyɔ ani?

7Wɛ ama ngbe ema teyi di gbeesɔ Imgbasho nya ema ntonani. Kyidi itɔ
oshishe nose ngwi a sulun mani di kye afɔma.

8 IYesu iKrestu li ungwonyi edɛdɛ yi inɛ nghataa gyegwu.

9Nu ma ka kpagya ema wo yi otsootso angbeka ba. I tishi ni itukwu
mgbi eyi fyumfye mi elela mgbi Imgbasho, no ka li mi ola mgbi ungwogye,
ndzɛ yi abɔ oyaaya mbi ama nle gye ma ma ba.

10 Eyi sulu iwashi ngwi ama okyidɔmi imbe ofifɛ kpaa dzɛ yi ofɛ ogye
ungwogye mi ele ba.

11Okwukwo inggisɛ ofifɛ li kye eyi mmbwaba kaka Imbe Nnghao le
Saan ikye ofifɛmgbi alobube, nghaduu mmbwɛ yɔ a li gbe toola mi esisɛ.

12 Li ikyengha ngwi iYesu kpaa gyadzɛ tasɛ dzata ogalu ka kwulu ikye
onu inggisɛ yɛɛ saan mi eyi mgban aali.

13Nghanɛ ni eyi kpaa tasɛ dzata ogalu ka tun di gyayiwi yan ungwonyi.
14 Lubana mi ɛsɛ nɛ eyi sulu ogalu nka dzɛ gyegwu ba, kpaa eyi le fɛ

ogalu nka wa ba nani.
15Mi ikpewo iYesu, ba ni eyi fifɛ nu Imgbasho le tsɛ iyin dile gbɔdzan

alonɔ duu.
16Dika gblimɔ okyumse di ghumba ba, lubana itɔ umba ntona li kpa

Imgbasho.
17 Siikyenu ama ogbe ema teyi di gbela yi ola mgbi ama. A le di mbi ema

dafi inggisɛ ama nka wa nu uka ikye ema mani. Fwo ma adzi ni idɔmgbi
ama no dzɛ yi ama atsa. Ni ema yɛɛma okye yɔ, ka ya ema abɔ ba.

18 Bibɔ ikye eyi na. Eyi ye ta gbɛɛ itukwu mgbi eyi gbosa eyi di mina ole
kyɔ oshishe nka ba yi mmwɛ ali ofɛ duu.

19Ani abuen tɛkyɛ nu ema gbɛɛ ni ema bibɔ ikyegbɛɛ ni ani yɛ ba mbi
ema dzikan-dzikan.

20Ni Imgbasho mgbi iyu, Ongwu mi ikpewo eyi mgbi ondu obwa-bwa
ogyegwu, nkyile Otsɛmgbi eyi iYesu, okwukwo inggisɛ ongyo mmala mi
ikwongye na,

21 kye alungwɔ ntishi okyɔ itukwun duu nu ema, no di kyidɔmbi eyi mi
ofɛ nkpan mani, ikpewo iYesu iKrestu, ngwu okwɔkwɔ dzɛmbon
gyegwu-gyegwu nani. No dzɛ ngha.

22 Emi ongwunani, n lɔ ema ongwɛ afɛ nɛ ikye okwu ema ɛwɛ wo,
nghanɛ n tɛkyɛ gbɛɛ ni ema gbɛwɛbyi saan mi ungwɔ ani gbɔma ntonɛni.

23 I mina ani onu ema ye gbɛɛ a dulu ongwuneyi iTimoti mi obawi wa.
No wa kaka vla yɔ, n ka kyon wafɔ yɛn ba wa kpadi ema.

24 Ta ama ogbe ema teyi yi emi osaan duu angba. Emi iKrestu mi iTali
dɛsɔ angba mbi ema.

25 Elela mgbi Imgbasho no dzɛ yi ema duu.

Afɛmgbi
iJɛnsi

1Ani iJɛnsi, ongbidɔmgbi Imgbasho bɛyi Otsɛ iYesu iKrestu, le ta agwɔ
iwyodefa ama nganya kpatsɛ ɛsɛ duu na angba.
Imbadi bɛyi igyila

2 Emi ongwunani, no li ungwɔ atsa mbi ema saan mi onɔ ngwi imbadi
ba mbi ema ita idzidza-dzidza mani,

3 bana ema ye imbadi ngwi a le mbadi oyɛyɛ onuunu mgbi ema nɛ, ka
nu ema itukwu okwu onyɔtsɛ.

4Onyɔtsɛ okwu-kwu nɛ ka nu ema myotse di yɛɛ saan, adzi ni unkonyi
ka kwo ema oba ba mani.

5Kini ozoyeye kwo inggisɛ oba yɔ, no bɔmbi Imgbasho nli nu ali inggisɛ
duu dzii yi okakewo ba nani, ta o ka kye nun.

6Ki non bɔ yɔ, no noyɛyɛ dika dzɛ yi itukwu efefa ba, bana inggisɛ nli
tsɛwɛ itukwu efefa dzɛ dafi akpeni mi ekyoo okwukwo ngwi awo li gben le
gyɛkɛ nani.

7 Itɔ inggisɛ na no tsɛwɛ gbɛɛ ongwu ka tu unkonyi mbi Otsɛ ba;
8 o li inggisɛ otsɛwɛ itukwu efefa dile wɔɔwɔmi ungwɔmgban okyɔɔkyɔ

duu.
9Ali inggisɛ onoyɛyɛ ndzɛ abubɔ yɔ, no tsatsa ikyesinɛ Imgbasho kyon

wuuta.
10Nghaduu ongwu ndzɛ aludu ma, no dzɛ yi atsa gbɛɛ Imgbasho yilen

esɛ, ikyekyɛ o kawa nyɛ dafi onggaangga oshɛmani.
11 Lubana onɔ li tɔ yi olola mgban tsɛ ni oshɛ ndzili, onggaangga mgban

li wulɔ di nu mse mgban nyɛ. Mi itɔ ofɛ nɛ kpɔɔ, inggisɛ aludu ka sila ngwi
o le kyummya kyɛ nɛ kpaa.

12 Imgbasho ka kye mse bɛ inggisɛ nshitukwu mi imbadi ma ewo, bana
o kwulɛsɛmi imbadi mgban kpɔklɔɔ nɛ, o ka gbɛ okpapyi mgbi oshishe
ngwi Imgbasho zondu okye nu ama ongwu kpa ma itukwu mani.

13Kini igyila ba mbi inggisɛ yɔ, ni inggisɛ onyi ka gbɛɛ, <<Imbadi na kyɛ
mbi Imgbasho ba.>> Ikyena inggisɛ onyi ka yagba gyila Imgbasho mi
ungwɔ obube ba, ongwu kpaa di li gyila inggisɛ ba;

14 kpaa li imina mgbi eyi ma li gyila eyi ka kwu ukya aali.
15Nghanɛ ni imina wa byifu yɔ, li mba alobube, ni alobube kpaa wa she

kpakpa yɔ, li mba ikwongye.
16Nu ma ka kpagya ema wo ba emi ongwunani ama okpa ani itukwu.
17Ali umba osuse bɛyi ongwi nghao tishi duu kyɛ esho, mbi Otsɔ osa,

ongwu nli nyinɛ ba dududu nani.
18 Li mi oweka mgban ngwi o mba eyi nyɛmi elodzɛ otsitsi na aali,

ikyegbɛɛ ni eyi li etɔ emi ababɔmi ungwɔ ama ngwi o ta duu.
Ofwoofwo bɛyi okyɔɔkyɔ

19 Emi ongwunani okpa ani itukwu ye ungwɔnɛ na: Ali inggisɛ no dzɛ
pɛpɛmi ofwoofwo kpaa kyɔ dumɔɔmi ogbɔɔgbɔ bɛyi itingga okyɔɔkyɔ,

20 lubana itingga ka yagba nu inggisɛ le saan dafi Imgbasho mina ma ba.
21Nghanɛ dzata alungwɔ idza bɛyi alobube ngwi ema li kyɔ alonɔ duu

nani. Kyi gbɛlu esɔ ngwi a kye kya mi oshishe mgbi ema nka dulu ema
watɔ nɛ yi ewo oyile esɛ.

22Ka fwo elodzimgbasho ta ba, kpaa kyɔɔkyɔmi ungwɔ ngwi ela na gbɔ
mani, bana o le kpagya ewoo wo.

23Ali inggisɛ nfwo elodzɛ na kpaa le kyɔ dafi i gbɔma bayɔ, dzɛ dafi
inggisɛ nle di ewon mi idzinggi,

24ma labɔlabɔ ngwi o di ewon lu mata, o li gblimɔ odzɛɛdzɛmgban dafi
ongwu dzɛmani.

25Nghaduu inggisɛ nkyinɛbyi kpɔklɔɔmi ola nnghao tishi li nu ewo
shɛta na, gblimɔ ungwɔ ongwu teyi fwo ma ba kpaa kiyayi okyɔmi efu yɔ,
a ka kye mse ban ewo mi ungwɔ ngwi o kyɔmani.

26Kini inggisɛ kye ewon gbɛɛ, ongwu le kyɔ Imgbasho idɔ kpaa yagba
bwa idɛmgban fyii bayɔ, o le kpagya ewon wo, odzimgbasho mgban duu
li ayayi.

27Odzingbasho ngwi Imgbasho Otseyi gbela gbɛɛ le saan di dzɛ yi
okakewo ba ma li ongwu aani: ogbekabyi emi ongwokwu yi emi
owakwadɛmi okakewo mgbi ama bɛyi okye ewabu dzɛ enggengga mi idza
ongwi ɛsɛ nɛni.

2
A fwa osadu-sadu mgbi okpitukwu

1 Emi ongwunani, ngwi ema li ama onoyɛyɛmbi Otsɛmgbi eyi
okwulewo iYesu iKrestu nɛ, ka tso okpitukwu mgbi osadu-sadu ba na.

2Kyi kye gbɛɛ inggisɛ wo ongwashi abashi mi abɔ bɛyi angwuto osaan
wa kaka okwakye mgbi ema, inggisɛ adzɛ kpaa wo ishisha angwuto wa
kaka.

3Kini ema nghao kye mmwɛ nu inggisɛ nwo angwuto osaan na di nyan
gbɛɛ, <<Sɔkɛ itse osuse nɛni,>> kpaa nya inggisɛ adzɛ na gbɛɛ, <<Dzɛkunto
mmanani hona Sɔkɛ ombulu mi ewafɔmgbi ani yɔ,>>

4 li idzidza ngwi ema le tso dile gbɔ ewema ikwɔmi ewodzɛ ibwubwe
daabana?

5Gadɔ na, emi ongwunani ama okpa ani itukwu li Imgbasho dulu ama
ndzɛ abubɔmi inɛmgbi ɛsɛ gbɛɛ nu ma li aludu mi oyɛyɛ onuunu, nu ma
di gyokwudɛ esutɔ ngwi ongwu zondu yi ama ongwu kpa ma itukwu ma
ba wɛ?

6Nghaduu ema li fya emi abubɔ ito. Ma li emi aludu li le kwo ema esɛ di
li le kwo ema kɛ opo ikwɔ baa?

7 Li ama le kwu iyi osuse ngwi ema noyɛyɛmi ele nɛ shanyɛ baa?
8Mi otsitsi-otsitsi ni ema ngyo ola mgbi esutɔ ngwi a lɔmi Afɛ gbɛɛ, <<Di

inggisɛ nwatse dɔ abu kpa abu itukwu dafi ewabu na yɔ,>> ema le kyɔ
ayin.

9Kpaa kini ema tso osadu-sadu yɔ, ema kyɔ obube, ola di nu ema obube
gbɛɛ ema li ama ofoola.

10 Bana inggisɛ ngwu ngyo ola duu kpaa foola onyi yɔ, o gyobube mi ola
angbeka duu.

11 Ikyesinɛ li Imgbasho ongwu ngbɛɛ, <<Ka kyɔ amah ba ma,>> di gbɛɛ,
<<Ka ngwɔ inggisɛ ba aali.>> Kini abu kyɔ amah ba kpaa ngwɔ inggisɛ yɔ,
abu yɛɛ inggisɛ ofoola.

12Nghanɛ le gbɔdzɛ dile kyungwɔ dafi inggisɛ ngwu a ka fwo ma ikwɔ
mi ola nli shɛ inggisɛ adi nani,

13 ikyekyɛ inggisɛ nli di elela bayɔ, Imgbasho kpaa ka din elela mi ikwɔ
ogbɔɔgbɔ ba. Elela odiidi ngha ikwɔ ogbɔɔgbɔ!

Oyɛyɛ onuunu yi okyɔɔkyɔ
14 Emi ongwunani, oyabɔ li ekyɛ, ni inggisɛ tso gbɛɛ ongwu dzɛ yi oyɛyɛ

onuunu kpaa okyɔɔkyɔ dzɛma ba? Itɔ oyɛyɛ onuunu na ka dulun tɔ gbɛɛ?
15Kyi kye gbɛɛ ongwunabu ongwi ongyulɔ hona ongwi ongyaa, dzɛ yi

angwuto yi ungwogye ba.
16Ni onyi mbi ema gbɛɛ, <<Kɛ ise na; wo angwuto di gye ungwogye saan

na,>> kpaa kyɔ unkonyi otobyi ma ba ma, i yaabɔmi ekyɛ?
17Mi itɔ ofɛ nɛ kpɔɔ, oyɛyɛ onuunu ndzɛ yi idɔ bayɔ, li ikwukwɔ.
18Kpaa inggisɛ oka ka gbɛɛ, <<Abu dzɛ yi oyɛyɛ onuunu, ani dzɛ yi

okyɔɔkyɔ,>> tso ani oyɛyɛmgbi abu ndzɛ yi idɔ ba nani, ni ani tso abu
oyɛyɛmgbi ani mi okyɔɔkyɔ.

19Abu noyɛyɛ gbɛɛ Imgbasho li onyi. I tishi! Emi onodzi ibwubwe kpaa
noyɛyɛ ngha, ungwɔnɛ li nu ma shadagba.

20Abu ikwangha inggisɛ nɛ, abu mina ambɛ odi gbɛɛ oyɛyɛ onuunu ndzɛ
yi idɔ ba li ayayii?

21 Li otsikyeyi Abrahan ngwu a kyon gbɛɛ o le saan mi ungwɔ ngwi o
kyɔ onɔ ngwi o kye ongwan Adziki dɔkɛ iwashi okyon fifɛma baa?

22 Ema di dafi oyɛyɛ onuunu mgban yi okyɔɔkyɔ kɛ ungwonyi mani,
oyɛyɛ onuunu mgban di mbwumbwo mi ungwɔ ngwi o kyɔ.

23Nghanɛ Afɛ ngwi a lɔ gbɛɛ, <<Abrahan nu Imgbasho oyɛyɛ Imgbasho di
kyon gbɛɛ o le saan,>> inggisɛ di li kwun di oka Imgbasho na mbwumbwo.

24 Ema ka yagba di gbɛɛ inggisɛ li gye emyɛmyɛmi osuse ngwi o kyɔ li
mi oyɛyɛ onuunu ta ba.

25 Li mi itɔ ofɛ nɛ kpɔɔ ngwi a kye iRaha ongyaa ogbaabɔ wuuta dafi o le
saan mi okyɔɔkyɔmgban ngwi o kye ozu nu ama okyaakya la efu di nu
ma tɔmi ofɛ oka idzidza lu na baa?

26Dafi ewo ndzɛ yi onodzi ba li ikwukwɔ nɛ, li ngha oyɛyɛ onuunu ndzɛ
yi idɔ ba li ikwukwɔ aali.

3
Kye idɛ si

1 Emi ongwunani, li ema tsatsa ka yɛɛ etsetse ba, ikyena eyi ama nle tso
nɛ, a ka nghao gbɔ eyi ikwɔ fyumfye.

2 Eyi duu li boofɛmi ofɛ idzidza-dzidza. Kini inggisɛ kye idɛ si mi odzɛ
ogbɔɔgbɔ yɔ, o myotse, o ka yagba gbekabyi odzɛɛdzɛmgban kpaa.

3 Eyi li kye alijan wo mmya ondu ikye no fwo eyi, ni eyi di yan akye gbɛ.
4Di ambɛmi iwudza ongwi eni, dafi a she ngwi awo okwukwo di li fa

ma nɛ, li ongwɛ anghi ogyɛngyɛ ta ngwi inggisɛ ofaafa li ya ma akye kɛ
imbe ngwi o mina okɛ duu.

5 Li ngha ngwi idɛ li alewo ogyɛngyɛ kpaa li kyungwɔ ama oshewo aali.
Di dafi ongwɛ ola ogbambɛ kpaa li kye ivu okwukwo gye tukwu esɛmani.

6 Idɛ kpaa dzɛ dafi ola, li ibwubwe ungwɔmi alewo duu, ka yagba nu
inggisɛ olɔlɔ dzili, li mɛ ola wo oshishe mgbi inggisɛ duu yi ola ntɔkyɛ
udola nani.

7 Inggisɛ li yagba byi ali itɔmmbwaba yi ingwunɔ yi ungwɔ ama okwo
ifu esɛ bɛyi mmbweni alonɔ duu,

8 kpaa inggisɛ onyi li yɛ idɛ akye gbɛ ba. Li ungwɔ obube ngwi a li yagba
siin gbɛ ba, i mbwo yi unka ibwubwe.

9 Li mi idɛ ngwi eyi li tsɛ Otsɛ yi Imgbasho Otseyi, di li mi efu kpaa ngwi
eyi li wo inggisɛ ama Imgbasho ta mi odzɛɛdzɛmgban ikamba aali.

10 Li mi ondu onyi kpɔɔ ngwi otsɛɛtsɛ li tɔmi efu bɛyi ikamba kpaa aali.
Emi ongwunani i tishi ni ungwɔnɛ dzɛ ngha ba.

11 Eni osuse yi eni mmwaa ka yagba fɛ nyɛ ifogbe onyi gbɛɛ?
12 Emi ongwunani, ekwɔ andundu ka yagba wa owawa mgbi olumu naa

ekwɔmntsa ka yagba wa owawa andundu gbɛɛ? Li ngha ifogbe mmwaa
kpaa ka lu eni osuse gbɛ ba aali.

Ozoyeye li abyi efa
13 Li emɛmbi ema dzɛ yi ozoyeye yi odifwi-difwi? No kye tso ambɛmi

oshishe mgban osuse, mi okyɔɔkyɔ osuse mi ewo oyile esɛ nkyɛmi ikpewo
ozoyeye mani.

14Nghaduu kini ema dzɛ yi uwaba kpakpa mi itukwu di zofu yɔ, ka kye
tsaabɔ igɛgɛ di tangwɛ otsitsi ba na.

15 Itɔ <<Ozoyeye na>> kyɛ esho ba kpaa li mbi inggisɛ owamyɛ di kyɛ
mbi onodzi ibwubwe.

16 Bana imbe ngwi uwaba bɛyi ali ofu dzɛ yɔ, o ka di ɛndɛ yi ali itɔ ali
ibwubwe duu.

17Nghaduu ababɔ yɔ ozoyeye nkyɛ esho na li nu odzɛ saan, di dzɛmi iyu
yi eka, okye angbeka wuuta, ongyo ola, ombwo yi elela odiidi di dzɛ yi ali
osuse, otso osadu-sadu ba kpaa otso otsitsi.

18Ama ndzɛ yi iyu li kya etɔmgbi iyu, di li shɛ etɔmgbi osaan.

4
Kye ewema nu Imgbasho

1 Li alungwɔ li kye odzɛ oshiishi yi ibe ba idzidzɛ ema? Ungwɔ ntona kyɛ
mi imina nle fu mi itukwu mbi ema na bawɛ?

2 Ema li mina ungwɔ kpaa li tuun ba. Ema li gbɔngwɔ inggisɛ di di
ungwɔmgbi inggisɛ tanyi, kpaa ema li yagba tu ba. Ema li gbɔnɔgbɛ di
gblibe. Ema di li tu ungwɔ ema mina ma ba, ikyekyɛ ema bɔmbi
Imgbasho ba.

3Ni ema di bɔ kpaa ema li tu ba, ikyesinɛ ema li bɔ yi oweka ibwubwe,
ikye ni ema ka mbe mi imina mgbi ema.

4 Ema emi ama ntonɛ ema ye dafi odzɛ uka yi ɛsɛ nɛ li odi Imgbasho
tanyi mawɛ? Ali inggisɛ nkwuuka yi ɛsɛ nɛ duu, o yɛɛ ongyikyili mgbi
Imgbasho.

5Naadi ema tsɛwɛ gbɛɛ Afɛ lɔ odzɛ nɛmgbanta gbɛɛ, <<Onodzi ngwi
Imgbasho kye wokɛmbi eyi nɛ li kyɔ uwaba kpakpaa>>?

6Nghaduu o di eyi elela kpakpa. Li ikyengha Afɛ gbɛɛ: <<Imgbasho li
gbela yi ama okyile ewo esho ba kpaa li kye mse bɛ ama oyile ewo esɛ duu
aali.>>

7Nghanɛ kye ewema nu Imgbasho. Tuwo afɔ esɛ yi olodu, ta o ka tse
dzata ema.

8 Ba kwɛkwɛ yi Imgbasho ta ongwu kpaa ka ba kwɛkwɛ yi ema. Kye
oshishe mgbi ema dzɛ saan ema emi ali ibwubwe di salu itukwu mgbi
ema, ema ama itukwu dzɛ ema efefa ntonɛni.

9Kyelela, makwɔ di tsukwu na. Kyata isha mgbi ema no yɛɛ ikwu
otseetse, atsa mgbi ema no yɛɛmtse obaaba.

10 Yile ewema esɛmi inɛ Otsɛ Imgbasho, ta o ka kyile ema esho.
11 Emi ongwunani ka gbɔdzɛ obube ikpewo ewee ba. Ali inggisɛ ngbɔdzɛ

obube naadi fwo ongwunɔn ikwɔ yɔ, o gbɔdzɛ obube mi ikpewo ola diyɛ
fwon ikwɔ. Ni ema fwo ola ikwɔ yɔ, ema le ngyo ola ba kpaa le fwon ikwɔ.

12 Li Imgbasho yuon ta li kye ola nu di gbiikwɔ, li ongwu yuon dzɛ yi
mfye onu owatɔ-watɔ bɛyi odzili-dzili. Nghanɛ abu li emɛ ogbɔ inggisɛ
nwatse dɔ abu ikwɔ?
Abɔ otsigɛgɛ ikye egbe ongwi ekeka

13Nghanɛ gadɔ na, ema ama nli gbɛɛ, <<Inɛ hona ekeka eyi ka lu ogalu
nɛ naadi ogalu nani, ka kye onova mi ele, ka kyummya di tu awuya
mani.>>

14Ma ema ye dafi oshishe mgbi ema ka dzɛ ekeka ba. Ema dzɛ dafi
ombɛ nli ta mboonɔ ba ta fwo mani.

15 Seese ema ki li gbɛɛ, <<Ni li oweka mgbi Otsɛ gbɛɛ ni eyi dzɛ oshishe
yɔ, eyi ka kyungwɔnɛ hona ungwɔ nani.>>

16Nghaduu onɛnɛ, ema le kyile ewo esho di tsaabɔ igɛgɛ. Abɔ otsigɛgɛ nɛ
li ungwɔ obube.

17Nghanɛ ali inggisɛ n ye ungwɔ osuse ngwi o ki kyɔ kpaa kyɔn bayɔ, o
kyɔ obube.

5
A kwo emi awuya adɔ

1 Emi awuya gadɔ na, tsukwu di makwɔ ikye adzɛ okwulewo nkyɛ ka ba
ema esɛmani.

2Aludu mgbi ema tunkpe, mbalifye di kye ema angwuto gye.
3Abashi bɛyi iyudza onzundzɛmgbi ema kawa teka. Eka na ka kyɔ

obwɛndɛ obube ikye ema dika gye ema ikpewo dafi ola mani. Nghaduu
ema ogbe aludu da mi egbe ongwi olɛlɛ nɛni.

4Dika! Udza ngwi ema fwa okpa ama nkyɔ ema idɔmi okwɔ ntona le
waakwɔmi ikye ema. Akwɔmgbi ama oshɛ etɔ ntona kaka adɔmgbi Otsɛ
onghaangha.

5 Ema to ɛsɛmyɛɛmyɛɛ dile gye ewema ɛsɛ. Ema yɛɛ drudru le fɛ egbe a
ka kye eba dɔ ema onbukwɔ.

6 Ema li ngwɔ inggisɛ ikwɔ di gbɔngwɔ ama ndzɛ yi obube ba, di kye afɔ
twɛsɛ yi ema kpaa ba mani.

Itukwu oshiishi mi adzɛ
7Nghanɛ emi ongwunani, shitukwu nghataa ba oyɛɛyɛmgbi Otsɛ na. Di

dafi inggisɛ okwɔ li shitukwu fɛmmbwo ongwi ababɔ no kya ni ongwu
kye etɔ kya di fɛ ongwi olɛlɛ ni ongwu shɛ etɔmani.

8 Ema kpaa shitukwu diyɛ kwudzɛ kpɔklɔɔ na, ikyekyɛ oyɛɛyɛmgbi Otsɛ
dzɛ kwɛkwɛ.

9 Emi ongwunani, ka kwu ewema ondukwɔ ba na, di a wa gbɔ ema
ikwɔ. Otsɛ ogbiikwɔ kwudzɛ onufɛ le fɛɛfɛ aali.

10 Emi ongwunani, kyɛdɔ ambɛ itukwu oshiishi mi adzɛ ogyeegye, mgbi
oyegbɔ ama ngbɔdzɛmi iyi mgbi Otsɛ ntonani.

11Dii, eyi li kye gbɛɛ ama nshitukwu mi adzɛ ogyeegye ma a gbɛmse.
Ema fwo itukwu oshiishi mgbi iJɔbu diyɛ di dafi Otsɛ wa kyɔ owitukwu
mgban mi ongyɛɛngyɛmani, Otsɛmbwo yi elela odiidi, elela di li kyɔn wo
inggisɛ kpaa.

12Onghaangha duu yɔ, emi ongwunani ka fa ba na, no li mi esho naadi
mi esɛ hona mi ungwɔ oka kpaa. Ni <<Ɛɛn>> mgbi ema li ɛɛn. <<Ei>> mgbi
ema kpaa no li ei, bana ema ka gyobube.

Ibɔ mgbi oyɛyɛ onuunu

13 Inggisɛ onyi mbi ema dzɛ yi okakewoo? No bibɔ. Oka mbi ema di dzɛ
yi atsaa? Non shashi otsɛɛtsɛ.

14 Inggisɛ onyi mbi ema dotsee? Non kwu engyukwo emi iKrestu ela nu
ma wa bibɔ won, di gyuon engyie mi iyi mgbi Otsɛ.

15 Ibɔ obɔmi oyɛyɛ onuunu na ka nu inggisɛ ootse yɛɛ saan; Otsɛ ka
kyilon. Ki non dzɛ yi alobube kpaa Otsɛ ka dzanta yan.

16Nghanɛ, fwi ali ibwubwe mgbi ema nya ewema na, di bibɔmi ikye
ewema ikye ni ema yɛɛ saan. Ibɔmgbi inggisɛ osaan li fyumfye di li kyidɔ
saan.

17 Elaija nose li inggisɛ dafi eyi nɛni. O bibɔmi otsitsi gbɛɛ ni mmbwo ka
kya ba ta mmbwo di kya ba mi onova eta dɔ itsitsi.

18O diyɛ bibɔman esho kyummbwo, di nu ungwogye lumbye.
19 Emi ongwunani kini onyi mi idzidzɛ ema dzata ofɛmgbi otsitsi ma

inggisɛ oka ka yilen yɔ,
20wɛ gbɛɛ naa: Inggisɛ nkyata inggisɛ obube mi ofɛmgban nwɛndɛ na

yɔ, o ka dulun tɔmi ikwongye diyɛ tukwun ofɛ alobube ibyibyi.

Afɛ ongwi ababɔmgbi
iPyita

1Afɛ nɛ kyɛmbi iPyita, inggisɛ ogbikye iYesu iKrestu.
Le kɛmbi ama Imgbasho sadu ma, ganya kpatsɛ ɛsɛ dafi iPontu yi

iGalatia yi iKapadosia yi Asia bɛyi iBitinia.
2 Imgbasho Otseyi sadu ma tugbe mi oyeeye mgban, di nu Onodzi

mgban salu ma yɛɛ saan. Nghanɛ, ema su nun a di salu ema mi eyi mgbi
iYesu iKrestu.
Elela bɛyi iyu no dzɛ yi ema kpakpa.

Ɛwɛ ogbe byiibyi mgbi
oshishe ogyegwu

3 Tsɛ Imgbasho Otsɔ Otsɛmgbi eyi iYesu iKrestu! Mi elela odiidi mgban
odatu o yile eyi mba kaka ɛwɛ ogbe byiibyi ogyegwu mi okyile iYesu
iKrestu mi ikwongye.

4O di kye okwudɛ nka nyanya naadi mbee hona sila ba dzɛ ema mi esho.
5 Ema ngwu a gbe ma to mi mfye mgbi Imgbasho ikpewo oyɛyɛ onuunu

luba owatɔ-watɔ ngwi a ka kye tso mi onɔ ongwi olɛlɛmani.
6Ni i dzɛ gbɛɛ ema ka nyɛmi isɔ yi owulewo mi ali imbadi duu mi

ongwonɔ gwee nɛ kpaa, dzɛ yi atsa mi ele saan na.
7 Lubana ungwɔ ntonɛ li odi gbɛɛ oyɛyɛ onuunu mgbi ema li otsitsi.

Bana abashi nka nyanya nɛ kpaa a li mbadin mi ola, nghanɛ oyɛyɛ
onuunu mgbi ema nsumse ngha abashi nɛ kpaa, a ka mbadin ikyegbɛɛ no
fyumfye. Ta a ka tsɛ ema di nu ema mmwɛmi egbe ngwi a ka kye iYesu
iKrestu tsotɔmani.

8Ngwi ema di iYesu ba nɛ kpaa, o kpa ema itukwu, ngwi ema di din
onɛnɛ ba nɛ kpaa, ema nun oyɛyɛ di mbwo yi atsa yi okwɔkwɔ ngwi a ka
gbɔn gbɛ ba.

9 Lubana ema le tu ungwɔ ndzɛmi oyɛyɛ onuunu mgbi ema, owatɔ-watɔ
mgbi oshishe mgbi ema mani.

10Mi odzɛ owatɔ-watɔ nɛ, ama ogbɛɛsɛ ama ngbɔdzɛ elela odiidi nka ba
mbi ema na, kyidi yɛɛyɛ yi ɛwɛ ogbe byiibyi nnghaangha duu.

11A le fya odifwi onɔ yi odzɛɛdzɛmgbi odzɛ ngwi Onodzi mgbi iKrestu
nwodzɛmboma na le gbɔdzɛ adzɛ ogyeegye mgbi iKrestu bɛyi okwɔkwɔ
nka kyɛdɔmi onɔ ngwi o gyadzɛ nyɛmani.

12A kye tso ma gbɛɛ di a le kyɔ ewoma idɔ ba kpaa li abu, a gbɔ Esɔ
Osuse nya ema mi mfye mgbi Onodzi Osaan ngwu a dɔnsɔ kyɛ esho nani.
Esɔmgbi ama na li ikye mgbi ema. Engyesɔ kpaa i mina ma gbɛɛ ama ki
kye inɛ kɛ ungwɔ ntonɛni.
Dzɛ Saan

13Nghanɛ, kye itukwu mgbi ema dzɛkɛmi okyɔɔkyɔ, bwa ewema fyii na,
kye ɛwɛ ogbe byiibyi mgbi ema duu dzɛkɛmi elela ngwi a ka kye nu ema
onɔ ngwi a kawa kye iYesu iKrestu tsotɔmani.

14Dafi ema li ɛngbɛ ama onghaadɔ ba nɛ, ka nu imina ibwubwe ngwi
ema dzɛyan tugbe na kye ema teyi dafi onɔ ngwi ema to mi inɛ obuubu na
ba.

15Kpaa dzɛ saan mi alungwɔ ngwi ema le kyɔ duu, dafi inggisɛ nkwu
ema ela kpaa dzɛ saan nani.

16 Lubana a lɔ gbɛɛ, <<Dzɛ saan, ikyesinɛ Ani kpaa le saan.>>*
17Ngwi ema li bibɔmbi Imgbasho nli fwo ali inggisɛ duu ikwɔmi

osadu-sadu ba nɛ, sunu Imgbasho yi imio ngwi ema ka to ɛsɛ nɛ dafi
ingyoga nɛni.

18 Lubana ema ye dafi Imgbasho fifɛ ikye odulu ema tɔmi oshishe ayayi
ngwi ema gyokwudan mbi emi otsikyema mani. Ma ungwɔ ngwi o kye fifɛ
ma, li ungwɔ ayayi dafi iyudza onzundzɛ hona abashi ba,

19 kpaa li mi eyi mgbi iKrestu nle glododo nani, ongwummala nboya
hona tummya ba.

20 Imgbasho tsekise dulun se a wa ta ɛsɛ, nghaduu a kyon tso mi egbe
ongwi olɛlɛ nɛ ikye mgbi ema.

21Mi ikpewon ema noyɛyɛmbi Imgbasho, ongwu nkyilon mi ikwu di
kye okwɔkwɔ nun, nghawanɛ oyɛyɛ onuunu bɛyi ɛwɛ ogbe byiibyi mgbi
ema dzɛmbi Imgbasho.

22Onɛnɛ ngwi ema kyi salu ewema saan mi ogbela yi otsitsi ikyegbɛɛ ni
ema dzɛ yi okpitukwu mgbi otsitsi ikye engwunema nɛ, dzɛ yi okpitukwu
mbi eka kpinii, mi itukwu.

23 Ikyesinɛ a yile ema mba akpe efa, ema yama li mi etɔ odzili-dzili na
ba, kpaa mi etɔ odzili ba nani, li mi elodzɛmgbi Imgbasho ndzɛ oshishe di
li gyegwu nani.

24 Lubana,
<<Inggisɛ duu to dafi afutse,

okwɔkwɔmgbi ama duu di dzɛ dafi
onggangga mgbi afutse mi okwɔmani,

ni afutse wa ngwɔ ta onggangga li wulɔ,
25 nghaduu elodzɛmgbi OTSƐ dzɛ gyegwu.>>†
Ma li elodzɛ nɛ ngwi a gbɔn nya ema aani.

2
1Nghanɛ, dulu ewema mi okye inggisɛ wo ifu yi okpagyewo duu yi

ikpala yi odi tanyi bɛyi ali elodzɛ ibwubwe ogbɔɔgbɔ duu.
2Dafi ongweyeyi ngwu a kwa mba nɛ, dzɛ yi imina mgbi enaabɛ ongwi

onodzi nle saan, ikye ni ema she mi owatɔ-watɔmgbi ema,
3 ngwi ema difwi onɛnɛ gbɛɛ Otsɛ tishi nɛni.

Ikwutsɛ oshishe yi inggisɛ ngwu a
sasadu ma

4Dafi ema ba mbi iYesu nli ikwutsɛ oshishe ngwi inggisɛ fwan nɛ kpaa,
Imgbasho dulun o di kpan itukwu saan.

5 Ema kpaa, ngwi ema li ikwutsɛ ndzɛ oshishe nɛ, a mbɛ ema kaka ozu
onodzi ikye ni ema li etɔ ama ofifɛ osaan, le fifɛ ongwi onodzi ngwi a gbela
yan nyɛmbi iYesu iKrestu nu Imgbasho.

6 Lubana Afɛ gbɛɛ:
<<Dika, Ani kye ikwutsɛ okwulu ikye ozu

ngwu ani dulu di kpa Ani saan,
kye dzɛkɛ iDzayɔn,

ali inggisɛ nnun oyɛyɛ tayɔ,
a ka nun ayiwi ba.>>

7Nghanɛmbi ema ama nnoyɛyɛ yɔ, ikwutsɛ nɛ sunse saan. Nghaduu mbi
ama nnoyɛyɛ ba ma,

* 1:16 1:16 ILiv 11:44,45; 19:2; 20:7. † 1:25 1:25 : Adza 40:6-8.



1 iPyita 2:8 368 1 iPyita 2:24

<<Ikwutsɛ ngwi ama ombɛ ozu fwa ma
yɛɛ ikwutsɛ okwulu ikye ozu,>>

8 bɛyi,
<<Ikwutsɛ nka nu inggisɛ tsiishi

di li ofishi nka nu ma gbɛsɛ.>>
A tsiishi ikyekyɛ a noyɛyɛmi esɔ na ba, ungwɔnɛ dzɛ ngha ikyegbɛɛ a
tsekise kye dzɛkɛ ikye ma.

9Nghaduu ema li inggisɛ ngwu Imgbasho sadu ema, emi ongwuutɔ
mgbi ama ofifɛ, ɛsɛ osaan, inggisɛ ama nli mgbi Imgbasho yɛyɛ, ikyegbɛɛ
ni ema tso otsɛɛtsɛmgbi ongwu nkwu ema ela tɔmi iifu luba osa mgban
okwulewo nani.

10Nose ema yama li inggisɛ ba, kpaa onɛnɛ ema li inggisɛmgbi
Imgbasho, nose ema tu elela odiidi ba, kpaa onɛnɛ ema tu elela odiidi.

11 Emi okani osuse, n tɛkyɛ nu ema, dafi ema kyɛ anengye di li ingyoga
mi ɛsɛ nɛ, dulu ewema tɔmi imina mgbi ungwɔ ibwubwe, nle gblika yi
oshishe mgbi ema nani.

12Dzɛmi itɔ oshishe osuse na mi idzidzɛ ama ola angwula ikyegbɛɛ, nu
ma le mwonya bɛ ema gbɛɛ ema le kyungwɔ obube kpaa, a ka di osuse
mgbi ema okyɔɔkyɔ di kye okwɔkwɔ nu Imgbasho mi egbe ngwi o ka ba
eyi esɛmani.

Okye mmwɛ nu inggisɛ ama
mfye byabɔ ma

13 Siikyenu ali inggisɛ ngwu a kye abutɔ dɔn ikye mi ikye mgbi Otsɛ
Imgbasho: onghaangha duu ongyufa, ngbe inggisɛ duu le teyi nani,

14 hona emi iGona, ama ngwu o dɔma esɔ gbɛɛ nu ma kwo ama nkyɔ
obube adɔ di nu ama nkyɔ ali osuse okiyayi ntonani.

15 Ikyesinɛ li oweka mgbi Imgbasho gbɛɛ ni abu le kyɔ osuse yɔ, abu yile
abɔ tukwu emi ikwangha ondu mi elodzɛmgbi ama onbwaa ntonani.

16Dzɛmi ewo oshɛta na, kpaa ka kye ewo oshɛta mgbi ema no yɛɛ
anggwɔ oge inɛ kyungwɔ ibwubwe ba, dzɛ dafi engbidɔmgbi Imgbasho
mani.

17Kye mmwɛ nu ali inggisɛ duu saan na: Di emi ongwunema emi
iKrestu kpa ema itukwu, tsio Imgbasho, nu utɔmmwɛ.

18 Engwefyɛɛ, gbe agyaagyɛ nu engyukwo mgbi ema yi ali itɔ oshewo
duu, no ka li mbi ama nwaali ngwu a kye ma wuuta ta ba, nghaduu no li
mbi ama nwaali ba kpaa.

19 Lubana Imgbasho ka kye mse bɛ inggisɛ nle gyadzɛmi itɔdzɛ ba ikye
ongwu mani.

20Kpaa li ali oyabɔ ngwi abu ka tu ni abu kyungwɔ obube se a le nyɛ
abu, abu di shitukwu? Nghaduu ni abu gyadzɛmi ikye ungwɔ osuse di
shitukwu yɔ, Imgbasho ka kye mse bɛ abu ewo.

21 Li ikyengha ngwi Imgbasho kwu abu ela aali, lubana iKrestu gyadzɛ
ikye abu, dzata ambɛ dzɛ abu, gbɛɛ ni abu kyɛdɔ afokyɛɛmgban.

22 <<O kyɔ obube onyi ba, a di fwon yi onya omwaamwa onyi ba.>>
23Onɔ ngwi a gbe ito tukwun ma, o yile mkpa kpa ma ba, ngwi o gyadzɛ

ma, o tongwa inɛ wo ma ba. Ungwɔ ngwi o kyɔ yɔ, o yile ewon wo ongwu
nli gbiikwɔmi emyɛmyɛ na abɔ.

24Ongwu abuon gbe ali ibwubwe mgbi eyi tukwu ewo mi ekwatsi,
ikyegbɛɛ ni eyi nya yi alobube okyɔɔkyɔ di dzɛ oshishe ikye osaan, mi ifwa
ngwi a dzan nani ootse mgbi ema ngyɛ.

25 Lubana ema to dafi mmala nganya mani, nghaduu onɛnɛ ema yɛ luba
mbi inggisɛ ogbe mmala teyi bɛyi inggisɛ ogbinɛbyi oshishe mgbi ema.

3
Engyaa yi emi obama

1 Engyaa, mi itɔ ofɛ na kpɔɔ siikyenu obeema na ikyegbɛɛ, ni a wa
noyɛyɛmi elodzɛ Imgbasho wuba kpaa, okyɔɔkyɔmgbi ema ka yɛ kyata
ma luba mbi Imgbasho shilididi,

2 nu ma di osaan bɛyi osu-su nu Imgbasho mi oshishe mbi ema yɔ.
3 INgwinda mgbi ema no ka li mgbi ikpewo, dafi otu odzilɛ-dzilɛ yi

tagwude ngwi a mɛmi abashi bɛyi angwuto ama osuse ba.
4 Tatase, no li ungwɔ nwodzɛmi idzidzɛmbi abu nani, ingwinda mgbi

onodzi obwa fyii di dzɛ shilididi nli sila ba, ngwi li ungwɔ olɛlɛ efu ba mbi
Imgbasho nani.

5 Lubana li itɔ ofɛ ngwi engyaa ama nle saan nkye ɛwɛ ogbe byiibyi
mgbi ama dzɛmbi Imgbasho tugbe li mɛ ingwinda mgbi ama aali. A li
siikyenu emi obama,

6dafi iSara, ngwu siikyenu Abrahan di li kwun di otsungwudɛ nani. Ema
li emi ongwan emi engyaa ni ema le kyungwɔ nli ayin yi imio ewo bayɔ.

7 Ebengyaa, ema kpaa mi itɔ ofɛ nɛ, nu oweema mmwɛ dafi a fyumfye
ba nɛ kpaa, a li ama ngyokwudɛmgbi oshishe ofufɛmi elela nɛni, ikye ni
unkonyi ka tukwu ofɛ ibɔmgbi ema ba.

Ogyadzɛ mi ikye ungwɔ osuse
okyɔɔkyɔ

8Ongyɛɛngyɛ yɔ, ema duu dzɛmi ogbela-gbela yi ewema, di ewema
elela, di eka kpa eka itukwu, dzɛ yi itukwu osuse di yile ewo esɛ nu
ewema.

9Ka yama kye ungwɔ obube kpa inggisɛmkpa yi ungwɔ obube ba naadi
ito ofya-fya mi ito ofya-fya ba, kpaa, kpa yi mse, ikyekyɛ li ikye ungwɔnɛ
ngwi a kwu abu ela gbɛɛ ni abu gyokwudɛmse aani.

10 Lubana, <<Ali inggisɛ nmina odi oshishe kpan itukwu di di egbe osuse
yɔ, ka bwa idɛmgban fyii mi ogbɔdzɛ ibwubwe di bwa ondu mgban mi
odulu elodzɛ atsika.
11 Li kyemɛ ngwi o ka kyata mi ungwɔ

ibwubwe yɛ kyɔ osuse, li kyɛmɛ ngwi o
ka mina iyu di kyɛdɔmi ele.

12 Lubana inɛmgbi Otsɛ byidzɛmbi ama osaan,
adɔmgban di lasisa ofwo ma ibɔ,

Otsɛ li gbela yi ama okyungwɔ ibwubwe ba.>>
13 Li emɛ ka kyɔ abu ungwɔ obube ni abu dzɛ yi oweka okyungwɔ osuse?
14Kpaa kini abu le gyadzɛmi ungwɔ nli ayin kpaa, mse bɛ abu ewo.

<<Ka yama tsio ungwɔ ngwi a le tsio ma ba, eyi no ka ta abu ba.>>
15Nghaduu kye iKrestu saan mi itukwu mgbi ema gbɛɛ o li Otsɛ. Wewo

onu ali inggisɛ nbyi ema ita uka mi itɔdzɛmgbi ɛwɛ ogbe byiibyi mgbi ema
alonɔ duu. Nghaduu kyungwɔnɛmi ofɛ iyu bɛyi mmwɛ,

16 itukwu mgbi ema no gbosa, adzi ni ama nli gbɔdzɛ ibwubwe mi ikye
ali mgbi ema osuse ikye iKrestu ma gyayiwi mi iyi ngwi a le mbe ema ele
nani.

17 I tatase, no li oweka mgbi Imgbasho gbɛɛ, ni abu gyadzɛmi okyɔ
osuse ngha okyɔ obube.

18 Lubana iKrestu kwulu ikye ali ibwubwe akponyi ta, inggisɛ osaan
kwulu ikye emi ibwubwe, ikye oyile ma ba mbi Imgbasho. A ngwɔn mi
ikpewo kpaa a non dzɛ oshishe mi Onodzi.

19 Li mi ofɛ na ngwi o kɛ ka gbeesɔ nya onodzi ama nnghaadɔ tugbe
ngwi a gbe ma woto obawi

20 ngwi Imgbasho shitukwu onɔ ngwi iNua kpa uwaa nani. Mi efu
inggisɛ gwee, duudu yɔ li egyata ta, watɔmi ikwu eni.

21Ma eni nɛ tso ambɛ iBatisima ndulu ema tɔ onɛnɛ nɛni, nghaduu
yama li osa mmbyi mi ewo ba kpaa li mi ondu odzɛɛdzɛmgbi itukwu
osaan mbi Imgbasho. I nagbɛ abu mi okyɛɛ-kyɛɛmgbi iYesu iKrestu,

22 nlu esho di sɔdzɛ abugye mgbi Imgbasho, ngwu engyesɔ, mfye bɛyi
ɛnɛpɛ duu byidzɛ abɔn nani.

4
Odzɛ oshishe ikye Imgbasho

1 IKrestu gyadzɛmi ewo mgban. Nghanɛ ema kpaa wewo ogyadzɛ
kyɛmɛ dafi ongwu kpaa gye nani, ikyekyɛ adzɛ ogyeegye tso gbɛɛ ema nya
yi ali ibwubwe okyɔɔkyɔ.

2 Ikyenghanɛ, ka yama dzɛmi itɔ oshishe mgbi ɛsɛ nɛmi imina ibwubwe
mgbi inggisɛ owamyɛ ba, kpaa dzɛmi oweka mgbi Imgbasho.

3 Lubana ema mbe onɔ kpakpa mi iyikpa ole kyungwɔ ngwi ama oye
Imgbasho ba le kyɔmani, ema woto mi ayayi oshishe yi imina mgbi amah
yi ɛbyɛ owaawa yi oyɛɛ klakla ikye okyungwɔ obube bɛyi owa ɛbyɛ yɛɛ
totooto di sunu adagyɛ ngwi li ungwɔ nta Imgbasho anyi.

4 Li su ma unɔ gbɛɛ di ema wodzɛ atɛ yi ama okyɔ oshishe ikwangha
ntona yi ama wuba ba, man a li gbe ito le tukwu ema ewo.

5Nghaduu a kawa nu uka mbi ongwu nka gbɔ emi oshishe bɛyi emi
ikwukwɔ ikwɔ dzikan-dzikan nani.

6 Ikyesinɛ li itɔdzɛ nɛ ngwi a gbeesɔ nya emi ikwukwɔ kpaa aali, ngwi a
kwulu dafi inggisɛ li kwulu nɛ kpaa, onɛnɛ a dzɛ oshishe mi onodzi yi
Imgbasho gyegwu.

7Ongyɛɛngyɛmgbi alungwɔ duu dzɛ kwɛkwɛ. Nghanɛ itukwu mgbi ema
no gbosa, di bwa ewee fyii ikye ni ema bibɔ.

8Onghaangha duu yɔ, kpa ewema itukwu kpakpa, ikyekyɛ okpitukwu li
tukwu alobube ibyibyi.

9Gbɛ ewema yi ondukwɔ okwu-kwu ba.
10Ali inggisɛ no kyɔ oyabɔ yi umba ngwi a nun mani ikye oya angbeka

abɔ, mi okyidɔmgbi elela mgbi Imgbasho nɛ saan mi ali ofɛ duu.
11Ali inggisɛ nle gbɔdzɛ duu, no gbɔ dafi inggisɛ nle gbɔ elodzɛ

Imgbasho yɛyɛmani. Ali inggisɛ nle kyidɔ yɔ, no kyɔ yi mfye ngwi
Imgbasho nun mani, Ikye ni a tsɛ Imgbasho mi alungwɔ duu ikpewo iYesu
iKrestu. Okwɔkwɔ yi mfye no dzɛmbon nghataa gyegwu. No dzɛ ngha.

Adzɛ ogye gbɛɛ di abu li
inggisɛ iKrestu

12 Emi okani osuse, no ka kwulu ema ewo mi imbadi owulewo ngwi
ema le nyɛ ele nɛ ba, ngwi dzɛ dafi ungwɔ oka idzidza le kyɔ ema nɛni.

13Nghaduu dzɛ yi atsa gbɛɛ di ema wodzɛmi adzɛ ogyeegye mgbi
iKrestu, ikye ni abu wa dzɛ yi atsa oshewo onɔ ngwi a ka kye okwɔkwɔ
mgban tso mani.

14Kini a fya abu ito mi ikye iyi mgbi iKrestu yɔ, mse bɛ abu ewo, lubana
Onodzi mgbi okwɔkwɔ bɛyi mgbi Imgbasho dzɛmbi ema.

15Ni ema gyadzɛ yɔ, no ka dzɛ dafi mgbi inggisɛ ongwɔ inggisɛ naadi
emumyi naadi ama okyɔ ali ibwubwe angbeka hona inggisɛ ogbe abɔ sha
odzɛmgbi inggisɛ angbeka ba.

16Nghaduu, ni abu le gyadzɛ dafi inggisɛ iKrestu yɔ, ka yama kwayiwi
ba, kpaa tsɛ Imgbasho ikyekyɛ abu dzɛ yi iyi nani.

17 Lubana onɔ gyɔ ngwi ikwɔ ka wita yi etɔmgbi Imgbasho wa, ma ni i
wita yi eyi wali, ama nfwa osunu mi Esɔ Osuse mgbi Imgbasho ntona,
mgbi ama ma kawa dzɛ sinɛ?

18Ma, <<Ni i fyumfye ni inggisɛ ama osuse watɔma, ama ongha
Imgbasho adɔ bɛyi emi ali ibwubwe ma ka dzɛ sinɛ loma?>>

19 Ikyenghanɛ, ama nle gyadzɛmi oweka mgbi Imgbasho ma nu ma kye
ewoma wo ongye ngwu ta ma na abɔ di kiyayi okyɔ osuse.

5
Mbi engyukwo bɛyi mmafa

1 Ema ama ogbe inggisɛ teyi mi okwakye mgbi emi iKrestu, n le lɔ afɛ
ikye okwu ema ɛwɛ wo. Ani kpaa li inggisɛ ogbe inggisɛ teyi, di li obwɛndɛ
mi adzɛ ogyeegye mgbi iKrestu, dika wodzɛmi okwɔkwɔmgban onɔ ngwi
a kawa kye tso eyi mani.

2Ngyo ifyungwɔmgbi Imgbasho nto abɔmgbi ema nani, gbinɛbyi ma
itukwu asisa, ka kyɔ dafi a le si abu siisi ba. Ka kyɔ ikye ungwɔ ngwi abu
ka tu mi ele ma ba, nghaduu kyɔ ikyegbɛɛ di abu dzɛ yi imina okyɔ
Imgbasho idɔ.

3Ka kye okye egyɛgyɛ dɔ ama ngwu a gbe wo abu abɔ ntonɛ ba, kpaa tso
ma ambɛ osuse mgbi abu.

4Onɔ ngwi ikye mgbi ama ongyo ifyungwɔ wa ba yɔ, abu ka gbɛ
okpapyi okwɔkwɔ nka sila ba nani.

5Mi itɔ ofɛ na kpɔɔ, ema mmafa, siikyenu ama nli engyukwo ema mani.
Ema duu, yile ewo esɛ nu ewema ikyekyɛ,
<<Imgbasho li gbela yi ama okyile ewo esho ba,

kpaa li kyumse yi ama oyile ewo esɛ.>>
6 Ikyenghanɛ yile ewema esɛ, mi iwulu abɔ odatu mgbi Imgbasho, gyɔ

ngwi o ka kyile ema esho ni onɔ wa gyɔ yɔ.
7Gbe okakewo mgbi ema duu dɔn ubɔ ikyekyɛ li ongwu li gbinɛbyi ema.
8Gbɛwɛdzɛ ngyo ewema di kwasisa. Ongyikyili mgbi ema olodu, dzɛ

dafi ugaba nle tsagwudu mani, le pita inggisɛ ni ongwu tangha.
9 Fwa ikwangha yan, kwulɛsɛ kpɔklɔɔmi oyɛyɛ onuunu, lubana ema ye

dafi emi ongwunema mi ɛsɛ duu le nyɛmi itɔ adzɛ ntonɛmani.
10Ma Imgbasho mgbi elela duu, nkwu ema ela ba okwɔkwɔmgban

ogyegwu ndzɛ yi odondu ba mbi iKrestu na, ongwu abuon ka yile abu
kwitse di nu abu fyumfye di nu abu kwudzɛ kpɔklɔɔ, ni abu gyadzɛ
ongwonɔ gwee nyɛ yɔ.

11Mfye no dzɛmbon gyegwu gyegwu. No dzɛ ngha.
Angba olɛlɛ

12 Yi abɔ oyaaya mgbi iSaila ngwu ani kyon wuuta gbɛɛ o li inggisɛ
iKrestu oyɛyɛ na, n lɔ ongwɛ afɛ na kɛmbi ema, le kwu ema ɛwɛ wo dile
kyɔ obwɛndɛ gbɛɛ nɛnɛ li elela mgbi Imgbasho otsitsi. Kwudzɛmi ele
fyumfye.

13Okwakye mgbi emi iKrestu ongwi iBabyilon ngwi Imgbasho sadun
ungwonyi yi ema na, dɛsɔ angba mbi ema. Ongwani iMaki kpaa dɛsɔ
angba.

14 Ta ewema angba tsɛkwulu eka otso okpitukwu. Iyu no dzɛ yi ema
ama ndzɛmbi iKrestu duu. No dzɛ ngha.

Afɛ ongwu fan mgbi
iPyita

Angba otaata
1Afɛ nɛ kyɛmbi ani iSaimɔn iPyita, ongbidɔ yi inggisɛ ogbikye iYesu

iKrestu,
Le kɛmbi ama ngwu a kye oyɛyɛ onuunu nkwɔ dafi mgbi eyi nyɛmi

osaan mgbi Imgbasho mgbi eyi yi ongye Onagbɛ iYesu iKrestu nu ma nani
gbɛɛ:

2 Elela yi iyu mgbi Imgbasho bɛyi mgbi iYesu Otsɛmgbi eyi no dzɛ yi
ema dzii dafi ema le she mi ozoyeye mgbi Imgbasho nɛni.

Onu ela okwuukwu yi osadu-sadu
mgbi eyi yɛɛ otsitsi

3 Eyi tu alungwɔ ngwi eyi mina duu ikye odzɛmi oshishe nkpa
Imgbasho. Eyi tu ungwɔ ntonɛ duu mi mfye mgbi Imgbasho, onɔ ngwi eyi
wa difwi gbɛɛ, o bɔ eyi gbɛɛ ni eyi wa kaka mi okwɔkwɔmgban yi ali
osuse mani.

4Mi ofɛ nɛ o kye angbodzi ondu odzɛɛdzɛ ama nsumse nu eyi, ikyegbɛɛ
ni ema dzɛmi odzɛɛdzɛmgbi atta mgbi Imgbasho di tasɛmi ombeembee
mgbi ɛsɛ ngwi imina mgbi ali ibwubwe li ba yan nani.

5Mi itɔdzɛ nɛ nɛ, fya mi ofyaafya mgbi ema duu ni ema mbwo mse
okyɔɔkyɔmi oyɛyɛ onuunu mgbi ema, di kye ozoyeye bɛkɛ yi mse
okyɔɔkyɔ,

6 di kye obwa ewema fyii bɛkɛ yi ozoyeye, di kye ogbili-gbili bɛkɛ yi
obwa ewema fyii, di kye odzɛɛdzɛmgbi Imgbasho bɛkɛ yi ogbili-gbili,

7 di kye mse mgbi ongwuneka bɛkɛ yi odzɛɛdzɛmgbi Imgbasho, diyɛ kye
okpitukwu bɛkɛ yi mse mgbi ongwuneka nani.

8 Lubana ni ema kiyayi oshe mi itɔ ofɛ nɛ yɔ, ka tso gbɛɛ ungwɔ ngwi
ema ye mi odzɛmgbi Otsɛmgbi eyi iYesu iKrestu nɛ, nu oshishe mgbi ema
dzɛ yi oyabɔ di dzɛmi itɔdzɛ kpaa.

9Nghaduu inggisɛ ndzɛ yi ambɛ ntonɛ bayɔ, o li di puu di binɛ, di gblimɔ
gbɛɛ a kye ongwu kyi salu mi ali ibwubwe mgban ogbugbe.

10Nghanɛ, emi ongwunani, kwunewo kpakpa ni ema nu ela ngwi a kwu
ema bɛyi osadu-sadu ngwi a sadu ema nɛ yɛɛ otsitsi. Ikyekyɛ ni ema
kyungwɔ ntonɛ yɔ, ema ka gbɛsɛ ba,

11 a dika kyɔ ema onɔ saan kaka esutɔ ogyegwu mgbi Otsɛmgbi eyi yi
ongye Onagbɛ iYesu iKrestu nani.

Okye itukwu nu mi Ibyibyilo
12Nghanɛ ngwi ema teyi ye ma di kye afɔ kwulɛsɛ saan mi otsitsi ngwi a

tso ema nɛ kpaa, n kale wɛ ema ungwɔ ntonɛ alonɔ duu.
13Dzɛ ani gbɛɛ li ayin ni ani le wɛ ema odzɛ nɛni ngwi ani ka dzɛ oshishe

nɛ tayɔ,
14 ikyekyɛ ani ye gbɛɛ ani ka kwulu dzikan-dzikan, dafi Otsɛmgbi eyi

iYesu iKrestu nya ani saan mani.
15N dika fya mi ofyaafya mgbi ani odi gbɛɛ ni ani wa kwulu kpaa, ema

ka yagba ole wɛ ungwɔ ntonɛ duu.

16Onɔ ngwi eyi nya ema odzɛmfye bɛyi obaaba mgbi Otsɛmgbi eyi
iYesu iKrestu ma, eyi yama kyɛdɔmi utsa ngwi a du-du ba, kpaa eyi li
obwɛndɛ inɛ-inɛmi okwɔkwɔ oshewo mgban.

17 Lubana o gbɛmmwɛ yi okwɔkwɔmbi Imgbasho Otsɔn mi onɔ ngwi
ela kyɛmi okwɔkwɔ oshewo ba mbon gbɛɛ, <<Nɛnɛ li ongwani, o kpa ani
itukwu, ani dzɛ yi atsa biyan saan mani.>>

18 Eyi abueyi fwo ela nkyɛ esho ba nɛmi onɔ ngwi eyi dzɛyan mi
unggwɔ Osaan nani.

19Ungwɔ ntonɛ duu nu eyi nghao noyɛyɛmi elodzɛmgbi ama ogbɛɛsɛ,
ema dika kyɔ ayin ni ema gadɔmi ele yɔ. Lubana elodzɛmgbi ama dzɛ
dafi ola nle gbɛmi imbe iifu mani, nghataa ikyegbe adzi ni osa mgbi
oshɛbɛ iKrestu gbɛmi itukwu mgbi ema.

20Onghaangha duu, li kyɛmɛ ni ema difwi gbɛɛ elodzɛmgbi ama ogbɛɛsɛ
mi Afɛ kyɛmi odifwi-difwi mgbi ama ba.

21 Ikyesinɛ elodzɛ ongye ogbɛɛsɛ tiita mi oweka mgbi inggisɛ owamyɛ ba,
kpaa inggisɛ le gbeesɔmgbi Imgbasho dafi Onodzi Osaan kye ma teyi
mani.

2
Etsetse emi atsika bɛyi odzili-dzili
mgbi ama

1Nghaduu ama ogbɛɛsɛ atsika kpaa nose woto idzidzɛ inggisɛ ntonani,
yɛyɛ dafi etsetse atsika kawa wo idzidzɛ ema mani. A ka kye otsootso
odzili-dzili ba esɛ daada, di tangwɛ Otsɛ ngwu gya ma ma kpaa diyɛ dzili
ewoma tsoli.

2 Inggisɛ ibyibyi ka kyɛdɔ ofɛ ayiwi mgbi ama dika nu inggisɛ kwu ofɛ
otsitsi fyito.

3Mi nggwɔ okyɔɔkyɔmgbi etsetse ntonɛ, a ka kye ema yɛɛ ungwɔ
okyummya. A teyi ngwɔma ikwɔ le fɛɛfɛ, odzili-dzili mgbi ama kpaa dika
mboonɔ ba dududu.

4 Lubana Imgbasho di engyesɔ elela ba mi onɔ ngwi a kyɔ obube ma,
kpaa gbe ma kwuokɛ udola, gbe ma wokɛ ikplishɛ le fɛ egbe ikwɔ.

5O diyɛ di emi tugbe elela mi onɔ ngwi o nu eni tayɔmbi ama n ye
Imgbasho ba, kpaa dulu iNua, inggisɛ ogbeesɔmgbi osaan, bɛyi angbeka
nghi egyafa.

6O di dzili ogalu iSodon yi iGomora mi okye ma toola yɛɛ utɔ, di nu ma
yɛɛ ambɛ ungwɔ nkawa kyɔ ama n ye Imgbasho ba mani.

7O di dulu iLoti inggisɛ nle saan, le gyadzɛmi idzidzɛ inggisɛ ama n ye
ola ba le kyɔ amah idza

8 (bana inggisɛ osaan na, wodzɛ idzidzɛma alegbe-alegbe, le gbisɔmi ali
ibwubwe ngwi o le di diyɛ fwo mani).

9Dafi ungwɔnɛ dzɛ ngha nɛ, Otsɛ ye dafi ongwu ka dulu ama onoyɛyɛmi
imbadi di kwo emi ali ibwubwe adɔ ngwi a kale fɛ egbe ikwɔ nɛni.

10Onghaangha duu, mbi ama nli kyɛdɔ imina mgbi ali ibwubwe mgbi
atta di fwa mfye mgbi Imgbasho mani.
A dzɛ yi abɔ otsigɛgɛ di li kyile ewo esho, a li mio ofya mfye ama

okwulewo mi esho kpaa ito ba.
11Nghanɛ engyesɔ abuoma dafi a nghao dzɛ yi ɛnɛpɛ di fyumfye kpakpa

nɛ kpaa, a li fya mfye ntona ito mi inai Otsɛ ba.

12Nghaduu inggisɛ ntonɛ li fyito mi odzɛ ngwi a ye itan ba. A dzɛ dafi
mmbwaba ama ndzɛ yi ozoyeye ba mani, ama ndzɛ oshishe mi imina
mgbi ama, ngwi a mba ma ikye okwu ma ta ngwɔ, ama kpaa a ka dzili ma
dafi mmbwaba ntonani.

13A kawa yile obube kpa ma ikye obube ngwi a teyi kyɔmani. Li kpa
ma okyungwɔ obube mi onɔ gede-gede. A li emi idza, ungwɔ ayiwi li kpa
ma, ngwi a li gye ungwogye yi ema nɛ kpaa.

14Amah mbwo ma inɛ, a li nya yi ungwɔ obube okyɔɔkyɔ ba, a li nu
inggisɛ ama ndzɛ glagla gbɛsɛmi amah, a bɛmi nggwɔ okyɔɔkyɔ, a li etɔ
ngwi a wo ma ikamba!

15A teyi dzata ofɛ nbyi klididi mani yɛ kyɛdɔ ofɛmgbi iBalan ongwɛ
iBeo, ngwi umba otu mi alobube okyɔɔkyɔ li kpa ma nani.

16Nghaduu Itaklimyi kyɔkyɔ yan mi ungwɔ ngwi o le kyɔ ayin ba nani,
mmbwaba ndzɛ yi elodzɛ ba, gbɔdzɛ yi ela inggisɛ di kyɔkyɔ odzɛ ede yi
inggisɛ ogbɛɛsɛ.

17 Inggisɛ ntonɛ li ibuga ama ndzɛ yi eni ba bɛyi akpesho ntseto ngwi
awo ganyan. A kye imbe n yifu kpini-kpini dzɛma.

18A li gbɔ elodzɛ okyile ewo esho bɛyi elodzɛ ikwangha, di kye imina
mgbi ɛsɛ kya ama nkwa le fya owatɔmi idzidzɛ inggisɛ nto mi ɛndɛma
ukya.

19A zondu oshɛma adi ta, ngwi ama abuoma li ofyɛɛmgbi odzili-dzili
nɛni. Ikyesinɛ inggisɛ li ofyɛɛmgbi alungwɔ ngyutɔmbon duu.

20Ni a dzidzɛ tɔmi idza mgbi ɛsɛ nɛmi oye Otsɛmgbi eyi bɛyi Onagbɛ
iYesu iKrestu diyɛ gbuokɛ efu yɛɛ ofyɛɛ ali ibwubwe yɔ, ongyɛɛngyɛmgbi
ama ka timbi ngha owita-wita.

21Kika tatase loma nu ma ki ye ofɛmgbi osaan ba, ngha onu ma ye di
fashi iyikpa tsɛ ola osaan ngwi a kye nu ma nani.

22Nghanɛ, a tso otsitsi mgbi itɔdzɛ ngbɛɛ: <<Obwe yile akpa mgban gye,
Obyia ngwi a shon ewo yɛ lu ka myini mi amwa.>>

3
Egbe oyɛɛyɛ mgbi Otsɛ

1 Emi okani osuse, nɛnɛ li afɛmgbi ani ongwu fan ngwi ani lɔ kɛmbi
ema aani. N lɔma nghi efa duu ikye owɛ ema, kyile ema itukwu esho ikye
ni ema le wɛ di dzɛmi ɛwɛ otsɛɛtsɛ ingblimɔ.

2 I mina ani gbɛɛ ni ema wɛ odzɛ ogbugbe ngwi ama ogbɛɛsɛ ama osaan
gbɔmani bɛyi ola ngwi Otsɛmgbi eyi yi Onagbɛ kye nu ema nyɛmbi
emidema ama ogbikye iYesu ntonani.

3Ababɔ yɔ, ema ka difwi kyɛmɛ gbɛɛmi egbe ongwi olɛlɛ ama otangwɛ
iYesu ka ba, le kyɛdɔ ofɛ ibwubwe mgbi ama.

4Dile gbɛɛ, <<Ondu ngwi o dzɛ gbɛɛ ongwu ka yɛma kɔ? Lubana kyɛ
onɔ ngwi emi otseyi kwulu mani, alungwɔ duu kale kiyayi dafi i teyi dzɛ
mi owita-wita ngwi a ta ɛsɛmani.>>

5A gblimɔmi oshu gbɛɛ tugbe Imgbasho ta esho mi elodzɛmgban di ta
ikpɛsɛmi ikpewo eni di kyɛmi eni.

6 Li mi eni ntonɛ kpaa ngwi eni tayɔ, di dzili ɛsɛ tugbe aali.
7 Li mi elodzɛ na kpɔɔ, ngwi Imgbasho kye esho yi ɛsɛ ongwi onɛnɛ dzɛ

le fɛ ola, ngwi o kye dzɛkɛ ikye egbe ikwɔ bɛyi odzili-dzili mgbi emi ali
ibwubwe aani.

8Nghaduu ka gblimɔ odzɛ onyi nɛ ba na, emi okani mgbi
itukwu-itukwu: Mbi Otsɛ Imgbasho egbe onyi dzɛ dafi onova idubu onyi,
onova idubu onyi di dzɛ dafi egbe onyi mani.

9Otsɛ le dumɔɔ ombwo ondu odzɛɛdzɛmgban dafi inggisɛ angbeka
tsɛwɛ gbɛɛ o dzɛ na ba. O li kwu onyɔtsɛ yi ema, o mina gbɛɛ inggisɛ onyi
kpaa no dzili ba, kpaa ali inggisɛ duu no kaka mi itukwu okyata-kyata.

10Nghaduu egbe mgbi Otsɛ oyɛɛyɛ ka ba bwabwa dafi emumyi mani.
Esho ka tsagwudu kpakpa di nyɛ, a dika dzili ungwɔ ama nto ele yi ola,
man ɛsɛ yi ungwɔ ama nle kyɔmi ele duu a ka kye dɛɛsɛ.

11Ngwi i dzɛ gbɛɛ a ka dzili alungwɔ duu mi itɔ ofɛ nɛ nɛ, li ali itɔ inggisɛ
ngwi i wo gbɛɛ ema ka dzɛ? I wo gbɛɛ ema ka dzɛmi oshishe nle saan bɛyi
oshishe inggisɛ Imgbasho

12 dafi eyi kyinɛbyi egbe mgbi Imgbasho gbɛɛ no ba plɛ-plɛ nɛni. Egbe na
ka ba yi odzili-dzili mgbi esho mi ola, ungwɔ ama nto ele tsatsa dika yilɛ
mi olola.

13Nghaduu ogbɛwɛbyi mi ondu odzɛɛdzɛmgban yɔ, eyi gbinɛbyi esho yi
ɛsɛ ofufɛ, udɛmgbi osaan.

14Nghanɛ, emi okani osuse, ngwi i yɛɛ gbɛɛ ema gbinɛbyi iyayi ikye
ungwɔnɛ nɛ, fya mi ofyaafya mgbi ema duu nu ma ka tu ema boya ewo
ba, yi obube ba di dzɛmi iyu biyan.

15Di wɛ gbɛɛ onyɔtsɛ okwu-kwu mgbi Otsɛmgbi eyi li ikye onu inggisɛ
onɔ gbɛɛ nu ma tu owatɔ-watɔ, yɛyɛ dafi ongwuneyi itukwu-tukwu iPol
kpaa lɔ ema afɛmi ozoyeye ngwi Imgbasho kye nun nani.

16O lɔ afɛmgban duu ungwonyi, le gbɔdzɛmi ele mi itɔdzɛ ntonɛni.
Ungwɔ to mi afɛmgban nfyumfye odifwi-difwi, ngwi emi mnana bɛyi ama
owɔɔwɔ li gbɔn ayin ba, dafi a li kyɔmi Afɛ elodzɛ Imgbasho angbeka,
odzili ewoma mani.

17Nghanɛ, emi okani ingblimɔ, dafi ema tsekise ye ungwɔnɛ nɛ, kwasisa
na ikye ni ama n ye ola ba ntona ka kye ema wokɛ ɛndɛ di dzata
okwu-kwu ngwi ema kwu fyii na ba.

18Nghaduu she mi elela bɛyi ozoyeye mgbi Otsɛmgbi eyi yi Onagbɛ
iYesu iKrestu. Okwɔkwɔ no dzɛ biyan onɛnɛ nghataa gyegwu! No dzɛ
ngha.

Afɛ ongwi ababɔmgbi
iJɔn

Elodzɛ oshishe
1Ungwɔ ndzɛmi owita-wita, ngwi eyi fwon, yɛ din mi inɛmgbi eyi, di

kyidin, ngwi abɔmgbi eyi kpaa gbon ma, li Elodzɛ Oshishe ongwu eyi le
tso odzan aani.

2Oshishe na tsotɔ; eyi dun di kyɔ obwɛndɛ ikyon, eyi di gbɔdzɛ oshishe
igyegwu nya ema, ongwu nteyi dzɛ yi Otsɔn di kye ewon tsotɔmbi eyi
nani.

3 Eyi gbɔ nya ema ungwɔ ngwi eyi teyi di diyɛ fwo, ikyegbɛɛ ni ema kpaa
kwakye yi eyi. Ma okwakye mgbi eyi li okwakye yi Otseyi Imgbasho bɛyi
Ongwan iYesu iKrestu.

4 Eyi lɔ ungwɔnɛ ikye onu atsa mgbi eyi mbwumbwo.
Imgbasho li osa

5Nɛnɛ li esɔ ngwi eyi fwo mbon di gbɔ nya ema mani gbɛɛ: Imgbasho li
osa; mbon iifu dzɛma ba dududu.

6Ni eyi kye gbɛɛ eyi dzɛmi okwakye yan kpaa le kyikyɛmi iifu yɔ, eyi
mwonya dile kyɔmi otsitsi ba.

7Kpaa ni eyi kyikyɛmi osa dafi ongwu dzɛmi osa nɛ yɔ, eyi dzɛmi
okwakye yi eka, eyi mgbi iYesu Ongwan, di kyi salu eyi saan mi ali
ibwubwe mgbi eyi duu.

8Ni eyi gbɛɛ di eyi kyɔ alobube bayɔ, eyi kpagya eweyi wo, otsitsi na di
dzɛmbi eyi ba.

9Kini eyi fwi ali ibwubwe mgbi eyi nya Imgbasho yɔ, o ka mbwo ondu
odzɛɛdzɛmgban di kyɔmi efu, o ka dzita eyi di kyi salu eyi saan mi ali
ibwubwe mgbi eyi duu.

10Kini eyi gbɛɛ eyi kyɔ alobube bayɔ, eyi nu Imgbasho yɛɛ ongye
omwonya, elodzɛmgban kpaa gyutɔmi oshishe mbi eyi ba.

2
IYesu ongye oya eyi abɔ

1 Emi ongwani, ani lɔ ungwɔnɛ kɛmbi ema ikyegbɛɛ ni ema ka kyɔ
alobube ba. Kpaa kini inggisɛ kyɔ alobube yɔ, eyi dzɛ yi inggisɛ nli gbɔdzɛ
yi Otseyi Imgbasho mi ikye eyi; iYesu iKrestu, nle saan nani.

2 Li ongwu a kyon fifɛ ikye ali ibwubwe mgbi eyi, ma li mi ikye mgbi eyi
ta ba kpaa mi ikye ali ibwubwe mgbi inggisɛmi ɛsɛ duu.

3Ni eyi ngyo ola mgban yɔ, i tso gbɛɛ eyi yon wa.
4 Inggisɛ ngbɛɛ, <<Ani yon,>> kpaa kyɔmi ola ngwi o wo bayɔ, li inggisɛ

omwonya, otsitsi kpaa di dzɛmbon ba.
5Nghaduu ali inggisɛ nkyɔmi elodzɛmgban yɔ, i tso gbɛɛ okpitukwu

mgbi Imgbasho tsotɔmbon saan. Li itɔ ofɛ oye gbɛɛ eyi dzɛmbon aali.
6Nghanɛ inggisɛ nkye gbɛɛ ongwu dzɛmbi Imgbasho yɔ, li kyɛmɛ no kyɛ

afokyɛɛmgbi iYesu.
7 Emi okani osuse, ani le lɔ ema ola ofufɛ ba kpaa li ogbugbe ongwi ema

tsekise dzɛyan mi owita-wita nani. Ola ogbugbe nɛ li esɔ ngwi ema teyi
fwo mani.

8Nghaduu ani le lɔ ema ola ofufɛ; a di otsitsi mgban mbi iYesu yi mbi
ema kpaa. Lubana iifu le nyɛ, osa otsitsi na dile tso kpaa wa.

9Ali inggisɛ nkye gbɛɛ ongwu dzɛmi osa kpaa di ongwunɔn tanyi yɔ, o
ka dzɛmi iyifu kpɔɔ.

10Ali inggisɛ ndi ongwunɔn kpan itukwu yɔ dzɛmi osa, ungwɔ onyi dzɛ
mbon nka non tsiishi wuba.

11Kpaa ali inggisɛ ndi ongwunɔn tanyi yɔ, dzɛmi iifu dile kyikyɛmi iifu;
o ye imbe ngwi o le kɛ ba, ikyesinɛ iifu bulun inɛ.
12Ani lɔ kɛmbi ema, emi ongwani,

ikyekyɛ a kye ali ibwubwe mgbi ema ta
ema mkpa mi ikye iyi mgban.

13N le lɔ kɛmbi ema, emi otsani,
ikyesinɛ ema teyi ye ongwu
ndzɛmi owita-wita nani.

N le lɔ kɛmbi ema, engwengyulɔmmafa,
ikyekyɛ ema ngha
Inggisɛ Obube na wa.

Ani le lɔ kɛmbi ema,
ɛngbɛ ama okpa ani itukwu,

ikyekyɛ ema teyi ye Otseyi nani.
14N le lɔ kɛmbi ema, emi otsani,

ikyekyɛ ema teyi ye ongwu ndzɛ
mi owita-wita nani.

N le lɔ kɛmbi ema, engwengyulɔmmafa,
ikyesinɛ ema fyumfyewo,

elodzimgbasho di wodzɛmbi ema,
ema di ngha Inggisɛ Obube na wa.

Ka di ɛsɛ nɛ kpa abu itukwu ba
15Ka di ɛsɛ kpa abu itukwu hona ungwɔ onyi mi ɛsɛ ba. Ni inggisɛ ta di

ɛsɛ nɛ kpan itukwu yɔ, okpitukwu mgbi Otseyi Imgbasho dzɛmbon ba.
16 Lubana alungwɔmi ɛsɛ duu; kyɛmi imina mgbi ali ibwubwe yi odi

ungwɔmina, bɛyi otsabɔ igɛgɛmi ungwɔ. Ungwɔ ntonɛ duu, onyi kpaa kyɛ
mbi Otseyi ba, kpaa li ungwɔ ongwi ɛsɛ nɛni.

17 Ɛsɛ yi imina mgban ka nyɛ, nghaduu inggisɛ nkyɔ itukwu Imgbasho
ka dzɛ oshishe gyegwu.

Engyikyili mgbi iKrestu
18 Ɛngbɛ ama okpa ani itukwu, onɛnɛ egbe ongwi olɛlɛ dzɛ kwɛkwɛ. Dafi

ema teyi fwo gbɛɛ ongyikyili mgbi iKrestu na kawa ba ma, onɛnɛ kpaa
engyikyili mgbi iKrestu ntona gbeka bato wa. Li ngha ngwi eyi ye gbɛɛ
egbe ongwi olɛlɛ dzɛ kwɛkwɛ aali.

19 Inggisɛ ntonɛ tasɛmbi eyi, kpaa a li mgbi eyi yɛyɛ ba. Ikyekyɛ ni a ki li
mgbi eyi yɔ, a kika tila dzɛ yi eyi; nghaduu oluulu mgbi ama tso gbɛɛ onyi
mboma kpaa li mgbi eyi ba.

20Nghaduu iKrestu kye Onodzi Osaan mgban na nu ema, ikyenghanɛ
ema duu ye otsitsi.

21Ani lɔ kɛmbi ema li ikyegbɛɛ di ema ye otsitsi ba ba, kpaa li ikyegbɛɛ
di ema ye, ema di ye gbɛɛ atsika onyi kpaa li tɔmbi otsitsi ba.

22 Li emɛ li inggisɛ omwonya? Li inggisɛ ntangwɛ gbɛɛ iYesu li iMedzaya
ba mani. Itɔ inggisɛ na li ongyikyili mgbi iKrestu; o tangwɛ Otsɔngwɛ yi
Ongwɛ.

23 Lubana ali inggisɛ nfwa Ongwɛ duu fwa Otsɔn kpaa. Nghaduu inggisɛ
ngbela Ongwɛ yɔ, o dzɛ yi Otsɔn kpaa.

24Kiyayi otsɛwɛmi esɔ ngwi ema fwo mi owita-wita nani. Ni ema kyɔ
mi ele yɔ, ema kpaa ka dzɛmbi Ongwɛ bɛyi Otsɔn.

25 IKrestu abuon nli Ongwɛ na di zondu okye oshishe ogyegwu nu eyi.
26Ani le lɔ ungwɔ ntonɛmbi ema okwo ema adɔ ikye ama nle fya okye

ema boofɛ ntonani.
27Kpaa mbi ema yɔ, iKrestu kye Onodzi mgban nu ema dzii. Ngwi

Onodzi mgban ka dzɛmbi ema nɛ, ema mina otsetse oka wuba. Lubana
Onodzi mgban le tso ema alungwɔ duu ma ungwɔ ngwi o le tso ma, li
otsitsi dzɛ yi ikpaaflo ba. Nghanɛ dzɛmbon yɛyɛ dafi Onodzi na tso ema
mani.

Emi ongwɛ Imgbasho
28Onɛnɛ, emi ongwani, kiyayi odzɛmbon na, ikyegbɛɛ onɔ ngwi o wa

mblegba yɔ, eyi ka dzɛ yi abɔ otsigɛgɛ, di ka kwayiwi mi oyɛɛyɛmgban ba.
29Kini ema ye gbɛɛ o le saan yɔ, ye na ta gbɛɛ ali inggisɛ nkyungwɔ nli

ayin duu li ongwɛ Imgbasho.

3
1Di itɔ okpitukwu ngwi Otseyi Imgbasho di eyi kpan itukwu nɛni.

Okpitukwu mgban shewo jo o nu ma kwu eyi di emi ongwan! Ma eyi di
dzɛ ngha mi otsitsi. Itɔdzɛ ngwi inggisɛ emi ɛsɛ nɛ ye eyi ba ma, li ikyegbɛɛ
a yama ye Imgbasho ba.

2 Emi okani okpa ani itukwu, onɛnɛ eyi li engwɛ Imgbasho, ma ungwɔ
ngwi eyi kawa dzɛma, eyi ye waba. Kpaa eyi ye ta gbɛɛ onɔ ngwi iYesu wa
yɛ yɔ, eyi ka dzɛ dafi ongwu mani, lubana eyi ka din dafi o dzɛma yɛyɛ.

3Ali inggisɛ ndzɛ yi itɔ ɛwɛ ogbebyi nɛmbon yɔ, kye ewon dzɛ saan dafi
iYesu kpaa le saan nɛni.

4Ali inggisɛ nkyɔ alobube yɔ, mbe ola mgbi Imgbasho; ikyesinɛ alobube
ka li ungwonyi yi ofoola mgbi Imgbasho.

5Nghaduu ema ye dafi iKrestu ba ikye owa kyi kyelu ali ibwubwe mgbi
eyi mani. Ma mbon alobube dzɛma ba.

6 Inggisɛ onyi ndzɛmbi iKrestu se li kiyayi okyɔ alobube dzɛma ba.
Inggisɛ onyi nle kiyayi okyɔ alobube ndun hona yon wa dzɛma ba.

7 Ɛngbɛ ama oshilɛlɛ, ka yama nu inggisɛ onyi kpagya ema wo ba.
Inggisɛ nkyungwɔ nli ayin ma le saan mi inɛ Imgbasho, dafi iKrestu kpaa
le saan nɛni.

8 Inggisɛ nkyungwɔ obube yɔ, o li mgbi Olodu nani, ikyekyɛ Olodu teyi le
kyɔ alobube mi owita-wita jo. Itɔdzɛ ngwi Ongwɛ Imgbasho ba ma, li owa
kye mbelu idɔmgbi Olodu.

9Ama nli engwɛ Imgbasho ntonɛ li kiyayi okyɔ alobube ba, lubana atta
mgbi Imgbasho wodzɛmboma; ma ikyegbɛɛ Imgbasho li Otsɔma nɛ, a ka
kiyayi okyɔ alobube ba.

10 Li itɔ ofɛ nɛ ngwi eyi li ye ama nli engwɛ Imgbasho bɛyi ama nli
engwɛ Olodu aani: Inggisɛ nkyungwɔ nli ayin ba diyɛ di ongwunɔn kpan
itukwu bayɔ, li ongwɛ Imgbasho ba.

Di eka kpa eka itukwu
11Nɛnɛ li esɔ ngwi ema fwo mi owita-wita ma aani gbɛɛ: Ni eyi di eka

kpa eka itukwu.

12Ka dzɛ dafi iKain ba, ongwu ndzɛ dafi ongwɛ Olodu di ngwɔ
ongwunɔn Ebɛl nani. Ma o ngwɔn gbɛɛ di ekyɛ? Li ikyegbɛɛ okyɔɔkyɔ
mgbi ongwu li obube kpaa mgbi ongwunɔn le saan.

13Nghanɛ, emi ongwunani, no ka kwulu ema ewo ba, kini ɛsɛ nɛ di ema
tanyi yɔ.

14 Eyi teyi ye gbɛɛ eyi tɔmi ikwongye luba oshishe, ikyegbɛɛ eyi di emi
ongwuneyi kpa eyi itukwu. Ali inggisɛ ndi ongwunɔn kpan itukwu bayɔ, o
ka dzɛmi ikwongye.

15Ali inggisɛ ndi ongwunɔn tanyi li inggisɛ ongwɔ inggisɛ, ma ema ye
gbɛɛ inggisɛ ongwɔ inggisɛ onyi dzɛ yi oshishe ogyegwu mbon ba.

16Nɛnɛ li itɔ ofɛ ngwi eyi ye ungwɔ ngwi okpitukwu dzɛ aani: iYesu
iKrestu kye oshishe mgban lasɛmi ikye eyi. Eyi kpaa i wogyɔ ngwi eyi ka
kye oshishe mgbi eyi lasɛ ikye emi ongwuneyi.

17Ni inggisɛ dzɛ yi ungwɔ ongwi ɛsɛ nɛ, ma di ongwunɔn dzɛmi imina
kpaa din elela ba ma, Imgbasho kpan itukwu mi ali ofɛ?

18 Emi ongwani, ni eyi ka di eka kpa eka itukwu mi ikpondu yi elodzɛ ta
ba, kpaa mi ambɛ otsootso bɛyi mi otsitsi.

19Nghanɛ li itɔ ofɛ ngwi eyi ka ye gbɛɛ eyi dzɛmi ayɛmgbi otsitsi di tu
onya mi itukwu mi inai Imgbasho aani.

20Alonɔ ngwi itukwu mgbi eyi nu eyi obube yɔ, Imgbasho shewo ngha
itukwu mgbi eyi, o di ye alungwɔ duu.

21 Emi okani itukwu-tukwu, ni itukwu mgbi eyi nu eyi obube bayɔ, eyi
dzɛ yi abɔ otsigɛgɛmi inai Imgbasho

22 di tu alungwɔ ngwi eyi bɔn duu, ikyesinɛ eyi ngyo ola mgban di kyɔ
oweka mgban.

23Nɛnɛ di li ola mgban aani: ni eyi noyɛyɛmi iyi mgbi Ongwan, nli iYesu
iKrestu nani. Ni eyi diyɛ di eka kpa eka itukwu dafi o wo eyi ola mani.

24Ama nngyo ola mgban ma dzɛmbon, ongwu kpaa di dzɛmboma. Di li
itɔ ofɛ ngwi eyi ye gbɛɛ o dzɛmbi eyi aani: Eyi li ye mi mfye mgbi Onodzi
ngwi o kyi nu eyi nani.

4
Oye onodzi otsitsi bɛyi onodzi atsika

1 Emi okani osuse, ka nu ali inggisɛ ngbɛɛ ongwu dzɛ yi Onodzi mgbi
Imgbasho oyɛyɛ ba, kpaa mbadi onodzi mani odi kaba kyɛmbi Imgbasho,
ikyekyɛ oyegbɔ ama omwonya kwuba tasɛ tole ga mi ɛsɛ wa.

2 Li ofɛ ngwi ema ka difwi Onodzi mgbi Imgbasho aani: Ali inggisɛ
ngbela gbɛɛ iYesu iKrestu ba mi mmbwɛ yi eyi yɔ, kyɛmbi Imgbasho.

3Kpaa ali inggisɛ ngbela iYesu ba wa, dzɛ yi onodzi nkyɛmbi Imgbasho
ba. Nɛnɛ li onodzi mgbi Ongyikyili mgbi iKrestu, ngwu ema fwo gbɛɛ
kyɛma mani, onɛnɛ kpaa o ba dzɛ ɛsɛ wa.

4 Ema, emi ongwani, ema kyɛmbi Imgbasho di ngha onodzi atsika
ntona wa, ikyesinɛ Onodzi ndzɛmbi ema ma shewo ngha onodzi ndzɛmbi
ɛsɛ nani.

5Oyegbɔ atsika ntona li mgbi ɛsɛ nɛni, ikyenghanɛ, a li gbɔdzɛ ongwi ɛsɛ
nɛni, inggisɛ emi ɛsɛ di li fwo ma.

6Nghaduu eyi li mgbi Imgbasho, ma ali inggisɛ n ye Imgbasho ta li fwo
eyi; kpaa inggisɛ ta nli mgbi Imgbasho bayɔ li fwo eyi ba. Li itɔ ofɛ ngwi
eyi li difwi Onodzi mgbi otsitsi bɛyi onodzi mgbi atsika joali.
Imgbasho li okpitukwu

7 Emi okani osuse, ba ni eyi di eka kpa eka itukwu na, lubana
okpitukwu kyɛmbi Imgbasho kyɛ. Ali inggisɛ ndi ongwunɔn kpan itukwu
li ongwɛ Imgbasho di ye Imgbasho.

8 Inggisɛ ta ndi ongwunɔn kpan itukwu bayɔ, ye Imgbasho ba, ikyekyɛ
Imgbasho li okpitukwu.

9Nɛnɛ li ofɛ ngwi Imgbasho tso okpitukwu mgban mbi eyi aani: O dɔ
Ongwan onyi kpokpo esɔ ba ɛsɛ ikyegbɛɛ ni eyi dzɛ oshishe ikpewon.

10 Li okpitukwu aani: li ikyegbɛɛ eyi teyi di Imgbasho kpa eyi itukwu ba,
kpaa li ikyegbɛɛ ongwu di eyi kpan itukwu di dɔ Ongwan esɔ ikye owa kye
ewon fifɛ ikye ali ibwubwe mgbi eyi.

11 Emi okani, dafi Imgbasho di eyi kpan itukwu kpakpa nghanɛ, i wogyɔ
ngwi eyi kpaa ka di eka kpa eka itukwu.

12 Inggisɛ onyi kpaa di Imgbasho ye ba; kpaa ni eyi di eka kpa eka
itukwu yɔ, Imgbasho wodzɛmbi eyi, okpitukwu mgban di tsotɔ saan mbi
eyi.

13 Eyi ye gbɛɛ eyi wodzɛmbon ongwu kpaa wodzɛmbi eyi, ikyekyɛ o
teyi kye Onodzi mgban nu eyi.

14Ma eyi teyi di diyɛ kyɔ obwɛndɛ gbɛɛ Otsɔngwɛ dɔ Ongwan esɔ no li
Onagbɛmgbi ɛsɛ.

15Ali inggisɛ nkyɔ obwɛndɛ gbɛɛ iYesu li Ongwɛ Imgbasho tawa,
Imgbasho wodzɛmbon ongwu kpaa wodzɛmbi Imgbasho.

16Nghanɛ, onɛnɛ eyi ye di noyɛyɛmi okpitukwu ngwi Imgbasho dzɛyan
mi ikye eyi nɛni. Imgbasho li okpitukwu. Ali inggisɛ ndzɛmi okpitukwu
dzɛmbi Imgbasho, Imgbasho kpaa dzɛmbon.

17Mi itɔ ofɛ nɛ, a nu okpitukwu tsotɔ saan mbi eyi ikyegbɛɛ ni eyi wa dzɛ
yi abɔ otsigɛgɛmi egbe ikwɔ, ikyesinɛmi ɛsɛ nɛ eyi dzɛ dafi iKrestu mani.

18 Imio dzɛmi okpitukwu ba. Nghanɛ okpitukwu nle saan li lɔ imio onya
tasɛ, ikyekyɛ imio li dzɛ ikye adɔ okwookwo. Inggisɛ nli mio yɔ, okpitukwu
mgban tsotɔ saan ba.

19 Eyi li tso eka okpitukwu, ikyekyɛ o tsekise di eyi kpan itukwu.
20Ni inggisɛ gbɛɛ, <<Imgbasho kpa ani itukwu,>> kpaa di ongwunɔ tanyi

yɔ, o li inggisɛ omwonya. Lubana ali inggisɛ ndi ongwunɔn ngwu o li din
kpan itukwu bayɔ, o ka yagba di Imgbasho, ngwu o din ye ba na kpan
itukwu gbɛ ba.

21Ma o di wo eyi ola nɛni gbɛɛ: Ali inggisɛ ndi Imgbasho kpan itukwu
yɔ, o ka di ongwunɔn kpaa kpan itukwu kyɛmɛ.

5
Onoyɛyɛ mbi Ongwɛ Imgbasho

1Ali inggisɛ nnoyɛyɛ gbɛɛ iYesu li iKrestu ma yɔ, li ongwɛ Imgbasho, ma
ali inggisɛ ndi otsɔngwɛ kpan itukwu yɔ, o li di ongwɛ kpaa kpan itukwu.

2Nɛnɛ li ofɛ ngwi eyi li ye gbɛɛ eyi di emi ongwɛ Imgbasho kpa eyi
itukwu aani: mi odi Imgbasho kpa eyi itukwu di ngyo ola mgban.

3 Eyi li tso okpitukwu mgbi eyi mbi Imgbasho mi ongyo ola mgban. Ma
ola mgban se eyi undo ba,

4 lubana ali ongwɛ Imgbasho duu ngha ɛsɛ. Ma eyi ngha ɛsɛmi oyɛyɛ
onuunu mgbi eyi.

5 Li emɛ ka ngha ɛsɛ gbɛ? Li inggisɛ nnoyɛyɛ gbɛɛ iYesu li Ongwɛ
Imgbasho mani.

6Nɛnɛ li iYesu iKrestu ma aani, ongwu a mban dafi inggisɛ owamyɛmi
eni yi eyi mani. Li mi eni kyoon ngwi a mban ba, kpaa li mi eni bɛyi eyi.

Ma li Onodzi mgbi Imgbasho kyɔ obwɛndɛmi odzɛ nɛni, ikyekyɛ Onodzi
na li gbatsika ba.

7 Lubana ama eta duu kyɔ obwɛndɛmi otsitsi odzɛ nɛni.
8Onodzi, eni, bɛyi eyi; ama eta duu di kyɔ obwɛndɛ ungwonyi.
9 Eyi noyɛyɛmi obwɛndɛmgbi inggisɛ, kpaa obwɛndɛmgbi Imgbasho

shewo ngha, ikyekyɛ li obwɛndɛmgbi Imgbasho abuon, ngwi o nu mi ikye
Ongwan.

10Ali inggisɛ nnoyɛyɛmbi Ongwɛ Imgbasho tayɔ, dzɛ yi obwɛndɛ nɛmi
itukwu mbon. Nghaduu ali inggisɛ nnu Imgbasho oyɛyɛ bayɔ, kwu
Imgbasho onya, ikyekyɛ o noyɛyɛmi obwɛndɛ ngwi Imgbasho nu mi ikye
Ongwan nɛ ba.

11Di li obwɛndɛma aani: Imgbasho kye oshishe igyegwu nu eyi, ma
oshishe nɛ li mbi Ongwan.

12 Inggisɛ ndzɛ yi Ongwɛ Imgbasho dzɛ yi oshishe; kpaa ongwu ndzɛ yi
Ongwɛ na ba dzɛ yi oshishe ba.
Okye odzɛ ngwikpa

13Ani lɔ ungwɔ ntonɛ kɛmbi ema ama nnoyɛyɛmi iyi mgbi Ongwɛ
Imgbasho ma adzi ni ema ye gbɛɛ ema dzɛ yi oshishe ogyegwu mani.

14Nɛnɛ li abɔ otsigɛgɛ ngwi eyi dzɛyan mi oba kwɛkwɛ yi Imgbasho
aani: gbɛɛ alungwɔ ngwi eyi bɔmi oweka mgban tawa, o ka fwo eyi.

15Ma ni eyi ye gbɛɛ o li fwo eyi yɔ, alungwɔ ngwi eyi bɔ duu, eyi noyɛyɛ
ta gbɛɛ eyi tu wa.

16Kini inggisɛ di ongwunɔn kyɔ alobube nkyon kɛ ikwongye bayɔ, no
bibɔ ikyon adzi ni Imgbasho nun oshishe. N gbɔ ikye ama ngwu alobube
mgbi ama lu nghataa kɛ ikwongye na ba. Alobube dzɛma nli kye inggisɛ
kɛ ikwongye. N le gbɛɛ no bibɔmi ikye ongwu na ba.

17Ali imbaali duu li alobube, ma alobube toma nli kye inggisɛ kɛ
ikwongye ba gbɛ.

18 Eyi ye ta gbɛɛ inggisɛ nli ongwɛ Imgbasho yɔ, li kyɔ alobube
alonɔ-alonɔ ba; ikyekyɛ Ongwɛ Imgbasho na li ngyon, Ongyikyili na ka
yagba kyɔn unka gbɛ ba.

19 Eyi ye gbɛɛ ngwi Ongyikyili na kye ɛsɛ nɛ duu le teyi nɛ kpaa, eyi li
emi ongwɛ Imgbasho.

20Nghanɛ, eyi di ye gbɛɛ Ongwɛ Imgbasho ba wa nu eyi odifwi-difwi,
adzi ni eyi ye ongwu nli otsitsi nani. Ma eyi di wodzɛmbi Ongwan, iYesu
iKrestu nli otsitsi nani. O li Imgbasho otsitsi bɛyi oshishe ogyegwu.

21Nghanɛ, emi ongwani, dulu abɔmi angwula na.

Afɛ ongwu fan mgbi
iJɔn

1Afɛ nɛ kyɛmbi ongyukwo okwakye mgbi emi iKrestu, le kɛmbi ongyaa
ngwu a sadu bɛyi ɛngbɛmgban, nkpa ani itukwu mi otsitsi, ma li ani
yuwen ba, kpaa ama n ye otsitsi duu,

2 ikye otsitsi nwodzɛmbi eyi nani, dika dzɛmbi eyi gyegwu.
3Mse yi elela bɛyi iyu nkyɛmbi Otseyi Imgbasho bɛyi iYesu iKrestu;

Ongwɛ Otseyi na, no dzɛ yi eyi mi otsitsi bɛyi okpitukwu.
Otsitsi bɛyi okpitukwu

4 I nu ani atsa kwuba oye gbɛɛ emi ongwabu angbeka le kyikyɛmi
otsitsi, dafi Otseyi wo eyi ola ma yɛyɛ.

5 Ikyenghanɛ, ongyaa, ani le lɔ abu ola ofufɛ ba kpaa li ongwi eyi teyi
dzɛyan mi owita-wita nani. Ani gbɛɛ ni eyi di eka kpa eka itukwu.

6Ma nɛnɛ li okpitukwu aani: gbɛɛ ni eyi ngyo ola mgban. Dafi ema fwo
mi owita-wita mani, ola mgban li ogbɛɛ ni eyi kiyayi mi okpitukwu.

7Ama okpagyewo gwuba, ngbela gbɛɛ iYesu iKrestu ba mi mmbwɛ yi eyi
ba, gbeka ganya to ɛsɛ. Itɔ inggisɛ ntona li ama okpagyewo di li engyikyili
mgbi iKrestu.

8Gbɛwɛbyi adzi ni ungwɔ ngwi ema kyidɔ ikyon na ka nyanya ba, kpaa
ni ema wa gbɛ umba mgbi ema kyɛɛ.

9Ali inggisɛ ntila dzɛmi otsootso mgbi iKrestu bayɔ, dzɛ yi Imgbasho ba;
ali inggisɛ nkiyayi mi otsootso mgbi iKrestu yɔ, dzɛ yi Otseyi Imgbasho
bɛyi Ongwan.

10Kini inggisɛ ba mbi ema kpaa gbela yi otsootso nɛ ba, ka gban mi udɛ
ema hona kyɔn onɔ ba.

11Ali inggisɛ ngban wo ewo yɔ, le kyidɔ imbaali yan.
12Ani dzɛ yi odzɛ olɔ kɛmbi ema kwuba, nghaduu i mina ani olɔmi afɛ

bɛyi enuntu ba. Nghaduu, i wo ani okɛmbi ema ka gbɔdzɛ yi ema inɛ-inɛ,
adzi ni atsa mgbi eyi mbwumbwo.

13 Emi ongwɛ ongwunabu ongwu ongyaa ama a sadu-sadu ma ntona
dɛsɔ angba mbi abu.

Afɛ ongwu ta mgbi
iJɔn

1Afɛ nɛ kyɛmbi ongyukwo okwakye mgbi emi iKrestu, le kɛmbi okani
iGayɔsu, nkpa ani itukwu mi otsitsi-otsitsi nani.

2Okani okpa ani itukwu, ani bibɔ gbɛɛ unkonyi no ka wulu abu ba,
alungwɔ duu no kɛ saan yi abu, dafi oshishe mgbi abu mi iKrestu kpaa le
kɛ saan nɛni.

3 I nu ani atsa kpakpa onɔ emi ongwuneyi mi iKrestu angbeka yɛ wa kyɔ
obwɛndɛmi oyɛyɛmgbi abu onuunu, dafi abu kale kiyayi okyikyɛmi
otsitsi nɛni.

4Mi onɔ ngwi ani fwo gbɛɛ emi ongwani kale kyikyɛmi otsitsi ma, li
kpani ngha alungwɔ duu.

5Okani okpa ani itukwu, dafi emi ongwunabu emi iKrestu ntonɛ li
ingyoga mgbi abu nɛ kpaa, ungwɔ ama abu le kyɔ yi ama ntonɛ abu le kyɔ
mi otsitsi.

6A gbɔdzɛ okpitukwu mgbi abu nya okwakye mgbi emi iKrestu
mmɛnɛni. Tsuutsu ya ma abɔ nu ma kiyayi yi agaba mgbi ama mi itɔ ofɛ
nka kpa Imgbasho mani.

7 Li mi ikye Iyi mgbi iKrestu ngwi a tasɛ, ngwi a mina oyabɔ onyi mbi
emi ɛsɛ ba, se li ama osunu Imgbasho ntona aali.

8Wanɛ, i dzɛmbisɔ ngwi eyi ka tobyi itɔ inggisɛ ntonɛni, zukwu ni eyi
kyidɔ yi eka mi ikye otsitsi.

9Ani lɔ afɛ nɛmbi emi okwakye mgbi iKrestu, nghaduu iDiotrɛfɛ nli
mina oli ongyukwo mgbi ama na, fwa okye wuuta.

10Ni ani ba yɔ, n ka nya ma ungwɔ ngwi o le kyɔ, idzɛ ngwi o le dzɛ kwu
iyi eyi timbi-timbi nani. Nana ta ba, o fwa ogbɛ emi iKrestu ama nli
ingyoga ntonani. O di kwɔ ama ngwu mina ogbɛma kpa, di lɔ ama nmina
ogbɛma ma tasɛmi okwakye mgbi emi iKrestu.

11Okani osuse, ka gbama ungwɔ ibwubwe ba kpaa gbama ungwɔ osuse.
Ali inggisɛ nkyungwɔ osuse yɔ li mgbi Imgbasho. Ali inggisɛ nkyungwɔ
obube yɔ teyi ye Imgbasho waba.

12Ali inggisɛ duu gbɔdzɛ osuse mi ikpewo iDɛmɛtru; otsitsi kpaa tso
ngha. Eyi kpaa gbɔdzɛ osuse mi ikpewon, ema di ye dafi obwɛndɛmgbi
eyi li otsitsi mani.

13Ani dzɛ yi ungwɔ kwuba olɔ kɛmbi abu, nghaduu, i mina ani okyɔ
ngha mi igbɔ yi enuntu ba.

14N weka odi abu dzikan-dzikan ta eyi ka gbɔdzɛ inɛ-inɛ.
15Ni iyu dzɛ yi abu. Emi okeyi mmɛnɛ le ta abu angba. Ta emi okeyi

ama nto mmana duu angba onyonyi.

Afɛmgbi
iJudu

1Afɛ nɛ kyɛmbi ani iJudu, ongbidɔmgbi iYesu iKrestu di li ongwunɔ
iJɛnsi, le kɛmbi ama ngwu Otseyi Imgbasho kwu ma ela, a kpan itukwu
ngwu iYesu iKrestu kye abɔ ge ma ntonani.

2 Imgbasho no nu ema elela yi iyu bɛyi okpitukwu dzii.
Adɔ okwookwo ikye otsootso atsika

3 Emi okani osuse, dafi i dzɛ ani nghina-nghina olɔ ema afɛ ikye
owatɔ-watɔmgbi eyi nɛ kpaa, n di gbɛɛ i yɛɛ kyɛmɛ-kyɛmɛ nin nlɔ wo ema
ola gbɛɛ ni ema kwumewo mi oyɛyɛ onuunu ngwi a kye wo emi osaan abɔ
akponyi ta gyegwu nani.

4 Lubana ani lɔ ungwɔnɛ ikyegbɛɛ inggisɛ angbeka tasɛ wa kaka
okwakye mgbi emi iKrestu mi idzidzɛ ema le gbɛɛ, elela mgbi Imgbasho
okwulewo na le nu eyi ofɛ okyɔ amah ibwubwe. Odzili-dzili mgbi itɔ
inggisɛ ntona a teyi lɔ dzɛ esɛ gbegbe wa, ikyekyɛ a tangwɛ Otsɛ iYesu
iKrestu Ugabaidu mgbi eyi nani.

5Dafi ema teyi ye ungwɔnɛ duu nɛ kpaa, i minɛn oyɛ wɛ ema gbɛɛ, Otsɛ
Imgbasho dulu emidan tɔmi ɛsɛ Igyibiti, nghaduu o wa yɛ dzili ama nnun
oyɛyɛ ba mani.

6Mi ofɛ oka yɔ, Engyesɔ ama ndzata imbe yi udɛmgbi ama na, o gbe ma
tokɛ iyifu, ta ma itse yi ashi nka dzɛ ba, le fɛ egbe ikwɔ okwulewo mgbi
Imgbasho nani.

7Mi itɔ ofɛ na kpɔɔ, iSodon yi iGomora bɛyi ogalu ama nkpakɛkɛ woma
duu kye ewoma nu mi amah bɛyi ali idza duu. A yɛɛ ambɛmbi ama
nkawa gyadzɛmi ola gyegwu mani.

8Mi itɔ ofɛ na yɛyɛ, ama nkye gbɛɛ ama gbɛ inɛ odiidi ntona kye ewoma
wokɛ idza, a di fwa ofwo ama ogbe ma teyi di fya engyesɔ ito.

9Nghaduu angbodzi ongyesɔ iMaikye onɔ ngwi o le natsondu mi ikwɔ
mgbi iMose yi Olodu ma jokpaa, o kyɔ odzasha fyan ito ba, kpaa o gbɛɛ,
<<Ni Otsɛ kyɔkyɔ yi abu!>>

10Nghaduu inggisɛ ntonɛ li fyito mi ungwɔ ama ngbosa lo ma ba bɛyi
ama ngbosa lo ma kpaa mi odiidi mgbi ama, a li tsɛwodzɛ dafi mmbwaba
mani, ma di li ungwɔ ntonɛ yɛyɛ li dzili ma kpaa aali.

11Ahoo mi ikye ma! A kyɛdɔ ofɛmgbi iKain; a wɛndɛ dafi iBalan mani,
ikyena a gbe itukwu mgbi ama duu fakɛ odzɛ awuya; a ka dzili ma mi afɔ
okye twɛsɛ yi Imgbasho dafi iKora nani.

12 Inggisɛ ntonɛ li inggisɛ imbaali, a dzɛ yi ayiwi ba, di zofu kpakpa, a le
kyi mbelu ema okwakye mi onɔ ngwi ema le gye ungwogye owɛ
okpitukwu mgbi iKrestu mani. A dzɛ dafi akpumbwo nli gbe kpa, li kya ba
nani. A to dafi ekwɔ ama nli wa owawaba mi onɔ oshɛ etɔmani. Ni a kye
kwɔlu man a li kwulu.

13A dzɛ dafi akpeni ongwi onikyekyoo mani, ayiwi mgbi ama li tsotɔ
dafi uvu; a dzɛ dafi mcɛ ama nle ga kyɛ ngwi Imgbasho kye imbe nghao
yifu duu dzɛma gyegwu mani.

14 Enɔku, nli ongwiba mgbi Adan ongwu gyafa na teyi yegbɔmi ikye
inggisɛ ntonɛ gbɛɛ: <<Dii, Otsɛ kyɛma ka ba yi engyesɔmgban ama osaan
idubu-idubu

15 owa gbɔ ali inggisɛ duu ikwɔ, di wa ngwɔ ama n ye Imgbasho ba ikwɔ
mi alobube mgbi ama okyɔɔkyɔ duu, mi ofɛ ayin ba bɛyi elodzɛ
otimbi-timbi ngwi a gbɔ kwu iyi Imgbasho mani.>>

16A li ama okwondukwɔ di pita imbe okye abɔ byi; a li kyɛdɔ imina
ibwubwe mgbi ama nani; a li tsaabɔ igɛgɛ ikye ewoma di fyumfya ondu yi
angbeka ikye ni ama tu ungwɔ nmina ma mani.
Oshitukwu

17Nghaduu, emi okani osuse, wɛ ungwɔ ngwi ama ogbikye Otsɛmgbi
eyi iYesu iKrestu, teyi gbɔ nani.

18A gbɔ nya ema gbɛɛ, <<Mi egbe ongwi olɛlɛma, ama okye ondu wo
inggisɛ ewo kawa tɔ le kyɛdɔ ofɛ imina mgbi ama obube nli mgbi
Imgbasho ba mani.>>

19 Inggisɛ ntonɛ li gha ema, a li kyɛdɔ ayayi imina mgbi ewoma di sulu
Onodzi mgbi Imgbasho ba.

20Nghaduu ema, emi okani ingblimɔ, kwunewo kiyayi mi oyɛyɛ onuunu
mgbi ema mbi Imgbasho, dile bibɔmi mfye mgbi Onodzi Osaan na.

21Kye ewema dzɛmi okpitukwu mgbi Imgbasho dafi ema le fɛ elela
odiidi mgbi Otsɛmgbi eyi iYesu iKrestu ikye okye ema kaka oshishe
ogyegwu nɛni.

22 Tobyi ama ngwu oyɛyɛ onuunu mgbi ama le ngwiingwi mani;
23 lafwa angbeka tɔmi ola di dulu ma watɔ; angbeka yɔ di ma elela ikye

imio mi oshishe mgbi abu, nghaduu kyili angwuto mgbi ama n yɛɛ
kplɛkplɛ yi ali ibwubwe mgbi ama nani.
Ibɔ ongwi olɛlɛ

24Nghanɛ i kye angba otaata nu Imgbasho, nka nu ema esɛ ogboogbo
ba, ndika kye ema tso mi inai okwɔkwɔmgban yi obube onyi ba bɛyi atsa
oshewo nani.

25Mbi Imgbasho Onagbɛ eyi na yuon, okwɔkwɔ yi onghaangha yi mfye
bɛyi ɛnɛpɛ no dzɛ nyɛmbi Otsɛmgbi eyi iYesu iKrestu, dafi i teyi dzɛmani,
onɛnɛ nghataa gyegwu! No dzɛ ngha.

Iba
ngwi a kye tso iJɔn

Owita-wita
1 Iba mgbi iYesu iKrestu, ongwi Imgbasho kye nun ikye okye tso ɛngbɛ

mgban ungwɔ ama nka kye onɔ bata kawa kyɔmani. O non tsotɔmi odɔ
ongyesɔmgban esɔmbi ongbidɔmgban iJɔn,

2 ngwu nkyɔ obwɛndɛmi alungwɔ ngwi ongwu di ngwi li, elodzɛmgbi
Imgbasho yi obwɛndɛmgbi iYesu iKrestu.

3Mse ka bɛ inggisɛ ngwu ngbɔ elodzɛmgbi oyegbɔ nɛ ewo, mse dika bɛ
ama nfwo di noyɛyɛmi ungwɔ ngwi a lɔ to ele nɛ ewo, ikyekyɛ onɔma dzɛ
kwɛkwɛ wa.

Angba bɛyi otsɛɛtsɛ
4Afɛ nɛ kyɛmbi iJɔn kɛmbi okwakye mgbi ama onoyɛyɛ nghi egyafa mi

ɛsɛ Asia gbɛɛ: elela bɛyi iyu nkyɛmbi ongwu ndzɛ onɛnɛ, ongwu nteyi dzɛ,
dika wa dzɛ na, yi mbi onodzi egyafa ama nkwudzɛ iyayi itsuutɔmgban
na nu ma dzɛ yi ema,

5 bɛyi mbi iYesu iKrestu ongwu nli obwɛndɛ otsitsi, ongwovlɛmbi emi
ikwukwɔ, bɛyi ongye oteyi mgbi emi utɔmi ɛsɛ.
Mbi ongwu ndi eyi kpan itukwu di dulu eyi tɔmi ali ibwubwe mgbi eyi

mi eyi mgban,
6 di nu eyi yɛɛ esutɔ onyi bɛyi ama ofifɛ ikye okyɔ Imgbasho bɛyi

otsongwu idɔmani, okwɔkwɔ yi mfye no dzɛmbon nghataa gyegwu! No
dzɛ ngha.

7Dii o ka yɛkyɛmi akpa mi esho, ma ali inɛ duu ka dun, yi ama nton
okpa ma kpaa; man inggisɛmi ɛsɛ duu ka tsukwu ikyon. Li ngha nka dzɛ
aali! No dzɛ ngha.

8Otsɛ Imgbasho gbɔgbɛɛ, <<Ani li owita-wita bɛyi ongyɛɛngyɛ, Ongwu
ndzɛ onɛnɛ, yi ongwu nteyi dzɛ, yi ongwu ndika wa ba, ongwu nghaangha
duu mani!>>

Inɛ odiidi mgbi Ongwɛ Inggisɛ
9Ani, iJɔn, ongwunema yi ibuge mgbi ema mi adzɛ ogyeegye yi esutɔ

mgbi okwonyɔtsɛ yi itukwu oshiishi mgbi eyi mbi iYesu, kɛdzɛ ibu ongwi
iPatimo mi ikye elodzimgbasho bɛyi obwɛndɛmgbi iYesu.

10Mi egbe mgbi Otsɛma Onodzi kye ani teyi, man ani fwo onikyɔ ela mi
iyikpa mbi ani dafi agba mani,

11 ela na gbɛɛ: <<Lɔmi afɛ ungwɔ ngwi abu di mani kye dɛsɔ nu
okwakye mgbi ama onoyɛyɛ egyafa ntonani: Mbi emi Efesu yi iSimina yi
iPegamu yi iTyatira yi iSadi yi iFyiladefyia bɛyi iLaodisia.>>

12Ani kyata gbɛɛ ni ani di ela nle gbɔdzɛ yi ani mani. Onɔ ngwi ani
kyata ma, ani di otlɛsɛ abashi mgbi ola nghi egyafa,

13ma mi idzidzɛ otlɛsɛ ntona <<Inggisɛ oka dzɛ ele dafi Ongwɛ Inggisɛ
mani,>> wo angwuto owulu-wulu kyɛ esho lu afɔmi esɛ yi ayangwuto
abashi nyɛ igɛgɛmgban.

14Otu mi ikye mgban tundzɛ dafi ofufitu, i tundzɛ dafi akwummbwo, inɛ
mgban di dzɛ dafi abɔ onaana mgbi ola mani.

15Afɔmgban mi esɛ dzɛ dafi iyudza ngwi a gyuon enotse omuma
oshinishini mani, ela mgban di dzɛ dafi adu eni nle kwobu mani.

16O byi mcɛ nghi egyafa mi abugye mgban, ma mi ondu mgban
okwusunkli ngyigye agya efa tɔmi ele. Inɛmgban dzɛ dafi onɔ le kwɔmi
idzidzɛ udɛmani.

17Ngwi ani din nɛ, ani si gbɛsɛ lankɛ iyayi dafi ani kwulu mani. Nɛ o kye
abugye mgban dɔ ani ewo si gbɛɛ: <<Ka mio ba. Ani li ongwu ababɔ bɛyi
ongwu olɛlɛmani.

18Ani li ongwu ndzɛ oshishe mani; ani plɛ kwulu, kpaa onɛnɛ dika ani
dzɛ oshishe nghataa gyegwu! Ani di dzɛ yi ungwɔ okwulu ofɛmgbi
ikwongye bɛyi endzi.

19 <<Nɛ kye lɔlu, ungwɔ ngwi abu di, ngwi dzɛ onɛnɛ bɛyi ungwɔ nkawa
kyɔmi iyayi.

20Ungwɔ odaada mgbi mcɛ egyafa ngwi abu di mi abugye mgbi ani bɛyi
otlɛsɛmgbi ola okwɔkwɔma li ongwu aani: Mcɛ egyafa ntona li engyesɔ
mgbi okwakye mgbi ama onoyɛyɛ egyafa ntonani, otlɛsɛ egyafa mgbi ola
ntona li okwakye mgbi ama onoyɛyɛ egyafa ntonani.

2
Esɔ mbi emi Efesu

1 <<Lɔ ungwɔ ntonɛ kɛmbi ongyesɔmgbi okwakye mgbi ama onoyɛyɛ
mi Efesu gbɛɛ: Nɛnɛ li elodzɛmgbi ongwu nbyi mcɛ nghi egyafa mi abugye
mgban di kyikyɛmi idzidzɛ otlɛsɛmgbi ola okwɔkwɔ nani:

2Ani ye idɔ ngwi abu kyɔmani, okwunewo idɔmgbi abu yi itukwu
oshiishi. Ani ye abu ka gbela yi emi imbaali ba, ikyesinɛ abu mbadi ama
ntso gbɛɛ di ama li ama ogbikye iYesu kpaa a li ama ba, di difwi gbɛɛ a li
ama omwonya.

3Abu kwonyɔtsɛ, di gyadzɛmi ikye mgbi ani, abu di yɛyikpa ba.
4Kpaa li ungwɔ nkpa ani yi abu ba aani: Abu dzata okpitukwu mgbi

abu ongwi ababɔ nani.
5Wɛ imbe abu gbɛsɛmani! Kyatitukwu diyɛ kyungwɔ ama ngwi abu

teyi kyɔma ababɔmani. Ni abu kyatitukwu ba, n ka ba mbi abu wa kyi
kwɔlu otlɛsɛmgbi ola okwɔkwɔmgbi abu na mi imbe mgban.

6Nghaduu li ikyese mgbi abu aani: Abu di okyɔɔkyɔmgbi emi iNikoleti
tanyi, dafi ani kpaa di tanyi nɛni.

7 Inggisɛ ndzɛ yi adɔ, otsungwɔn no fwo odzɛ ngwi Onodzi gbɔ yi emi
okwakye mgbi ama onoyɛyɛ nɛni. Ongwu ngha ma, n ka nun ofɛ no gye
ekwɔmgbi oshishe, ndzɛmi iPradiso* mgbi Imgbasho nani.

Esɔ mbi emi iSimina
8 Lɔ ungwɔ ntonɛ kɛmbi ongyesɔ ongwi okwakye mgbi ama onoyɛyɛmi

iSimina gbɛɛ: Nɛnɛ li elodzɛmgbi ongwu nli ababɔ di li olɛlɛ, ongwu
nkwulu diyɛ kyato dzɛ oshishe nani.

9Ani ye okakewo yi adzɛmgbi abu nghaduu abu dzɛ aludu! Ani ye odzɛ
ibwubwe ngwi inggisɛ ama ngbɛɛ ama li emi iJuda kpaa li emi iJuda ba le
gbɔmi ikpewo abu mani, kpaa a li ozu okwakye mgbi iSatan.

10Ka wimio mi ungwɔ ngwi abu le ka gyadzɛmi ele na ba. N nya abu,
Olodu ka gbe ema angbeka wokɛ obawi ikye ombadi ema, ema dika gbiisɔ

* 2:7 2:7 iPradiso Li imbe ngwi ungwɔ osuse kyoon to.

mi egbe iwyo. Shitukwu kpɔɔ, nghataa kɛ onɔ ikwongye, man ani ka kye
okpaapyi mgbi oshishe nu abu.

11 Inggisɛ ndzɛ yi adɔ, otsungwɔn no fwo odzɛ ngwi Onodzi gbɔ yi emi
okwakye mgbi ama onoyɛyɛ nɛni. Inggisɛ nngha ma, ka gyisɔmi ikwongye
ongwu fan na wuba.

Esɔ mbi emi iPegamu
12 Lɔ ungwɔ ntonɛ kɛmbi ongyesɔ ongwi okwakye mgbi ama onoyɛyɛ

mi iPegamu gbɛɛ: Nɛnɛ li elodzɛmgbi ongwu ndzɛ yi okwusunkli ngyigye
agya efa nani.

13Ani ye imbe ngwi abu dzɛ na li imbe ngwi itsuutɔmgbi iSatan dzɛ aali.
Nghaduu abu kwudzɛmi oyɛyɛ onuunu mi iyi mgbi ani. Abu tangwɛ oyɛyɛ
onuunu mgbi abu mbi ani ba, mi egbe mgbi Antipa ma kpaa, obwɛndɛ
mgbi ani otsitsi, a ngwɔn mi ogalu mgbi ema imbe ngwi iSatan dzɛ nani.

14Nghanɛ kpaa, ani dzɛ yi ungwɔ gwee ngwi ani ka bɛwo ema ba: Ema
to yi inggisɛmmana ngwu gbela yi otsootso mgbi iBalan, ongwu ntso
iBalaki ogbe emi iSrai teyi oka kyɔ alobube mgbi ogye ungwogye ngwi a
kye fifɛ nu emi angwula bɛyi okyɔ amah nani.

15 Li ngha ngwi ema kpaa dzɛ yi inggisɛ ama ngbela yi otsootso mgbi
emi iNikoleti aali.

16Nghanɛ kyatitukwu na! Lubana, ani ka ba mbi ema plɛ jo owa gblika
yi ama mi okwusunkli ongwi ondu mgbi ani.

17 Inggisɛ ndzɛ yi adɔ no fwo odzɛ ngwi Onodzi gbɔ yi emi okwakye
mgbi ama onoyɛyɛ nɛni. Mbi inggisɛ ongwu ngha, n ka nun iManna
angbeka odaada. N dika nun ikwutsɛ onzundzɛ ngwi a lɔ iyi ofufɛmi ele,
ngwi inggisɛ ngbɛma ta ka ye.

Esɔ mbi emi iTyatira
18 Lɔ ungwɔ ntonɛ kɛmbi ongyesɔ ongwi okwakye mgbi ama onoyɛyɛ

mi iTyatira gbɛɛ: Nɛnɛ li elodzɛmgbi Ongwɛ Imgbasho, ongwu inɛmgban
dzɛ dafi ola onaabɔ ngwu afɔmgban mi esɛ dzɛ dafi iyudza ngwi a gyuon
enotse shinishini nani.

19Ani ye okyɔɔkyɔmgbi abu, okpitukwu mgbi abu yi oyɛyɛ onuunu, idɔ
yi okwonyɔtsɛmgbi abu, di ye gbɛɛ abu le kyɔ onɛnɛ ngha ongwi abu teyi
kyɔ ababɔmani.

20Nghanɛ kpaa, li ungwɔ nkpa ani yi abu ba aani: Abu gbɛ ongyaa
iJedzɛbɛ nkwu ewon di oyegbɔ na wo ewo. Mi otsootso mgban o nu
engyiidɔmgbi ani boofɛ kaka amah ibwubwe, dile gye ungwogye ngwi a
kye fifɛ nu angwula.

21Ani nun onɔ gbɛɛ no kyata mi amah mgban nani, kpaa o dzɛ yi oweka
ba.

22Nghanɛ n ka kyon ngwi dɔkɛ akwulo mgbi adzɛ ogyeegye, n dika nu
ama nle kyɔ amah yan gyadzɛ kpakpa, sede nu ma kyatitukwu mi
okyɔɔkyɔmgban ntonani.

23N ka ngwɔn ɛngbɛ. Ta okwakye mgbi ama onoyɛyɛ duu ka ye gbɛɛ ani
li kyidi ali inggisɛmi eka yi itukwu, ma n ka yile mkpa kpa ali inggisɛ
mgbi ema duu mi okyɔɔkyɔmgbi ema.

24Onɛnɛ nle gbɔ yi ema ama nsisi mi iTyatira nɛ gbɛɛ, ema ama nkyɛdɔ
mi otsootso mgban ba, di kpayi ungwɔmgbi iSatan ngwi a li kwun di iba
olu byulu ba ma, (n ka kye okakewo oka dɔ ema ikye wuba).

25Nghaduu gbɛwɛbyi otsootso ngwi ema dzɛyan na kyoon nghataa ni
ani wa yidɔ.

26Mbi inggisɛ ngwu ngha di kyɔ owitukwu mgbi ani ka dondu ma, n ka
nun mfye mi ikye ɛsɛ ibyibyi.

27O ka kye ma teyi yi okwuta utɔ ashashi; o ka gbobu ma
ambulu-ambulu dafi ishe> yɛyɛ dafi ani gbɛmfye mbi Otsani mani.

28N dika kye Oshɛbɛ† nun.
29 Inggisɛ ndzɛ yi adɔ yɔ, no fwo odzɛ ngwi Onodzi gbɔ yi okwakye mgbi

ama onoyɛyɛ nɛni.

3
Esɔ mbi emi iSadi

1 Lɔ kɛmbi ongyesɔ ongwi okwakye mgbi ama onoyɛyɛmi iSadi gbɛɛ:
Ntonɛ li elodzɛmgbi ongwu nbyi Onodzi mgbi Imgbasho egyafa bɛyi mcɛ
egyafa nani. Ani ye okyɔɔkyɔmgbi abu; ali inggisɛ duu tsɛwɛ gbɛɛ abu ka
dzɛ oshishe mi onodzi, kpa o li ikwukwɔ.

2Ngyo! Ni oyɛyɛ onuunu mgbi abu nsisi dzɛ na fyumfye di i wa kwulu,
ikyesinɛ ani di okyɔɔkyɔmgbi abu mbi Imgbasho mgbi ani saan ngyɛ ba.

3Nghanɛ wɛ, ungwɔ ngwi abu teyi gbɛ di fwo mani; kyɔmi ele, di
kyatitukwu. Kpaa kini abu ngyo bayɔ, n ka ba dafi emumyi mani, ma abu
ka ye onɔ ngwi ani ka ba mbi abu ba.

4Nghaduu ema to yi inggisɛ gwee mi iSadi ama nnu angwuto mgbi ama
shimbi ba mani. A ka wewo mi angwuto onzundzɛ kyikyɛ yi ani, ikyesinɛ
a mɛ.

5 Inggisɛ nngha ma, ka wo angwuto onzundzɛ dafi ama mani. Ani dika
dulu iyi mgban mi afɛmgbi oshishe ba, kpaa n ka kye iyi mgban tso mi
ododa mi inai Otsani yi engyesɔmgban.

6 Inggisɛ ndzɛ yi adɔ yɔ, no fwo odzɛ ngwi Onodzi gbɔ yi emi okwakye
mgbi ama onoyɛyɛ nɛni.
Esɔ mbi emi iFyiladefyia

7 Lɔ kɛmbi ongyesɔ ongwi okwakye mgbi ama onoyɛyɛmi iFyiladefyia
gbɛɛ: Nɛnɛ li elodzɛmgbi ongwu nle saan di dzɛ yi oyɛyɛ, ongwu nbyi
ungwɔ okwulu ofɛmgbi iDevedi. Ungwɔ ngwi o kwulu inggisɛ onyi ka kye
tukwu gbɛ ba, ungwɔ ngwi o di kye tukwu inggisɛ onyi ka kwulu gbɛ ba.

8Ani ye ungwɔ ngwi abu kyɔ. Di, ani kwulu ofɛ lakɛ asisa ikye abu, ngwi
inggisɛ onyi ka kye tukwu gbɛ ba. Ani ye ɛnɛpɛmɛ abu ba, nghaduu abu
ngyo elodzɛmgbi ani di tangwɛ iyi mgbi ani ba.

9N ka nu ama nto mi ozu okwakye mgbi iSatan, nli tso gbɛɛ ama li emi
iJuda kpaa li ama ba, kpaa a li ama omwonya ntonani, N ka nu ma wa
kwɛsɛmi iyayi mbi abu di difwi gbɛɛ abu kpa ani itukwu.

10 Ikyegbɛɛ ema ngyo ola mgbi ani di shitukwu kpɔɔ nɛ, ani kpaa ka dulu
ema tɔmi imbadi nka ba mi ikye ɛsɛ duu owa mbadi ama nto ɛsɛmani.

11Ani kyɛma dzikan-dzikan. Kye abɔ byi ungwɔ ngwi abu dzɛyan ma
kpɔklɔɔ, ikye ni inggisɛ onyi wa gbɛ abu okpapyi ba mani.

12 Inggisɛ nngha ma, n ka non li otlɛsɛmi ozu okwukwo osunu Imgbasho
mgbi ani. Akponyi kpaa o dika dzanta ba. Ani ka lɔ iyi Imgbasho bɛyi iyi
ogalu mgbi Imgbasho mgbi ani mbon, iJerosalin ofufɛ ntɔmi esho mbi
Imgbasho mgbi ani kyɛ le ba nani; ani dika lɔ iyi ofufɛmgbi ani mbon.

13 Inggisɛ ndzɛ yi adɔ, no fwo odzɛ ngwi Onodzi gbɔ yi okwakye mgbi
ama onoyɛyɛ nɛni.
† 2:28 2:28 Oshɛbɛ Li umba ngwi a ka kye nu ama ngwu ngha

Esɔ mbi emi iLaodisia
14 <<Lɔ kɛmbi ongyesɔ ongwi okwakye mgbi ama onoyɛyɛmi iLaodisia

gbɛɛ: Ntonɛ li elodzɛmgbi No Dzɛ Ngha mani, ongwu ndzɛ yi otsitsi bɛyi
obwɛndɛ otsitsi, ongwu nli ikye mi ungwɔ ama Imgbasho ta ntonɛni.

15Ani ye ungwɔ ama abu teyi kyɔmani; ani ye dafi abu yuyu naadi zola
ba mani. Dafi i dzɛ ani ma gbɛɛ abu ki yuyu hona zola!

16Kpaa ikyegbɛɛ abu tɛwɛwɛ, abu zola hona yuyu ba nɛ, n le ka kye abu
ngwuta dafi anggwɔmi ondu mgbi ani mani.

17Abu gbɛɛ, <ani dzɛ aludu; ani tu aludu di mina unkonyi wuba.>
Nghaduu abu difwi gbɛɛ, i ngha abu ewo, kyelela, dzɛ adzɛ, binɛ di dzɛ
ibiba ba.

18Ani wɛ abu ɛwɛ gbɛɛ, ni abu gya abashi ngwi a falufa won mi ola mbi
ani, ikye ni abu yɛɛ aludu; yi angwuto onzundzɛ owoowo, ikye ni abu
tukwu iba ayiwi mgbi abu; yi otse okye wo inɛmgbi abu, ikye ni abu di
mani.

19Ama nkpaa ani itukwu ma, ani li kyɔkyɔ di kwo ma adɔ. Nghanɛ dzɛ
mi otsitsi, di kyatitukwu.

20Gadɔ! Ani kwudzɛ onufozu le tsaabɔ! Inggisɛ ta nfwo ela mgbi ani di
kwulu ofɛ yɔ, n ka kaka di gye ungwogye yan, ongwu kpaa ka gye yi ani.

21Mbi ali inggisɛ nngha duu, n ka nun ofɛ no sɔ yi ani mi itsuutɔmgbi
ani, yɛyɛ dafi ani kpaa ngha di sɔ yi Otsani mi itsuutɔmgban nɛni.

22 Inggisɛ ndzɛ yi adɔ yɔ, no fwo odzɛ ngwi Onodzi gbɔ yi okwakye mgbi
ama onoyɛyɛ nɛni.>>

4
Osuusunu ongwi esho

1Ngwi ungwɔnɛ wa nyɛ nɛ, ani ndinɛ, ta mmana mi iyayi mgbi ani
onufozu lasisa mi esho. Man ela ngwi ani teyi fwo le gbɔdzɛ yi ani dafi
agba ma gbɛɛ, <<Ba esho mmɛnɛni, ta n ka tso abu ungwɔ nka kyɔ onɔ
ngwi ungwɔnɛ wa nyɛmani.>>

2 Labɔmata ani dzɛmi Onodzi, man inggisɛ sɔdzɛ itsuutɔmgbi
Imgbasho wa dzɛkɛ inɛmbi ani.

3Ongwu ndi sɔdzɛmmana ma odzɛɛdzɛmgban dzɛ dafi ikwutsɛ
onyina-nyina bɛyi ikwutsɛ nli omuma gloglo mani. Mmbwo olowa, nlu
ikwutsɛ ngwi dzɛ yi enotse dafi indrakpakpa kwɔkwɔ, loka wo itsuutɔ
nani.

4 Itsuutɔ angbeka nghi osudenɛ kpakɛkɛ wo itsuutɔ nani, engyukwo
osudenɛ di sɔto efu tsatsadu. A wo angwuto onzundzɛ di tukwu okpapyi
abashi mi ikye mgbi ama.

5Mi itsuutɔ na mmbwo naabɔ tɔ, kwadu, akpala di gbo. Ola ipitila nghi
egyafa tole gbɛmi iyayi itsuutɔ nani. Ngwi li onodzi egyafa mgbi
Imgbasho mani.

6Mi iyayi itsuutɔ na ungwɔ oka di dzɛ ele dafi onekyoo idzinggi, gbosa
dafi ikwutsɛ ola mani sɔdzɛ idzidzɛ.
Adan owamyɛ nghi enɛ ngwu dzɛ yi inɛmi iyayi bɛyi iyikpa loka wo

itsuutɔ nani.
7Adan owamyɛ ongwu ababɔma dzɛ dafi ugaba, ongwu fan dzɛ dafi

mnda ngwi a won elozu, ongwu ta dzɛ yi inɛ dafi inggisɛ, ongwu nɛ dzɛ
dafi uyɛɛ nle bulu mani.

8Ali atta owamyɛ enɛ ntona dzɛ yi asha egyin yi inɛ kpatsɛ ele, kwo yi
asha mgban mi esɛ kpaa. Onɔ yi otu duu a yama kwulɛsɛ ogbɛɛ:

<<Osaan, osaan, osaan
li Otsɛ Imgbasho onghaangha,

ongwu nteyi dzɛ, di dzɛ onɛnɛ, dika dzɛ nghataa gyegwu ba.>>
9Alonɔ ni atta owamyɛ ntona kye okwɔkwɔ yi mmwɛ bɛyi angba nu
ongwu nsɔdzɛ itsuutɔ di dzɛ oshishe gyegwu-gyegwu na,
10 engyukwo osudenɛ ntona li tukwukɛ esɛ nu ongwu nsɔdzɛ itsuutɔ na, di
sunu ongwu ndzɛ oshishe gyegwu-gyegwu nani. A li gbe okpapyi mgbi
ama lakiyayi itsuutɔ si gbɛɛ:
11 <<Abu mɛ, Otsɛ bɛyi Imgbasho mgbi eyi,
ogbɛ okwɔkwɔ yi mmwɛ bɛyi mfye,
lubana abu ta alungwɔ duu,

ma mi oweka mgbi abu a ta ma
di dzɛmi odzɛɛdzɛmgbi ama aani.>>

5
Afɛ ofulu-fulu yi ongwummala

1Nɛ ani di afɛ ofulu-fulu mi abugye mgbi ongwu nsɔdzɛ itsuutɔ nani,
ngwi a lɔ ungwɔmi ali agyan duu kye kwobɛ imbe egyafa.

2Ani diyɛ di ongyesɔ odatu le noola mi ela okwukwo gbɛɛ, <<Li emɛmɛ
okye fwɛlu okwobɛ di kwulu afɛ na?>>

3Nghaduu inggisɛ onyi mi esho naadi mi ɛsɛ hona mi ikpɛsɛ yagba
okwulu afɛ na naadi winɛ di ifun kpaa ba,

4Ani tsukwu diyɛ tsukwu ikyekyɛ a tu inggisɛ onyi nka kwulu afɛ na
hona winɛ di ifun ba.

5Nɛ engyukwo ntona onyi nya ani gbɛɛ, <<Ka tsukwu ba! Dika, Ugaba
mgbi etɔmgbi emi iJuda, Etɔmgbi iDevedi ngha wa. O ka yagba kwulu afɛ
na yi okwobɛ-kwobɛ egyafa ntonani.>>

6Nɛ ani di Ongwummala, le dinɛ dafi a teyi ngwɔn mani, kwudzɛmi
idzidzɛ itsuutɔ, atta owamyɛ nghi enɛ bɛyi engyukwo ntona loka won. O
dzɛ yi agbe nghi egyafa yi inɛ egyafa, ngwi li Onodzi egyafa mgbi
Imgbasho ngwi a kye dɛsɔ nu ɛsɛ duu mani.

7O ba wa kye gbɛlu afɛ ofulu-fulu na mi abugye mgbi ongwu nsɔdzɛ
itsuutɔ nani.

8Man ngwi o kye gbɛlu nɛ, atta owamyɛ nghi enɛ ntona bɛyi engyukwo
osudenɛ ntona lakɛ esɛmi iyayi Ongwummala nani. Ama duu dzɛ yi
ozuna a di byi uga abashi nmbwo yi ungwɔ ogbungbɛmi ifun, ngwi li ibɔ
mgbi emi osaan.

9A di shashi ofufɛ gbɛɛ:
<<Abu mɛ okyi kyelu afɛ ofulu-fulu

di kye kwulu okwobɛ-kwobɛmgban ntonani,
ikyekyɛ a ngwɔ abu,

ma yi eyi mgbi abu, abu gya inggisɛ
mi ali udzɛ bɛyi ondudzɛ,

bɛyi inggisɛ yi ɛsɛ duu ikye Imgbasho.
10Abu nu ma yɛɛ esutɔ bɛyi ama ofifɛ

ikye osunu Imgbasho mgbi eyi,
a dika kye ɛsɛ nɛ teyi.>>

11Nɛ ani ndinɛ si fwo ela engyesɔ ibyibyi, mmbwo mgbi ama li idubu
idubu, yi idubu iwyo akpe idubu iwyo. A kpakɛkɛ wo itsuutɔ bɛyi atta
owamyɛ bɛyi engyukwo ntonani.

12Mi ela okwukwo a shashi gbɛɛ:

<<Omɛɛmɛ li Ongwummala,
ongwu a ngwɔn,

o kye gbɛlu mfye yi
aludu yi ozoyeye yi ɛnɛpɛ

yi mmwɛ yi okwɔkwɔ bɛyi otsɛɛtsɛ!>>
13Nɛ ani fwo ali atta mi esho duu bɛyi mi ɛsɛ nɛ bɛyi mi ikpɛsɛ bɛyi mi

ekyoo okwukwo, bɛyi alungwɔ nto mboma duu, le shashi gbɛɛ:
Mbi ongwu nsɔdzɛ itsuutɔ

yi mbi Ongwummala
ni otsɛɛtsɛ yi mmwɛ yi okwɔkwɔ bɛyi mfye

dzɛmbon, nghataa gyegwu!>>
14Adan owamyɛ nghi enɛ ntona gbɛɛ, <<No dzɛ ngha,>> man engyukwo
ntona lakɛ esɛ di sunu.

6
Okwulu okwobɛ egyafa ntonani

1Dafi ani di Ongwummala kwulu okwobɛ-kwobɛ ongwi ababɔ nɛ. Ani si
fwo onyi mi idzidzɛ atta owamyɛ ntona gbɔmi ela ngbela dafi akpala
mani gbɛɛ, <<Kwa!>>

2Man ani ndinɛ si di mmya onzundzɛ dzɛ iyayi mbi ani! Inggisɛ nle tɔn
ma byi uta, a di kye okpapyi nun, o tɔn tasɛ dafi inggisɛ onghaangha mani,
le ka ngha.

3Onɔ ngwi Ongwummala kwulu okwobɛ na ongwu fan ma, ani fwo atta
owamyɛ ntona ongwu fan gbɛɛ, <<Kwa!>>

4Nɛmmya oka nma dafi ola tasɛ, inggisɛ nle tɔn ma, a nun gbɛɛ no kyi
kyelu iyu mi ɛsɛ nɛni, odi nu inggisɛ kwobu ewoma. A kye okwusunkli
ogbadaa nun.

5Onɔ ngwi Ongwummala kwulu okwobɛ na ongwu ta ma, ani fwo atta
owamyɛ ntona ongwu ta gbɛɛ, <<Kwa!>> Ani di mmya onbyinbyi kwudzɛ
iyayi mbi ani! Inggisɛ nle tɔn ma, kye ungwɔ omba ungwɔ agya efa byabɔ.

6Ani fwo ungwɔ gbela dafi ela mi idzidzɛmgbi atta owamyɛ ntonani. Le
gbɛɛ, awu alakama onyi okpa mi ikye idɔ egbe onyi, awu enesɔ nghi eta
okpa mi ikye idɔ egbe onyi, dika nu engyie yi eneekwɔ na nyanya ba!>>

7Onɔ ngwi Ongwummala kye kwulu okwobɛ-kwobɛ ongwu nɛma, ani
fwo ela mgbi atta owamyɛ ongwu nɛ le gbɛɛ, <<kwa!>>

8Ani ndinɛ, man mmya nsila kwudzɛ! Ongye otɔn ma a kwun di
Ikwongye, ta Endzi kyan iyikpa kwɛkwɛ. A kye mfye nu ma gbɛɛ nu ma
ngwɔ inggisɛmi ayɛsɛ onyi mi idzidzɛ enɛmgbi ɛsɛ yi okwusunkli yi
onikyenbwa yi ootse, bɛyi mmbwaboshɛ emi ɛsɛ nɛni.

9Ngwi o kwulu okwobɛ-kwobɛ ongwu da ma, ani di oshishe mgbi ama
ngwu a ngwɔ ikye elodzimgbasho ikyegbɛɛ a kyɔ obwɛndɛ otsitsi mi ita
iwashi mani.

10A kwu ela mi ela okwukwo gbɛɛ, <<Ka kye onɔ sinɛ, Otsɛ Ongha yi
mfye, osaan yi otsitsi, se ngwi abu ka fwo inggisɛ emi ɛsɛ nɛ ikwɔ di kpa
ma mkpa mi ikye eyi mgbi eyi ngwi a kye kyi esɛ na?>>

11 Ta a nu ma angwuto onzundzɛ di nya ma gbɛɛ nu ma mbata gwee,
nghataa ni umbwo engbidɔ angbeka bɛyi emi ongwunɔma ama ngwu a
ka ngwɔma dafi ama abuoma kpaa a ngwɔma ma mbwumbwo se.

12N di dafi o kwulu okwobɛ-kwobɛ ongwu gyin na mani. Man ikpɛsɛ
suusu kpakpa. Onɔ kyata yɛɛ onbyinbyi dafi ishisha angwuto ngwi a mɛ
mi andu mndɔmani, ofyia olɔlɔ kyata yɛɛ omuma dafi eyi,

13man mcɛmi akpa yangwuta luba esɛ, dafi onggangga mgbi andundu
li wulɔ onɔ ngwi awo fa fyumfye nani.

14Man esho byakpa byulu dafi afɛ ngwi a fulu mani, nɛ ali unggwɔ yi
ibu duu a kye kwɔlu ma mi imbe mgbi ama.

15 Ta utɔ emi ɛsɛ nɛ, utɔ engyaa, emi agyegika, emi aludu, ama odatu, yi
ali ofyɛɛ bɛyi inggisɛ ɛwɛwɛ duu gbe ewoma da mi ishɛ bɛyi ifo unggwɔ.

16A kwu unggwɔ yi akwutsɛ ela gbɛɛ, <<Yulu tukwu eyi kye eyi da mi
inɛmgbi ongwu nsɔdzɛ itsuutɔ bɛyi itingga mgbi Ongwummala!

17 Ikyesinɛ egbe itingga mgbi ama okwulewo ma ba wa, nghanɛ li emɛ
ka tsigɛgɛ yan gbɛ?>>

7
Inggisɛ idubu ideli onyi
ngwusefa dɔn enɛ
ngwu a kye ambɛ dzɛ ma

1Ngwi ungwɔnɛ wa nyɛ nɛ, ani di engyesɔ nghi enɛ kwudzɛ ayɛ enɛ
mgbi ɛsɛ le kwulu awo mi ayɛ enɛmgbi ɛsɛ gbɛɛ no ka fa mi ikpɛsɛ naa mi
ekyoo okwukwo hona mi ekwɔ onyi kpaa ba.

2Nɛ ani di ongyesɔ oka tɔkyɛmi onosa, yi ambɛmgbi Imgbasho oshishe.
O kwu ela mi ela okwukwo kɛmbi engyesɔ nghi enɛ ama ngwu a teyi kye
mfye nu ma gbɛɛ nu ma dzili ɛsɛ bɛyi ekyoo okwukwo ntona gbɛɛ:

3 <<Ka dzili ɛsɛ naa ekyoo okwukwo hona ekwɔ ba, nghataa ni eyi kye
ambɛ dzɛ engbidɔmgbi Imgbasho mgbi eyi mi ebeshu se.>>

4Nɛman ani fwo mmbwo mgbi ama ngwu a kye ambɛ dzɛma mani:
Idubu ideli onyi ngwusefa dɔn enɛmi ali agwɔmgbi iSrai duu.
5Mi agwɔmgbi iJuda a kye ambɛ

dzɛ inggisɛ idubu iwyodefa,
mi agwɔmgbi iRubɛn idubu iwyodefa,

mi agwɔmgbi iGadi idubu iwyodefa,
6mi agwɔmgbi Ashɛ idubu iwyodefa,

mi agwɔmgbi iNaftali idubu iwyodefa,
mi agwɔmgbi iManase

idubu iwyodefa,
7mi agwɔmgbi iSimiɔn idubu iwyodefa,
mi agwɔmgbi iLevi

idubu iwyodefa,
mi agwɔmgbi iSaka

idubu iwyodefa,
8mi agwɔmgbi iDzebulun idubu iwyodefa,
mi agwɔmgbi iJose idubu iwyodefa,

mi agwɔmgbi iBenjamin idubu iwyodefa.
Ibyi inggisɛ ama nwo angwuto
onzundzɛ

9Ngwi ungwɔnɛ wa nyɛ nɛ, ani di ibyi inggisɛmi iyayi mbi ani ngwu
inggisɛ onyi ka gbɔma gbɛ ba, kyɛmi ali ɛsɛ yi agwɔ yi inggisɛ yi ondudzɛ
duu, gbeka kwudzɛ iyayi itsuutɔ bɛyi iyayi Ongwummala. A wo angwuto
onzundzɛ di byi abade mi abɔmgbi ama.

10A si kwu ela mi ela okwukwo gbɛɛ:
<<Owatɔ-watɔ kyɛmbi

Imgbasho mgbi eyi,

Ongwu nsɔdzɛ itsuutɔ,
bɛyi mbi Ongwummala.>>

11 Engyesɔ ntona duu kwudzɛkɛ kpakɛkɛ wo itsuutɔ di kpatsɛ engyukwo
ntona yi atta owamyɛ ntonani. A tukwukɛ esɛ gbe ikye wɛɛsɛmi iyayi
itsuutɔ si sunu Imgbasho,
12 le gbɛɛ:
<<No dzɛ ngha!

Otsɛ-tsɛ yi okwɔkwɔ
yi ozoyeye yi angba yi

mmwɛ yi mfye yi apa
no dzɛmbi Imgbasho mgbi eyi

nghataa imbisɔ gyegwu.
No dzɛ ngha!>>

13Nɛ onyi mbi engyukwo ntonɛ byi ani ita gbɛɛ, <<Ama nwo angwuto
onzundzɛ ntonɛma, a li ele, a di kyɛ ole kyɛ?>>

14Ani si nu uka gbɛɛ, <<Ongyukwo, abu ye.>>
Ta o gbɛɛ, <<Ntonɛ li ama ntasɛmi adzɛ okwukwo nani; a kye salu

angwuto mgbi ama non yɛɛ onzundzɛmi eyi mgbi Ongwummala.
15 Ikyenghanɛ,

<<a to iyayi itsuutɔmgbi Imgbasho
dile sunun onɔ yi otu mi ozu
mgban okwukwo nani;

man ongwu nsɔdzɛ itsuutɔ na ka
kye iwulu abɔmgban tukwu ma.

16Akponyi kpaa enbwa ka dɔma ba;
ekweni kpaa dika kwu ma ba.

Onɔ ka tsɛma ba,
naadi olola onyi kpaa ba.

17 Ikyesinɛ Ongwummala ndzɛmi idzidzɛ
itsuutɔ na ka li inggisɛ ongyo ma;

o ka gbe ma teyi lu mi uteeni oshishe.
Man Imgbasho ka fɔma etse inɛ duu.>>

8
A kwulu afɛ ngwi a kye kwobɛ na
ongwu gyafa mani

1Ngwi Ongwummala kye afɛ ngwi a kyi kwobɛ ongwu gyafa kye kwulu
nɛ, esho dede mɛ itsitsi obyi hini.

2Man ani di engyesɔ nghi egyafa nkwudzɛ to inai Imgbasho na, a kye
agba onyonyi nu ma kpatsɛ.

3Ongyesɔ oka, nbyi uga abashi mgbi ungwɔ ogbungbɛma, ba wa
kwudzɛkɛ iwashi. Ongwunɛ nɛ a kye ungwɔ ogbungbɛ kpakpa nun ikye
okye toola yi ibɔmgbi emi osaan mi iwashi abashi mi iyayi itsuutɔ.

4Nɛ iwu mgbi ungwɔ ogbungbɛ na, bɛkɛ yi ibɔmgbi emi osaan, kyɛɛmi
abɔmgbi ongyesɔ na, lu iyayi Imgbasho.

5 Ta ongyesɔ na kyi kyelu uga ungwɔ ogbungbɛ na, mwa ola mi iwashi
mbwokɛ ele, man kye ngwuta lakɛ esɛ; ta imbe kwadu, akpala gbo,
mmbwo naabɔ, ɛsɛ di suusu.
Agba ntonani

6Nɛ engyesɔ nghi egyafa ndzɛ yi agba nghi egyafa ntona wewo ofo ma.

7Ongyesɔ ongwu ababɔ fo agba mgban, ta mmbwakwutsɛ yi ola
ngwuɛkɛ yi eyi, man a kye ma ngwuta luba esɛ. Ayɛsɛ ongwu ta gyola, ayɛ
ekwɔ ongwu ta gyola, oshɛ okyinda duu di gyola.

8Ongyesɔ ongwu fan fo agba mgban, man a kye ungwɔ dafi unggwɔ
ogbagbadzidzi, nle gbɛ yi ola ngwuta wokɛ onekyoo. Man ayɛ ongwu ta
mgbi onekyoo ma yɛɛ eyi,

9 ta ungwɔ ama ndzɛ yi oshishe nwoto onekyoo mi ayɛ ongwu ta duu
kwulu, a kye iwudza eni mi ayɛsɛ ongwu ta duu, kye sulu.

10Nɛ ongyesɔ ongwu ta fo agba mgban, man mcɛ okwulewo, nkwiinɛ
dafi itɔci sini, ngwuta kyɛ esho wa gyɛkɛ okwokyiikwokyi mgbi ekyoo mi
ayɛ ongwu ta bɛyi eni mgbi oshishe nani.

11 Iyi mcɛ na gbɛɛ Onunɔ. Ayɛ eni ongwu ta na yɛ nunɔ, nɛ ibyi inggisɛ
ama nweni onunɔ na duu kwulu.

12Ongyesɔ ongwu nɛ fo agba mgban, ta a kyi kwɔdzɛ ayɛ ongwu ta mgbi
onɔ yi ofyia bɛyi mcɛ, man a yɛɛ iifu. Nghanɛ ayɛ ongwu ta mgbi onɔ yi
otu duu dzɛ yi osa wuba.

13Ngwi ani le kyidi nɛ, ani fwo uyɛɛ le bulu mi idzidzɛ awo kwu ela mi
ela okwukwo gbɛɛ: <<Ibli! Ibli! Ibli mbi imba mgbi ɛsɛ nɛni, mi ikye agba
ngwi engyesɔ angbeka eta ntona le wewo ofo mani!>>

9
1Ngwi ongyesɔ ongwu da fo agba mgban nɛ, ani di mcɛ ngwuta mi esho

luba esɛ. A kye ungwɔ okwulu ishɛ ndondu ba na nu mcɛ nani.
2Onɔ ngwi o kyi kwulu ishɛ na ma, iwu kyɛɛmi ele dafi iwu mgbi ola

okwukwo mani. Iwu na nu onɔ yi akpesho duu yifu.
3Man obagidi tɔmi iwu na kpatsɛ ɛsɛ a di kye mfye nu ma dafi itɔmfye

mgbi mnaa ongwi ɛsɛ nɛni.
4A nya ma gbɛɛ nu ma ka kyɔ oshɛmi ɛsɛ naadi afutse onyi hona ekwɔ

unkonyi ba, kpaa li inggisɛ ama ndzɛ yi ambɛmgbi Imgbasho mi ebeshu
mgbi ama ba mata.

5A nu ma mfye gbɛɛ nu ma ngwɔ inggisɛ ba, kpaa li onu ma isɔmi ofyia
eda kyoon. Ma Isɔ ngwi a gye ma di dzɛ dafi otooto mgbi mnaa onɔ ngwi i
to inggisɛmani.

6Mi egbe ntona ma, inggisɛ ka pita ikwongye, kpaa a ka dun ba; a dika
mina okwulu, nghaduu ikwongye ka tsinya dzamata.

7Obagidi ntona to dafi mmya ngwi a mɛma ewo ika mani. A kye ungwɔ
wo ma mi ikye dafi akata abashi mani, inɛmgbi ama lu inɛ inggisɛ
owamyɛ.

8Otu mgbi ama dzɛ dafi otu mgbi engyaa, aba mgbi ama di dzɛ dafi aba
ugaba.

9A dzɛ yi okpalika ndzɛ dafi okpalika ashashi mani, ma adu mgbi asha
mgbi ama dzɛ dafi akpala ogboogbo mgbi mmya bɛyi mmyikwukwɔ
ibyibyi nkwadu tole kɛ ika mani.

10A dzɛ yi odu di li to dafi mnaa mani, ma mi odu mgbi ama, a dzɛ yi
mfye onu inggisɛ isɔmi ofyia eda.

11A dzɛ yi utɔ nkye ma le teyi, ongyesɔ ongwu ishɛ ndondu ba nani,
ongwu iyin mi ondu iHibru li Abadɔn, mi ondu iGriki li Apoliɔn (Ongye
odzili).

12 Ibli ongwi ababɔ nyɛ waali; ibli angbeka nghi efa ka kyɛ iyikpa ma.
13Ongyesɔ ongwu gyin fo agba mgban, man ani fwo ela tɔkyɛmi okoko

enɛmgbi iwashi abashi ndzɛ iyayi Imgbasho nani.

14 Ela na gbɔ yi ongyesɔ ongwu gyin ndzɛ yi agba na gbɛɛ, <<Kye shɛlu
engyesɔ enɛ ngwu a bwa ma adi mi ekyoo okwulewo mgbi iYufreti nani.>>

15Man engyesɔ enɛ ngwu a teyi kye ma dzɛkɛ le fɛ obyi nɛ yɛyɛ yi egbe
yi ofyia bɛyi onova ma, a shɛma ta gbɛɛ nu ma ngwɔ inggisɛ onyi ikye eta
mani.

16Ani fwo mmbwo oblakwutsɛ ama ndɔto mmya ma li imiliɔn ideli efa.
17Mmya yi ama otɔma ngwu ani di mi inɛ odiidi ma to ngha aani:

Okpalika mgbi ama pita wo omuma, onbyinbyi vluvlu yɛ wo omuma dafi
ofufu odaka mani. Ikye mmya ntona lu ikye ugaba, mi ondu mgbi ama
ola, iwu bɛyi ofufu odaka le tɔmi ele.

18A ngwɔ inggisɛ onyi ikye eta ma yi isɔ eta ntonɛni: Ola, iwu, bɛyi ola
ofufu odaka nle tɔmi ondu mgbi mmya ntona mani.

19Mfye mgbi mmya ntona dzɛmi ondu bɛyi mi odu mgbi ama; ikyesinɛ
odu mgbi ama dzɛ dafi ifa, ndzɛ yi ikye li laaba mani.

20 Inggisɛ owamyɛ ama nsisi ngwu isɔ ntonɛ ngwɔma ba ma, di
kyatitukwu mi ungwɔ ibwubwe ngwi a le kyɔ ba kpɔɔ; a nya osunu emɛsɛ
ba, yi adagyɛ abashi, iyudza onzundzɛ okwɔkwɔ, itigbla, ikwutsɛ yi ekwɔ
ikwukwɔ ngwi ka di naadi fwo hona kyikyɛ ba na ba.

21Naadi a nya yi inggisɛ ongwɔɔngwɔ yi obudei okyɔɔkyɔ yi amah hona
mmyi mgbi ama oyiiyi kpaa ba.

10
Ongyesɔ yi ongwaafɛ ofulu-fulu

1Nɛ ani di ongyesɔ oka odatu kyɛ esho le ba esɛ. A tukwun yi akpa,
mmbwo di lowa nyan ikye mi esho; inɛmgban kwɔ dafi onɔmani, afɔ
mgban di dzɛ dafi otlɛsɛ ola.

2O kye ongwaafɛ ofulu-fulu nlasisa byabɔ. O kye afɔmgban abugye
tuokɛmi onekyoo yi afɔmgban abubɛmi esɛ,

3man o si feela okwukwo dafi agwudu otsɛɛtsɛmgbi ugaba mani. Onɔ
ngwi o feela mata, ela mgbi akpala egyafa ntona sandu.

4Ngwi akpala egyafa sandu nɛ, ani wewo okyi lɔlu; nghaduu ani fwo ela
mi esho gbɛɛ, <<Kye odzɛ ngwi akpala egyafa ntona gbɔ na da dika kye
lɔlu wokɛ esɛ ba.>>

5Nɛ ongyesɔ ongwu ani teyi din kye afɔ kwudzɛ onekyoo yi esɛ na, kyile
abugye mgban lu esho.

6Man o fa mbi ongwu ndzɛ oshishe nghataa gyegwu nani, ongwu nta
esho yi esɛ yi onekyoo bɛyi ungwɔ ama nto mboma duu, di gbɛɛ, <<Onɔ
ombeembe ka dzɛma wuba!

7Nghaduu mi egbe ngwi ongyesɔ ongwu gyafa ka wewo ofo agba
mgban ma, ungwɔ odaada mgbi Imgbasho ka mbwumbwo, yɛyɛ dafi o
teyi noola nya engbidɔmgban ama ogbɛɛsɛmani.>>

8Nɛ ela ngwi ani teyi fwo mi esho na diyɛ gbɔdzɛ yi ani kpɔɔ gbɛɛ: <<Lu,
ka kyi gbɛlu afɛ ofulu-fulu nlasisa mi abɔ ongyesɔ nkwudzɛmi onekyoo
bɛyi esɛ nani.>>

9Nghanɛ ani kɛmbi ongyesɔ na ka nyan gbɛɛ non kye ongwaafɛ
ofulu-fulu na nu ani. O nya ani gbɛɛ, <<Gbɛ di kye gye. Ka nu ifu mgbi abu
maama, kpaa ka fyumfya mi ondu mgbi abu dafi enewo mani.>>

10Ani kye gbɛlu afɛ ofulu-fulu ongbungbɛmi abɔ ongyesɔ na kye gye. I
fyumfya mi ondu mgbi ani dafi enewo mani, kpaa ngwi ani kye gye mbe
nɛ, ifu mgbi ani yɛmaama.

11 Ta a nya ani gbɛɛ, <<Abu ka yegbɔ kyɛmɛmi ikye inggisɛ ibyibyi, emi
ɛsɛ yi ondudzɛ bɛyi emi utɔ.>>

11
Obwɛndɛ efa ntonani

1 Ta a kye agida ndzɛ dafi ashi omba ungwɔmani kye nu ani: di nya ani
gbɛɛ, <<Lu ka kye mbalu ozu okwukwo osunu Imgbasho, bɛyi iwashi, di
kye gbɔlu mmbwo inggisɛ ama nle sunu mi ele duu.

2Kpaa ka mba ifyudɛ ozu okwukwo osunu Imgbasho na ba, dzanta
dzɛkɛ, ikyekyɛ a kye nu Udzengye ntonani: a dika kyɔ itukwu ma mi ogalu
osaan mi onova eta yi ofyia egyin.

3Man ani ka kye mfye nu obwɛndɛmgbi ani nghi efa ntonani, a ka kye
angwuto ikwu wo di yegbɔ esɔmgbi Imgbasho mi onova eta yi ofyia
egyin.>>

4Obwɛndɛ efa ntonɛ li ekwɔ olivi nghi efa mani, bɛyi akoola nghi efa
nkwoto iyayi Otsɛ Imgbasho mgbi ɛsɛ nɛni.

5Ma ali inggisɛ nmina okyɔma ungwɔ yɔ, ola li tɔmi ondu mgbi ama
kye ma gye: li itɔ ofɛ ngwi ali inggisɛ nmina okyɔma ungwɔ duu ka kwulu
joani.

6A dzɛ yi mfye okye esho tukwu, gbɛɛ ni mmbwo ka kya ba, mi egbe
ngwi ama le gbeesɔmgbi Imgbasho mani. A di dzɛ yi mfye okyata eni yɛɛ
eyi, odi nu ali itɔ isɔ okwulewo, alonɔ ngwi a mina duu.

7Onɔ ngwi a ngyɛlu obwɛndɛmgbi ama ma, mmbwaba ongwi ntɔmi
ishɛ odondu ba na ka gblika yi ama, di ngha ma yi mfye di ngwɔma.

8 Ikwɔmgbi ama ka tila la ingɔfɛmgbi ongbodzi ogalu, ngwi a li kwu mi
ambɛ gbɛɛ, iSodon yi Igyibiti, imbe ngwi a kye Otsɛmgbi ama kpaa
gbokwo ekwatsi nani.

9Mi egbe eta dɔ itsitsi, ali inggisɛmi agwɔ, ondudzɛ, yi ɛsɛ ka kyidi ikwɔ
mgbi ama kpaa ka fwa gbɛɛ ni a ka kye ma ndzi ba.

10 Imba mgbi ɛsɛ ka tsatsa mi ikye ma, di gha ewoma umba, ikyekyɛ
oyegbɔ efa ntonɛ nu ɛsɛ isɔ.

11Kpaa ngwi i wa nyɛ egbe eta yi itsi nɛ, mmyɛ kyɛmbi Imgbasho wa
kaka ma, man a kyato dzɛkunto, idzidzi si kwulu ama ndi mani.

12 Ta oyegbɔ efa ntona fwo ela okwukwo kyɛ esho le nya ma gbɛɛ,
<<Luba esho na.>> Ngwi a le lu esho nɛ, engyikyili mgbi ama tokɛ le di ma.

13Mi obyi na yɛyɛ ɛsɛ suusu man onyi mi ikye iwyo mgbi ogalu na dzili.
Inggisɛ kwulu idubu egyafa mi ɛsɛ osuusu nani, nɛ i kwulu ama nwatɔma
ewo, a di kye oshewo nu Imgbasho ongwi esho.

14 Ibli ongwu fan nyɛ waali; ongwu ta kyɛma dzikan-dzikan.
Agba ongwu gyafa mani

15Ongyesɔ ongwu gyafa fo agba mgban, man ela ama okwukwo tɔmi
esho le gbɛɛ:
<<Esutɔ ongwi ɛsɛ yɛɛ esutɔmgbi

Otsɛmgbi eyi yi iKrestu mgban,
o dika kyuutɔ nghataa imbise gyegwu.>>
16Man engyukwo nghi osudenɛ, ama nsɔto itsuutɔmgbi ama mi inai
Imgbasho ma tukwukɛ kye ikye wɛɛsɛ di sunu Imgbasho.
17A le gbɛɛ:
<<Eyi ta abu angba,

Otsɛ Imgbasho onghaangha,

Ongwu ndzɛ onɛnɛ di teyi dzɛ,
ikyekyɛ abu kyi kyelu mfye
mgbi abu okwulewo

di wita okyuutɔ.
18 Ɛsɛ gbeka buntse;

ikyekyɛ onɔ itingga mgbi abu gyɔ.
Onɔ gyɔ ogbɔ emi

ikwukwɔ ikwɔ wa,
odi nu engbidɔmgbi

abu ama ogbɛɛsɛ umba
bɛyi emi osaan mgbi

abu yi ama nsunu iyi mgbi abu mani,
ama ongbungbɛ yi ama nshewo duu;

odi dzili ama ndzili ɛsɛmani.>>
19 Ta a kwulu ozu okwukwo osunu Imgbasho mi esho, man mi idzidzɛ

ozu okwukwo osunun na, a di imu mgbi ondu odzɛɛdzɛmgban. Man
mmbwo naabɔ ba, imbe le kwadu, akpala le gbo, ɛsɛ le suusu, mmbwo
akwutsɛ okwulewo di kya.

12
Ongyaa na bɛyi Ozumenyi

1Ambɛ okwukwo okwulewo tɔmi esho: ongyaa kye onɔ wo ewo dafi
angwuto, yi ofyia mi atafɔmgban bɛyi okpapyi mcɛ iwyodefa mi ikye
mbon.

2O dzɛ yi ifewo nɛ imba ogboogbo yi owulewo mgbi imba non makwɔ tɔ
dafi o le mbongwɛmani.

3Nɛ ambɛ oka di tɔmi esho: ozumenyi omuma okwukwo ndzɛ yi ikye
nghi egyafa yi agbe nghi iwyo bɛyi okpapyi egyafa mi ikye mbon.

4Odu mgban kye fyalu onyi mi ikye eta mgbi mcɛ di kye ma ngwuta
luba ɛsɛ. Ozumenyi na kwulɛsɛ dzɛkiyayi ongyaa nle gblimba nani,
ikyegbɛɛ ni ongwu kye ongwɛ na gye mi onɔ ngwi o mba yɔ.

5O mba ongwongyulɔ, nka kye ɛsɛ duu teyi yi okwuta utɔ ashashi. A kye
lafwan ongwɛ lu mbi Imgbasho ka sɔkɛ itsuutɔmgban.

6Ongyaa na si tsinya lu okwɛsɛmi imbe ngwi Imgbasho mɛ dzankɛ
ngwi a ka gbɛwɛbyin ofyia ngwusefa dɔn efa mani.

7Man ika kyɛɛmi esho. IMaikye yi engyesɔmgban gblika yi ozumenyi
nani, ozumenyi yi engyesɔmgban kpaa di gblika yi ama.

8Kpaa ozumenyi fyumfye mɛ ba, man a dzɛ yi imbe mi esho wuba.
9A kye andɛfɛ ozumenyi na ngwuta luba esɛ, ifa tugbe ngwi a kwun di

olodu hona iSatan, nkye ɛsɛ duu wɛndɛ nani. A kyon ngwuta luba ɛsɛ yi
engyesɔmgban.

10Nɛ ani fwo ela okwukwo mi esho gbɛɛ:
<<Onɛnɛ owatɔ-watɔ yi mfye yi esutɔmgbi Imgbasho mgbi eyi, yi mfye

mgbi iKrestu mgban ba wa. Ikyekyɛ ongwu nle du ongwufabɔmbi emi
ongwuneyi nya Imgbasho onɔ yi otu ma, a kyon ngwuta luba esɛ wa.

11A nghan mi eyi mgbi Ongwummala bɛyi elodzɛmgbi ama okyɔ
obwɛndɛmani; a di oshishe mgbi ewoma kpa ma itukwu nyɛsɛ ba, nghanɛ
a kye onbukwɔ nu eba.

12Nghanɛ ema ama nto esho tsatsa na!
Kpaa ahoo mbi ɛsɛ bɛyi onekyoo, ikyekyɛ olodu lu esɛmbi ema!
O mbwo yi itingga, ikyekyɛ o ye gbɛɛ onɔmgban le gbu ba.>>

13Onɔ ngwi ozumenyi difwi gbɛɛ a kye ongwu ngwuta luba ɛsɛ nɛ, o si
wita olɔ ongyaa nmba ongwongyulɔ na onya.

14A kye asha mgbi uyɛɛ okwukwo nghi efa nu ongyaa na, ikyegbɛɛ non
bulu lu okwɛsɛmi imbe ngwi a mɛ dzɛkɛ ikyon nani, imbe ngwi a ka
gbekabyin mi onova eta dɔ itsitsi, ngwi ozumenyi na ka to gbɛ ba mani.

15Nɛ ifa na tuyɛ eni mi ondu mgban dafi ekyoo mani lukwu ongyaa
nani, ikye ni eni gben lu.

16Nghaduu ikpɛsɛ ya ongyaa na abɔ okwulu ondu mgban kye ekyoo
ngwi ifa na tuyɛmi ondu na mbe.

17 Ta ozumenyi si kyitingga kpakpa yi ongyaa nani. Nghanɛ o wuta ika
yi etɔmgban ama nsisi duu. Ama nsunu ola mgbi Imgbasho di kwudzɛkɛ
mi obwɛndɛmgbi iYesu mani.

18Man ozumenyi na si kwudzɛkɛmfyan mi onekyoo.

13
Mmbwaba efa ntonani

1 Ta ozumenyi na tɔmi ekyoo dɔkɛmfyan. Ani di di mmbwaba tɔkyɛ
onekyoo. O dzɛ yi agbe nghi iwyo bɛyi ikye egyafa, yi okpapyi iwyo mi
agbe mgban ntonani, ma mi ali ikye mgban duu, o dzɛ yi iyi ofya
Imgbasho ito mi ele.

2Mmbwaba ngwi ani di ma lu ishafwan, kpaa o dzɛ yi afɔ dafi afɔmgbi
mndi di dzɛ yi ondu itɔmgbi ugaba mani. Ozumenyi na kye ɛnɛpɛmgban
nu mmbwaba na yi itsuutɔ bɛyi mfye okwulewo.

3 I dzɛ dafi ikye mgbi mmbwaba na oka dzɛ yi ifwa okwukwo mi ele,
nghaduu ifwa na myɛ. Nɛ i kwulu ɛsɛ duu ewo man a kyɛdɔmmbwaba
nani.

4 Inggisɛ duu sunu ozumenyi na ikyekyɛ o kye mfye nu mmbwaba nani,
a sunu mmbwaba na di byita gbɛɛ, <<Li emɛ gyɔ yi mmbwaba nɛ? Li emɛ
ka kye afɔ twɛsɛ gblika yan gbɛ?>>

5A nu mmbwaba na ondu ogbɔ elodzɛmgbi ewo okyile esho yi ito ofya
Imgbasho, odi kyɔmfye mgban mi egbe idubu onyi, ideli efa yi ngwuseta.

6O kwulu ondu ofya Imgbasho ito, di mben iyi, yi imbe ngwi o dzɛ bɛyi
ama nto esho duu.

7A nun mfye ogblika yi emi osaan di ngha ma. A di nun mfye mi ikye
ali udzɛ, inggisɛ, ondudzɛ bɛyi ɛsɛ duu.

8Ama ngwu a lɔma iyi mi afɛmgbi Ongwummala duuse ni a ta ɛsɛ ba
duu, ka sunu mmbwaba nani.

9 Inggisɛ ndzɛ yi adɔ yɔ, no fwo.
10 Inggisɛ ama ndzɛ gbɛɛ

a ka kwu ma ofyɛɛ yɔ,
li ofyɛɛ ngwi a ka kwu ma.

Ama ndzɛmbisɔ a ka
ngwɔ yi okwusunkli yɔ,

li mi okwusunkli ngwi a ka ngwɔma.
Ungwɔnɛmina onyɔtsɛ okwu-kwu yi itukwu oshiishi bɛyi okwudzɛmi
otsitsi mi ayɛmgbi emi osaan.

Mmbwaba ntɔ mi ikpɛsɛ mani
11Nɛ ani di mmbwaba oka, tɔkyɛ ikpɛsɛ. O dzɛ yi agbe nghi efa dafi

ongwummala, kpaa o gbɔdzɛ dafi ozumenyi mani.

12O li kyɔ ali mfye mgbi mmbwaba ongwi ababɔ na duu gbikyon, di li
nu ɛsɛ yi ama nto ele duu sunu mmbwaba ongwi ababɔ, ongwu ifwa
mgban okwukwo myɛ nani.

13O di kyɔ ambɛ ama okwulewo ogbagbadzidzi, onoola tɔmi esho ba
esɛ ni inggisɛ duu di.

14Mi ikye ambɛ ama ngwi a nun mfye gbɛɛ non kyɔ gbikye mmbwaba
ongwu ababɔ nɛ, o kpagya inggisɛ ama nto ɛsɛ nɛ wo. O wo ma ola gbɛɛ nu
ma tuo adagyɛ ikye okye mmwɛ nu mmbwaba ongwu ma tanmmya yi
okwusunkli kpa ka dzɛ oshishe nani.

15A nun mfye okye mmyɛ wo adagyɛmgbi mmbwaba ongwi ababɔ
nani, ikyegbɛɛ non gbɔdzɛ odi ngwɔ ama nfwa osunu adagyɛ na mani.

16O di si ali inggisɛ duu, ama ogyɛngyɛ yi ama oshewo, emi aludu bɛyi
emi adzɛ, ama nbyabɔ ewoma bɛyi ofyɛɛ, gbɛɛ nu ma gbɛ ambɛmi abugye
hona ebeshu mgbi ama,

17 ikyegbɛɛ ni inggisɛ onyi kpaa ka gya ungwɔ hona kye ungwɔ gya ba,
sede non dzɛ yi ambɛ, ngwi li iyi mgbi mmbwaba na naadi mmbwo
ngbikye iyi mgban mani.

18Ungwɔnɛmina ozoyeye. Inggisɛ ndzɛ yi inɛ odiidi yɔ, no kye gbɔlu
mmbwo mgbi mmbwaba ntonɛni, ikyesinɛ li ambɛmgbi inggisɛ. Ambɛ
mgban li egyin egyin egyin.

14
Ongwummala yi emi idubu ideli onyi
ngwusefa dɔn enɛ ntonani

1Nɛ ani ndinɛ, ta mi iyayi mbi ani Ongwummala dzɛ, kwudzɛkɛ Unggwɔ
iDzayɔn, ama nto biyan li ama ngwu a lɔ iyi mgban bɛyi Otsɔn mi ebeshu
mboma mani.

2Man ani fwo adu kyɛ esho dzɛ dafi agwudu mgbi eni ofɛ-fɛ bɛyi adu
mgbi akpala okwukwo. Adu ngwi ani fwo ma dzɛ dafi mgbi ama ogbla
ozuna le gbla ozuna mgbi ama mani.

3 Ta a shashi ofufɛmi iyayi itsuutɔ yi atta owamyɛ nghi enɛ bɛyi
engyukwo ntonani. Inggisɛ onyi kpaa yagba kpayi ashi ma ba, sede li
inggisɛ idubu ideli onyi ngwusefa dɔn enɛ ngwu a dulu ma watɔmi ɛsɛma
ta.

4Ntonɛ li ama nmbe ewoma yi engyaa ba mani, lubana a kye ewoma
dzɛ saan. A li kyɛdɔ Ongwummala ali imbe ngwi o kɛ duu. A gya ma
gyaagya mi idzidzɛ inggisɛ di kye ma fifɛ nu Imgbasho bɛyi Ongwummala
dafi ungwogye ofufɛmani.

5A fwo onya omwaamwa mi ondu mgbi ama ye ba; a dzɛ yi obube ba.

Esɔ mgbi engyesɔ eta
6Nɛ ani di ongyesɔ oka le bulu mi esho, o dzɛ yi esɔmgbi oshishe

gyegwu ogbɔɔgbɔ ndzɛmi ikye mgbi inggisɛ ama nto ɛsɛ nɛni, yi agwɔ yi
ondudzɛ bɛyi ali inggisɛ duu.

7O gbɔmi ela okwukwo gbɛɛ, <<Mio Imgbasho di kye okwɔkwɔ nun na,
ikyesinɛ obyi mgban ogbiikwɔma gyɔ wa. Sunu ongwu nta esho yi esɛ,
onekyoo bɛyi imbe eni le lu nani.>>

8Ongyesɔ ongwu fan kyɛdɔ di gbɛɛ, <<Angbodzi iBabyilon bulu wa, nɛnɛ
li ogalu ngwi nu ɛsɛ duu fya mi amah mgban nani.>>

9Ongyesɔ ongwu ta kyɛdɔma di gbɔmi ela okwukwo gbɛɛ: <<Inggisɛ
nsunu mmbwaba yi adagyɛmgban di gbɛ ambɛmgban mi ebeshu naadi
mi abɔ yɔ,

10 ongwu kpaa ka wa eneekwɔ itingga mgbi Imgbasho, ngwi a kye yaokɛ
mi abumfye mi ibwɛ itingga* mgban nani. A dika nun isɔ yi ola ofufu
odaka mi inai engyesɔ osaan bɛyi inai Ongwummala.

11Man iwu isɔmgbi ama ka du nghataa gyegwu. Onya dzɛma ba otu yi
onɔmbi ama nsunu mmbwaba na bɛyi adagyɛmgban, hona mbi ali
inggisɛ ngbɛ ambɛmgbi iyi mgban duu.>>

12Ungwɔnɛmina itukwu oshiishi mi ayɛmgbi emi osaan ama nngyo ola
mgbi Imgbasho di kwulɛsɛmi otsitsi mbi iYesu mani.

13Nɛ ani fwo ela kyɛ esho gbɛɛ, <<Kye lɔlu ungwɔnɛni: <<Ogbumse li
emi ikwukwɔ ama nkwulu mi ifu Otsɛ wita onɛnɛ nghataa lu iyayi.>>
Onodzi gbela gbɛɛ, <<Ɛɛn, a ka tonya mi idɔmgbi ama okyɔɔkyɔ, lubana

okyɔɔkyɔmgbi ama ka kyɛdɔma.>>
A shɛ ɛsɛ dafi a li shɛ etɔ nɛni

14Ani ndinɛ, man akpa gbosa mi iyayi mbi ani, nɛ ongwu nsɔdzɛmi
akpa na ma li inggisɛ ndzɛ <<Dafi Ongwɛ Inggisɛmani>> yi akata abashi
mi ikye bɛyi agɛbɛ ogyigye mi abɔmgban.

15Nɛ ongyesɔ oka tasɛmi ozu okwukwo osunu Imgbasho si wa inggisɛ
ngwu nsɔdzɛ akpa na ela gbɛɛ, <<Kyelu agɛbɛmgbi abu wita oshɛ, ikyekyɛ
onɔ oshɛ-shɛ gyɔ, lubana etɔmgbi ɛsɛmyɛ wa.>>

16Nghanɛ ongwu nsɔdzɛ akpa ma si ngwi agɛbɛmgban mi ɛsɛman kyi
shɛlu ɛsɛ dafi etɔmani.

17Ongyesɔ oka di tasɛmi ozu okwukwo osunu Imgbasho mi esho,
ongwu kpaa di dzɛ yi agɛbɛ ogyigye.

18Ongyesɔ oka kpɔɔ, ongwu nle di mi ola, kyɛmi iwashi wa wa ongwu
ndzɛ yi agɛbɛ ogyigye na ela gbɛɛ, <<kyi kyelu agɛbɛmgbi abu ogyigye na
kye shɛlu awawa ekwɔ onaana mi ɛsɛ, ikyekyɛ etɔmgban obube myɛ
wa.>>

19Ongyesɔ na ngwi agɛbɛmgban mi ɛsɛman kye shɛlu awawa ekwɔ
onaana obube ntonani. O gbe ma ngwuta yaokɛ ishɛ imbe ngwi a kye afɔ
jiyɛma†, otso itingga mgbi Imgbasho.

20 Ishɛ ngwi a kye afɔ tɔdɔma ma dzɛ ifu ogalu ba. Nɛ eyi si fɛ tɔmi ishɛ
na shigbo mɛ o dɔmmya onbukwɔ, fɛ lu dafi imai ideli onyi yi ngwusenɛ
sini.

15
Engyesɔ egyafa yi isɔ egyafa

1Ani di ambɛ oka okwulewo kpakpa mi esho; engyesɔ nghi egyafa yi isɔ
egyafa emi olɛlɛ, ikyekyɛ yi isɔ ntonɛ itingga mgbi Imgbasho ngyɛ.

2Ani di di ungwɔ ndzɛ dafi onekyoo idzinggi ngwuo yi ola, mi ele ma
inggisɛ ama nngha mmbwaba na ika bɛyi adagyɛmgban yi isɔmgbi iyi
mgban ma kwudzɛ to ele. Ali inggisɛmgbi ama byi ozuna ngwi Imgbasho
gbe nu ma mani

3 di shashi mgbi iMose ongbidɔmgbi Imgbasho bɛyi ashi mgbi
Ongwummala gbɛɛ:
<<Ogbagbadzidzi bɛyi okwulewo li ungwɔ

* 14:10 14:10 Ibwɛ itingga tso gbɛɛ, a ka gye isɔ ngwi Imgbasho li nu ama nkyitinggamani † 14:19
14:19 Awawa ekwɔ onaana na a li gbe yaokɛ ishɛ kye afɔ tɔdɔma ikye okye kalu eni yɛɛ eneekwɔ

mgbi abu okyɔɔkyɔ,
Otsɛ Imgbasho onghaangha.

Ofɛmgbi abu li otsitsi yi oyɛyɛ,
Utɔmgbi ɛsɛ duu.
4 Li emɛ ka tsio abu ba, Otsɛ,

di kye mmwɛ nu mi iyi mgbi abu ba?
Lubana li abu yuo le saan.

Ɛsɛ duu kawa sunu abu,
ikyesinɛ ali mgbi abu osaan tsotɔ wa.>>

5Ngwi ungwɔ ntonɛ nyɛ nɛ, ani di a kye kwulu ozu okwukwo osunu
Imgbasho mi esho bɛyi iTabenako Obwɛndɛ nani.

6Mi ozu okwukwo osunu Imgbasho na, engyesɔ egyafa tɔ yi isɔ nghi
egyafa. A wo angwuto ondlɛndlɛ gbosinɛ kwɔ yi okpa abashi bwato igɛgɛ
mgbi ama.

7Nɛ onyi mbi atta owamyɛ nghi enɛ ntona kye uga abashi egyafa nu
engyesɔ egyafa ntona yi itingga mgbi Imgbasho mi ele kyɛɛ, Imgbasho
ndzɛ oshishe gyegwu nɛni.

8Nɛ iwu mi okwɔkwɔ bɛyi mfye mgbi Imgbasho gbɛ ozu na sɔman
inggisɛ onyi kaka ele wuba nghataa isɔ egyafa mgbi engyesɔ egyafa ntona
mbwumbwo.

16
Uga itingga mgbi Imgbasho egyafa

1Nɛ ani fwo ela okwukwo kyɛmi ozu okwukwo osunu Imgbasho le gbɔ
yi engyesɔ egyafa ntona gbɛɛ, <<Kɛ ka kye uga itingga mgbi Imgbasho
egyafa ntona yangwuta mi ɛsɛ na.>>

2 Ta ongyesɔ ongwu ababɔ kɛ ka kye uga mgban yangwuta mi ɛsɛ, man
indza okpɛkpɛ yi owulewo gbɔfwɛ tɔmbi inggisɛ ama ndzɛ yi ambɛmgbi
mmbwaba di li sunu adagyɛmgban mani.

3Ongyesɔ ongwu fan kye uga mgban yangwuta mi onekyoo, man i
kyata yɛɛ dafi eyi mgbi inggisɛ ikwukwɔmani, ta ungwɔ oshishe ama
nwoto onekyoo duu kwulu.

4Ongyesɔ ongwu ta kye uga mgban yangwuta mi ekyoo bɛyi ibu, man a
yɛɛ eyi.

5Nɛ ani fwo ongyesɔ ongwu nle di mi eni ma gbɛɛ:
<<Abu li emyɛmyɛmi ikwɔ ntonɛni

abu ndzɛ onɛnɛ di teyi dzɛ,
abu Imgbasho Osaan,

ikyekyɛ abu dzɛ yi mfye
ogbiikwɔmi itɔ ofɛ nɛni;

6 lubana a dzɛ eyi mgbi emi osaan
mgbi abu yi ama ogbɛɛsɛ,

abu di kye eyi nu ma wa dafi
i gbuo yi ama mani.>>

7Man ani fwo ela nu uka mi iwashi gbɛɛ:
<<Ɛɛn, Otsɛ Imgbasho Odatu,

ikwɔmgbi abu li oyɛyɛ di li otsitsi.>>
8Ongyesɔ ongwu nɛ kye uga mgban yangwuta kyikɛ onɔ, man a nu onɔ

mfye odzɛ inggisɛ ola yi otsɛɛtsɛmgban nani.
9Olola nkwulewo na to ma ta a fya iyi Imgbasho ongwu nle di mi ikye

isɔ ntonɛ nɛ ito, kpaa a fwa okyatitukwu di kyile iyi mgban desho.

10Ongyesɔ ongwu da kye uga mgban yangwuta mi itsuutɔmgbi
mmbwaba nani, ta iifu byakpa kyi gbɛlu esutɔmgban sɔ, man isɔ nu
inggisɛ wita ole la ewoma aba mi idɛ

11 di fya Imgbasho ongwi esho ito mi ikye isɔ bɛyi indza mgbi ama nani,
kpaa a fwa okyatitukwu mi ungwɔ ngwi ama pɛpɛ kyɔmani.

12Ongyesɔ ongwu gyin kye uga mgban yangwuta mi ekyoo
ogbagbadzidzi iYufreti nani, man eni mgban si ngwɔ ikye omɛ ofɛmi ikye
utɔ ama nkyɛmi onosa mani.

13Nɛ ani di onodzi ibwubwe nghi eta nto dafi aliɔmani; a tɔmi ondu
mgbi ozumenyi, tɔmi ondu mgbi mmbwaba di tɔmi ondu mgbi oyegbɔ
atsika.

14A li onodzi emɛsɛ tole kyɔ ambɛ okwulewo, a di li tasɛ kɛmbi emi utɔ
mi ɛsɛ duu, okwu ma kwakye mi ikye egbe ika okwulewo mgbi Imgbasho
onghaangha nani.

15Wɛ di iYesu gbɛɛ, <<Dii, ani ka ba dafi emumyi mani! Ikyese ka dzɛ yi
inggisɛ nkwasisa di gbe angwuto mgban tokɛ biyan, ikye ni ongwu ka kyɛ
ibiba di kye iba mgban dɛsɛ ba mani.>>

16Nɛ onodzi ibwubwe ntona kwu utɔ kwakye mi imbe ngwi a li kwun
mi ondu iHibru gbɛɛ Amagidɔn nani.

17Ongyesɔ ongwu gyafa ma kye uga mgban yangwuta mi awo, man ela
okwukwo tɔmi ozu okwukwo osunu Imgbasho mi itsuutɔ, le gbɛɛ, <<I
ngyɛ wa!>>

18Man mmbwo naabɔ, gbaadu, akpala gbo ɛsɛ di suusu kpakpa. Ɛsɛ
osuusu onyi kpaa gyɔ yi ongwunɛ waba wita mi onɔ ngwi a ta inggisɛ
nghataa ba onɛnɛni, Ɛsɛ osuusu nɛ timbi ngha duu.

19Ogalu okwukwo na gha ayɛ eta, ta ogalu mi ɛsɛ duu gbobu. Imgbasho
wɛ Angbodzi iBabyilon man kye ibwɛ eneekwɔ itingga mgbi ongwu kye
nun.

20Ali ibu duu tsebyulu, unggwɔ kpaa a di ma wuba.
21Akwutsɛmmbwo nshe ngwi undo ma mɛ ideli onyi kyɛ esho wa le gyɛ

inggisɛ. Man a nya Imgbasho agya mi ikye isɔmmbwo akwutsɛ nani,
ikyekyɛ isɔ na kwulewo kwuba.

17
Owagbai bɛyi mmbwaba

1Onyi mbi engyesɔ egyafa ama ndzɛ yi uga ma ba wa gbɔ yi ani gbɛɛ,
<<kwa, n ka tso abu adɔ okwookwo mgbi andɛfɛ owagbai ongyaa, nsɔdzɛ
ikye eni ibyibyi nɛni.

2Utɔ emi ɛsɛ nɛ li kyɔ amah yan, imba mgbi ɛsɛ di li fya mi eneekwɔ
amah mgban.>>

3Nɛ ongyesɔ na kye ani mi Onodzi lu imbe okplagada. Mmana ani di
ongyaa sɔdzɛmmbwaba omuma blɛtɛtɛ a lɔ ito ofya Imgbasho kpatsɛ ewo
mbon, o di dzɛ yi ikye egyafa yi agbe iwyo.

4Ongyaa na mɛ ewo mi angwuto omuma vluvlu bɛyi omuma jaan hini,
dile kwɔ yi abashi, ikwutsɛ onyina-nyina bɛyi ikwutsɛ okwɔkwɔmi ifu
mgbangyilole. O kye inumbɛɛ abashi ngwi ungwɔ ama okpɛkpɛ bɛyi
ungwɔ ama otsiidza mgbi amah mgban woto ele ma byidzɛ abɔ.

5A lɔn iyi mi ebeshu gbɛɛ: ANGBODZI IBABYILON, ONƆ OWAGBAI DUU
BƐYI UNGWƆ AMA OKPƐKPƐ MI ƐSƐ.

6Ani di dafi ongyaa na wa eyi mgbi emi osaan le fya mani, eyi mgbi
ama nle kyɔ obwɛndɛmi ikye iYesu.

Ngwi ani din ma i kwulu ani ewo kpakpa.
7Nɛ ongyesɔ na nya ani gbɛɛ: <<Kyɔsinɛ ngwi i kwulu abu ewo? N ka nu

abu osa mi iba mgbi ongyaa na bɛyi mgbi mmbwaba ngwi o le tɔ, ndzɛ yi
ikye egyafa bɛyi agbe iwyo nani.

8Mmbwaba ngwi abu di nani, teyi dzɛ, onɛnɛ o dzɛma wuba, dika wa
tasɛmi ikplishɛ di lu mi odzili-dzili mgban. Ka kwulu inggisɛ ama nto ɛsɛ,
ama a teyi lɔma iyi mi afɛmgbi oshishe ba kyɛmi onɔ ngwi a ta ɛsɛma
ewo, mi onɔ ngwi abu di mmbwaba nani, ikyekyɛ o teyi dzɛ, onɛnɛ o
dzɛma wuba, nghaduu o dika waba.

9Ungwɔnɛmina ozoyeye. Ikye egyafa ntonɛ li unggwɔ egyafa ngwi
ongyaa na sɔdzɛ efu ntonani.

10A di li utɔ nghi egyafa. Eda toma wuba, onyi kale kyuutɔma, oka ma
ba wa ba; kpaa non wa ba yɔ, li kyɛmɛ ngwi o ka kyuutɔmi ongwonɔ
gwee ta.

11Mmbwaba nteyi dzɛ, kpaa onɛnɛ o dzɛma wuba na, li utɔ ongwu
gyata. O dzɛ dafi egyafa ntonani, kpaa o le ba ikye ni a wa dzilin kyoon.

12Agbe iwyo ngwi abu di na li utɔ nghi iwyo ama ntu esutɔ waba, ama
nkawa gbɛmfye dafi utɔ ononyi yi mmbwaba na di kyuutɔmi ongwonɔ
gwee mani.

13Oweka mgbi ama li ungwonyi, a dika kye owekwo bɛyi mfye mgbi
ama nu mmbwaba nani.

14A ka gblika yi Ongwummala, kpaa Ongwummala ka ngha ma ikyekyɛ
o li Otsɛmgbi emi otsɛ di li Utɔmgbi emi utɔ, ama ndi kyɛ yi
Ongwummala ma, li ama ngwu a kwu ma ela kwu-kwu, sadu-sadu ma, a
di li ama nkwudzɛmi otsitsi.>>

15Nɛ ongyesɔ na nya ani gbɛɛ, <<Eni ama ngwi abu di ngwi owagbai
ongyaa sɔdzɛ ele ntona, li inggisɛ, ibyi inggisɛ, agwɔ bɛyi ondudzɛ.

16Mmbwaba bɛyi agbe iwyo ngwi abu di na, ka di owagbai ongyaa na
tanyi. A ka non yɛɛ abubɔ di non dzɛ ibiba; a ka gyon ikpewo di kyon
toola.

17 Lubana li Imgbasho nu utɔ ntonɛ duu tsɛwodzɛ ungwonyi di gbela
kye mfye mgbi ama nu mmbwaba nani. A dika kyungwɔnɛ nghataa
elodzɛ ngwi Imgbasho gbɔma ka mbwumbwo.

18Ongyaa ngwu abu di na li ongbodzi ogalu nle di mbi ali utɔmi ɛsɛ
duu.>>

18
Esɛ ogboogbo mgbi iBabyilon

1Ngwi ungwɔnɛ wa nyɛ nɛ ani di ongyesɔ oka kyɛ esho le ba esɛ. O dzɛ
yi mfye okwulewo, man okwɔkwɔmgban nu ɛsɛ gbosa.

2O feela mi ela okwukwo gbɛɛ:
<<Oblu-blu! Oblu-blu li Angbodzi iBabyilon!

O yɛɛ udɛ emɛsɛ bɛyi imbe mgbi ali onodzi ibwubwe
bɛyi imbe mgbi ingwunɔ ama ntsiidza di kyilitukwu.
3 Ikyesinɛ ɛsɛ ama okwukwo

tsatsadu wa fyɛbyɛ amah mgban.
Utɔ emi ɛsɛ nɛ kyɔ amah biyan,

man ama okyummya mi ɛsɛ nɛ yɛɛ emi
aludu mi ikye imina mgban obube nani.>>

4Nɛta ani fwo ela oka kyɛ esho gbɛɛ:
<<Tasɛmbon na, emidani,



Iba 18:5 406 Iba 18:16

ikye ni ema ka waabɔmi ali ibwubwe mgban na ba,
adzi ni ema ka wo isɔ nka ba

mbon ntona ba mani;
5 lubana ali ibwubwe mgban

kwutokɛ shigbo to esho,
Imgbasho di wɛ ungwɔ ibwubwe mgban.
6Nun dafi o teyi nu abu mani;

kpan mkpa dudɔmi ungwɔ ngwi
o teyi kyɔmani.

Yawon ungwɔ owaawa mi ibwɛ
no dzɛmgban ma wo.

7Nun isɔ yi owulewo kpakpa
dafi o nu ewon okwɔkwɔ
bɛyi oshishe omyɛɛ-myɛɛmani.

Ikyesinɛmi itukwu mgban o tsaabɔ igɛgɛ gbɛɛ,
<Mmɛnɛ ani sɔdzɛ dafi Apodza mani;

ani li owakwadɛ ba,
ani dika kye abɔ tiko kpaa ba.>

8 Ikyenghanɛ, isɔ ka gban sɔ:
ikwongye yi abɔ otiko yi ootse yi owulewo
bɛyi onenbwa omba enbwa ka ba mbon mi egbe onyi.

Ola ka kyon gye,
lubana Otsɛ Imgbasho ogbɔn ikwɔma datu.

9Onɔ ngwi utɔ emi ɛsɛ nɛ ama nkyɔ amah biyan di kyɔ oyabɔmi
omyɛɛ-myɛɛmgban di iwu mgbi ola ogyeegye mgban yɔ, a ka tsukwu di
kye abɔ tiko ikyon.

10 Isɔmgban ka wo ma imio, man a ka kwudzɛ fyata le gbɛɛ:
<< <Aho! Aho, ogalu ogbagbadzidzi,

Eye iBabyilon,
ogalu mfye!

Mi obyi onyi ta Imgbasho fwo abu ikwɔ waana!>
11Ama okyummya mi ɛsɛ nɛ ka tsukwu di kyelela ikyon, ikyekyɛ inggisɛ

onyi le gya ma okye wuba
12 okye abashi yi iyudza onzundzɛ okwɔkwɔ yi akwutsɛ osunse mi ifu

mgbangyilole bɛyi akwutsɛ itagwude; angwuto ondlɛndlɛ, angwuto
omuma shinishini yi angwuto ovelevele yi angwuto omuma jaan; ali itɔ
afutse ama ogbungbɛ bɛyi ali itɔ idabɔ ngwi a kyɔmi ɛvɛmnii duu yi ekwɔ
ama ofyumfye mmya yi itigbla yi iyudza bɛyi ikwutsɛ osunse;

13 okye akwukwu mgbɛ, mgbi otse ogɛ iwu, engyie ofyunfyummya
ogbungbɛ bɛyi ofufu otse otoola, eneekwɔ bɛyi engyie olivi, ofumbu osuse
bɛyi alakama; mnda yi mmala; mmya yi ungwɔ ogbe okye sha ma; yi emi
ofyɛɛ.

14 <<A ka gbɛɛ, <Ungwɔ osuse nmina abu otu duu ma lu dzɛ abu ta wa.
Aludu bɛyi okwɔkwɔmgbi abu duu byulu, o ka yɛ tu ma wuba.>

15Ama okyummya ungwɔ ntonɛ nɛ, ntu aludu mbon ma ka kwudzɛ
fyata, yi imio ewo mi isɔmgban ogyeegye. A ka tsukwu di kyelela

16 di kwu-ela tɔ gbɛɛ:
<< <Aho! Aho, angbodzi ogalu,

nmewo mi angwuto ondlɛndlɛ,
angwuto omuma shinishini bɛyi omuma jaan,

dile kwɔ yi abashi, akwutsɛ osunse yi akwutsɛ
osunse mi ifu mgbangyilole!

17Mi ongwonɔ gwee nɛta,
onikyɔ aludu mgbi ogalu nɛ bulu ngyɛ!>

<<Ali inggisɛ ama ofa iwudza eni, yi ama odzagaba mi iwudza eni duu,
yi ama okyidɔmi iwudza eni, yi ama okyummya nyɛ ongwi onikyekyoo
duu, ka dzɛkɛmbotunto mbyoo.

18Ni a wa di iwu oduudu mgbi ogyola-gyola mgban ma, a ka gbobakwɔ
gbɛɛ, <Ogalu oka teyi dzɛma dafi ongbodzi ogalu nɛ jo?>

19A ka gbe abɔ dikye, le tsukwu di kyelela gbɛɛ:
<< <Aho! Aho, ongbodzi ogalu,

imbe ngwi ama ndzɛ yi iwudza eni
mi ekyoo okwukwo duu

yɛɛ emi awuya ikpewo aludu mgban!
Mi ongwonɔ gwee ta, o bulu waana!

20 Flinɛ won na, emi esho!
Tsookwa won na, emi osaan yi ama
ogbikye iYesu bɛyi ama ogbɛɛsɛ!

Imgbasho fwon ikwɔmi ungwɔ ngwi
o kyɔ yi ema ma wa.> >>

21Nɛ angbodzi ongyesɔ kyi kyelu ofishi nshe dafi onikwɔɔ okpinangwɔ
mani kye ngwuta wokɛ ekyoo okwukwo, si gbɛɛ:
<<Yi itɔ abumfye nani

a ka kye angbodzi ogalu iBabyilon
ngwuta lu esɛ,

a ka din wuba.
22A ka fwo ela ozuna bɛyi ungwɔ ogboogbo, yi oca ofoofo bɛyi agba

ofoofo, mbi abu wuba.
A ka tu inggisɛ idabɔ

onyi mbi abu wuba.
Ela inangwɔ okpaakpa

ka dede mbi abu.
23Osa ipitila ka tsotɔ

mbi abu wuba.
A ka fwo ela obongyaa

ofufɛ bɛyi ongyaa ofufɛmbi abu wuba.
Ikyekyɛ ama okyummya mgbi

abu nose ngha mi ɛsɛ duu.
O nu ɛsɛ duu boofɛmi obudei mgbi abu.
24A tu eyi mgbi ama ogbɛɛsɛ yi emi osaan,

bɛyi inggisɛ ngwu a
ngwɔmi ɛsɛ duu mbon.>>

19
Atsa mi esho

1Ngwi ungwɔnɛ wa nyɛ nɛ, ani fwo ungwɔ dafi agwudu otsɛɛtsɛmgbi
ibyi inggisɛmi esho le wulu gbɛɛ:
<<Tsɛ Imgbasho!

Owatɔ-watɔ yi okwɔkwɔ bɛyi
mfye li mgbi Imgbasho mgbi eyi,
2 ikyesinɛ ikwɔmgban li otsitsi di li ayin.

Lubana o ngwɔ angbodzi owagbai ongyaa
ongwu nkye ɛsɛ kyi mbee yi

amah mgban ogboogbo na ikwɔ.

Imgbasho yile mkpa kpan ikyekyɛ o ngwɔ engbidɔmgban.>>
3A diyɛ wulu gbɛɛ:

<<Tsɛ Imgbasho!
Iwu ntɔmbon na lu

esho gyegwu-gyegwu.>>
4 Engyukwo osudenɛ bɛyi atta owamyɛ nghi enɛ lakɛ esɛ di sunu

Imgbasho, nsɔdzɛ itsuutɔ nani. A gbɛɛ:
<<No dzɛ ngha,

Tsɛ Imgbasho!>>
5Nɛ ela tɔmi itsuutɔ na, le gbɛɛ:

<<Tsɛ Imgbasho mgbi eyi,
ema engbidɔmgban duu,

ema nli mion,
wita mbi ama oyɛyikpa nghataa
lu mbi ama onghaangha duu!>>

6Nɛ ani fwo ungwɔ dafi agwudu mgbi ibyi inggisɛ, dafi okadu-kadu
mgbi eni bɛyi onikyɔ akpala, le wulu gbɛɛ:
<<Tsɛ Imgbasho!

Ikyesinɛ Otsɛ Imgbasho mgbi eyi
Onghaangha li utɔ.

7Ni eyi tsatsa di shɛ ewo ta di nun mmwɛ!
Ikyekyɛ eba okwokyiikwokyi mgbi

Ongwummala gyɔ wa,
ongyaa ofufɛmgban ma

wewo dzɛ le fɛ-fɛ.
8A kye angwuto ondlɛndlɛ,

nkwɔkwɔ di gbosinɛ,
kye nun gbɛɛ no kyi wo.>>
(Angwuto ondlɛndlɛ nɛ, li ambɛmgbi ali osaan mgbi emi osaan.)
9Nɛ ongyesɔ na nya ani gbɛɛ, <<Lɔ gbɛɛ: <Ogbumse li ama ngwu a bɔɔ

ma oga ongwi onɔdɛmgbi eba okwokyiikwokyi mgbi Ongwummala
mani!> >> O di kiyayi gbɛɛ, <<Ntonɛ li elodzɛ otsitsi mgbi Imgbasho aani.>>

10Mi odzɛ nɛ, ani gbɛsɛ lankɛ iyayi ikye osu nun. Kpaa o nya ani gbɛɛ,
<<Ka kyɔ ngha ba! Ani kpaa li ongbidɔ ungwonyi yi abu bɛyi engwunabu
ama nkyɔ obwɛndɛmi ikye oyɛyɛmgbi ama mbi iYesu mani. Sunu
Imgbasho! Lubana itɔdzɛmgbi oyegbɔ yɔ, li onu obwɛndɛ ngbosa mi ikye
iYesu.>>
Ongye otɔ mmya dɔdzɛ
mmya onzundzɛ

11 Ta ani di esho kwulu ladzɛman mmya onzundzɛ kwudzɛmi iyayi
mgbi ani, ongye otɔn ma a kwun gbɛɛ Oyɛyɛ bɛyi Otsitsi. Yi emyɛmyɛ o li
gbiikwɔ di gblika.

12 Inɛmgban dzɛ dafi ola onaabɔmani, okpapyi dile kwuba mi ikye
mgban. A lɔn iyi mi ewo ngwi inggisɛ onyi kpaa ye ba li ongwu yuon ta.

13O meewo mi angwuto ngwi a kye tswokɛ eyi, ma iyi mgban li Elodzɛ
Imgbasho.

14Oblakwutsɛ emi esho le kyɛdɔn, le tɔmmya onzundzɛ di wo angwuto
onzundzɛ, ondlɛndlɛ gbosinɛ.

15Okwusunkli ogyigye ngwi o ka kye kwɔdzɛ ɛsɛ tɔmi ondu mbon. <<O
ka kye ma teyi yi okwuta utɔ ashashi.>> O ka nu itingga okwulewo mgbi
Imgbasho Onghaangha tɔ, dafi a kye afɔ jiyɛ awawa ekwɔ ni eni tɔmi ele
nɛni.

16A lɔ iyi dɔdzɛ angwuto mi oba agya ita mgban gbɛɛ:
UTɔ MGBI EMI UTɔ BɛYI OTSɛ MGBI EMI OTSɛ,

17Nɛ ani di ongyesɔ kwudzɛ onɔ, o kwu ingwunɔ ama nle bulu mi esho
duu ela okwukwo gbɛɛ, <<Ba wa kwakye yi eka mi onikyɔ oga ongwi
onɔdɛmgbi Imgbasho nɛ na.

18 Ba na adzi ni ema gye mmbwɛmgbi emi utɔ yi emi agyegika yi emi
angbodzi inggisɛ yi mmbwɛmmya yi ama otɔma yi mmbwɛmgbi ali
inggisɛ duu, ama nbyi abɔ ewoma yi ofyɛɛ yi ama oyɛyikpa bɛyi ama
olɔngbɔ duu.>>

19Nɛta ani di mmbwaba na bɛyi utɔ emi ɛsɛ nɛ yi ama oblakwutsɛmgbi
ama kwakye yi eka ikye ogblika yi inggisɛ otɔmmya na bɛyi obyi
oblakwutsɛmgban.

20Kpaa a kyi bwalu mmbwaba nani, bɛyi ama ogbɛɛsɛ atsika ama nkyɔ
ambɛ ama okwulewo ikye mgban mani. Yi ambɛ okwulewo ntonɛ, o
kpagya ama ngbɛ ambɛmgbi mmbwaba di sunu adagyɛmgban ma wo.
Ama efa duu, a gbe ma ngwuta wokɛ utɔmgbi udola nle gbɛ yi ofufu
odaka mi ele.

21Ama nsisi ma a ngwɔma mi okwusunkli ntɔmi ondu mgbi ongwu nle
tɔmmya mani, man ingwunɔ duu kwakye gye ikwɔmgbi ama di kwoolo.

20
Onova idubu onyi

1 Ta ani di ongyesɔ tɔkyɛ esho le ba esɛ, byi ungwɔ okwulu ikplishɛ di
byi itse okwulewo mi abɔmgban.

2O kyi bwalu ozumenyi, ifa tugbe nani, ongwu a li kwun di olodu, naadi
iSatan nani, di tan itse mi onova idubu onyi.

3O kyon ngwuta wokɛ ikplishɛ nani, kye tukwulu di kyi kwobɛ ikye
otukwun ofɛ ole kpagya ɛsɛ wo nghataa ni onova idubu onyi na wa ngyɛ
se. Ni ungwɔ na wa nyɛ yɔ, li kyɛmɛ a kawa dulun mi itse mi ongwonɔ
gwee.

4Ani di itsuutɔ, ama nsɔto ele ma li ama ngwu a nu ma mfye gbɛɛ nu ma
gbiikwɔ. Ani diyɛ di oshishe mgbi ama ngwu a dzɛma ikye mi ikye
obwɛndɛmgbi ama mi odzɛ iYesu bɛyi ikye elodzimgbasho. A sunu
mmbwaba na naadi adagyɛmgban ba, a di gbɛ ambɛmgban mi ebeshu
hona mi abɔmgbi ama ba. A yɛ wa dzɛ oshishe di kyuutɔ yi iKrestu mi
onova idubu onyi.

5 (Emi ikwukwɔ angbeka nsisi duu kyɛɛmi ikwu ba nghataa onova
idubu onyi na ngyɛ.) Nɛnɛ li okyɛɛ-kyɛɛmi ikwu ongwi ababɔmani.

6 Ikyese bɛyi osaan dzɛ yi inggisɛ ama nwodzɛmbi ama nkyɛɛmi ikwu
ongwi ababɔ nani. Ikwongye ongwu fan dzɛ yi mfye ikye ma ba, a ka li
ama ofifɛmgbi Imgbasho bɛyi mgbi iKrestu dika kyuutɔ biyan mi onova
idubu onyi.

Ika ngha iSatan
7Ni onova idubu onyi na wa ngyɛ yɔ, a ka shɛ iSatan adi mi obawi.
8 Ta o ka tɔ lu oka kpagya ɛsɛ ngwi a kwu ma di iGogu bɛyi iMagogu wo

mi ayɛsɛ enɛ ntonɛni, ikye okwu ma kwakye gblika. A mbwo dafi mfyian
mi onekyoo mani.

9A gbɔfwɛ kpatsɛ ɛsɛ di lawo imbe emidi Imgbasho lato bɛyi ogalu
nkpan itukwu nani. Nghaduu ola kyɛ esho ba esɛ wa kye ma gye.

10 Ta olodu, nkpagya ma wo ma, a kyon ngwuta wokɛ utɔ ola nle gbɛ yi
ofufu odaka, imbe ngwi a teyi kye mmbwaba na bɛyi oyegbɔ atsika
ngwuta wokɛ nani. A kale nu ma isɔ otu yi onɔ nghataa gyegwu.

Ikwɔ ongwi olɛlɛ
11Nɛ ani di itsuutɔ onzundzɛ nshewo yi ongwu nsɔdzɛ ele mani. Ɛsɛ yi

akpesho tse dzata imbe ngwi o dzɛmani, nghaduu imbe dzɛma ngwi a ka
kɛ ba.

12Ani di di emi ikwukwɔ, ama nshewo bɛyi ama ogyɛngyɛ, kwudzɛ to
inai itsuutɔ nani, ta a si kwulu afɛ kwuba. A kwulu afɛ oka, nli afɛmgbi
oshishe nani. A gbɔ emi ikwukwɔ ikwɔmi ungwɔ ngwi a kyɔ ngwi a di lɔn
mi afɛ ntona mani.

13 Ekyoo okwukwo gbe emi ikwukwɔ ama nwoto mbon nu, ikwongye
bɛyi endzi kpaa gbe emi ikwukwɔ nto mboma ma nu, man a gbɔ ali
inggisɛ ikwɔmi odzɛɛdzɛ ungwɔ ngwi otsungwɔn kyɔmani.

14Nɛ a kye ikwongye bɛyi endzi ngwuta wokɛ utɔ ola. Utɔ ola nɛ li
ikwongye ongwu fan mani.

15 Inggisɛ ta ngwu a lɔn iyi mi afɛmgbi oshishe bayɔ, a kyon ngwuta
wokɛ utɔ ola nani.

21
IJerosalin ofufɛ

1Ani di di esho ofufɛ yi ɛsɛ ofufɛ, lubana esho ongwi ababɔ bɛyi ɛsɛ
ongwi ababɔ nyɛ wa, ekyoo okwukwo kpaa di dzɛma wuba.

2Ani di Ogalu Osaan, iJerosalin ofufɛ nani, tɔmbi Imgbasho kyɛ esho le
ba esɛ, a man dafi ongyaa ofufɛ ngwu meewo sunse saan mi ikye oban
mani.

3Man ani fwo ela okwukwo kyɛmi itsuutɔ na gbɛɛ, <<Onɛnɛ osɔɔsɔ
mgbi Imgbasho dzɛ yi inggisɛ, o dika dzɛ yi ama. A ka li emidan, Imgbasho
abuon ka dzɛ yi ama dika li Imgbasho mgbi ama.

4O ka kyi fwɔlu ma etse mi inɛ duu. Ikwongye ka dzɛma wuba naadi
elela okyɔɔkyɔ hona akwɔ omaama naadi owulu-wulu, ikyesinɛ ungwɔ
ama ogbugbe nyɛ wa.>>

5Ongwu nsɔdzɛ itsuutɔma gbɛɛ, <<N le nu alungwɔ duu yɛɛ ofufɛ!>> Ta
o gbɛɛ, <<Kyi lɔlu ungwɔnɛ wokɛ esɛ, ikyekyɛ elodzɛ ntonɛ li elodzɛ
ogbekabyi ele, a di li otsitsi kpaa.>>

6O nya ani gbɛɛ: <<I ngyɛ wa. Ani li Ababɔ yi Olɛlɛ, Owita-wita bɛyi
Ongyɛɛngyɛ. Ali inggisɛ ngwu ekweni kwun duu, n ka nun eni mi ibu, eni
oshishe non wa ayayi.

7 Inggisɛ ngwu ngha yɔ, ka gyokwudɛ ungwɔnɛni, ani ka li Imgbasho
mgban o dika li ongwani.

8Kpaa ama omio yi ama onoyɛyɛ ba yi ama ngbe abɔ wo idza yi ama
ongwɔ inggisɛ yi ama okyɔ amah yi ama okyɔ obudei yi emi angwula bɛyi
ama omwonya duu, imbe mgbi ama ka li mi utɔ ofufu odaka ogbɛ-gbɛ.
Nɛnɛ li ikwongye ongwu fan waani.>>

9Nɛ onyi mbi engyesɔ egyafa ama ndzɛ yi uga nmbwo yi isɔ ongwi olɛlɛ
egyafa ntona ba wa nya ani gbɛɛ, <<Kwa, n ka tso abu ongyaa ofufɛ, owa
Ongwummala mani.>>

10 Ta Onodzi kye ani teyi lu mi unggwɔ okwukwo oshigbo, si tso ani
Ogalu Osaan, iJerosalin, tɔkyɛmbi Imgbasho mi esho le ba esɛ.

11 I kwɔ yi okwɔkwɔmgbi Imgbasho, ma okwɔkwɔmgban dzɛ dafi mgbi
ashua owo onbukwɔ, dafi ikwutsɛ onyina-nyina, gbosa saan dafi idzinggi
nle dzɛ nyina-nyina mani.

12Dzɛ yi oka ogbagbadzidzi, nshigbo yi onufɛ ogalu nghi iwyodefa, bɛyi
engyesɔ iwyodefa le ngyo onufɛ ogalu ntonani. Mi onufɛ ogalu ntona, a lɔ
iyi agwɔmgbi emi iSrai iwyodefa ntonɛ onyonyi mi ali onufɛ duu.

13Onufɛ ogalu li nghi eta mi onosa yi eta mi aca yi eta mi agwudu bɛyi
eta mi onɔdɛ.

14 Ikpishi mgbi ogalu na dzɛ yi akwutsɛ nghi iwyodefa ngwi a wo itozu
mi ele, mi ali ikwutsɛ itozu na, a lɔ iyi mgbi ama ogbikye Ongwummala
iwyodefa ntona onyonyi mi ele.

15Ongyesɔ ngbɔdzɛ yi ani ma dzɛ yi agida abashi omba ungwɔ ikye
omba ogalu nani, yi onufɛmgban bɛyi ewishi mgban.

16A mbɛ ogalu na dafi ayɛ enɛmani, dafi ngwi i tunto ma, li ngha ngwi i
tsɛɛ kpaa aali. O mba ogalu yi okwuta na si difwi gbɛɛ di li imai idubu
onyi yi ideli enɛmi unto, i tsɛɛ di shigbo kpaa ngha.

17O kye mbalu ikpishi mgban man i shigbo dafi okwubɔ ideli onyi
ngwusefa dɔn enɛmi ombaamba mgbi inggisɛ owamyɛ, ngwi ongyesɔ na
le kyidɔ ele mani.

18A mbɛ ikpishi na gbosa dafi ikwutsɛ onyina-nyina, bɛkɛ yi ogalu
abashi kyoon, gbosa dafi idzinggi mani.

19A mɛ ita ikpishi mgbi ogalu na ingwinda yi ali itɔ ikwutsɛ osunse duu.
Ita ongwi ababɔ li ikwutsɛ onyina-nyina, ongwu fan li onbyinbyi vluvlu,
ongwu ta li onzundzɛ puu, ongwu nɛ li enotse indrakpakpa otsururu,

20 ongwu da li akpalɔ opuu, ongwu gyin li akpalɔ ogloglo, ongwu gyafa li
indrakpakpa onyina-nyina, ongwu gyata li enotse ama nkwakye
nyina-nyina, ongwu gyanɛ li enotse ndigyɔ nyina-nyina, ongwu iwyo li
indrakpakpa odzakpakpa, ongwu iwyodonyi li ayakwule onzundzɛ,
ongwu iwyodefa li omuma vluvlu.

21A mɛ onufɛ ogalu iwyodefa ntona mi enotse mgbangyilole, ali onufɛ
duu a man mi mgbangyilole onyi. A mɛ onɔɔfɛmi ogalu na mi abashi
kyoon, gbosa le dzɛ dafi idzinggi mani.

22Ani di ozu okwukwo osunu Imgbasho onyi mi ogalu na ba, ikyekyɛ
Otsɛ Imgbasho onghaangha bɛyi Ongwummala li ozu okwukwo mgban.

23Ogalu na mina onɔ naadi ofyia gbɛɛ no tsɛ hona fyia mi ele ba, lubana
okwɔkwɔmgbi Imgbasho li nun osa, Ongwummala di li ipitila mgban.

24 Ɛsɛ ka kyikyɛmi osa mgban, utɔ emi ɛsɛ dika gbe okwɔkwɔmgbi ama
ba ele.

25 Egbe onyi kpaa a ka yile onufɛ ogalu mgban tukwu ba, ikyekyɛ otu ka
dzɛ imbe na ba.

26 Ɛsɛ duu ka gbe okwɔkwɔ yi mmwɛmgbi ama ba ele.
27Akponyi kpaa ungwɔ okpɛkpɛ ka kaka ele naadi inggisɛ nkyungwɔ

ayiwi hona ungwɔ onya ba. Nghaduu li ama a lɔma iyi mi afɛ oshishe
mgbi Ongwummala ma ta ka kaka ele.

22
Ekyoo mgbi oshishe

1Nɛ ongyesɔma tso ani ekyoo mgbi eni oshishe, gbosa dafi idzinggi
mani, le fɛ kyɛmi itsuutɔmgbi Imgbasho bɛyi mgbi Ongwummala

2 nyɛ lu idzidzɛ angbodzi ingɔfɛmgbi ogalu nani. Mi ali ayɛmgbi ekyoo
na ekwɔmgbi oshishe kwodzɛ ele, nli wa owawa ita iwyodefa, di li wa
owawa mgban ali ofyia du. Afɛmgbi ekwɔ na di dzɛmi ikye ongyɛlu ɛsɛ
ootse.

3 Ikamba onyi ka dzɛ ogalu na wuba. Itsuutɔmgbi Imgbasho bɛyi
Ongwummala ka dzɛmi ogalu nani, engbidɔmgban dika sunun.

4A ka di inɛmgban, ma iyi mgban ka dɔ ebeshu mgbi ama.
5Otu ka dzɛma wuba. A ka mina osa mgbi ipitila hona mgbi onɔ wuba,

ikyesinɛ Otsɛ Imgbasho ka nu ma osa. A dika kyuutɔ nghataa gyegwu.
6Ongyesɔma nya ani gbɛɛ, <<Elodzɛ ntonɛ li elodzimɔ di li otsitsi. Otsɛ,

Imgbasho mgbi onodzi mgbi ama ogbɛɛsɛ, dɔ ongyesɔmgban gbɛɛ no
kwulu iba tso engbidɔmgban ungwɔ ama nka kyɔ dzikan-dzikan kyɛmɛ
mani.>>
IYesu yɛ kyɛma

7 <<Wɛ gbɛɛ, Ani yɛ kyɛma dzikan-dzikan! Ikyese no dzɛ yi inggisɛ ngwu
ngyo elodzɛ ama nto afɛ nɛmani.>>

8Ani, iJɔn, li ani fwo di di ungwɔ ntonɛ aani. Onɔ ngwi ani fwo di di ma
ma, ani lakɛ esɛmi iyayi ongyesɔ ongwu nkye ungwɔ ntonɛ le tso ani ma
ikye osunun.

9Nghaduu o nya ani gbɛɛ, <<Ka kyɔ ngha ba! Ani kpaa li ongbidɔ
ungwonyi yi abu yi ama ogbɛɛsɛ bɛyi ali inggisɛ ngwu ngyo elodzɛmgbi
afɛ nɛ duu. Sunu Imgbasho yuon!>>

10Nɛ o nya ani gbɛɛ, <<Ka kye elodzɛ ngwi a yegbɔmi afɛ nɛ nɛ da ba,
ikyekyɛ onɔma dzɛ kwɛkwɛ.

11 Inggisɛ okyɔ obube no kiyayi okyɔ obube, ongwu itukwu le kplɛkplɛ
no kiyayi odzɛ yi itukwu kplɛkplɛ. Nghaduu inggisɛ ama okyɔ osuse ka
kiyayi okyungwɔ osuse, inggisɛ ndile saan no kiyayi ole saan.>>

12 <<Dii, ani yɛ kyɛma dzikan-dzikan! Umba mgbi ani dzɛ yi ani, n dika
kye nu ali inggisɛmi odzɛɛdzɛ ungwɔ ngwi otsungwɔn kyɔmani.

13Ani li Owita-wita yi Ongyɛɛngyɛ, Ababɔ yi Olɛlɛ, Otiita yi Odondu.
14 <<Mse no bɛ ama nkyi salu angwuto mgbi ama, ikyegbɛɛ nu ma wa tu

ofɛ ogye ekwɔmgbi oshishe di tu ofɛ onyɛmi onufɛ lu ifu ogalu na ewo.
15Ama nto ogalu mi esɛma, li obwe yi ama okyɔ obudei yi amah

ibwubwe yi ama ogbɔngwɔ inggisɛ yi ama ola angwula bɛyi ama ngwu
onya omwaamwa kpa ma di li kyungwɔ ama ntishi ba mani.

16 <<Ani, iYesu, dɔ ongyesɔmgbi ani esɔ ikye okye obwɛndɛ nɛ nu ema
mi ikye okwakye mgbi ama onoyɛyɛ. Ani li akpa yi etɔmgbi iDevedi, di li
oshɛbɛ ongwi ikyegbe nani.>>

17Onodzi bɛyi ongyaa ofufɛ gbɛɛ, <<Kwa!>> Ma ali inggisɛ nfwo odzɛ nɛ
no gbɛɛ, <<Kwa!>> Ali inggisɛ ngwu ekweni dɔn, no ba; inggisɛ ndi mina,
no gbɛ umba mgbi eni oshishe ayayi.

18Ani iJɔn kwo ali inggisɛ nfwo elodzɛ ngwi a yegbɔmi afɛ nɛ adɔ: Ni
inggisɛ ta mbwo ungwɔmi ele, Imgbasho ka mbwo otsungwɔn isɔ ngwi a
lɔmi afɛ nɛni.

19Ma inggisɛ ta ndi mwa elodzɛmi afɛ ngwi a yegbɔ nɛ ngwuta,
Imgbasho ka kyi kyelu ayɛ umba mgbi ekwɔmgbi oshishe bɛyi ogalu
osaan mgban, ngwi a lɔma mi afɛ nɛmbon.

20Ongwu nkyɔ obwɛndɛmi ungwɔ ntonɛma gbɛɛ, <<Ɛɛn, ani yɛ kyɛma
dzikan-dzikan.>> No dzɛ ngha. Ba, Otsɛ iYesu.

21 Elela mgbi Otsɛ iYesu no dzɛ yi emi ongwɛ Imgbasho duu.

